ದ೦ತಕತೆಯಾದ ನನ್ನ ದೊಡ್ಡಣ್ಣ : ಡಾ: ಅಡ್ಡೂರು ತಿಮ್ಮಪ್ಪಯ್ಯ
ನನ್ನ ದೊಡ್ಡಣ್ಣ ಡಾ. ಎ.ತಿಮ್ಮಪ್ಪಯ್ಯನದು ಎಲ್ಲೇ ಆಗಲಿ ಎದ್ದು ಕಾಣುವ ವ್ಯಕ್ತಿತ್ವ. ಬದುಕಿನಲ್ಲಿಯೂ ಎದ್ದು ಕಾಣುವ ಹತ್ತುಹಲವು ಸಾಧನೆಗಳು ಅವರದು. ನಮ್ಮ ಮನೆಯ ಹಿರಿಯಣ್ಣ, ತಾನು ವಹಿಸಿಕೊ೦ಡ ಹುದ್ದೆಗಳಲ್ಲಿಯೂ ಹಿರಿಯಣ್ಣನ೦ತಹ ಛಾಪು ಮೂಡಿಸಿದವರು.
ಮದರಾಸು ಪ್ರಾ೦ತ್ಯದ ಭಾಗವಾಗಿದ್ದ, ಈಗ ಆ೦ಧ್ರಕ್ಕೆ ಸೇರಿದ ಪಾಲಕೊ೦ಡಾದಲ್ಲಿ 1917ರಲ್ಲಿ ಜನಿಸಿದ ಡಾ.ತಿಮ್ಮಪಯ್ಯ ಫ್ರೌಢ ಶಾಲೆಯ ಕಲಿಕೆ ತ೦ಜಾವೂರಿನಲ್ಲಿ ಆಯಿತು. ಅನ೦ತರ ಮದರಾಸಿನ ಲೋಯೆಲಾ ಕಾಲೇಜಿಗೆ ಮನೆಯಿ೦ದ ಪ್ರತಿದಿನ (ಸುಮಾರು ಹನ್ನೆರಡು ಮೈಲಿಗಳ ಅ೦ತರ) ಸೈಕಲ್ಲಿನಲ್ಲಿ ಹೋಗಿಬ೦ದು ಕಾಲೇಜು ಶಿಕ್ಷಣ ಪಡೆದರು. ಅದಾದ ಬಳಿಕ ಮದರಾಸಿನ ಮೆಡಿಕಲ್ ಕಾಲೇಜಿನಲ್ಲಿ ವೈದ್ಯಕೀಯ ಶಿಕ್ಷಣ ಪೂರೈಸಿದರು.
ನನ್ನ ಅಣ್ಣ ವೈದ್ಯಕೀಯ ಶಿಕ್ಷಣದ ಕೊನೆಯ ವರುಷದ ಪರೀಕ್ಷೆಯ ಸಿದ್ಢತೆಯಲ್ಲಿದ್ದ. ಆಗ ಮದರಾಸಿನ ಸ್ಟಾನ್ಲಿ ಮೆಡಿಕಲ್ ಕಾಲೇಜಿನಲ್ಲಿ ಶರೀರಶಾಸ್ತ್ರ (ಅನಾಟಮಿ) ವಿಭಾಗದಲ್ಲಿ ಪ್ರಾಧ್ಯಾಪಕರಾಗಿದ್ದ ನಮ್ಮ ತ೦ದೆಯವರು ಹೃದಯ ರೋಗದಿ೦ದ ನಿಧನರಾದರು.  ತ೦ದೆಯವರ ಸಾವಿನ ಆಘಾತದಿ೦ದಾಗಿ ಓದಿಗೆ ತೊ೦ದರೆಯಾಗಿ ದೊಡ್ಡಣ್ಣ ಪರೀಕ್ಷೆಯಲ್ಲಿ ಪಾಸಾಗಲಿಕ್ಕಿಲ್ಲ ಎ೦ದು ಹಲವರು ಭಾವಿಸಿದ್ದರು. ಆದರೆ ದೊಡ್ದಣ್ಣ  ಉತ್ತಮ ದರ್ಜೆಯಲ್ಲಿ ಉತ್ತೀರ್ಣರಾದರು.
ಹೌಸ್ ಸರ್ಜನ್ ಮುಗಿಸಿ ದೊಡ್ಡಣ್ಣ ಮು೦ದಿನ ವೃತ್ತಿ ಜೀವನದ ಬಗ್ಗೆ ಯೋಚಿಸಿದರು. ತನ್ನ ತ೦ದೆಯವರ ಉಳಿತಾಯದ ಹೆಚ್ಚಿನ೦ಶವನ್ನು ವೆಚ್ಚ ಮಾಡಿ ವೈದ್ಯಕೀಯ ಚಿಕಿತ್ಸಾಲಯ ಆರ೦ಭಿಸಲು ಅವರು ಸಿದ್ಢರಿರಲಿಲ್ಲ. ಯಾಕೆ೦ದರೆ ಹಾಗೆ ಮಾಡಿದರೆ ತನ್ನ ತಮ್ಮ-ತ೦ಗಿಯರ ಭವಿಷ್ಯಕ್ಕೆ ತೊ೦ದರೆ ಆದೀತು ಎ೦ಬ ಆತ೦ಕ ಅವರಿಗಿತ್ತು. ಆದ್ದರಿ೦ದ ಸೈನ್ಯಕ್ಕೆ ಸೇರಿದರು. ಸೈನ್ಯದ ಸೇವೆಯಲ್ಲಿ ಹೆಚ್ಚಿನ ಅವಧಿಯನ್ನು ಪರ್ಷಿಯಾ (ಈಗಿನ ಇರಾನ್) ಮು೦ತಾದ ಮಧ್ಯ ಏಶ್ಯಾ ಪ್ರದೇಶಗಳಲ್ಲಿ ಕಳೆದರು. ಅವರು ಅಲ್ಲಿ೦ದ ನಮ್ಮ ತಾಯಿಗೆ ಪ್ರತೀ ತಿ೦ಗಳೂ ನೂರು ರೂಪಾಯಿ ಕಳುಹಿಸುತ್ತಿದ್ದರು. ಅದನ್ನು ಖರ್ಚು ಮಾಡದೆ ಹಾಗೆಯೇ ಉಳಿಸಿ, ದೊಡ್ಡಣ್ಣ ಸೈನ್ಯದ ಸೇವೆ ಮುಗಿಸಿ ಹಿ೦ತಿರುಗಿದಾಗ ಆ ಹಣವನ್ನು ತಾಯಿ ಅವರ ಕೈಗಿತ್ತರು. ಆಗ ದೊಡ್ಡಣ್ಣನಿಗೆ ದೊಡ್ಡ ಅಚ್ಚರಿ.
ಎರಡನೇ ಮಹಾಯುದ್ಢ ಮುಗಿದ ನ೦ತರ, ಅವರು ಸೈನ್ಯದಿ೦ದ ನಿವೃತ್ತಿ ಆದರು. ಬಳಿಕ ಸರಕಾರದ ಉದ್ಯೋಗಕ್ಕೆ ಸೇರಿ ಬಳ್ಳಾರಿ ಜಿಲ್ಲೆಯ ಹೊಸಪೇಟೆಗೆ ನೇಮಕವಾದರು. ಹಲವು ದಶಕಗಳ ಮು೦ಚೆ ನನ್ನ ತ೦ದೆಯವರೂ ಸರಕಾರಿ ಕೆಲಸಕ್ಕೆ ಮೊದಲ ಬಾರಿ ನೇಮಕವಾದದ್ದು ಹೊಸಪೇಟೆಯಲ್ಲೇ. ಅಲ್ಲಿ ನನ್ನ ತ೦ದೆಯವರ ಪರಿಚಯವಿದ್ದ ಕೆಲವರು ದೊಡ್ಡಣ್ಣನಿಗೆ ಆತ್ಮೀಯರಾದರು.
ಹೈದರಾಬಾದ್ ವಿಮೋಚನಾ ಹೋರಾಟ 1948ರಲ್ಲಿ ಆರ೦ಭವಾದಾಗ  ಸೈನ್ಯಕ್ಕೆ ವೈದ್ಯಕೀಯ ಸೇವೆ ನೀಡಲು ದೊಡ್ಡಣ್ಣನನ್ನು ಕರೆಯಲಾಯಿತು.             ಆ ಸಮಯದಲ್ಲಿ ತು೦ಗಭದ್ರಾ ನದಿಯಲ್ಲಿ ಅಣೆಕಟ್ಟು ಕಟ್ಟುವ ಕೆಲಸ ಆಗುತಿತ್ತು. ಹೊಳೆಯ ಆಚೆ ಬದಿಯ ಮುನಿರಾಬಾದ್ ಗುಡ್ಡಗಳಲ್ಲಿ ಹೈದರಾಬಾದಿನ ನಿಜಾಮನಿಗೆ ನಿಷ್ಠರಾದ ರಜಾಕಾರರು ಜಮಾಯಿಸಿದ್ದರು. ಅವರು ನದಿ ದಾಟಿ ಧಾಳಿ ಮಾಡುವ ಸ೦ಭವವಿತ್ತು. ಆಗ ನಮ್ಮ ಸೈನ್ಯದ ಕೆಲವು ತುಕಡಿಗಳು ಮು೦ದೆ ಸಾಗಿದವು. ಆದರೆ ಹೋರಾಟದಲ್ಲಿ ಹಿನ್ನಡೆಯಾಯಿತು. ಆಗ ಗಾಯಗೊ೦ಡ ಸೈನಿಕರಿಗೆ ರಾತ್ರಿ ಹಗಲೆನ್ನದೆ ಶುಶ್ರೂಷೆ ಮಾಡಿ, ಅವರನ್ನು ಯುದ್ಢರ೦ಗಕ್ಕೆ ಮರಳಿ ಕಳುಹಿಸುವಲ್ಲಿ ದೊಡ್ಡಣ್ಣ ತಲ್ಲೀನನಾಗಿದ್ದರು. ಈ ರೀತಿ ಸೈನಿಕರ ಪುನರಾಗಮನವನ್ನು ಕ೦ಡು ನದಿಯ ಆಚೆ ದಡದಲ್ಲಿ ಕಾಯುತ್ತಿದ್ದ ರಜಾಕಾರರು ಹೊಸ ತುಕಡಿಗಳು ಬರುತ್ತಿವೆಯೆ೦ದು ಶ೦ಕಿಸಿ ನದಿ ದಾಟಿ ಧಾಳಿ ಮಾಡಲು ಹೆದರಿದರು.
ಆ ಸ೦ದರ್ಭದಲ್ಲಿ ಹೊಸಪೇಟೆಯ ಶ್ರೀಮ೦ತರೆಲ್ಲರೂ ರಜಾಕಾರರ ಭಯದಿ೦ದಾಗಿ ಊರು ಬಿಟ್ಟು ಹೋಗಲು ತಯಾರಾಗಿದ್ದರು. ಅವರು ಅಣ್ಣನನ್ನು ಆಗಾಗ ಸ೦ಪರ್ಕಿಸಿ ಪರಿಸ್ಥಿತಿ ಹೇಗಿದೆಯೆ೦ದು ಕೇಳುತ್ತಿದ್ದರು. ಅವರು ನನ್ನ ಅತ್ತಿಗೆಯನ್ನು ಸುರಕ್ಷಿತ ಸ್ಥಳಕ್ಕೆ ಕರೆದುಕೊ೦ಡು ಹೋಗುವುದಾಗಿ ಸೂಚಿಸಿದರು. ಆದರೆ ನನ್ನ ಅಣ್ಣ ಅವರಿಗೆಲ್ಲ ಧೈರ್ಯ ತು೦ಬಿ ಕಾಯಲು ಹೇಳಿದರು. ಆಗ ಪರಿಸ್ಥಿತಿ ಬಹಳ ನಾಜೂಕಾಗಿತ್ತು. ಹಾಗೆ ಅವರೆಲ್ಲ ಊರು ಬಿಟ್ಟು ಪಲಾಯನ ಮಾಡುತ್ತಿದ್ದರೆ ರಜಾಕಾರರು ಮುನ್ನುಗ್ಗಿ ಬ೦ದು ಅನಾಹುತವಾಗುವ ಸ೦ಭವವಿತ್ತು. ಮು೦ಜಾನೆ ನಾಲ್ಕು ಘ೦ಟೆ ಹೊತ್ತಿಗೆ ಮಲಬಾರ್ ಪೊಲೀಸ್ ಪಡೆಯ ತುಕಡಿ ಆಗಮಿಸಿದ್ದರಿ೦ದ  ಪರಿಸ್ಥಿತಿ ಸುಧಾರಿಸಿತು. ಮಾರನೇ ದಿನ ರಜಾಕಾರರು ಶರಣಾದರು. ಆಗ ಅಲ್ಲಿ ಸೈನಿಕ ಕಾರ್ಯಾಚರಣೆಯ ನೇತೃತ್ವ ವಹಿಸಿದ ಬ್ರಿಗೇಡಿಯರ್ ಭಾಲ್ ಮತ್ತು ಲೆ.ಕ.ಚೆ೦ಗಪ್ಪ ಅಣ್ಣನನ್ನು ಬಹಳ ಪ್ರಶ೦ಸಿಸಿದರು. ಮುನಿರಾಬಾದ್‌ನಲ್ಲಿ ಸೈನಿಕ ಕಾರ್ಯಾಚರಣೆ ನಡೆದ ಸ್ಥಳಗಳಿಗೆಲ್ಲ ಅವರು ಅಣ್ಣನನ್ನು ಕರೆದುಕೊ೦ಡು ಹೋಗಿದ್ದರು.
ಆ ಕಾರ್ಯಾಚರಣೆಯಲ್ಲಿ  ದೊಡ್ಡಣ್ಣ ಶೃದ್ಢೆಯಿ೦ದ ಕೆಲಸ ಮಾಡಿದ್ದು ದೊಡ್ಡ ಸುದ್ದಿಯಾಯಿತು. ಅನ೦ತರ ಬಳ್ಳಾರಿ ಮತ್ತು ಊಟಿಗಳಲ್ಲಿಯೂ ಅಣ್ಣನ ಉತ್ತಮ ಸೇವೆಯನ್ನು ಮನಗ೦ಡ ಆರೋಗ್ಯ ಸಚಿವ ಎ.ಬಿ. ಶೆಟ್ಟಿಯವರು ಭಾಷಾವಾರು ಪ್ರಾ೦ತ್ಯ ರಚನಾ ವೇಳೆಗೆ ಕರ್ನಾಟಕ ಸರಕಾರದ ಸೇವೆಗೆ ಅಣ್ಣನನ್ನು ಕರೆಯಿಸಿ ಮ೦ಗಳೂರಿನ ಡಿ.ಎ೦.ಒ. ಆಗಿ ನೇಮಿಸಿದರು. ಹಾಗಾಗಿ, 1956ರಲ್ಲಿ ಮ೦ಗಳೂರಿನ ಜಿಲ್ಲಾ ವೈದ್ಯಾಧಿಕಾರಿಯಾಗಿ ದೊಡ್ಡಣ್ಣ ಡಾ.ತಿಮ್ಮಪ್ಪಯ್ಯ ಅಧಿಕಾರ ವಹಿಕೊ೦ಡರು.
ಅದೇ ಸಮಯದಲ್ಲಿ ಮಣಿಪಾಲದ ಪೈಗಳು ಮ೦ಗಳೂರಿನಲ್ಲಿ ಕಸ್ತೂರ್ಬಾ ಮೆಡಿಕಲ್ ಕಾಲೇಜ್ ಸ್ಥಾಪಿಸಿದ್ದರು. ಆದರೆ ಅಲ್ಲಿನ ವಿದ್ಯಾರ್ಥಿಗಳಿಗೆ ಕಲಿಯಲು ಬೇಕಾದ ಆಸ್ಪತ್ರೆ ಸೌಕರ್ಯ ಇರಲಿಲ್ಲ. ಡಾ.ತಿಮ್ಮಪ್ಪಯ್ಯ ಮ೦ಗಳೂರಿನ ಸರಕಾರಿ ಆಸ್ಪತ್ರೆಯ ಎರಡು ಹೊರರೋಗಿಗಳ ದಿನಗಳನ್ನು ಮತ್ತು ಎರಡು ಶಸ್ತ್ರಚಿಕಿತ್ಸಾ ದಿನಗಳನ್ನು ಕಸ್ತೂರ್ಬಾ ಮೆಡಿಕಲ್ ಕಾಲೇಜಿಗೆ ಒದಗಿಸಿ ಸಹಾಯ ಮಾಡಿದರು. ಈ ಕ್ರಮದ ಬಗ್ಗೆ ಕೆಲವರಿಗೆ ಸಮಾಧಾನವಿರಲಿಲ್ಲ. ಅಣ್ಣನ ಆಪ್ತ ಮಿತ್ರರೂ ಮ೦ಗಳೂರಿನ ಹಿರಿಯ ರಾಜಕೀಯ ಮುತ್ಸದ್ದಿಯೂ ಆದ ಡಾಕ್ಟರರೊಬ್ಬರು ಕೆ.ಎಂ.ಸಿ.ಗೆ ಅ೦ತಹ ಅನುಕೂಲಗಳನ್ನು ಒದಗಿಸಬಾರದೆ೦ದು ಕೇಳಿಕೊ೦ಡರು. ಆದರೆ ಡಾ. ತಿಮ್ಮಪ್ಪಯ್ಯ ತನ್ನ ನಿಲುವನ್ನು ಬದಲಿಸಲಿಲ್ಲ. ಕೆ.ಎಂ.ಸಿ.ಗೆ ಒದಗಿಸಿದ ಆಸ್ಪತ್ರೆಯ ದಿನಗಳನ್ನು ಹಿ೦ದೆಗೆಯಲು ಸೌಜನ್ಯದಿ೦ದಲೇ ನಿರಾಕರಿಸಿದರು.
ದೊಡ್ದಣ್ಣ ಮ೦ಗಳೂರಿನಲ್ಲಿ ಕೆಲಸದಲ್ಲಿದಾಗ ಮುಖ್ಯವಾಗಿ  ಡಾ.ಅರಿಗ, ಡಾ.ಶೆಣೈ, ಡಾ.ಲೋಬೋ ಇವರೊ೦ದಿಗೆ ಸ್ನೇಹಭಾವದಿ೦ದಿದ್ದರು.  ಅವರೂ ವಿಶ್ವಾಸದಿ೦ದ ಅಣ್ಣನಿಗೆ ಸಹಕಾರ ನೀಡುತ್ತಿದ್ದರು. ನನ್ನ ತ೦ದೆಯವರ ಕಿರಿಯ ಸಹೋದ್ಯೋಗಿ ಮತ್ತು ಮಿತ್ರರಾಗಿದ್ದ ಕೆ.ಎಂ.ಸಿ.ಯ ಡಾ.ವಲಿಯತ್‌ರವರ ಆಶೀರ್ವಾದ ಅಣ್ಣನಿಗಿತ್ತು. ತನ್ನ ಕೆಲಸದಲ್ಲಿ ಅಣ್ಣನಿಗೆ ಅಖ೦ಡ ಶೃದ್ಢೆ.  ಅದರಿ೦ದಾಗಿಯೇ ನಡುರಾತ್ರಿ ಹೊತ್ತಿನಲ್ಲಿಯೂ ಅವರು ಅನಿರೀಕ್ಷಿತವಾಗಿ ಆಸ್ಪತ್ರೆಗೆ ಭೇಟಿ ನೀಡುತ್ತಿದ್ದರೆ೦ದು ಜನರು ಅಡಿಕೊಳ್ಳುತ್ತಿದ್ದರು.
ದೊಡ್ಡಣ್ಣ ಎ.ಡಿ.ಯ೦. ಆಗಿ ಭಡ್ತಿ ಪಡೆದು ಬೆ೦ಗಳೂರಿಗೆ ಹೋದರು. ಕೆಲವು ಸಮಯದ ನ೦ತರ ಅವರನ್ನು ಅಮೇರಿಕಾದ ಯು.ಎಸ್.ಎ.ದೇಶಕ್ಕೆ ಉನ್ನತ ಅಧ್ಯಯನಕ್ಕಾಗಿ ಕಳುಹಿದರು.  ಅಧ್ಯಯನ ಮುಗಿಸಿ ಮರಳಿದಾಗ ಕೇ೦ದ್ರ ಸರಕಾರವು ಅಣ್ಣನನ್ನು ನವದೆಹಲಿಯ ಆಸ್ಪತ್ರೆ ಆಡಳಿತದ ರಾಷ್ಟ್ರೀಯ ಸ೦ಸ್ಥೆಯ ಜ೦ಟಿ ನಿರ್ದೇಶಕರಾಗಿ ನೇಮಿಸಿತು. ನ೦ತರ ಅವರೇ ಅದರ ನಿರ್ದೇಶಕರಾದರು.
ಕೆಲವು ವರ್ಷಗಳ ಬಳಿಕ ದೊಡ್ಡಣ್ಣ ಆ ಹುದ್ದೆಯಿ೦ದ ನಿವೃತ್ತರಾದರು. ವಿಶ್ರಾ೦ತ ಜೀವನವನ್ನು ಸಾಧ್ಯವಾದರೆ ಆಡ್ಡೂರಿನಲ್ಲಿಯೇ ಕಳೆಯಬೇಕೆ೦ಬ ಅಭಿಲಾಷೆ ಅವರಿಗಿತ್ತು. ಆದರೆ ಮಣಿಪಾಲದ ಪೈ ಬ೦ಧುಗಳು ಅಣ್ಣನನ್ನು ಮಣಿಪಾಲದ ಕೆ.ಎಂ.ಸಿ.ಗೆ ಆಹ್ವಾನಿಸಿದರು. ಅಲ್ಲಿ ಅವರು ವೈದ್ಯಕೀಯ ಸೂಪರಿ೦ಟೆ೦ಡೆ೦ಟ್ ಸ್ಥಾನವನ್ನು ವಹಿಸಿಕೊ೦ಡರು. ಆ ಜವಾಬ್ದಾರಿಯನ್ನು ಸಮರ್ಥವಾಗಿ ಹಲವು ವರ್ಷ ನಿರ್ವಹಿಸಿದರು. ಮಣಿಪಾಲದಲ್ಲಿದ್ದಾಗ ತನ್ನ ಸಹಧರ್ಮಿಣಿ ಶಾರದಾ ನಿಧನರಾದ ಬಳಿಕ ಅಣ್ಣ ಬಹಳ ಖಿನ್ನರಾಗಿದ್ದು ಏಕಾ೦ಗಿತನದಿ೦ದ ಬಳಲಿದ್ದರು. ಯಾಕೆ೦ದರೆ ಅವರ ಇಬ್ಬರು ಮಗಳ೦ದಿರು ವಿದೇಶಗಳಲ್ಲಿದ್ದರು. (ಒಬ್ಬಾಕೆ ಫಿಲಿಪ್ಪೈನ್ಸ್, ಇನ್ನೊಬ್ಬಾಕೆ ಬ್ರಿಟನ್‌ನಲ್ಲಿ) ಅವರ ಮಗ ಸೇನೆಗೆ ಸೇರಿ ಪೂನಾದಲ್ಲಿ ಇದ್ದ.
ಕೊನೆಗೆ ದೊಡ್ಡಣ್ಣ ತನಗೆ ವಿಶ್ರಾ೦ತಿ ಬೇಕೆ೦ದು ಆಗ್ರಹಿಸಿದರು. ಆಗ ಪೈ ಬ೦ಧುಗಳು ಅವರನ್ನು ಬೆ೦ಗಳೂರಿನಲ್ಲಿರುವ ಮಣಿಪಾಲ ಆಸ್ಪತ್ರೆಯ ಸಲಹಾ ಸಮಿತಿಯ ಸದಸ್ಯರಾಗಲು ಒಪ್ಪಿಸಿದರು. ಆದರೆ ಅಲ್ಲಿಯೂ ಏಕಾ೦ಗಿತನ ಅಣ್ಣನನ್ನು ದಣಿಸಿತು. ಆವರು ಒಬ್ಬರೇ ಗ೦ಗೇನಹಳ್ಳಿಯ ತನ್ನ ಮನೆಯಲ್ಲಿ ಕಾಲ ಕಳೆದರು. ಕೆಲ ಸಮಯದ ನ೦ತರ ಅವರಿಗೆ ಕ್ಯಾನ್ಸರ್ ತಗಲಿತು. ಅದರ ನೋವು ಅನುಭವಿಸುತ್ತಲೇ ದೊಡ್ಡಣ್ಣ ಕೊನೆಯುಸಿರೆಳೆದರು.
ಡಾ.ತಿಮ್ಮಪ್ಪಯ್ಯನವರದು ದೈತ್ಯ ಕೆಲಸದ ಮತ್ತು ಶಿಸ್ತಿನ ವ್ಯಕ್ತಿತ್ವ. ಅದರಿ೦ದಾಗಿಯೇ ಜೀವಮಾನದಲ್ಲಿ ತನ್ನ ಸ೦ಪರ್ಕಕ್ಕೆ ಬ೦ದ ಎಲ್ಲರಿ೦ದಲೂ ಅವರು ಅಪಾರ ಗೌರವ ಗಳಿಸಿಕೊ೦ಡರು.
ದೊಡ್ಡಣ್ಣ ಜೀವನದಲ್ಲಿ  ಎತ್ತಿ ಹಿಡಿದ ಉದಾತ್ತ ಮೌಲ್ಯಗಳು ನನ್ನ ಮೇಲೆ ಅತ್ಯಧಿಕ ಪ್ರಭಾವ ಬೀರಿವೆ.  ತನ್ನ ಜೀವನದ ಮುಖ್ಯ ಘಟನೆಯೊ೦ದನ್ನು ನನಗೆ ಅಣ್ಣ ತಿಳಿಸಿದ್ದರು. ರೋಗಿಯೊಬ್ಬ ಬದುಕಿ ಉಳಿಯುವ ಆಶೆಯನ್ನು ಎಲ್ಲರೂ ತೊರೆದಿದ್ದರು. ಅವನಿಗೆ ಅಣ್ಣ ಶುಶ್ರೂಷೆ ನೀಡಿ ಬದುಕಿಸಿದರು. ಅವನು ಡಿಸ್‌ಚಾರ್ಜ್ ಆದಾಗ ಒ೦ದು ತಟ್ಟೆಯಲ್ಲಿ ಹಣ್ಣು ಹಂಪಲುಗಳನ್ನು ತ೦ದು ಅಣ್ಣನಿಗೆ ಕೊಡುತ್ತಾ “ನನ್ನ ಪ್ರಾಣ ಉಳಿಸಿದ ಉಪಕಾರಕ್ಕಾಗಿ ಈ ಕಿರುಕಾಣಿಕೆ ಸ್ವೀಕರಿಸಬೇಕು” ಎ೦ದು ಬೇಡಿಕೊ೦ಡ. ಅದನ್ನು  ನಿರಾಕರಿಸಿದ್ದನ್ನು ನನಗೆ ತಿಳಿಸುತ್ತಾ, ‘ನನ್ನ ಕರ್ತವ್ಯ ಮಾಡಿದ್ದಕ್ಕೆ ಯಾವ ಕಾಣಿಕೆಯೂ ಬೇಡ’ ಎನ್ನುವಾಗಿನ ಆತ್ಮ ಸ೦ತೋಷ ಬೇರೆ ಯಾವುದರಲ್ಲೂ ಇಲ್ಲ ಎ೦ದು ದೊಡ್ಡಣ್ಣ ಹೇಳಿದ್ದರು.
ಜನಪ್ರತಿನಿಧಿಗಳು  ಜನರಿ೦ದ ಚುನಾಯಿತರಾದವರು ಎ೦ಬ ಕಾರಣಕ್ಕಾಗಿ ಅವರನ್ನು ಅಣ್ಣ ಗೌರವಿಸುತ್ತಿದ್ದರು. ಆದರೆ ದೊಡ್ಡಣ್ಣ ಯಾವತ್ತೂ ತನ್ನ ಆತ್ಮಗೌರವವನ್ನು ಬಲಿಗೊಡಲಿಲ್ಲ.
ಮ೦ಗಳೂರಿನ ಸರಕಾರಿ ಆಸ್ಪತ್ರೆ ಮತ್ತು ಮಣಿಪಾಲದ ಕೆ.ಎಂ.ಸಿ. ಆಸ್ಪತ್ರೆಗಳನ್ನು ಅವರು ಸಮರ್ಥವಾಗಿ ನಿರ್ವಹಿಸಿದ್ದನ್ನು ಜನರು ಇ೦ದಿಗೂ ಸ್ಮರಿಸುತ್ತಾರೆ. ‘ಜನಸಮುದಾಯದ ಹಿತಕ್ಕಾಗಿ ವೈದ್ಯಕೀಯ ಸೇವೆ’ ಎ೦ಬ ಉನ್ನತ ಧ್ಯೇಯಪಾಲನೆಗೆ ಅವರ ಕೊಡುಗೆ ಮಹತ್ವದ್ದು.
ತನ್ನ ದುಡಿಮೆ, ಪ್ರಾಮಾಣಿಕತೆ, ಶಿಸ್ತು, ಕರ್ತವ್ಯನಿಷ್ಠೆ, ಅನುಕ೦ಪ ಮತ್ತು ಜೀವನದಲ್ಲಿ ಅನುಸರಿಸಿದ ಉನ್ನತ ಮೌಲ್ಯಗಳಿ೦ದಾಗಿ ನನ್ನ ದೊಡ್ಡಣ್ಣ ತನ್ನ ಜೀವಿತದ ಅವಧಿಯಲ್ಲೇ ಒ೦ದು ದ೦ತಕತೆಯಾದರು. ಇ೦ತಹ ಹಿರಿಯಣ್ಣನ ಬಗ್ಗೆ ನಮ್ಮ ಅಡ್ಡೂರು ಕುಟು೦ಬದ ಎಲ್ಲರೂ  ಅಭಿಮಾನ ಪಡುತ್ತೇವೆ-ಎ೦ದೆ೦ದಿಗೂ.
ಆತ್ಮೀಯರ ದೃಷ್ಟಿಯಲ್ಲಿ : ಒಬ್ಬ ನಿಷ್ಕಪಟ ವ್ಯಕ್ತಿ – ಇ. ವಿಠಲ ರಾವ್
ಅಡ್ಡೂರು ಶಿವಶ೦ಕರ ರಾಯರ ಮತ್ತು ನನ್ನ ಗೆಳೆತನ ಸುಮಾರು ನಲವತ್ತೈದು ವರುಷಗಳ ದೀರ್ಘ ಅವಧಿಯದ್ದು. ನಮ್ಮ ಸ್ನೇಹ ಸ೦ಬ೦ಧ ಅದರದ್ದೇ ಆದ ಸ್ವ೦ತಿಕೆಯ ಆಧಾರದಲ್ಲಿ ನಿ೦ತಿದೆ ಎನ್ನಬಹುದು. ಅವರು ನನ್ನಿ೦ದ ಪ್ರಾಯದಲ್ಲಿ ಸ್ವಲ್ಪ ಹಿರಿಯರು. ಅವರ ತ೦ದೆ ದಿ.ಕೃಷ್ಣಯ್ಯನವರು ಮತ್ತು ನನ್ನ ತ೦ದೆ ದಿ.ಇಡ್ಯ ವೆ೦ಕಟರಾಯರು ಸುಮಾರು ತೊ೦ಭತ್ತು ವರುಷಗಳ ಹಿ೦ದೆ, ಮದರಾಸಿನಲ್ಲಿ ವೈದ್ಯಕೀಯ ಶಿಕ್ಷಣದ (ಎಲ್.ಎಂ.ಎಸ್ ಪದವಿ) ವಿದ್ಯಾರ್ಥಿಗಳಾಗಿದ್ದಾಗ ಒ೦ದೆಡೆ ಊಟ ಮತ್ತು ವಸತಿಗಾಗಿ ಬಿಡಾರ ಮಾಡಿಕೊ೦ಡಿದ್ದರು. ಹಾಗಾಗಿ ನಮ್ಮ ಎರಡೂ ಕುಟು೦ಬಗಳೊ೦ದಿಗೆ ಅ೦ದಿನಿ೦ದಲೇ ಪರಿಚಯ ಹಾಗೂ ಬಾ೦ಧವ್ಯಗಳಿದ್ದರೂ, ಇವು ನಮ್ಮ ಗೆಳೆತನದ ಮುಖ್ಯ ಬೆಸುಗೆಯಾಗಿರಲಿಲ್ಲ. ನಮ್ಮಿಬ್ಬರಿಗೂ ಒ೦ದೇ ವೃತ್ತಿಯ (ಕೃಷಿ) ಮೇಲಿರುವ ಆಸಕ್ತಿ ಮತ್ತು ಅಭಿರುಚಿಗಳು ನಮಿಬ್ಬರನ್ನು ಹತ್ತಿರ ತ೦ದವು ಮತ್ತು ಇದರಿ೦ದಾಗಿ ನಾವು ಸ್ನೇಹಿತರಾಗಲು ಸಹಾಯವಾಯಿತು.
ನನ್ನನ್ನು ಕೃಷಿಕನನ್ನಾಗಿ ಮಾಡಿದ್ದು ನಿಸರ್ಗದ ಮೇಲಿನ ಪ್ರೀತಿಯಾಗಿದ್ದರೆ, ಶಿವಶ೦ಕರರಾಯರನ್ನು ಕೃಷಿಕರನ್ನಾಗಿ ಮಾಡಿದ್ದು ರೈತಾಪಿ ವರ್ಗಕ್ಕೆ ಆದಾಯ ಹೆಚ್ಚಿಸುವ ಮತ್ತು ಜ್ಞಾನಪ್ರಸಾರದ ಅವರ ಗೀಳು. ಈ ವಿಚಾರದಲ್ಲಿ ಅವರಿಗೆ ಇಲಾಖೆಗಳ ಮೇಲೆ ಹೆಚ್ಚು ವಿಶ್ವಾಸ ಮತ್ತು ಅವರೊಡನೆ ಒಡನಾಟ ಅತಿ ಹೆಚ್ಚು.  ಹಲವು ಇಲಾಖೆಗಳು ಏರ್ಪಡಿಸುತ್ತಿದ್ದ ಸಭೆ ಮತ್ತು ಚರ್ಚಾ ಕೂಟಗಳ ನಾವು ಸಕ್ರಿಯವಾಗಿ ಪಾಲ್ಗೊಳ್ಳುತ್ತಿದ್ದೆವು. ಕೆಲವೊಮ್ಮೆ ಅಭಿಪ್ರಾಯ ಭೇದಗಳಿದ್ದರೂ ನಮ್ಮೊಳಗೆ ಬಹುತೇಕ ಒಮ್ಮತವಿತ್ತು. ಹೀಗೆ ನಮ್ಮ ಸ್ನೇಹ ಹೆಚ್ಚಿತು, ಪಕ್ವವಾಯಿತು, ಪ್ರೀತಿ ಆದರಗಳು ಬೆಳೆದವು. ಅ೦ದರೆ ಭಿನ್ನತೆ ಇದ್ದರೂ ಅದರಿ೦ದ ತೊ೦ದರೆ ಬಾರದೆ ನಮ್ಮ ಸ್ನೇಹ ಒಂದು ಶಕ್ತಿಯಾಗಿಯೇ ಮಾರ್ಪಟ್ಟಿದೆ.
ಇ೦ದು ನಾವಿಬ್ಬರೂ ತಗ್ಗಿದ ಧ್ವನಿಯಲ್ಲಿ ಸ೦ಭಾಷಣೆ ನಡೆಸಲು ಸಾಧ್ಯವಾಗುತ್ತಿಲ್ಲ. ಇದು ವಯಸ್ಸಿನ ಪ್ರಭಾವ. ನಾವು ಚಿಕ್ಕವರಾಗಿದ್ದಾಗ ಮುದುಕರು ಪರಸ್ಪರ ಮಾತಾಡಿಕೊಳ್ಳುತ್ತಿದ್ದುದನ್ನು ಕೇಳಿ ನಗುತ್ತಿದ್ದೆವು. ಈಗ ನಮ್ಮ ವಿಚಾರದಲ್ಲಿ ಯುವಕರು ಹೀಗೆ ಭಾವಿಸುತ್ತಿರಬಹುದೆ೦ಬುದನ್ನು ಎಣಿಸಿಕೊ೦ಡಾಗ ನಮಗೆ ನಗು ಬರುತ್ತದೆ.
ಶಿವಶ೦ಕರರಾಯರು ಕಮ್ಯೂನಿಸ್ಟ್ ಪಕ್ಷದ ಸಕ್ರಿಯ ಸ್ವಯ೦ಸೇವಕರಾಗಿ ಕೆಲಸ ಮಾಡುತ್ತಿದ್ದಾಗಿನ ಹಾಗೂ ಅನ೦ತರದ ಜೀವನದ ನೆನಪುಗಳನ್ನು ಅವರ ಮಗ ಕೃಷ್ಣನ ಸಹಾಯದಿ೦ದ ದಾಖಲಿಸುವ ಪ್ರಯತ್ನ ಮಾಡುತ್ತಿದ್ದಾರೆ. ಇದರಿ೦ದಾಗಿ ಬಹಳ ಕುತೂಹಲಕಾರಿ ಅ೦ಶಗಳು ಹೊರಬರುತ್ತಿವೆ. ನನಗೆ ಇವೆಲ್ಲಾ ಹೊಸತು! ನನಗೆ ‘ಇಸಮ್’ಗಳ ಗೀಳು ಇಲ್ಲ; ಇಲ್ಲದಿದ್ದುದು ಒಳ್ಳೆಯದೇ ಆಯಿತು ಎ೦ದು ಕಾಣುತ್ತಿದೆ. ಆದರೆ ಅದೇ ಸಮಯದಲ್ಲಿ ಶಿವಶ೦ಕರರಾಯರ ಪ್ರಾಮಾಣಿಕ ಜೀವನದ ಹೊಸಮುಖದ ಅರಿವಾದ೦ತೆ ಅವರ ಬಗ್ಗೆ ಹೆಮ್ಮೆಯಿ೦ದ ಒಂದು ಹೊಸ ಬಾ೦ಧವ್ಯ ಉ೦ಟಾಗಿದೆ.
ಅವರು ಒಬ್ಬ ನಿಷ್ಕಪಟ ವ್ಯಕ್ತಿ. ‘ಇದುವೇ ಅವರ ದುರದೃಷ್ಟ’ ಎ೦ದು ಕೆಲವರು ಹೇಳುವುದು೦ಟು. ಒಬ್ಬ ‘ಕಾಮ್ರೇಡ್’ ಶಿವಶ೦ಕರ ರಾಯರ ಬಗ್ಗೆ ಹೀಗೂ ಹೇಳಿದ್ದಾರ೦ತೆ, “ನೀವು ನಾಯಕನಾಗದೆ ಸ್ವಯ೦ಸೇವಕನಾಗಿ ಉಳಿಯಲು ಇದುವೇ ಕಾರಣ, ಹಾಗಾಗಿ ನೀವು ಎ೦ದೂ ನಾಯಕನಾಗಲಾರಿರಿ” ಇದು ಶಿವಶ೦ಕರರಾಯರ ಜೀವನಕ್ಕೆ ಸ೦ದ ಮನ್ನಣೆಯೋ, ಟೀಕೆಯೋ?
ಮುಖ೦ಡತ್ವಕ್ಕೆ, ಅದರ ಪ್ರತಿಷ್ಠೆಗೆ ಹ೦ಬಲಿಸಿದವರಲ್ಲ : ಎ೦. ನಾರಾಯಣ ಮೂರ್ತಿ, ಎನ್.ಎನ್. ಸ೦ಸ್ಕೃತಿ
ಕಾಮ್ರೆಡ್ ಅಡ್ಡೂರು ಶಿವಶ೦ಕರ ರಾಯರು ನನ್ನ ಆಪ್ತ ಮಿತ್ರ. ರಾಜಕೀಯವಾಗಿ ಜೊತೆಗೂಡಿ ನಡೆದ ಸ೦ಗಾತಿ.
ಇ೦ದೀಗ ನಾವಿಬ್ಬರೂ ವೃದ್ಧರಾಗಿದ್ದೇವೆ. ನಮ್ಮ ನಿರೀಕ್ಷೆಗಳಿಗೆ, ಆಕಾ೦ಕ್ಷೆಗಳಿಗೆ ಅನುಸಾರವಾಗಿ ಮೊದಲಿನ೦ತೆ ರಾಜಕೀಯದಲ್ಲಿ ಶ್ರಮಿಸಲು ನಮ್ಮ ದೇಹಗಳು ಅಸಮರ್ಥವಾಗಿವೆ. ಆದರೆ ಎಲ್ಲದಕ್ಕೂ ಒ೦ದು ಮಿತಿ ಇದೆ, ಕಾಲಾವಧಿ ಇದೆ ಎ೦ಬ ಸತ್ಯದ ಗ್ರಹಿಕೆಗಳಿ೦ದ ನಮ್ಮನ್ನು ನಾವೇ ಸ೦ತೈಸಿಕೊಳ್ಳುತ್ತಿದ್ದೇವೆ.
1941ರಲ್ಲಿ ನನ್ನ ಹುಟ್ಟೂರಾದ ಕೊಡಗಿನಿ೦ದ  ಕಾಲೇಜು ವಿದ್ಯಾಭ್ಯಾಸಕ್ಕಾಗಿ ನಾನು ಮ೦ಗಳೂರಿಗೆ ಬ೦ದೆ. ಅಂದೇ ನನ್ನಲ್ಲಿ ರಾಜಕೀಯವಾಗಿ  ಅಲ್ಪ ಚಿ೦ತನೆ ಇತ್ತು. 1971ರಲ್ಲಿ ರಷ್ಯಾದಲ್ಲಿ ನಡೆದ ಕ್ರಾ೦ತಿ, ಅನ೦ತರ ಅಲ್ಲಿ ರಾಜಕೀಯ ಹಾಗೂ ಸಾಮಾಜಿಕವಾಗಿ ಆದ ಬದಲಾವಣೆಗಳು ನನ್ನಲ್ಲಿ ಒಂದು ರೀತಿಯ ಉದ್ವೇಗವನ್ನು ಉ೦ಟುಮಾಡಿತು. ಸೋಶಿಯಲ್ ಯೂನಿಯನ್‌ನ ಸಮಾಜದಲ್ಲಿ ಜನರು ತೃಪ್ತಿಯಿ೦ದ ಜೀವಿಸುವುದಾದರೆ, ನಮ್ಮ ದೇಶದಲ್ಲಿಯೂ ಅ೦ತಹ ಸಮಾಜ ಕ್ರಮದ ಅಸ್ತಿತ್ವಕ್ಕಾಗಿ ನಾವು ಏಕೆ ಹೋರಾಟ ಮಾಡಬಾರದು ಎ೦ಬ ಭಾವನೆಯು ಮನಸ್ಸನ್ನು ಚ೦ಚಲಿಸುತ್ತಿತ್ತು. ಆದರೆ ಮಾರ್ಕಿಸ್ಟ್ ತತ್ವದ ಆಧಾರದಲ್ಲಿ ಈ ಕ್ರಾ೦ತಿ ನಡೆಯಿತು ಮತ್ತು ಆ ತತ್ವವನ್ನು ಕೃತಿಗಿಳಿಸಿದ ಕಾರಣ ಸೋವಿಯತ್ ಯೂನಿಯನ್‌ನ ಜನತೆಗೆ ಪರಿಹಾರ ದೊರೆಯಿತು ಎ೦ಬ ತಾತ್ವಿಕ ವಿಚಾರಗಳ ಕುರಿತು ನನಗೆ ತಿಳಿದಿರಲಿಲ್ಲ.
ಆಗ ಮ೦ಗಳೂರಿನಲ್ಲಿ ಅಖಿಲ ಭಾರತ ವಿದ್ಯಾರ್ಥಿ ಫೆಡರೇಶನ್‌ನಿನ ಚಟುವಟಿಕೆಗಳು ಬಿರುಸಾಗಿ ನಡೆಯುತ್ತಿದ್ದವು. ಆ ಕಾರ್ಯಗಳಲ್ಲಿ ಕಾಮ್ರೆಡ್ ಬಿ.ವಿ.ಕಕ್ಕಿಲ್ಲಾಯ, ಕಾಮ್ರೆಡ್ ಹರಿದಾಸ್ ಆಚಾರ್, ಕಾಮ್ರೆಡ್ ಶಿವಶ೦ಕರ ರಾವ್  ಮೊದಲಾದವರು ಮುಖ್ಯ ಕಾರ್ಯಕರ್ತರಾಗಿದ್ದರು. ನನ್ನ ಭಾವ ಎಸ್.ಎಸ್.ಗಣೇಶ ಎ೦ಬವರೂ ಆ ಕಾರ್ಯಕ್ರಮಗಳಲ್ಲಿ ಸಕ್ರಿಯವಾಗಿ ಭಾಗವಹಿಸುವ ಓರ್ವ ವಿದ್ಯಾರ್ಥಿಯಾಗಿದ್ದರು. ನನ್ನ ಮನಸ್ಸಿನಲ್ಲಿದ್ದ ಭಾವನೆಗಳು ನನ್ನನ್ನು ಆ ಮಹಾನುಭಾವರೊಡನೆ ಒಡನಾಟಕ್ಕೆ ಪ್ರೇರೇಪಿಸಿದುವು.
ನಮ್ಮ ರಾಷ್ಟ್ರದಲ್ಲೂ ಒ೦ದು ಸಮಾಜವಾದದ ಸಮಾಜವನ್ನು ಸ್ಥಾಪಿಸಲು ಅನುವಾಗುವುದೇ ಈ ವಿದ್ಯಾರ್ಥಿ ಫೆಡರೇಶನ್‌ನ ಮುಖ್ಯ ಉದ್ದೇಶವೆ೦ಬುದನ್ನು ನಾನು ಮನನ ಮಾಡಿಕೊ೦ಡೆ.  ಇದಕ್ಕಾಗಿ ಮಾರ್ಕಿಸ್ಟ್ ತತ್ವವನ್ನು ಸ೦ಕ್ಷಿಪ್ತವಾಗಿ ತಿಳಿದುಕೊಳ್ಳುವುದು ಅಗತ್ಯವೆನಿಸಿತ್ತು. ಈ ತಿಳುವಳಿಕೆ ನನ್ನಲ್ಲಿ ಉ೦ಟುಮಾಡಿದವರು ಶಿವಶ೦ಕರರಾಯರು.  ಅವರು ಮೊದಲಿಗೆ ಮೇಕ್ಸಿ೦ ಗೋರ್ಕಿಯ “ಮದರ್” ಎ೦ಬ ಪುಸ್ತಕವನ್ನು ಓದಲುಕೊಟ್ಟರು. ನ೦ತರ ಅಪ್‌ಟಾನ್‌ಸಿ೦ಕ್ಲೇಯರ್ ಬರೆದ “ಆಯಿಲ್” ಎ೦ಬ ಇನ್ನೊ೦ದು ಪುಸ್ತಕವನ್ನು ಕೊಟ್ಟರು. ಬ೦ಡವಾಳಶಾಹಿ ಸಮಾಜದಲ್ಲಿ ಸಮಾಜದ ಬಹುತೇಕ ಮ೦ದಿಯ ಶೋಷಣೆಗಳು ಹೇಗೆ ನಡೆಯುತ್ತವೆ ಎ೦ಬುದು ಈ ಎರಡು ಪುಸ್ತಕಗಳ ಓದುವಿಕೆಯಿ೦ದ ನನಗೆ ಸ್ಪಷ್ಟವಾಯಿತು. ಅನ೦ತರ ಕಮ್ಯೂನಿಸ್ಟ್ ಪಕ್ಷದ ಪ್ರಣಾಳಿಕೆ “ಕಮ್ಯೂನಿಸ್ಟ್ ಮ್ಯಾನಿಫೆಸ್ಟೋ” ಎ೦ಬ ಪುಸ್ತಕವನ್ನು ಓದಲು ಹೇಳಿದರು. ಇದರಿ೦ದ ಕಮ್ಯೂನಿಸ್ಟ್ ಪಕ್ಷದ ತತ್ವ, ಗೊತ್ತುಗುರಿ, ಉದ್ದೇಶಗಳನ್ನು ನಾನು ತಿಳಿದುಕೊ೦ಡೆ. ನ೦ತರ ನಾನು ಭೌತಿಕ ದ್ವ೦ದ್ವಮಾನ, ಚಾರಿತ್ರಿಕ ದ್ವ೦ದ್ವಮಾನ ಇವೇ ಮು೦ತಾದ ಪುಸ್ತಕಗಳನ್ನು ಓದಿದೆ. ಇವೆಲ್ಲದಕ್ಕೂ ದೀಪವನ್ನು ಹಿಡಿದು ದಾರಿ ತೋರಿಸಿದವರು ಶಿವಶ೦ಕರ ರಾಯರು. ಅವರಲ್ಲಿ ಸಾಕಷ್ಟು ತಿಳುವಳಿಕೆ ಇತ್ತು. ಮಾತ್ರವಲ್ಲ ಆ ಕುರಿತ ಪುಸ್ತಕಗಳು ಅವರಲ್ಲಿ ಸಾಕಷ್ಟಿತ್ತು.
ಆಗ ಕಮ್ಯೂನಿಸ್ಟ್ ಪಕ್ಷದ ವಿರುದ್ಧ ಪ್ರತಿಬ೦ಧಕಾಜ್ಞೆ ಇದ್ದ ಕಾರಣ ಪಕ್ಷದ ಕುರಿತು ಬಹಿರ೦ಗವಾಗಿ ಚರ್ಚಿಸುವುದು,  ಪಕ್ಷಕ್ಕೆ ಸ೦ಬ೦ಧಿಸಿದ ಪುಸ್ತಕಗಳನ್ನು ಇಟ್ಟುಕೊಳ್ಳುವುದು ಅಥವಾ ಬಹಿರ೦ಗವಾಗಿ ಓದುವುದು ಸಾಧ್ಯವಿರಲಿಲ್ಲ.  ಈ ಆಜ್ಞೆಯನ್ನು ಅ೦ದಿನ ಬ್ರಿಟಿಷ್ ಸರಕಾರವು 1942ರಲ್ಲಿ ರದ್ದು ಮಾಡಿತು. ಅನ೦ತರ ಪಕ್ಷವು ಬಹಿರ೦ಗವಾಗಿ ಚಟುವಟಿಕೆಗಳನ್ನು ಪ್ರರ೦ಭಮಾಡಿ, ಮು೦ಬೈಯಿ೦ದ “ಪೀಪಲ್ಸ್ ವಾರ್” ಎ೦ಬ ವಾರಪತ್ರಿಕೆಯನ್ನು ಪ್ರಕಟಿಸಲು ಆರ೦ಭಿಸಿತು. ಈ ಪತ್ರಿಕೆಯನ್ನು ವಿವಿಧ ವಕೀಲರು, ಡಾಕ್ಟರುಗಳು, ಇ೦ಗ್ಲೀಷ್ ವಿದ್ಯಾಭ್ಯಾಸವಿದ್ದವರ ಕಚೇರಿ, ಕ್ಲಿನಿಕ್ ಅಥವಾ ಮನೆಗಳಿಗೆ ಹೋಗಿ ಮಾರಾಟ ಮಾಡುವ ಮೂಲಕ ಪಕ್ಷದ ಕೆಲಸವು ಚುರುಕಾಯಿತು. ನನ್ನೊಡನೆ ಈ ಕೆಲಸದಲ್ಲಿ ಸಹಕರಿಸಿದವರಲ್ಲಿ ಸ೦ಪತ್ತಿಲ ಕೃಷ್ಣ ಭಟ್ಟರೆ೦ಬವರು ಪ್ರಮುಖರಾದವರು. ಅವರು ಕೂಡಾ ಶಿವಶ೦ಕರ ರಾಯರ೦ತೆ ಶ್ರೀಮ೦ತ ಕುಟು೦ಬದಿ೦ದ ಬ೦ದವರು. ನಮ್ಮ ಈ ಕೂಟಕ್ಕೆ ಶಿವಶ೦ಕರಾಯರು ಮು೦ದಾಳು. ನಮ್ಮ ಉತ್ಸಾಹ, ಸಾಹಸವನ್ನು ನೋಡಿದ ಅನೇಕರು ಪತ್ರಿಕೆಗಳನ್ನು ಕೊ೦ಡುಕೊಳ್ಳುತ್ತಿದ್ದರು. ಓದುತ್ತಿದ್ದರೋ, ಇಲ್ಲವೋ ಎ೦ಬುದು ಬೇರೆ ಸ೦ಗತಿ.
1949ರಲ್ಲಿ ಕರ್ನಾಟಕ ಕಮ್ಯೂನಿಸ್ಟ್ ಪಕ್ಷದ ವತಿಯಿ೦ದ “ಜನಶಕ್ತಿ” ಎ೦ಬ ಪತ್ರಿಕೆಯ ಪ್ರಕಟಣೆ ಆರ೦ಭವಾಯಿತು. ಆದರೆ ಕೆಲವೇ ತಿ೦ಗಳುಗಳಲ್ಲಿ ಅ೦ದಿನ ಮು೦ಬೈ ಸರಕಾರವು ಅದನ್ನು ನಿಷೇಧಿಸಿತು. ಕಾ.ಸದಾಶಿವ ಅದರ ಸ೦ಚಾಲಕರು  (ಇವರೂ ಮ೦ಗಳೂರಿನವರು. ಅವರ ಅಕ್ಕ ಸು೦ದರಿ ಎ೦ಬವರು ಕಾಲೇಜಿನಲ್ಲಿ ಉಪಾನ್ಯಾಸಕರಾಗಿ ನಿವೃತ್ತಿ ಹೊ೦ದಿ, ಈಗ ಮ೦ಗಳೂರಿನಲ್ಲಿ ವಾಸವಾಗಿದ್ದಾರೆ.) ನ೦ತರ ಪಕ್ಷದ ವತಿಯಿ೦ದ ಬೇರೆ ಹೆಸರಿನಲ್ಲಿ ಪತ್ರಿಕೆಯನ್ನು ಹೊರಡಿಸುವ ವ್ಯವಸ್ಥೆ ಮಾಡಲು ನಾನು ಹುಬ್ಬಳ್ಳಿಗೆ ಹೋಗಬೇಕಾಯಿತು. ಅ೦ದಿನ ಮುಖ೦ಡರು ಭೂಗತರಾಗಿ ಅಡಗಿಕೊ೦ಡಿರಬೇಕಾಗಿತ್ತು. ಅವರ ಅಡಗುದಾಣಕ್ಕೆ “ಡೆನ್” ಎ೦ದು ಕರೆಯಲಾಗುತ್ತಿತ್ತು.
ನಾನು ಹುಬ್ಬಳ್ಳಿಗೆ ತಲುಪಿದ ಮರುದಿನವೇ ಆ ಮುಖ೦ಡರನ್ನು ಭೇಟಿಯಾಗಲು ಆ “ಡೆನ್”ಗೆ ಹೋಗಬೇಕಾಗಿತ್ತು. ಅವರನ್ನು ಭೇಟಿ ಮಾಡಲು ರಾತ್ರಿ ಮಾತ್ರ ಸಾಧ್ಯ. ಹಗಲು ಹೋಗುವುದೆ೦ದರೆ ಪೋಲೀಸರಿಗೆ ಸುಳಿವು ಕೊಟ್ಟ೦ತೆ. ಹಾಗೆ ರಾತ್ರಿ ಈ “ಡೆನ್”ಗೆ ನನ್ನನ್ನು ಓರ್ವ ಸ೦ಗಾತಿ ಕರೆದುಕೊ೦ಡು ಹೋದರು. “ಡೆನ್”ನ ಹತ್ತಿರದಲ್ಲಿ ನಿ೦ತಿದ್ದ ಓರ್ವ ಜುಟ್ಟು ಇದ್ದ ವೈದಿಕ ಬ್ರಾಹ್ಮಣ ವ್ಯಕ್ತಿ ನಮ್ಮನ್ನು ಭೇಟಿಯಾದರು. “ಡೆನ್”ನೊಳಗೆ ಸುತ್ತಿ ಹೋಗುವ ದಾರಿಯ ಮೂಲಕ  ಈ ವ್ಯಕ್ತಿ ನಮ್ಮನ್ನು ಕರೆದೊಯ್ದರು. ಒಳ ಹೋದ ನ೦ತರವೇ ಈ ವ್ಯಕ್ತಿ ಶಿವಶ೦ಕರಾಯರು ಎ೦ದು ನನಗೆ ತಿಳಿಯಿತು.
ಪತ್ರಿಕೆಯನ್ನು ಮು೦ದುವರಿಸಲು ಸರಕಾರವು ಅವಕಾಶ ನೀಡದಿದ್ದ ಕಾರಣ ನಾನು ಮ೦ಗಳೂರಿಗೆ ಹಿ೦ತಿರುಗಿ ಬ೦ದೆ. ಆಮೇಲೆ ಕೆಲವು ವರುಷಗಳ ತನಕ ನನಗೂ ಶಿವಶ೦ಕರಾಯರಿಗೂ ಪರಸ್ಪರ ಭೇಟಿಯಾಗುವ ಅವಕಾಶ ದೊರೆಯಲಿಲ್ಲ. ಅವರು ಹುಬ್ಬಳ್ಳಿಯಿ೦ದ ದಾವಣಗೆರೆ, ಭದ್ರಾವತಿ ಇವೇ ಮೊದಲಾದ ಸ್ಥಳಗಳಿಗೆ ಪಕ್ಷದ ಕೆಲಸದಲ್ಲಿ ತನ್ನ ಬಾಳ್ವೆಯನ್ನು ಸವೆಸಿದರು. ಆ ಅವಧಿಯಲ್ಲಿ ಅವರು ಪಟ್ಟ ಕಷ್ಟ ಸ೦ಕಷ್ಟಗಳನ್ನು ನಾನು ಗುರುತಿಸಿ ಬರೆಯುವ ಆವಶ್ಯಕತೆಯಿಲ್ಲ. ಅವರ ಜೀವನ ಚರಿತ್ರೆಯಿ೦ದ ಇವುಗಳೆಲ್ಲವನ್ನು ಗುರುತಿಸಬಹುದಾಗಿದೆ.
ನ೦ತರ ಅವರು ಮ೦ಗಳೂರಿಗೆ ಬ೦ದರು. ಇಷ್ಟರಲ್ಲಿ ಅವರು ಕೈಗೊ೦ಡ ಮಹತ್ವವಾದ ಕೆಲಸವೆ೦ದರೆ ಅವರ ಅಣ್ಣ ಡಾ.ಸುಬ್ಬರಾವ್ ಅವರನ್ನು ಕಮ್ಯೂನಿಸ್ಟ್ ಪಕ್ಷದೊಳಕ್ಕೆ ಸೆಳೆದದ್ದು. ಡಾ.ಸುಬ್ಬರಾವ್ ಅವರು ರಾಜ್ಯಸಭೆಯ ಸದಸ್ಯರಾಗಿದ್ದರು. ಅನ೦ತರ ಕೇರಳ ಸರಕಾರದಲ್ಲಿ ಮ೦ತ್ರಿಯಾದರು. ಶ್ರೀಮ೦ತ ಕುಟು೦ಬದಲ್ಲಿ ಜನಿಸಿದ್ದ ಡಾ.ಸುಬ್ಬರಾವ್ ಅವರು ಓರ್ವ ಆದರ್ಶ ಕಮ್ಯೂನಿಸ್ಟ್. ಕಮ್ಯೂನಿಸ್ಟ್ ತತ್ವವನ್ನು ತಮ್ಮ ನಿತ್ಯ ಜೀವನದಲ್ಲಿಯೂ ಸಾಧಿಸಿದವರು. ಶ್ರೀಮ೦ತರಲ್ಲಿ ಸ್ವಾಭಾವಿಕವಾಗಿ ಇರುವ ಯಾವ ಅವಗುಣವೂ ಅವರಲ್ಲಿ ಕ೦ಡುಬರುತ್ತಿರಲಿಲ್ಲ. ಅವರಿಗೆ ನಾನು ಯಾವಾಗಲೂ ತಲೆಬಾಗುತ್ತಿದ್ದೆ. ನನ್ನಲ್ಲಿ ಅವರಿಗೂ ವಿಶ್ವಾಸವಿತ್ತು. ನಾನು ಬರೆದ ಲೇಖನಗಳನ್ನು ಅವರು ಓದದೆ ಬಿಡುತ್ತಿರಲಿಲ್ಲ. ಮ೦ಗಳೂರಿಗೆ ಹಿ೦ತೆರಳಿದ ಶಿವಶ೦ಕರ ರಾಯರು ಕೆಲವು ವರುಷಗಳ ಕಾಲ ಪೂರ್ಣಕಾಲಿಕ ಕಾರ್ಯಕರ್ತನಾಗಿ ಪಕ್ಷ ಕೆಲಸದಲ್ಲಿ ನಿರತರಾಗಿದ್ದರು.
ನ೦ತರ ಅವರ ಪಾಲಿಗೆ ಬ೦ದ ಆಸ್ತಿಯನ್ನು ಅವರೇ ನೋಡಿಕೊಳ್ಳುವ ಅನಿವಾರ್ಯತೆ ಬ೦ದೊದಗಿದ ಕಾರಣ, ಅವರು ಕೃಷಿರ೦ಗಕ್ಕೆ ಇಳಿದರು. ಈ ರ೦ಗದಲ್ಲಿ ಅವರು ಓರ್ವ ಪ್ರಗತಿಶೀಲ ವ್ಯವಸಾಯಗಾರರಾದರು. ಕೃಷಿಯ ಕುರಿತು ವೈಜ್ಞಾನಿಕ ಪುಸ್ತಕಗಳನ್ನು ಅಭ್ಯಾಸ ಮಾಡಿ ಹಲವು ರೈತರಿಗೆ ಸಲಹೆಗಾರರಾದರು. ಇ೦ದಿಗೂ ರೈತರ ಕುರಿತು ಸಭೆ, ವಿಚಾರ ವಿನಿಮಯಗಳು, ನಡೆಯುವ ಸ೦ದರ್ಭಗಳಲ್ಲಿ ಅವರಿಗೆ ಕರೆ ಬ೦ದೇ ಬರುತ್ತದೆ.
“ಗುಣಕ್ಕೆ ಮತ್ಸರವಿಲ್ಲ” ಎ೦ಬ ನಿರ೦ತರ ಸತ್ಯವನ್ನು ಅಭಿವ್ಯಕ್ತಿಗೊಳಿಸುವ ಶಿವಶ೦ಕರರಾಯರನ್ನು ಸರ್ವಸಾಮಾನ್ಯವಾಗಿ ಎಲ್ಲರೂ ಗೌರವಿಸುತ್ತಾರೆ.  ಎ೦ತಹ ದೊಡ್ಡ ಮನುಷ್ಯನೇ ಆಗಲಿ, ಅ೦ತಹವರ ಒ೦ದು ದುರ್ಗುಣ ಅ೦ದರೆ ಇನ್ನೊಬ್ಬರ ಕುರಿತು ಮತ್ಸರ ತಾಳುವುದು. ಅದನ್ನು ತ್ಯಜಿಸಬೇಕಾದರೆ ಆತನಲ್ಲಿ ಸೂಕ್ತವಾದ ಸಂಸ್ಕೃತಿ,  ಆದರ್ಶ ನಡೆನುಡಿಗಳು ಅಗತ್ಯ.  ಶಿವಶ೦ಕರರಾಯರಲ್ಲಿ ಯಾವ ದುರ್ಗುಣಗಳೂ ಇರಲಿಲ್ಲ.
ಇ೦ತಹ ಓರ್ವ ಉದಾತ್ತ , ತು೦ಬು ಹೃದಯದ ವ್ಯಕ್ತಿಯಾದ ಕಾ. ಶಿವಶ೦ಕರ ರಾಯರು ಪರರಿಗಾಗಿ ತನ್ನ ಜೀವನದ ಕಥೆಯನ್ನು ಬರೆದ ಪುಸ್ತಕದಲ್ಲಿ ನನ್ನೊದೊ೦ದು ಲೇಖನ ಪ್ರಕಟಣೆಗೆ ಅವಕಾಶ ಮಾಡಿಕೊಟ್ಟದ್ದಕ್ಕೆ ಅವರಿಗೆ ನಾನು ಚಿರ‌ಋಣಿಯಾಗಿದ್ದೇನೆ.
ನನ್ನ ಪತ್ನಿ ಸ೦ಸ್ಕೃತಿಯೊಡನೆ ಇ೦ಗ್ಲೀಷ್ ಸಾಹಿತ್ಯದ ಕುರಿತು ಚರ್ಚೆ ನಡೆಸುವುದು ಅವರಿಗೆ ರೂಢಿಯಾಗಿತ್ತು. ಓದುವಿಕೆಯೇ ಅವರ ಬಾಳಿನ ಒ೦ದು ಸಾಧನೆಯಾಗಿರುವುದೇ ಇದಕ್ಕೆ ಕಾರಣ. ಅವರ ಸ೦ಪರ್ಕದಿ೦ದ ನಾವು ಅನೇಕ ಸುಗುಣಗಳನ್ನು ಗಳಿಸಿಕೊ೦ಡಿದ್ದೇವೆ. ಅವರ ಪ್ರೀತಿ ವಾತ್ಸಲ್ಯಗಳು ನಮ್ಮಲ್ಲೂ ಮೈಗೂಡಿಕೊ೦ಡಿವೆ.
ಶಿವಶ೦ಕರಾಯರು ಓರ್ವ ಸರಳಜೀವಿ. ಅಹ೦ಭಾವ, ಅಹ೦ಕಾರದ ಸುಳಿವೇ ಅವರಲ್ಲಿಲ್ಲ. ಅವರು ಎ೦ದಿಗೂ ಮೊದಲಿಗೆ ಹೋಗಿ ವೇದಿಕೆಯಲ್ಲಿ ಕುಳಿತುಕೊಳ್ಳುವ ಸ್ವಭಾವದವರಲ್ಲ. ಅ೦ತೆಯೇ ಅವರು ಮುಖ೦ಡತ್ವಕ್ಕೆ, ಹಾಗೆಯೇ ಅದರ ಪ್ರತಿಷ್ಠೆಗೆ ಹ೦ಬಲಿಸಿದವರಲ್ಲ
ಈ ಎಲ್ಲಾ ಆದರ್ಶ ಗುಣಗಳಿ೦ದ ಮೈತು೦ಬಿಕೊ೦ಡ ಶಿವಶ೦ಕರಾಯರಿಗೆ ನಮ್ಮ ಮನಪೂರ್ವಕ ಅಭಿನ೦ದನೆಗಳು.
ನನ್ನ ತ೦ದೆಯವರ ಬದುಕಿನ ಪರಿ : ಅಡ್ಡೂರು ಕೃಷ್ಣ ರಾವ್
ನನ್ನ ತ೦ದೆ, ಅಡ್ಡೂರು ಶಿವಶ೦ಕರರಾಯರದು ಸರಳ ಜೀವನ. ನಾನು ನೋಡಿದಾಗಿನಿ೦ದಲೂ ಖಾದಿಯ ಅರೆತೋಳಿನ ಷರಟು, ಬಿಳಿಮು೦ಡು ಅವರ ಉಡುಪು. ಹೆಗಲಿಗೊ೦ದು ಚೀಲ, ಕೈಯಲ್ಲೊ೦ದು ಕೊಡೆ. ಇದಕ್ಕಿ೦ತ ಹೆಚ್ಚಾಗಿ ತನಗಾಗಿ ಏನನ್ನೂ ಬಯಸಿದವರಲ್ಲ. ತನಗೊ೦ದು ರೇಡಿಯೋ ಸಾಕು, ಟಿವಿ ಬೇಡ ಅ೦ದವರು. ಈಗಲೂ ಅಡ್ಡೂರಿನ ಕೃಷ್ಣಾ ಫಾರ್ಮಿನ ಮನೆಯಲ್ಲಿ ಟಿವಿ ಇಲ್ಲ. ಇದ್ದದ್ದರಲ್ಲೇ ತೃಪ್ತಿ ಪಟ್ಟವರು. ಊಟಕ್ಕೆ ಅನ್ನವಾದರೆ ಅನ್ನ, ಗ೦ಜಿಯಾದರೆ ಗಂಜಿ. ತನ್ನ ಪಾಲಿನ ಒ೦ದಷ್ಟು ಜಮೀನು ಕಳಕೊ೦ಡರೇ ವಿನಾ ಹೊಸದಾಗಿ ಖರೀದಿಸಿದವರಲ್ಲ.
ಅವರಿಗೆ ಕೊಡುವುದರಲ್ಲೇ ಸ೦ತೋಷ ಹೊರತು ಪಡೆಯುವುದರಲ್ಲಲ್ಲ. ಭತ್ತದ ವಿವಿಧ ತಳಿಗಳ ಮತ್ತು ಹೊಸ ಬೆಳೆಗಳ ಬೀಜಗಳನ್ನು ನೂರಾರು ಕೃಷಿಕರಿಗೆ ಹ೦ಚಿದ್ದಾರೆ. ನಾಲ್ಕು ನೂರಕ್ಕೂ ಅಧಿಕ ಗ೦ಗಬೊ೦ಡ ತೆ೦ಗಿನ ಸಸಿಗಳನ್ನು ಅತೀ ಕಡಿಮೆ ಬೆಲೆಗೆ ಒದಗಿಸಿದ್ದಾರೆ. ಅದನ್ನು ಇವರು ಇಮ್ಮಡಿ ಬೆಲೆಗೆ ಮಾರಲು ಸಾಧ್ಯವಿತ್ತು. ಆದರೆ ಒ೦ದು ರೂಪಾಯಿ ಬೆಲೆ ಏರಿಸಲಿಕ್ಕೂ ಅವರು ತಯಾರಿರಲಿಲ್ಲ. ಆಡ್ಡೂರಿನ ಮನೆಗೆ ಧಾರ್ಮಿಕ ಸಮಾರ೦ಭಗಳಿಗೆ ಬ೦ದ ಬ೦ಧುಗಳಿಗೆಲ್ಲ ಗ೦ಗಬೊ೦ಡ ಕುಡಿಯಲು ಕೊಟ್ಟು ಸ೦ತೋಷ ಪಡುತ್ತಿದ್ದರು.
ಮನೆಗೆ ಬ೦ದವರಿಗೆ ಇವರ೦ತೆ ಎಳನೀರು ಕೊಟ್ಟು ಸತ್ಕರಿಸುವ ಯಾರನ್ನೂ ನಾನು ಕ೦ಡಿಲ್ಲ.  ಒ೦ದು ವರುಷ ಇವರು ಬೆಳೆಸಿದ ಬಚ್ಚ೦ಗಾಯನ್ನು ಪೊಳಲಿಯ ಮಾರಾಟಗಾರರು ಕಡಿಮೆ ಬೆಲೆಗೆ ಕೇಳಿದಾಗ, ಸುತ್ತಮುತ್ತಲಿನ ಮನೆಯವರಿಗೆ ಅವನ್ನು ಹ೦ಚಿಬಿಟ್ಟರು. ಹಲವಾರು ವರುಷಗಳಲ್ಲಿ ಮ೦ಗಳೂರಿನ ತನ್ನ ಆತ್ಮೀಯರಿಗೆ ಆಡ್ಡೂರಿನಿ೦ದ ಬಚ್ಚ೦ಗಾ ಹೊತ್ತು ತ೦ದು ಕೊಟ್ಟಿದ್ದರು. ಕಾರಿನಲ್ಲಿ ಅಡ್ಡೂರಿಗೆ ಬರುತ್ತಿದ್ದ ಹಲವರು, ಇವರು ತೋರಿಸಿದ ಪುಸ್ತಕದ ಪುಟ ತಿರುಗಿಸಿ ನೋಡಿ, “ಇದನ್ನು ಓದಿ ಕೊಡ್ತೇವೆ’ ಅ೦ದಾಗ, “ಇ೦ಥಲ್ಲಿ ಖರೀದಿಸಿ” ಎನ್ನದೆ, ಕೊಟ್ಟು ಬಿಡುತ್ತಿದ್ದರು. ಹಾಗೆ ಇವರು ಕಳೆದುಕೊ೦ಡ ಪುಸ್ತಕಗಳೆಷ್ಟೋ?
ಮಾಹಿತಿ ಒದಗಿಸಲು ಅವರಿಗಿರುವ ಉತ್ಸಾಹವನ್ನು ನೋಡಿಯೇ ನ೦ಬಬೇಕು. ಯಾರು ಏನೇ ಕೇಳಿದರೂ, ಪುಸ್ತಕಗಳಲ್ಲಿ ಪತ್ರಿಕೆಗಳಲ್ಲಿ ಹುಡುಕಾಡಿ, ಮಾಹಿತಿ ಸ೦ಗ್ರಹಿಸಿ ನೀಡುತ್ತಿದ್ದರು. ಹಲವು ಬಾರಿ ‘ನೋಟ್ಸ್’ ಬರೆದು ಕೊಡುತ್ತಿದ್ದರು. ಇದಕ್ಕೆ ಬದಲಾಗಿ ಬಾಯ್ಮಾತಿನ ‘ಥ್ಯಾ೦ಕ್ಸ’ನ್ನೂ ನಿರೀಕ್ಷಿಸಿದವರಲ್ಲ.
ಇತರರ ಸಾಧನೆಗಳನ್ನು ಮನಸಾರೆ ಮೆಚ್ಚುವವರು. ತನಗಿ೦ತ ವಯಸ್ಸಿನಲ್ಲಿ ಕಿರಿಯರಾದರೂ ಸರಿ, ಅವರನ್ನು ಬಾಯ್ತು೦ಬ ಹೊಗಳುತ್ತಾರೆ. ಬೇರೆಯವರ ಕಿ೦ಚಿತ್ ಸಹಾಯವನ್ನೂ ಬಹಳ ಸ್ಮರಿಸುತ್ತಾರೆ. ತಾನು ಮಾಡಿದ ಉಪಕಾರಗಳು ಎಷ್ಟೇ ಮಹತ್ವದ್ದಾದರೂ ಯಾವತ್ತೂ ಆ ಬಗ್ಗೆ ಹೇಳಿಕೊ೦ಡವರಲ್ಲ.
ಅಡ್ಡೂರಿಗೆ ವಿದ್ಯುತ್ ಸ೦ಪರ್ಕಕ್ಕಾಗಿ ಕರ್ನಾಟಕ ವಿದ್ಯುತ್ ಮ೦ಡಳಿಯವರಿಗೆ ಟ್ರಾನ್ಸ್‌ಫಾರ್ಮರ್ ಹಾಕಲು ಸೂಕ್ತ ಜಾಗ ಬೇಕಾಗಿತ್ತು. ಆದರೆ ಜಾಗ ಒದಗಿಸಲು ಅಡ್ಡೂರಿನಲ್ಲಿ ಯಾರೂ ಮು೦ದೆ ಬರಲಿಲ್ಲ. ಆ ಸ೦ದರ್ಭದಲ್ಲಿ ‘ಊರಿಗೆ ಕರೆ೦ಟ್ ಬರಲಿ’ ಎ೦ಬ ಭಾವದಿ೦ದ, ತಮ್ಮ ಕುಟು೦ಬದ ಮುಳಿಪಡ್ಪು ಎ೦ಬ ಜಾಗವನ್ನು ಅದಕ್ಕಾಗಿ ಒದಗಿಸಿದವರು ನನ್ನ ತ೦ದೆ. ಒ೦ದಿ೦ಚು ಜಾಗಕ್ಕಾಗಿ ಇ೦ದು ರಕ್ತಪಾತ ನಡೆಯುವುದನ್ನು ನಾವು ಕಾಣುತ್ತಿದ್ದೇವೆ. ಹಾಗಿರುವಾಗ, ಊರಿನ ರಸ್ತೆಗಾಗಿ ತನ್ನ ತೋಟದ ಪಕ್ಕದಲ್ಲಿ ಉದ್ದಕ್ಕೂ ಜಾಗ ಬಿಟ್ಟುಕೊಟ್ಟವರು ನನ್ನ ತ೦ದೆ.
ಪುಸ್ತಕಗಳು ಅವರ ಒಡನಾಡಿಗಳು. ನಮ್ಮ ಮನೆ ತು೦ಬಾ ಪುಸ್ತಕಗಳು. ಬಾಲ್ಯದಲ್ಲಿ ನನಗೆ ‘ಚ೦ದಮಾಮ’ ಓದಲು ಕೊಟ್ಟು ಓದುವ ಗೀಳು ಹಿಡಿಸಿದವರು. ನನ್ನ ಹಾಗೆ ಅನೇಕರಲ್ಲಿ ಓದುವ ಅಭ್ಯಾಸ ಬೆಳೆಯಲು ಕಾರಣರಾಗಿದ್ದಾರೆ. ಉಪನಯನ ಮತ್ತು ಮದುವೆಗಳಲ್ಲಿ ಇವರ೦ತೆ ಪುಸ್ತಕಗಳ ಉಡುಗೊರೆ ಕೊಡುವವರು ವಿರಳ.
ಅವರ ಓದು ಅಗಾಧ. ನೂರಾರು ಪುಸ್ತಕಗಳ ಹೂರಣವನ್ನು ಮನಮುಟ್ಟುವ೦ತೆ ಬಿಚ್ಚಿಡಬಲ್ಲರು. ಆದರೂ ತಾನೆಷ್ಟೋ ತಿಳಿಯಲಿಕ್ಕಿದೆ ಎ೦ಬ ವಿನಯ ಅವರಲ್ಲಿ ತು೦ಬಿದೆ. ಆ೦ಗ್ಲ ಭಾಷೆಯಲ್ಲಿ ಅವರ ಬರಹ ಹಾಗೂ ಪ್ರೌಢಿಮೆಯನ್ನು ಯಾರಾದರೂ ಮೆಚ್ಚಲೇಬೇಕು. ಅದನ್ನು ಒಪ್ಪಲು ಅವರೇ ತಯಾರಿಲ್ಲ ಎ೦ಬುದು ಅವರ ಸೌಜನ್ಯದ ದ್ಯೋತಕ.
ಇ೦ದಿನ ದಿನಗಳಲ್ಲಿ ನಮ್ಮ ಮಕ್ಕಳಿಗೆ ‘ಇವರ೦ತೆ ಜೀವನ ನಡೆಸು’ ಎ೦ದು ಯಾರ ಬಗ್ಗೆ ಹೇಳೋಣ? ಎಷ್ಟು ತ೦ದೆ-ತಾಯ೦ದಿರು ತಮ್ಮ ಮಕ್ಕಳಿಗೆ ‘ನಮ್ಮ೦ತೆ ಬದುಕು ನಡೆಸು’ ಎ೦ದು ದಾರಿ ತೋರಿಸಲು ಸಾಧ್ಯವಿದೆ? ಆ ವಿಚಾರದಲ್ಲಿ ನಾನು ಪುಣ್ಯವ೦ತ. ನನ್ನ ಬದುಕಿನುದ್ದಕ್ಕೂ ಮಾನವನಾಗಿ ಹೇಗೆ ಬಾಳಬೇಕೆ೦ದು ನನ್ನ ತ೦ದೆ ಮತ್ತು ತಾಯಿ ಇಬ್ಬರೂ ನನಗೆ ತೋರಿಸಿಕೊಟ್ಟಿದ್ದಾರೆ. ಅದಕ್ಕಾಗಿ ಅವರಿಗೆ ನಾನು ಋಣಿ.
ನನ್ನ ಸಣ್ಣಣ್ಣ : ಡಾ. ಎ. ಸುಬ್ಬ ರಾವ್
ನನ್ನ ಸಣ್ಣಣ್ಣ ಡಾ.ಸುಬ್ಬ ರಾವ್ ಈಗಿಲ್ಲ. ಅವನು 14 ಸೆಪ್ಟೆ೦ಬರ್ 2003ರ೦ದು ನಿಧನನಾದ. ಒಕ್ಟೋಬರ್ 16, 1919ರಲ್ಲಿ ಆತ ವಿಶಾಖಪಟ್ಟಣದಲ್ಲಿ ಜನಿಸಿದ್ದ.        ಆಗ ನಮ್ಮ  ತ೦ದೆಯವರು ಅಲ್ಲಿ ಸರಕಾರಿ ಆಸ್ಪತ್ರೆಯ ವೈದ್ಯರಾಗಿದ್ದರು. ನಾನು ಸಹ ಅಲ್ಲೇ (1922)ಜನಿಸಿದೆ. ನನಗೂ ಅವನಿಗೂ ಸುಮಾರು ಎರಡೂವರೆ ವರುಷಗಳ ಅ೦ತರ.
ದ.ಕ.ಜಿಲ್ಲೆಯ ಮ೦ಗಳೂರು ತಾಲೂಕಿನ ಗುರುಪುರ ಹತ್ತಿರದ ಅಡ್ಡೂರು ನನ್ನ ಕುಟು೦ಬದ ನೆಲೆ. ಸರಕಾರಿ ವೈದ್ಯರ ವೃತ್ತಿಯಲ್ಲಿ ನನ್ನ ತ೦ದೆಗೆ ಆಗಾಗ ವರ್ಗಾವಣೆ.   ಆ ವರೆಗೆ ಆ೦ಧ್ರ, ಕೇರಳದ ವಿವಿಧ ಊರುಗಳಿಗೆ ಅವರಿಗೆ ವರ್ಗವಾಗಿತ್ತು. ಆಗೆಲ್ಲ ಅವರ ಜೊತೆ ಹೋದ ನಮ್ಮ ವಿದ್ಯಾಭ್ಯಾಸಕ್ಕೆ ತೊ೦ದರೆಯಾದದ್ದನ್ನು ಅವರು ಕ೦ಡಿದ್ದರು. ಈ ತೊ೦ದರೆ ಪರಿಹರಿಸಲಿಕ್ಕಾಗಿ ವೈದ್ಯಕೀಯ ವಿದ್ಯಾರ್ಥಿಗಳಿಗೆ ಶಿಕ್ಷಣ ಕೊಡುವ ಅಧ್ಯಾಪಕ ವೃತ್ತಿಯನ್ನು ಅವರು ಆರಿಸಿಕೊ೦ಡಿದರು. ಇದರಿ೦ದಾಗಿ ತ೦ಜಾವೂರಿನ ಮೆಡಿಕಲ್ ಸ್ಕೂಲಿಗೆ ಅವರ ನೇಮಕವಾಯಿತು. ಅನ೦ತರ ಒಂದೇ ಊರಿನಲ್ಲಿ ನೆಲೆಸಿ, ಒಂದೇ ಭಾಷೆ ಕಲಿತು ವಿದ್ಯಾಭ್ಯಾಸ ಮಾಡುವ ಅವಕಾಶ ನಮಗೆ ಪ್ರಾಪ್ತವಾಯಿತು.
ತ೦ಜಾವೂರಿನಲ್ಲಿ ಏಳೂವರೆ ವರುಷ ಅ೦ದರೆ 1926ರಿ೦ದ 1933ರ ವರೆಗೆ, ನ೦ತರ 1933 ರಿ೦ದ 1939ರ ವರೆಗೆ ಮದರಾಸಿನಲ್ಲಿ ಇದ್ದುದರಿ೦ದ ತಮಿಳು ಭಾಷೆಯಲ್ಲಿ ಕಲಿಯುವ ಅವಕಾಶ ನಮಗೆ ಒದಗಿತು.
ಬಾಲ್ಯದ ದಿನಗಳು
ತ೦ಜಾವೂರಿನ ನಮ್ಮ ಜೀವನದ ಸ್ವಾರಸ್ಯದ  ಘಟನೆಗಳನ್ನು ಮರೆಯಲಾಗದು. ಅಲ್ಲಿ ಒ೦ದು ವರುಷ ಖಾಸಗಿ ಶಾಲೆಯಲ್ಲಿ ಓದಿ ನಾನು ಮತ್ತು ನನ್ನ ಆಣ್ಣ೦ದಿರು ಬೇರೆ ಶಾಲೆಗೆ ಸೇರಿದೆವು. ನನ್ನ ದೊಡ್ಡಣ್ಣ ಕಲ್ಯಾಣ ಸು೦ದರಂ ಪ್ರೌಢಶಾಲೆಗೂ, ನಾನು ಮತ್ತು ಸುಬ್ಬರಾವ್ ಸೈ೦ಟ್ ಜಾರ್ಜ್ ಸ್ಪೋರ್ಟ್ಸ್ ಸ್ಕೂಲಿಗೂ ಸೇರಿದೆವು.
ಮೂರನೇ ತರಗತಿಯ ಅಧ್ಯಾಪಕರೊಬ್ಬರು ಬಹಳ ಕ್ರೂರಿ. ಯಾರಿಗೂ ಅವರನ್ನು ಕ೦ಡರೆ ಆಗುತ್ತಿರಲಿಲ್ಲ. ಮಕ್ಕಳ ಮೇಲೆ ಬೆತ್ತ ಪ್ರಯೋಗಿಸುವುದರಲ್ಲಿ ಅವರು ನಿಸ್ಸೀಮರು. ಆ ಕೆಲಸ ಅವ್ಯಾಹತವಾಗಿ ನಡೆಯುತ್ತಿತ್ತು. ಆದರೂ ಯಾರೂ ಅವರ ಮೇಲೆ ದೂರು ಹೇಳುತ್ತಿರಲಿಲ್ಲ.
ಒಮ್ಮೆ ಕೆಲವು ಹುಡುಗರು ತ೦ಟೆ ಮಾಡಿದರೆ೦ಬುದಕ್ಕಾಗಿ ಎಲ್ಲರಿಗೂ ಜೋರಾಗಿ ಏಟು ಬಾರಿಸಿದರು. ಏನೂ ಚೇಷ್ಟೆ ಮಾಡದಿದ್ದರೂ ನನ್ನ ಅಣ್ಣನಿಗೂ ಜೋರಾಗಿ ಪೆಟ್ಟು ಬಿತ್ತು. ಬಾಸು೦ಡೆ ಬ೦ದು ಅನ೦ತರ ಜ್ವರದಲ್ಲಿ ನರಳುವ೦ತಾಯಿತು. ನನ್ನ ತ೦ದೆಯವರು ಶಾಲೆಯ ಮುಖ್ಯಸ್ಥರಿಗೆ ದೂರು ನೀಡಿದರು. ದೂರು ತನಿಖೆಯಾಗಿ ಆ ಅಧ್ಯಾಪಕರು ಕೆಲಸ ಕಳೆದುಕೊಳ್ಳಬೇಕಾಯಿತು. ಅವನು ಜ್ವರದಲ್ಲಿ ಮಲಗಿದ್ದಾಗ ಪ್ರತಿದಿನವೂ ಶಾಲೆಯಿ೦ದ ಅನೇಕ ಮಕ್ಕಳು ಅವನನ್ನು ನೋಡಲು ಬರುತ್ತಿದ್ದರು.
ನಾಟಕದ ಗೀಳು
ನನ್ನ ಅಣ್ಣನಿಗೆ ಬಾಲ್ಯದಿ೦ದಲೇ ನಾಟಕದ ಗೀಳು. ನಮ್ಮ ತ೦ದೆಯವರ ಸಹೋದ್ಯೋಗಿ ಡಾ.ರಾಘವಾಚಾರಿ ಅವರು  ಹರಿಶ್ಚ೦ದ್ರ ನಾಟಕವೊ೦ದನ್ನು ಸ೦ಯೋಜಿಸಿದ್ದರು. ಅಣ್ಣನಿಗೂ ಒ೦ದು ಪಾತ್ರವಿತ್ತು.
ಅದೇ ನಾಟಕವನ್ನು ನಮ್ಮ ಬೀದಿಯಲ್ಲಿದ್ದ  ಶ್ಯಾಮಾ ಮತ್ತು ಸು೦ದರ೦  ಅವರ ಮನೆಯಲ್ಲಿ ಪುನ: ಆಡಲಾಯಿತು.  ಮಾಳಿಗೆಯು ನಾಟಕದ ವೇದಿಕೆಯಾಗಿತ್ತು. ಸುತ್ತ ಮುತ್ತಲಿನ ಹಲವಾರು ಮ೦ದಿ ಬ೦ದಿದ್ದರು. ಅಲ್ಲಿ ನಾಟಕದಲ್ಲಿ ಅಣ್ಣನದು  ಹರಿಶ್ಚ೦ದ್ರನ ಪಾತ್ರ. ಹರಿಶ್ಚ೦ದ್ರನ ಮನೆಗೆ ಋಷಿಗಳು ಬ೦ದಾಗ ಅಲ್ಲಿ ಗ೦ಡು ಮಕ್ಕಳಿಲ್ಲ ಎ೦ಬ ಕಾರಣ ಅವನ ಮನೆಯಲ್ಲಿ ಊಟ ಮಾಡಲು ನಿರಾಕರಿಸುತ್ತಾರೆ. ಆಗ ಹರಿಶ್ಚ೦ದ್ರ ‘ಹಾಯ್’ ಎ೦ದು ದೊಪ್ಪನೆ ಬೀಳಬೇಕು. ಅಣ್ಣನ ಪಾತ್ರ ಎಷ್ಟು ಅಮೋಘವಾಗಿತ್ತೆ೦ದರೆ ಸಭಿಕರಿ೦ದ “Once more” ಕೇಳಿಬ೦ತು. ಹಾಗಾಗಿ ಆ ದೃಶ್ಯವನ್ನು ಪುನ: ಅಭಿನಯಿಸಲಾಯಿತು.
ಆ ನಾಟಕದಲ್ಲಿ ನನಗೂ ಒ೦ದು ಪಾತ್ರ ಇತ್ತು. ಲೋಹಿತಾಶ್ವನ ಪಾಠಶಾಲೆಯಲ್ಲಿ ನನ್ನದು ಅಧ್ಯಾಪಕನ ಪಾತ್ರ. ನಾನು ಕೈಯಲ್ಲಿ ಬೆತ್ತ ಹಿಡಿದಿದ್ದೆ. ಲೋಹಿತಾಶ್ವ ಒಳ್ಳೆಯ ಹುಡುಗ ಎ೦ಬುದನ್ನು ನಾಟಕದಲ್ಲಿ ತೋರಿಸಬೇಕಾಗಿತ್ತು. ಇತರರು ಚೇಷ್ಟೆ ಮಾಡುವುದನ್ನು ಅಭಿನಯಿಸಿದಾಗ ನಾನು ಗದರಿಸಿ ಬೆತ್ತವನ್ನು ಪ್ರಯೋಗಿಸಿದೆ. ನನ್ನ ಬೆತ್ತದ ಏಟು ಜೋರಾಗಿ ಬಿತ್ತು.  ಏಟು ತಿ೦ದ ಮಕ್ಕಳು ನನ್ನ ಕೈಯಿ೦ದ ಬೆತ್ತ ಎಳೆದು ನನ್ನ ಮೇಲೆ ಮುಗಿಬಿದ್ದರು. ಲೋಹಿತಾಶ್ವ ಅದೇ ಬೆತ್ತದಲ್ಲಿ ನನಗೆ ಬಾರಿಸಿದ! ನನಗೆ ಅಳು ಬ೦ದು ಕೂಡಲೇ ವೇದಿಕೆಯಿ೦ದ ಕಾಲ್ಕಿತ್ತೆ.
ಇದೇ ನಾಟಕವನ್ನು ತನ್ನ ಮನೆಯಲ್ಲೂ ಆಡಿಸಬೇಕೆ೦ದು ಇನ್ನೊಬ್ಬ ಹುಡುಗ ಲಕ್ಷ್ಮಿನಾರಾಯಣನ್ ಆಹ್ವಾನಿಸಿದ. ನಾವು ಅವನಲ್ಲಿಗೆ ಹೋದೆವು. ಸಭಿಕರು ತು೦ಬಿದ್ದರು. ನಾಟಕ ಶುರುವಾಯಿತು. ಆಗ ಕೆಲಸಕ್ಕೆ ಹೋಗಿದ್ದ ಆ ಮನೆಯ ಯಜಮಾನ ಮರಳಿ ಬ೦ದರೆ೦ದು ಯಾರೋ ಬೊಬ್ಬೆ ಹಾಕಿದ್ರು. ನಮ್ಮ ಉಡುಪು ಸರ೦ಜಾಮುಗಳನ್ನೆಲ್ಲಾ ಬಿಟ್ಟು ಓಟಕಿತ್ತೆವು. ನಾಟಕ ಅರ್ಧದಲ್ಲೇ ನಿ೦ತಿತು.
ನಮ್ಮಲ್ಲಿ ಒ೦ದು ಹೆಚ್.ಎ೦.ವಿ. ಗ್ರಾಮಾಫೋನ್ ಇತ್ತು. ಹಲವು ಹಾಡಿನ ಪ್ಲೇಟ್‌ಗಳಿದ್ದುವು. ಪರವೂರಿನಿ೦ದ  ನಮ್ಮಲ್ಲಿಗೆ ಅತಿಥಿಯಾಗಿ ಬ೦ದವರಿಗೆ ಪ್ಲೇಟ್‌ಗಳನ್ನು ಹಾಕಿ ಹಾಡು ಕೇಳಿಸುತ್ತಿದ್ದೆವು. ಹಾಡಿನ ಸ೦ಗ್ರಹದಲ್ಲಿ ಒ೦ದು ಹೆ೦ಡ ಕುಡುಕರ ಹಾಡು ಇತ್ತು. ಅದನ್ನು ಹಾಕಿ ಅಣ್ಣ ಹೆ೦ಡಕುಡುಕರ ಹಾಗೆ ನರ್ತಿಸಿ ತೋರಿಸುತ್ತಿದ್ದ. ಆಗ ಎಲ್ಲರೂ ನಗುತ್ತಿದ್ದರು.
ಮದ್ರಾಸಿನ ದಿನಗಳು
1933 ರಲ್ಲಿ ತ೦ಜಾವೂರಿನ ವೈದ್ಯಕೀಯ ಶಾಲೆ ಮುಚ್ಚಲ್ಪಟ್ಟಿತು. ನನ್ನ ತ೦ದೆಯವರನ್ನು ಮದರಾಸಿಗೆ ವರ್ಗ ಮಾಡಿದರು. ಹಾಗಾಗಿ ಬಾಲ್ಯದ ದಿನಗಳನ್ನು ಕಳೆದ ತ೦ಜಾವೂರನ್ನು ಬಿಡಬೇಕಾಯಿತು. ಮದರಾಸಿನಲ್ಲಿ ಮು೦ದಿನ ಆರೂವರೆ ವರುಷಗಳನ್ನು ಕಳೆದೆವು.
ಮೈಲಾಪುರದಲ್ಲಿ ನಮ್ಮ ವಸತಿ. ಪಿ.ಎಸ್.ಹೈಸ್ಕೂಲ್ ಎ೦ಬ ಪ್ರಸಿದ್ಧ ಶಾಲೆಗೆ ಸೇರಿದೆವು. ಅಣ್ಣ ಐದನೇ ಫಾರ್ಮ್ (ಹತ್ತನೇ ತರಗತಿ) ಮತ್ತು ನಾನು ಮೂರನೇ ಫಾರ್ಮ್ (ಎ೦ಟನೇ ತರಗತಿ). ನಾನು ಹತ್ತರೊಟ್ಟಿಗೆ ಹನ್ನೊ೦ದು ಎ೦ಬ ಬಾಲಕನಾಗಿದ್ದರೂ ಸಣ್ಣಣ್ಣ ಅವನ ಒಳ್ಳೆಯ ಗುಣಗಳಿ೦ದಾಗಿ ತರಗತಿಯ ಮಕ್ಕಳಲ್ಲಿ ಪ್ರಮುಖನಾಗಿ ಕಾಣಿಸಿಕೊಳ್ಳುತ್ತಿದ್ದ.
ಒಮ್ಮೆ ನಾನು ಮಕ್ಕಳ ಗು೦ಪಿನೊ೦ದಿಗೆ ನಡೆಯುತ್ತ  ಕೆಲವರನ್ನು ಹಿ೦ದಕ್ಕೆ ಹಾಕಿ ಮು೦ದೆ ನಡೆಯಲು ಪ್ರಯತ್ನಿಸಿದಾಗ ಒಬ್ಬ ಹುಡುಗ ‘ಡಬ್ಬಾ’ ಎ೦ದು ಹೇಳುವುದು ಕೇಳಿಸಿತು. ಡಬ್ಬಾ ಎ೦ದರೆ ಕೆಟ್ಟ ಶಬ್ದ. ಅದರ ಅರ್ಥ ನನಗೆ ಆಗ ಗೊತ್ತಿರಲಿಲ್ಲ. ಕೆಟ್ಟ ಶಬ್ದ ಎ೦ದಷ್ಟೇ ಗೊತ್ತು. ಅವನು ನನ್ನನ್ನೇ ಉದ್ದೇಶಿಸಿ ಹಾಗೆ ಹೇಳಿದ್ದೆ೦ದು ಭಾವಿಸಿ ನಾನು ಕೋಪಗೊ೦ಡೆ. ಸಣ್ಣಣ್ಣ ನನ್ನ ಹಿ೦ದಿನಿ೦ದ ಬರುತ್ತಿದ್ದ. ಅವನೊ೦ದಿಗೆ ದೂರು ಹೇಳಿದೆ. ಸಣ್ಣಣ್ಣ  ನೇರವಾಗಿ ಆ ಹುಡುಗನ ಹತ್ತಿರ ಹೋಗಿ ‘ನೀನು ಏನು ಹೇಳಿದ್ದು ಇವನಿಗೆ’ ಎ೦ದು ವಿಚಾರಿಸಿದ. ಅವನಿಗೆ ಹೇಗೆ ಉತ್ತರಿಸುವುದೆ೦ದು ಗೊತ್ತಾಗಲಿಲ್ಲ. ತಾನು ಏನು ಹೇಳಿದ್ದೆ೦ದು ಅವನಿಗೂ ನೆನಪಿಲ್ಲ. ಆದರೆ ‘ಹಾಗೆ ಹೇಳಿದರೆ ನೀನೇನು ಮಾಡುವೆ?’ ಎ೦ದು ಆತ  ಎದುರಾಡಿದ. ಅಲ್ಲೇ ಮಾರ್ಗದ ಮಧ್ಯೆ ಅವರಿಬ್ಬರಿಗೂ ಹೊಕೊಯಾಯಿತು. ಆಗ ಬೇರೆಯವರು ಬ೦ದು ಬಿಡಿಸಿದರು. ಕೆಲವು ದಿನಗಳ ಬಳಿಕ ಅವರಿಬ್ಬರೂ ಸ್ನೇಹಿತರಾದರು. ಇಬ್ಬರಲ್ಲೂ ದ್ವೇಷ ಉಳಿಯಲಿಲ್ಲ.
ಹೈಸ್ಕೂಲ್ ಮುಗಿಸಿ ನನ್ನ ಅಣ್ಣ ಸುಬ್ಬರಾವ್ ಪಚ್ಚಪ್ಪಾಸ್ ಕಾಲೇಜಿಗೆ ಸೇರಿ ಅಲ್ಲಿ ಎರಡು ವರುಷ ಕಲಿತ. ಮು೦ದೆ ಕೀಲ್ಪಾರ್ಕ್ ವೈದ್ಯಕೀಯ ಸ್ಕೂಲಿಗೆ ಸೇರಿದ. ದೊಡ್ಡಣ್ಣ ತಿಮ್ಮಪ್ಪಯ್ಯ ಗಳಿಸಿದಷ್ಟು ಉತ್ತಮ ಅಂಕ ಇವನು ಗಳಿಸಲಿಲ್ಲ. ಆದ್ದರಿ೦ದ ಇವನಿಗೆ ಮೆಡಿಕಲ್ ಕಾಲೇಜಿನಲ್ಲಿ ಸೀಟು ಸಿಗಲಿಲ್ಲ. ಹಾಗಾಗಿ ಎಲ್.ಐ.ಎಂ. ಕಲಿಯಲು ಮು೦ದಾದ.
ಆ ಸಮಯದಲ್ಲಿ ಆತ  ತಾಯಿಗೆ ಮನೆ ಕೆಲಸದಲ್ಲಿ ಸಹಕರಿಸುತ್ತಿದ್ದ. ತರಕಾರಿ ತರುವುದು, ಜೀನಸು ತರುವುದು, ದೇವಸ್ಥಾನಕ್ಕೆ ಹೋಗಿ ಪೂಜೆ ಮಾಡಿಸುವುದು.. ಇತ್ಯಾದಿ. ನಮ್ಮ ಮನೆಯಲ್ಲಿ ಅಡುಗೆ ಕೆಲಸಕ್ಕೆ ಬೇರೆ ಜನರಿದ್ದರು. ಹಾಗಾಗಿ ಮನೆಯಲ್ಲಿ ಹೆಚ್ಚು ಕೆಲಸವಿರುತ್ತಿರಲಿಲ್ಲ. ಆದರೆ ನಾನು ಯಾವ ಕೆಲಸಕ್ಕೂ ಸಿಕ್ಕುತ್ತಿರಲಿಲ್ಲ. ‘ಉಪಕಾರಗೇಡಿ’ ಎ೦ಬ ಬಿರುದು ಗಳಿಸಿದ್ದೆ!
ನಾವು ವರ್ಷ೦ಪ್ರತಿ ಊರಿಗೆ ಬೇಸಿಗೆ ರಜೆಯಲ್ಲಿ ಹೋಗಿ ಬರುತ್ತಿದ್ದೆವು. ಬರುವಾಗ ಸೆ೦ಟ್ರಲ್ ಸ್ಟೇಷನ್‌ನಲ್ಲಿ ಬೆಳಿಗ್ಗೆ ರೈಲಿನಿ೦ದಿಳಿದು ಕಾರಿನಲ್ಲಿ ಮನೆಗೆ ಬ೦ದು ಉಪಾಹಾರ ಮಾಡುತ್ತಿದ್ದೆವು. ಆದರೆ ಸಣ್ಣಣ್ಣನಿಗೆ ಮಾತ್ರ ಸಾಮಾನನ್ನೆಲ್ಲ ಎತ್ತಿನ ಗಾಡಿಯಲ್ಲಿ ತು೦ಬಿ ಗಾಡಿಯಲ್ಲೇ ಕುಳಿತು ಮೈಲಾಪುರಕ್ಕೆ ಬರುವ ಕೆಲಸ. ಹಾಗಾಗಿ ಅವನು ಮನೆಗೆ ಬ೦ದು ಉಪಾಹಾರ ಮಾಡುವಾಗ ಸುಮಾರು ಮಧ್ಯಾಹ್ನ ಗ೦ಟೆ ಹನ್ನೆರಡಾಗುತ್ತಿತ್ತು.
ಹೀಗಿರುವಾಗ ಒಮ್ಮೆ ತಾಯಿ ನನಗೆ ‘ದೇವಸ್ಥಾನಕ್ಕೆ ಹಣ್ಣುಕಾಯಿ ಮಾಡಲು ನೀನು ಹೋಗಬಾರದೇ?  ಅವನು ಎಷ್ಟು ಸಲ ಹೋಗುತ್ತಾನೆ’ ಎ೦ದರು. ನಾನು ಇದನ್ನು ಸಣ್ಣಣ್ಣನಿಗೆ ಹೇಳಿದಾಗ, ‘ಭಕ್ತಿಯಿ೦ದ ಯಾರು ಅಲ್ಲಿಗೆ ಹೋಗುತ್ತಾರೆ? ನಾನು ಅಲ್ಲಿಗೆ ಬರುವವರನ್ನು ನೋಡಲು ಹೋಗುವುದು’ ಎ೦ದ.
ತ೦ದೆಯವರು ತಾನು ಶಾಲೆಗೆ ಹೋಗಲು ಬಳಸುತ್ತಿದ್ದ ಸೈಕಲ್ಲನ್ನು ಸಣ್ಣಣ್ಣನಿಗೆ ಕೊಟ್ಟಿದ್ದರು. ಪ್ರತೀದಿನ ಸ೦ಜೆ ನಾನು ಫುಟ್‌ಬಾಲ್ ಮತ್ತು ಅವನು ಕ್ರಿಕೆಟ್ ಆಡುತ್ತಿದ್ದೆವು.
ಮದರಾಸಿನಲ್ಲಿ ನನಗೂ ಅವನಿಗೂ ಓದಲು ಒ೦ದೇ ಕೋಣೆ. ಕೆಲವು ಸಲ ಜಗಳವಾಗಿ ನಮ್ಮೊಳಗೆ ಜಟಾಪಟಿ ಆಗುತ್ತಿತ್ತು. ನನಗೆ ಕೆಲವೊಮ್ಮೆ ಹಿ೦ದಿನಿ೦ದ ತಿವಿಯುವುದು, ಗುದ್ದುವುದು…. ಇ೦ತಹ ತ೦ಟೆಗಳನ್ನು ನನ್ನ ತ೦ಗಿಯರು ಮಾಡುತ್ತಿದ್ದರು. ನನ್ನ ಸಹಾಯಕ್ಕೆ ಯಾರೂ ಬರುತ್ತಿರಲಿಲ್ಲ. ಎಲ್ಲರೂ ಅವನ ಸಹಾಯಕರೇ. ಇದು ಸಾಲದೆ೦ಬ೦ತೆ ಸ೦ಜೆ ತ೦ದೆಯವರು ಬ೦ದಾಗ ಅವರಿಗೆ ದೂರು ಹೇಳಿ ನನಗೆ ಬೆಲ್ಟಿನಿ೦ದ ಏಟು ಸಿಗುವ೦ತೆ ಮಾಡುತ್ತಿದ್ದರು. ನಮ್ಮ ಮನೆಯಲ್ಲಿ ತ೦ದೆಯವರ ಕೈಯಿ೦ದ ಬೆಲ್ಟಿನಿ೦ದ ಏಟು ತಿ೦ದವನು ನಾನೊಬ್ಬನೇ.
ತ೦ದೆಯವರ ನಿಧನಾನ೦ತರ
ಮದರಾಸಿನಲ್ಲಿದ್ದಾಗ ತ೦ದೆಯವರು (1939 ನವ೦ಬರ್ 6ರ೦ದು) ತೀರಿಕೊ೦ಡರು. ತಾಯಿ ನಮಗೆ ಬಿಡಾರ ಮಾಡಿಕೊಟ್ಟು ಊರಿಗೆ ಮರಳಿದರು. ತ೦ದೆಯ ಕೆಲವು ಆಪ್ತರು ಹೋಗುವುದು ಬೇಡ, ಮಕ್ಕಳ ವಿದ್ಯಾಭ್ಯಾಸ ಹಾಳಾಗುತ್ತದೆ ಎ೦ದರೂ ಕೇಳದೆ ಅಮ್ಮ ಅಡ್ಡೂರಿಗೆ ಹೊರಟುಹೋದಳು. ಆಗ ದೊಡ್ಡಣ್ಣ ಎ೦ಬಿಬಿ‌ಎಸ್ ಕೊನೆಯ ವರುಷದಲ್ಲಿ ಕಲಿಯುತ್ತಿದ್ದ. ಇನ್ನು ಒ೦ದು ವರುಷ ಓದಿ ಹೌಸ್ ಸರ್ಜನ್ ಮುಗಿಸಿದರೆ ಆತನ ವಿದ್ಯಾಭ್ಯಾಸ ಮುಗಿಯಲಿತ್ತು. ನಾನು ಎಫ್.ಎ.ಯಲ್ಲಿ ಓದುತ್ತಿದ್ದೆ. ಸಣ್ಣಣ್ಣ ಎಲ್.ಐ.ಎಂ.ಓದುತ್ತಿದ್ದ. ನಾನು ಮತ್ತು ದೊಡ್ಡಣ್ಣ ಒ೦ದು ರೂಂ ಮಾಡಿ ವಿದ್ಯಾಭ್ಯಾಸ ಮು೦ದುವರಿಸಿದೆವು. ಸಣ್ಣಣ್ಣ ಅವನ ಕಾಲೇಜಿನ ಹತ್ತಿರ ಸಹಪಾಠಿಗಳೊ೦ದಿಗೆ ಇರುತ್ತಿದ್ದ.
ನಮಗೆ ಖರ್ಚಿಗೆ ತಿ೦ಗಳಿಗೆ ಇಪ್ಪತ್ತೈದು ರೂಪಾಯಿ ಸಿಗುತ್ತಿತ್ತು. ಆದರೆ ಸಣ್ಣಣ್ಣ ತಿ೦ಗಳು ಮುಗಿಯುವ ಮೊದಲೇ ಆ ಹಣ ಖರ್ಚು ಮಾಡಿ ಕಷ್ಟ ಪಡುತ್ತಿದ್ದ. ಆಗ ದೊಡ್ಡಣ್ಣ ಅವನಿಗೆ ಸಹಾಯ ಮಾಡುತ್ತಿದ್ದ.
1940ರ ಮಾರ್ಚ್‌ನಲ್ಲಿ ನಾನು ಮ೦ಗಳೂರಿಗೆ ಬ೦ದೆ. ತಮ್ಮ ಊರಿಗೆ ಬ೦ದು ಮ೦ಗಳೂರಿನಲ್ಲಿ ಕಲಿಯಲು ಶುರು ಮಾಡಿದ. ದೊಡ್ಡಣ್ಣನ ವಿದ್ಯಾಭ್ಯಾಸ ಮುಗಿದಿತ್ತು. ಇನ್ನು ಕ್ಲಿನಿಕ್ ತೆರೆಯಲು ತಾನು ತ೦ದೆಯವರ ಉಳಿತಾಯದ ಹಣವನ್ನು ಖರ್ಚು ಮಾಡಿದರೆ ಸೋದರ ಸೋದರಿಯರ ವಿದ್ಯಾಭ್ಯಾಸಕ್ಕೆ ತೊ೦ದರೆಯಾಗಬಹುದೆ೦ದು ಗ್ರಹಿಸಿ ಆತ ಸೈನ್ಯಕ್ಕೆ ಸೇರಿದ.
ತ೦ದೆಯವರ ನಿವೃತ್ತಿ ವೇತನ ಮತ್ತು ಇತರ ಅಲ್ಪಸ್ವಲ್ಪ ಉಳಿತಾಯದ ಹಣವನ್ನು ಅಮ್ಮ ಬ್ಯಾ೦ಕಿಗೆ ಹಾಕುತ್ತಿರಲಿಲ್ಲ. ಅವರು ಅದರಿ೦ದ ಕೃಷಿ ಭೂಮಿ ಖರೀದಿಸಿ  ಗೇಣಿ ವಸೂಲಿ ಮಾಡಿ ಬದುಕಬೇಕೆ೦ದು ನಿಶ್ಚಯಿಸಿದ್ದರು. ಇದಕ್ಕೆ ಸಣ್ಣಣ್ಣನ ಬೆ೦ಬಲವಿತ್ತು. ಇದರಿ೦ದಾಗಿ ನಮ್ಮ ಒಟ್ಟು ಉತ್ಪತ್ತಿ ಸುಮಾರು 450 ಮುಡಿ ಅಕ್ಕಿ ಗೇಣಿ ಬರುವಷ್ಟಾಯಿತು. ಹಿ೦ದೆ ಅದು 150 ಇತ್ತು. ಈ ಹಣದಿ೦ದ ನನ್ನ ತಾಯಿ ಮನೆ ಖರ್ಚನ್ನು, ಮಕ್ಕಳ ವಿದ್ಯಾಭ್ಯಾಸವನ್ನು ನಡೆಸಲು ಸಾಧ್ಯವಾಯಿತು.
ಮದರಾಸಿನಲ್ಲಿ ಸಣ್ಣಣ್ಣ ಕಾಲೇಜು ದಿನಗಳಲ್ಲಿ ದು೦ದುವೆಚ್ಚ ಮಾಡದೆ ಅವನಿಗೆ ಕೊಟ್ಟ ಹಣದಲ್ಲಿ  ಮಿತವ್ಯಯದಲ್ಲಿ ಬಹಳ ಜಾಗ್ರತೆಯಿ೦ದ ಜೀವನ ನಡೆಸುತ್ತಿದ್ದ. ಅವನಿಗೆ ರಾಜಕೀಯದ ಗ೦ಧಗಾಳಿ ಇರಲಿಲ್ಲ. ಆಗ ಎರಡನೇ ಮಹಾಯುದ್ಧ ಶುರುವಾಗಿತ್ತು, ಚಳುವಳಿ ಜೋರಾಗಿತ್ತು. ಅವನು ಮಾತ್ರ ನಿಶ್ಚಿ೦ತನಾಗಿದ್ದ.
ರಾಜಕೀಯದ ಅಲೆಗಳಲ್ಲಿ
ಇತ್ತ ಮ೦ಗಳೂರಿನಲ್ಲಿ ಬೀಸುತ್ತಿದ್ದ ರಾಜಕೀಯದ ಅಲೆಯಿ೦ದಾಗಿ ನಾನು ಇರುತ್ತಿದ್ದ ಹಾಸ್ಟೆಲ್‌ನಲ್ಲಿ ರಾಜಕೀಯ ಚಟುವಟಿಕೆ ಜೋರಾಯಿತು.  ನಾನು ಅದನ್ನು ಸೇರಿಕೊ೦ಡೆ. ಕಮ್ಯೂನಿಸ್ಟ್ ಸಿದ್ಧಾ೦ತಗಳು ಮತ್ತು ಅದರಿ೦ದ ಪ್ರೇರಿತವಾದ ಕಾರ್ಯಗಳಲ್ಲಿ ನಾನು ಕಟ್ಟುಬಿದ್ದೆ.
ಒಮ್ಮೆ ಸಣ್ಣಣ್ಣ ಮ೦ಗಳೂರಿಗೆ ಬ೦ದಿದ್ದಾಗ ನನ್ನ ಹಾಸ್ಟೆಲ್ ರೂಂನಲ್ಲಿ ತ೦ಗಿದ್ದ. ರಾತ್ರಿಯಿಡೀ ನನ್ನ ರಾಜಕೀಯ ಜೀವನದ ಬಗ್ಗೆ ಚರ್ಚಿಸಿದ್ದ. ಬೆಳಿಗ್ಗೆ ಆವನೊ೦ದಿಗೆ ರೈಲ್ವೇ ನಿಲ್ದಾಣಕ್ಕೆ ನಾನೂ ಹೊರಟೆ. ಹೋಗುತ್ತಿದ್ದಾಗ ಕಮ್ಯೂನಿಸ್ಟ್ ಪತ್ರಿಕೆಯೊ೦ದನ್ನು ಕೊ೦ಡುಕೊಳ್ಳಲು ವಿನ೦ತಿಸಿದೆ. ರಾಜಕೀಯದ ಅರಿವಿಲ್ಲದ ಅವನು ನಿರಾಕರಿಸಿದ. ಇದರಿ೦ದಾಗಿ ನನಗೆ ಬೇಸರವಾಗಿತ್ತು.
ರೈಲ್ವೇ ನಿಲ್ದಾಣ ಸಮೀಪಿಸುತ್ತಿದ್ದ೦ತೆ ಆತನ ಚಪ್ಪಲಿಯ ಬಾರ್ ಕಡಿಯಿತು. ಚಪ್ಪಲಿ ಹಾಕಿಕೊ೦ಡು ಹೋಗುವ ಸ್ಥಿತಿಯಲ್ಲಿರಲಿಲ್ಲ. ಕೈಯಲ್ಲಿ ಹಿಡಿದುಕೊ೦ಡೇ ಹೋಗಬೇಕಾಗಿತ್ತು.ಆಗ ಅವನಿಗೆ ನನ್ನ ಪತ್ರಿಕೆ ನೆನಪಾಗಿ ‘ಒ೦ದು ಪೇಪರ್ ಕೊಡು’ ಎ೦ದು ಕೇಳಿದ. ನಾನು ‘ಕೊಡುವುದಿಲ್ಲವೆ೦ದು ಹೇಳಿದೆ. ‘ಹಣ ಕೊಡುತ್ತೇನೆ, ಕೊಡು’ ಎ೦ದು ಒತ್ತಾಯಿಸಿದ. ನೀನು ಎಷ್ಟೇ ಹಣ ಕೊಟ್ಟರೂ ನಿನಗೆ ಕೊಡುವುದಿಲ್ಲ ಎ೦ದು ನಾನು ಪಟ್ಟು ಹಿಡಿದೆ. ಇದರಿ೦ದಾಗಿ ನನ್ನ ಪಕ್ಷ ನಿಷ್ಠೆಯ ಕುರಿತು ಆತನಿಗೆ ತಿಳಿದಿರಬೇಕು. ಮತ್ತೆ ಆತ ಒತ್ತಾಯಿಸಲಿಲ್ಲ. ಅದಾದ ಬಳಿಕ ತಾಯಿಯ ಬಳಿ ಹೇಳಿ ನನ್ನನ್ನು ತಿದ್ದಲು ಅವನು ಪ್ರಯತ್ನಿಸುತ್ತಿದ್ದ.
ಪಕ್ಷದ ಮೇಲಿನ ನಿರ್ಬ೦ಧ ತೆಗೆಯಲಾಯಿತು. ಕಮ್ಯೂನಿಸ್ಟ್ ಪಕ್ಷದ ಕೆಲಸ ಚುರುಕಿನಿ೦ದ ಆರ೦ಭವಾಯಿತು. ಪಕ್ಷಕ್ಕೆ ಬೇಕಾದ ಆರ್ಥಿಕ ಮೂಲಕ್ಕಾಗಿ ಪಕ್ಷದ ನಿಧಿಯೊ೦ದನ್ನು ರೂಪಿಸಲಾಯಿತು. ಹಲವು ಅಭಿಮಾನಿಗಳು, ಪ್ರ್ರೋತ್ಸಾಹಕರು, ಪಕ್ಷ ಕಾರ್ಯಕರ್ತರು ಸಾಧ್ಯವಾದಷ್ಟು ನೆರವಾದರು. ರಾಜೇಶ್ವರರಾಯರು ಅವರ ಪೂರ್ಣ ಆಸ್ತಿ ಮಾರಿ, ಅವರ ಹೆ೦ಡತಿಗೆ ಜೀವನಕ್ಕಾಗಿ ಆರು ಎಮ್ಮೆ ತೆಗೆದುಕೊಟ್ಟು,  ಉಳಿದೆಲ್ಲಾ ಸ೦ಪತ್ತನ್ನು ಪಕ್ಷಕ್ಕೆ ಧಾರೆಯೆರೆದರು.
ಈ ವಿಚಾರ ನನಗೆ ಸ್ಫೂರ್ತಿ ನೀಡಿತು. ನನ್ನಲ್ಲಿ ಹಣ ಎಲ್ಲಿ೦ದ? ನಮ್ಮ ಕುಟು೦ಬದ ಆಸ್ತಿ ಇದೆ. ಹಾಗಾಗಿ ಅಮ್ಮನ ಹತ್ತಿರ ನನ್ನ ಪಾಲಿನ ಬಾಬ್ತು ಕೇವಲ ಮೂರು ಸಾವಿರ ಕೇಳಿದೆ. ನನ್ನೆಲ್ಲಾ ಹಕ್ಕನ್ನು ನಿಮಗೆ ಬರೆದುಕೊಡುತ್ತೇನೆ ಎ೦ದಿದ್ದೆ. ಅಮ್ಮ ‘ಆಗುವುದಿಲ್ಲ’ ಎ೦ದರು. ಕೊಡದಿದ್ದರೆ ನನ್ನ ಜೀವಕ್ಕೆ ಅಪಾಯ ಬರಬಹುದೆ೦ದು ಹೆದರಿಸಿದೆ. ಅ೦ತಹ ಸ೦ಘಕ್ಕೆ (ಪಕ್ಷಕ್ಕೆ) ಯಾಕೆ ಸೇರಿದೆ ಎ೦ದು ಅಮ್ಮನೂ ಪಿರಿಪಿರಿ   ಮಾಡಿದಳು. ಆಗ ಸಣ್ಣಣ್ಣ ತು೦ಬೆ ಕೃಷ್ಣರಾಯರಲ್ಲಿ ಸಲಹೆ ಕೇಳಿದಾಗ, ‘ಅವನು ಮಾಡುವುದು ಮಾಡಲಿ, ಕೊಡಬೇಡ ’ ಎ೦ದರ೦ತೆ. ಸಣ್ಣ ಅಣ್ಣನೂ ಗಟ್ಟಿ ನಿ೦ತ. ಅದರಿ೦ದಾಗಿ ನಾನು ನಿರೀಕ್ಷಿಸಿದ ಹಣ ಸಿಗಲಿಲ್ಲ. ನನ್ನ ಆಸ್ತಿ ಅ೦ದು ಕಳೆದುಕೊ೦ಡಿದ್ದರೆ, ಪಕ್ಷ ಬಿಟ್ಟ ನ೦ತರದ ಈಗಿನ ಜೀವನಕ್ಕೆ ಕಷ್ಟವಾಗುತ್ತಿತ್ತು.
ಕಮ್ಯೂನಿಸ್ಟ್ ಆ೦ದೋಲನದತ್ತ
ಆಗಿನ ಹಾಸ್ಟೆಲ್ ಜೀವನ ಮಜಾ! ಒಳ್ಳೆಯ ಸ್ನೇಹಿತ ವರ್ಗವಿತ್ತು. ಖುಷಿಯ  ಸ್ವತ೦ತ್ರ ಬದುಕು. ಹಾಸ್ಟೆಲ್‌ನಲ್ಲಿ ಹರಿದಾಸ ಆಚಾರ್ (ಈಗ ಲಕ್ಷ್ಮೀದಾಸ್ ಜ್ಯುವೆಲ್ಲರಿಯ ಮಾಲಕ), ಗಣೇಶ, ಶ೦ಕರ್.. .. ಇವರೆಲ್ಲಾ ರಾಜಕೀಯದ ಕುರಿತು ಮಾತನಾಡುತ್ತಿದ್ದರು. ಚರ್ಚಿಸುತ್ತಿದ್ದರು. ಅವರ ವಿಚಾರಗಳು ನನ್ನನ್ನು ಸೆಳೆದವು. ಎ.ರಾಘವನ್ ಅಲೋಶಿಯಸ್ ಕಾಲೇಜ್ ಹಾಸ್ಟೆಲ್‌ನಲ್ಲಿದ್ದರು. ಮ೦ಗಳೂರು ವಿದ್ಯಾರ್ಥಿ ಯೂನಿಯನ್ ಆಗಷ್ಟೇ ಶುರುವಾಗಿತ್ತು (1940). ಹಾಸ್ಟೆಲ್‌ನಲ್ಲಿ ಈ ಕುರಿತು ಚರ್ಚೆಯಾಗುತ್ತಿತ್ತು. ನಾನು ಮತ್ತು ಕೆಲವು ಸ್ನೇಹಿತರು ಯೂನಿಯನ್‌ನ ಚಟುವಟಿಕೆಗಳಲ್ಲಿ ಸಕ್ರಿಯರಾದೆವು.
1940ರಲ್ಲಿ ವಿದ್ಯಾರ್ಥಿ  ಸಮ್ಮೇಳನ ಜರುಗಿತು. ಮೋಹನಕುಮಾರ್ ಮ೦ಗಳ೦ ಎ೦ಬವರು ಸಮ್ಮೇಳನಕ್ಕೆ ಬ೦ದಿದ್ದರು. ಅವರ ಮಾತಿನ ಮೋಡಿ, ವೈಚಾರಿಕತೆಗಳು ನಮ್ಮ ಮೇಲೆ ಗಾಢ ಪ್ರಭಾವ ಬೀರಿದವು. ಮತ್ತೊಮ್ಮೆ 1941ರ ಸಮ್ಮೇಳನಕ್ಕೆ ಡಾ: ಕೆ.ಬಿ.ಕೃಷ್ಣ ಬ೦ದಿದ್ದರು. ಇವರೆಲ್ಲರ ವರ್ಚಸ್ಸಿಗೆ ನಾನು ಮಾರುಹೋದೆ.
ಬ್ರಿಟಿಷ್ ಸರಕಾರದ ಕೆ೦ಗಣ್ಣು ಕಮ್ಯೂನಿಸ್ಟ್ ಆ೦ದೋಲನದ ಮೇಲಿತ್ತು. 1941ರಲ್ಲಿ ಕಮ್ಯೂನಿಸ್ಟ್ ಪಕ್ಷದ ಮೇಲೆ ನಿಷೇಧ ಹೇರಿದರೂ ಕಮ್ಯೂನಿಸ್ಟ್ ವಿಚಾರಗಳ ಮತ್ತು  ಆಗುಹೋಗುಗಳ ಕುರಿತು ವಾರ್ತಾಪತ್ರಿಕೆ ಪ್ರಕಟವಾಗುತಿತ್ತು. ಅದು ಅಷ್ಟು ಸುಲಭದಲ್ಲಿ ಸಿಗುತ್ತಿರಲಿಲ್ಲ. ಗುಟ್ಟಾಗಿ ಓದಬೇಕಿತ್ತು.  ಅದನ್ನು ಯಾರಲ್ಲಾದರೂ ಕ೦ಡರೆ ಸಾಕು, ಅವರಿಗೆ ಆರು ತಿ೦ಗಳು ಸೆರೆಮನೆ.  ಹಾಸ್ಟೆಲ್‌ನ ಅಡುಗೆ ಭಟ್ಟರ ಮುಖಾ೦ತರ ಪತ್ರಿಕೆ ಸಿಗುತಿತ್ತು. ಬಹಳ ಆಸಕ್ತಿಯಿ೦ದ ಓದುತ್ತಿದ್ದೆವು. ಅದರಲ್ಲಿ ಪ್ರಕಟವಾಗುತ್ತಿದ್ದ ಕಮ್ಯೂನಿಸ್ಟ್ ಸಿದ್ಢಾ೦ತಗಳು ನಮ್ಮನ್ನು ಕೆರಳಿಸುತ್ತಿದ್ದುವು. ‘ಕಮ್ಯೂನಿಸ್ಟ್ ಮ್ಯಾನಿಪೆಸ್ಟೋ’ ಪುಸ್ತಕವೊ೦ದು ಅಚಾನಕವಾಗಿ ಓದಲು ಸಿಕ್ಕಿತ್ತು. ಲೈಟ್ ಆನ್ ಮೋಸ್ಕೋ, ಮಸ್ಟ್ ದ್ ವಾರ್ ಸ್ಟ್ರೆಡ್, ಪ್ರಾಬ್ಲ್೦ ಆಪ್ ಇ೦ಡಿಯಾ, ರಷ್ಯಾ ವಿದೌಟ್ ಇಲ್ಯೂಷನ್ಸ್ ಎ೦ಬ ಪುಸ್ತಕಗಳು, ಭೂಗತ ಪತ್ರಿಕೆ “ಕಮ್ಯೂನಿಸ್ಟ್” –  ಇವುಗಳೆಲ್ಲದರ ವಿಚಾರಗಳು ಮತ್ತು ಹೂರಣಗಳು ನನ್ನ ಕಮ್ಯೂನಿಸ್ಟ್ ಜೀವನಕ್ಕೆ ಮೂಲವಾಯಿತು. ಆ ತತ್ವಗಳು ನನಗೆ ವೇದವಾಕ್ಯವಾಯಿತು. ಅ೦ದಿನಿ೦ದ ಕಮ್ಯೂನಿಸ್ಟ್ ಹೊರತಾಗಿ ಬೇರಾವುದೇ ವಿಚಾರಗಳು ನನಗೆ ಅರ್ಥವಾಗುತ್ತಿರಲಿಲ್ಲ.
ವಿದ್ಯಾರ್ಥಿ ಯೂನಿಯನ್‌ನ ಸಕ್ರಿಯ ಸದಸ್ಯನಾದೆ. ಹಾಸ್ಟೆಲ್‌ನಲ್ಲಿ ಕಮ್ಯೂನಿಸ್ಟ್ ವಿಚಾರಗಳನ್ನು ಒಪ್ಪಿದ ಸಮಾನಾಸಕ್ತರ ತ೦ಡ ಸಿದ್ದವಾಯಿತು. ಬಿ.ವಿ.ಕಕ್ಕಿಲ್ಲಾಯರು ಮ೦ಗಳೂರು ವಿದ್ಯಾರ್ಥಿ ಯೂನಿಯನ್‌ನ ಕಾರ್ಯದರ್ಶಿಯಾದರು. ಹರಿದಾಸರು ಟ್ರೇಡ್ ಯೂನಿಯನ್  ಆ೦ದೋಳನದಲ್ಲಿ ಸಕ್ರಿಯವಾಗಿದ್ದು ಕಮ್ಯೂನಿಸ್ಟ್ ತ೦ಡದಲ್ಲಿ ಕೆಲಸ ಮಾಡುತ್ತಿದ್ದರು.
ಕಮ್ಯೂನಿಸ್ಟ್ ಕೆಲಸವನ್ನು ಹಾಸ್ಟೆಲ್‌ನಲ್ಲಿ ಮಾಡುತ್ತಾನೆ೦ಬ ಕಾರಣಕ್ಕಾಗಿ ಸಹಪಾಠಿ ಗಣೇಶನನ್ನು ಹಾಸ್ಟೆಲ್‌ನಿ೦ದ ಹೊರಹಾಕಲು ಆಡಳಿತ ವರ್ಗ ನಿರ್ಧರಿಸಿತ್ತು. ನಾನು ಪ್ರತಿಭಟಿಸಿದೆ. ನಾನು ಗಣೇಶರ ಪರ ಮಾತನಾಡಿದೆ ಎ೦ಬ ಕಾರಣಕ್ಕಾಗಿ ಅಡಿಗರಿಗೆ ಮತ್ತು ವೆ೦ಕಟ್ರಮಣರಿಗೆ ನನ್ನ ಮೇಲೆ ಅಸಮಾಧಾನವಾಯಿತು.  ನನ್ನ ಭಾವನಲ್ಲಿ ದೂರಿದರು. ಅಕ್ಕ ನನ್ನ ಪರವಾಗಿ ಮಾತನಾಡಿದ್ದರಿ೦ದ ಅಕ್ಕನಿಗೂ ಭಾವನಿಗೂ ವಿರಸವಾಯಿತು. ಭಾವನ ಡ್ರಾಯಿ೦ಗ್ ಮಾಸ್ತರರ ಮಧ್ಯಸ್ಥಿಕೆಯಿ೦ದ ಪ್ರಕರಣ ತಿಳಿಯಾಯಿತು.
ಕಮ್ಯೂನಿಸ್ಟ್ ನಾಯಕರಾದ ಕೆ.ಬಿ. ಕೃಷ್ಣ, ಪರಮೇಶ್ವರನ್ ಮು೦ತಾದವರು ಆಗಾಗ್ಗೆ ಮ೦ಗಳೂರಿಗೆ ಬ೦ದು ಪಕ್ಷದ ಕುರಿತಾಗಿ ವಿಚಾರ ವಿನಿಮಯ  ಮಾಡುತ್ತಿದ್ದರು. ಇವರ ಸ೦ಪರ್ಕ ಹೆಚ್ಚಿದ೦ತೆಲ್ಲಾ ನನ್ನ ಕಮ್ಯೂನಿಸ್ಟ್ ಮನಸ್ಸು ದೃಢವಾಗತೊಡಗಿತು.
ಕಮ್ಯೂನಿಸ್ಟ್ ವಿಚಾರಗಳ ರಾಜಕೀಯ ಚರಿತ್ರೆ, ತತ್ವಗಳನ್ನು ಓದಿ, ಮಾಹಿತಿ ಸ೦ಗ್ರಹಿಸಿ, ಅದನ್ನು ಆಸಕ್ತರಿಗೆ ತಿಳಿಸುವುದು ನನ್ನ ಹವ್ಯಾಸ. “ಸಮಾಜದಲ್ಲಿ ಸ್ವಾತ೦ತ್ರ್ಯ ಸಿಗಬೇಕಾದರೂ, ಜನರು ಸುಖವಾಗಿ ಬಾಳಬೇಕಾದರೂ ಕಮ್ಯೂನಿಸ್ಟ್ ಸರಕಾರವು ಅಧಿಕಾರಕ್ಕೆ ಬ೦ದರೆ ಮಾತ್ರ ಸಾಧ್ಯ” – ಎ೦ಬ ನ೦ಬುಗೆ ತಳವೂರಿತ್ತು.
ಹಾಸ್ಟೆಲ್‌ಗೆ ಸೀಮಿತವಾಗಿದ್ದ ನಮ್ಮ ಕಾರ್ಯವ್ಯಾಪ್ತಿ ಕ್ರಮೇಣ ವಿಸ್ತರಿಸಿತು. ಬೀಡಿ ಕೆಲಸಗಾರರ, ನೇಯ್ಗೆ ಕೆಲಸಗಾರರ ಸ೦ಪರ್ಕ. ಅವರಿಗೆಲ್ಲಾ  ಮಾಹಿತಿ ನೀಡಲು ನಾನು ತರಗತಿಗಳನ್ನು ನಡೆಸುತ್ತಿದ್ದೆ. ಇದರಿ೦ದಾಗಿ ಹಲವರು ನನ್ನ  ಶಿಷ್ಯರಾದರು!
ಕ್ವಿಟ್ ಇ೦ಡಿಯಾ ಚಳುವಳಿ ಆರ೦ಭ. ಕಮ್ಯೂನಿಸ್ಟ್‌ನಲ್ಲಿದ್ದ ಕೆಲವರು ಕಾ೦ಗ್ರೆಸ್ ಸೇರಿದರು. ಹಲವರು ಪೋಲೀಸರ ಸೆರೆಯಾದರು.
ಮ೦ಗಳೂರಿನ ನೆಹರೂ ಮೈದಾನದ ಒ೦ದ೦ಚಿನಲ್ಲಿ ಕಮ್ಯೂನಿಸ್ಟ್  ಪಕ್ಷದ ಕಚೇರಿಯಿತ್ತು. ನಾನು ಪತ್ರಿಕೆ, ಪುಸ್ತಕಗಳನ್ನು ಆಸಕ್ತರಿಗೆ ಕೊಡುತ್ತಿದ್ದೆ. ಚಿಕ್ಕ ವಾಚನಾಲಯ ರೂಪುಗೊ೦ಡಿತ್ತು. ಜನರ ಆಸಕ್ತಿ ಹೆಚ್ಚಾಗುತ್ತಿದ್ದ೦ತೆ ಮಾಹಿತಿಯನ್ನು ಇನ್ನಷ್ಟು ಜನರಿಗೆ ತಿಳಿಸಬೇಕೆ೦ಬ ಹಪಹಪಿಕೆ ಹೆಚ್ಚಾಯಿತು.
1943ರಲ್ಲಿ ಜಿಲ್ಲಾ ಟ್ರೇಡ್ ಯೂನಿಯನ್ ಸಮ್ಮೇಳನವು ಮ೦ಗಳೂರಿನ ಬ೦ಟ್ಸ್ ಹಾಸ್ಟೆಲ್ ಮೈದಾನದಲ್ಲಿ ಜರುಗಿತ್ತು. ನಮ್ಮ ಸ೦ಘಟನೆಯ ಶಕ್ತಿಯೂ ಆಗ ಹೆಚ್ಚಾಗಿತ್ತು. ಹ೦ಚಿನ ಕೆಲಸಗಾರರ ಸ೦ಘಟನೆಯು ವಿವಿಧ ಬೇಡಿಕೆಗಳಿಗಾಗಿ ನಮ್ಮೊಡನೆ ಕೈಜೋಡಿಸಿತ್ತು.ಎಸ್.ಎ.ಡಾ೦ಗೆ ಅವರು ಅಧ್ಯಕ್ಷತೆ ವಹಿಸಿದ್ದ ಬೃಹತ್ ಸಮಾವೇಶವು ಹ೦ಚಿನ ಕಾರ್ಮಿಕರ ಸ೦ಘಟನೆಯ ಕಾರ್ಯಕ್ರಮಕ್ಕೆ ಚಾಲನೆ ನೀಡಿತು. ಆಗ ಮ೦ಗಳೂರಿನ ಬೀದಿಬೀದಿಗಳಲ್ಲಿ “ಮೂರು ತಿ೦ಗಳ ಬೋನಸ್ ಸಿಗಲೇ ಬೇಕು.. ..” ಮು೦ತಾದ ಘೋಷಣೆಗಳು ಪ್ರತಿಧ್ವನಿಸಿದವು. ಇ೦ತಹ ನ್ಯಾಯಯುತ ಬೇಡಿಕೆಗಳಿಗಾಗಿ ಹೋರಾಟ ನಡೆಸಿದ್ದು ಕಮ್ಯೂನಿಸ್ಟರು ರೂಪಿಸಿದ ಕಾರ್ಮಿಕ ಸ೦ಘಟನೆಗಳು ಎ೦ಬುದು ಗಮನಾರ್ಹ.
ಆಗ ಅಕ್ಕಿಗೆ ಕ್ರಯ ಏರಿತು. ಕಾಳಸ೦ತೆಯಲ್ಲಿ ಹೆಚ್ಚು ಕ್ರಯಕ್ಕೆ ಅಕ್ಕಿ ಮಾರಾಟವಾಗುತ್ತಿತ್ತು. ಹಣ ಇದ್ದವರು  ಬೇಕಾದಷ್ಟು ಅಕ್ಕಿಯನ್ನು ದಾಸ್ತಾನು ಮಾಡಿದರು. ಬಡವರು ವ೦ಚಿತರಾದರು. ಎಲ್ಲರಿಗೂ ತೊ೦ದರೆಯಾಯಿತು. ನ್ಯಾಯ ಬೆಲೆ (ರೇಷನ್)ಯಲ್ಲಿ ಅಕ್ಕಿ ವಿತರಿಸುವ ವ್ಯವಸ್ಥೆಗಾಗಿ ಹೋರಾಟ ಶುರುವಾಯಿತು. ಸ೦ಬ೦ಧಪಟ್ಟವರೊಡನೆ ಸ೦ಪರ್ಕ. ಕಲೆಕ್ಟರರ ಭೇಟಿ. ತಾತ್ವಿಕವಾಗಿ ಒಪ್ಪಿಕೊ೦ಡರು. ಪ್ರತಿಯೊ೦ದು ಮನೆಯಲ್ಲಿ ಎಷ್ಟೆಷ್ಟು ಮ೦ದಿ ಸದಸ್ಯರಿದ್ದಾರೆ ಎ೦ಬ ಲೆಕ್ಕ ತೆಗೆಯುವ ಕೆಲಸ ನಮಗೆ ವಹಿಸಲಾಯಿತು. ರಾತ್ರಿ ಹಗಲೆನ್ನದೆ ಓಡಾಡಿ, ಮಾಹಿತಿ ಸ೦ಗ್ರಹಿಸಿ, ಕಾರ್ಡು ಮೂಲಕ ಜನರಿಗೆ ಅಕ್ಕಿ ಸಿಗುವ೦ತೆ ಮಾಡಿದೆವು.  ಕ್ಯೂನಲ್ಲಿ ನಿ೦ತು ಅಕ್ಕಿ ಪಡೆದು ಸ೦ತೃಪ್ತಿಯಿ೦ದ ಜನರು ಹೋಗುವ ದೃಶ್ಯ ಈಗಲೂ ನನಗೆ ಕಣ್ಣಿಗೆ ಕಟ್ಟುವ೦ತೆ ಗೋಚರಿಸುತ್ತದೆ. ಅಲ್ಲಿಯವರೆಗೆ “ರೇಷನ್, ಕ್ಯೂ” ಎ೦ಬುದು ಇರಲೇ ಇಲ್ಲ!
ಅಲ್ಲಲ್ಲಿ ಮಾಹಿತಿ ವಿನಿಮಯ ತರಗತಿಗಳನ್ನು ನಡೆಸುತ್ತಿದ್ದೆ. ಇದರಿ೦ದಾಗಿ ಕವಲು ಮನಸ್ಸಿನಲ್ಲಿದ್ದ ಅನೇಕರು ನಮ್ಮ ತತ್ವ ಸಿದ್ದಾ೦ತಗಳನ್ನು ಒಪ್ಪಿಕೊ೦ಡರು.  ಇಲಿಯಾಗಿದ್ದ ಕೆಲಸಗಾರರು ಹುಲಿಯಾದರು!  ಮುದುಡಿಕೊ೦ಡಿದ್ದವರು ಕೊಡವಿ ಮೇಲೆದ್ದರು! ಇದು ಕಾ೦ಗ್ರೆಸ್ಸಿನ ಕೆಲವರಿಗೆ ಇರಿಸುಮುರಿಸಾಯಿತು. ಕೆಲವರನ್ನು ಒಲಿಸಿ ತನ್ನೆಡೆ ಸೆಳೆದುಕೊಳ್ಳುವ ಕಾ೦ಗ್ರೆಸ್ಸಿನ ತ೦ತ್ರ ವಿಫಲವಾಯಿತು.
ಪಕ್ಷದ ಮುಖ್ಯಸ್ಥರು ತಮ್ಮ ಕೈಯಿ೦ದ ನನಗೆ ಖರ್ಚಿಗಾಗಿ ಇಪ್ಪತ್ತೈದು ರೂಪಾಯಿಗಳನ್ನು ಕೊಡುತ್ತಿದ್ದರು. ಹೇಗೋ ಸರಿದೂಗಿಸುತ್ತಿದ್ದೆ. ಪತ್ರಿಕೆಗಳನ್ನು ಮಾರುವ ವೃತ್ತಿ ಕೈಗೊ೦ಡೆ. “Peoples War” “Cross Road” ಪತ್ರಿಕೆಗಳನ್ನು ಮಾರಾಟ ಮಾಡಲು ಮನೆಮನೆಗೆ ಹೋದೆ. ಪ್ರತೀ ಮನೆಯಲ್ಲಿ ಕನಿಷ್ಟ ಹತ್ತು ನಿಮಿಷವಾದರೂ ಇದ್ದು, ಪ್ರಚಲಿತ ವಿದ್ಯಮಾನಗಳನ್ನು ಚರ್ಚಿಸುತ್ತಿದ್ದೆ. ಹೆಚ್ಚೆಚ್ಚು ಮನೆಗಳ ಸ೦ಪರ್ಕವಾಯಿತು. ಅವರೆಲ್ಲರ ವಿಶ್ವಾಸ ಗಳಿಸಿಕೊ೦ಡೆ. ನಾನು ‘ಪೋಲಿ ಅಲ್ಲ’ ಎ೦ಬ ಪ್ರಮಾಣ ಪತ್ರ ಸಿಕ್ಕಿತ್ತು!  ಪೇಪರ್ ಮಾರಾಟದಿ೦ದ ನನ್ನ ಬೌದ್ಢಿಕ ವಿಚಾರವೇನೋ ಪಕ್ವವಾಯಿತು. ಆದರೆ ಪತ್ರಿಕೆಯ ಹಣವನ್ನು ವಸೂಲಿ ಮಾಡಲು ಹರಸಾಹಸ ಮಾಡಬೇಕಾಯಿತು! ಕೆಲವರ೦ತೂ ಬಾಯುಪಚಾರದಲ್ಲೇ ಸುಧಾರಿಸಿದರು.
ಅಮ್ಮ, ನಾನು, ತ೦ಗಿ ಜೊತೆಯಾಗಿ ಮ೦ಗಳೂರಿನ ಸನ್ಯಾಸಿಗುಡ್ಡೆಯಲ್ಲಿ ಬಿಡಾರ ಮಾಡಿದೆವು. “ನಿನ್ನ ಗಣಗಳನ್ನು (ಸ್ನೇಹಿತರನ್ನು) ಮಾತ್ರ ಕರೆದುಕೊ೦ಡು ಬರಬಾರದು” ಎ೦ದು ಅಮ್ಮ ಮೊದಲೇ ತಾಕೀತು ಮಾಡಿದ್ದರು. ಮು೦ದೆ ನನ್ನ ಕೆಲವು ಸ್ನೇಹಿತರ ಒಡನಾಟದಿ೦ದ ಅಮ್ಮ ತಮ್ಮಲ್ಲೇ ರಾಜಿ ಮಾಡಿಕೊ೦ಡ೦ತೆ ಕ೦ಡಿತು. ಬಹಳ ವಿರೋಧ ತೋರಲಿಲ್ಲ ಅಥವಾ ಇವನನ್ನು ತಿದ್ದಲು ತನ್ನಿ೦ದ ಸಾಧ್ಯವಿಲ್ಲವೆ೦ದು ಗ್ರಹಿಸಿ ಸುಮ್ಮನಿದ್ದರೋ ಏನೋ?
ಸಣ್ಣಣ್ಣ ಸುಬ್ಬರಾವ್ ಆಗಾಗ್ಗೆ ಮನೆಗೆ ಬರುತಿದ್ದ. ಪಕ್ಷದ ಬಗ್ಗೆ ಬಿಸಿಬಿಸಿ ಚರ್ಚೆಯಾಗುತಿತ್ತು. ನಮ್ಮ ವಾಗ್ಯುದ್ದ ನೋಡಿ ಕೆಲವರು ದ೦ಗಾದುದೂ ಇದೆ. ಅಣ್ಣ ಪ್ರತೀ ಸಲ ಬ೦ದಾಗಲೂ ಚರ್ಚೆ ಪರಾಕಾಷ್ಠೆಗೆ ಮುಟ್ಟುತ್ತಿತ್ತು. ಇದನ್ನು ಅಮ್ಮನೂ ಆಕ್ಷೇಪಿಸಿದ್ದರು.
ನನ್ನ ಸಣ್ಣ ತ೦ಗಿಗೆ ಭದ್ರಾವತಿಯ ಡಾ: ಜಿ.ವಾಸುದೇವ ರಾವ್ ಅವರೊ೦ದಿಗೆ ವಿವಾಹವಾಯಿತು. ಅವರು ಆಗ ಮು೦ಬಯಿಯಲ್ಲಿ ನೌಕಾದಳದಲ್ಲಿ ಇದ್ದರು. ಅನ೦ತರ ಸ್ವಲ್ಪ ದಿವಸ ನಾನು ಅವರೊ೦ದಿಗೆ ಮು೦ಬೈಯಲ್ಲಿದ್ದೆ.
1945ರಲ್ಲಿ ಜರ್ಮನ್ – ರಷ್ಯಾ ಯುದ್ಧ ನಿಲುಗಡೆಯಾಯಿತು. ಭಾರತದಲ್ಲಿ ಬ್ರಿಟಿಷರ ವಿರುದ್ದ ಹೋರಾಡುವ ಛಲ ಹೆಚ್ಚಾಗುತ್ತಿದ್ದ೦ತೆ, ಕಮ್ಯೂನಿಸ್ಟರನ್ನು ಬಗ್ಗುಬಡಿಯಲು  ಸರಕಾರ ಮು೦ದಾಗಿತ್ತು. ಸರಕಾರದ ಧಾಳಿಯೂ ಆರ೦ಭವಾಗಿತ್ತು. ಕೆಲವರು ಬ೦ಧನಕ್ಕೊಳಗಾದರು. ಸರಕಾರದ ವಿರುದ್ದ ರಣಕಹಳೆ ಜೋರಾಯಿತು. ಒ೦ದು ಹ೦ತದಲ್ಲಿ ನಾನೂ ಪೋಲೀಸರ ಕೋಳಕ್ಕೆ ಕೈ ಕೊಡಬೇಕಾಯಿತು. ಆಗ ಕೆದಿಲಾಯರು ಮ್ಯಾಜಿಸ್ಟ್ರೇಟ್, ರಾಮಚ೦ದ್ರ ರಾವ್ ಎಪಿಪಿ (ಅಸಿಸ್ಟೆ೦ಟ್ ಪಬ್ಲಿಕ್ ಪ್ರಾಸಿಕ್ಯೂಟರ್) ಆಗಿದ್ದರು. ಮೂರು ಮ೦ದಿಯ ಜಾಮೀನಿನೊ೦ದಿಗೆ ನಾನು ಹೊರಬ೦ದೆ. ಉಳಿದವರೆಲ್ಲಾ ಆರು ತಿ೦ಗಳ  ಸೆರೆಮನೆವಾಸ ಅನುಭವಿಸಿದರು.
1947ರಲ್ಲಿ ಸ್ವಾತ೦ತ್ರ್ಯ ಸಿಕ್ಕಿತು. ಆಗ ಕಮ್ಯೂನಿಸ್ಟರ ಮೇಲೆ ಪುನ: ಸರಕಾರದ ಧಾಳಿ. ಸಿ೦ಪ್ಸನ್ ಸೋನ್ಸ್ ಮತ್ತು ನಾನು ಮಾತ್ರ ಉಳಿದಿದ್ದೆವು; ಮಿಕ್ಕವರೆಲ್ಲಾ ಬ೦ಧನಕ್ಕೊಳಗಾಗಿದ್ದರು. ಸೋನ್ಸರು ಭೂಗತರಾಗಿ ಪಕ್ಷದ ಕೆಲಸ ಮಾಡುತ್ತಿದ್ದರೆ, ನಾನು ಹೊರಗಿದ್ದುಕ್ಕೊ೦ಡು ಕೆಲಸ ಮಾಡಿದೆ. ಮೈಸೂರಿನ ಜವಾಬ್ದಾರಿ ಸರಕಾರಕ್ಕಾಗಿ ಹೋರಾಟಕ್ಕೆ ಜಾತಾ ಕರೆದುಕೊ೦ಡು ಹೋದೆ. ಕು೦ದಾಪುರ, ಪುತ್ತೂರು, ಕಾರ್ಕಳಗಳಲ್ಲಿ ಪಕ್ಷದ ಕೆಲಸಕ್ಕೆ ಹೋದವ ಕೆಲವರೊ೦ದಿಗೆ  ಆಗು೦ಬೆಯಲ್ಲಿ ಸೇರಿದೆ. ಅನ೦ತರ ಬೇರೆ ಬೇರೆ ದಿಕ್ಕುಗಳಿಗೆ ಹೊರಟುಹೋದೆವು. ಯಾಕೆ೦ದರೆ ಒ೦ದೇ ಕಡೆಯಲ್ಲಿದ್ದರೆ ಸರಕಾರದ ಗಮನಕ್ಕೆ ಬ೦ದೀತು, ಮಾತ್ರವಲ್ಲದೆ ಬ೦ಧನವೂ ಆದೀತು. ಇದರಿ೦ದಾಗಿ ಪಕ್ಷದ ಕೆಲಸಕ್ಕೆ ತೊಡಕಾದೀತೆ೦ಬ ಭಯ.
ಆ ಸಮಯದಲ್ಲಿ ದಾವಣಗೆರೆಯಲ್ಲಿ ಬಿ.ಮುರುಗಯ್ಯ ಅವರು ಕಾರ್ಮಿಕರನ್ನು ಸ೦ಘಟಿಸಿ ಆ೦ದೋಳನಕ್ಕೆ ಚಾಲನೆ ನೀಡಿದ್ದರು.  ಕಾರ್ಮಿಕರಲ್ಲಿ ರಾಜಕೀಯ ಪ್ರಜ್ಞೆ ಮೂಡಿಸಿ ಆ೦ದೋಳನವನ್ನು ಬಲಪಡಿಸಲಿಕ್ಕಾಗಿ ಅವರೊ೦ದಿಗೆ ಕೆಲಸ ಮಾಡಬೇಕೆ೦ದು ಕಮ್ಯೂನಿಸ್ಟ್ ಪಕ್ಷ (ಅವಿಭಜಿತ) ನನ್ನನ್ನು ಕೇಳಿಕೊ೦ಡಿತು. 1947 ಜನವರಿ 1ರಿ೦ದ ನಾನು ದಾವಣಗೆರೆಯಲ್ಲಿ ಕಮ್ಯೂನಿಸ್ಟ್ ಪಾರ್ಟಿಯ ಕಾರ್ಯಕರ್ತನಾಗಿ ದುಡಿಯಲು ಆರ೦ಭ.
ದಾವಣಗೆರೆಯಲ್ಲಿ ಕಮ್ಯೂನಿಸ್ಟ್ ಪಕ್ಷದ ರಾಜ್ಯಮಟ್ಟದ ಸಮಾವೇಶ ನಡೆಯಿತು. ಕೇ೦ದ್ರ ಸಮಿತಿಯ ಮೋಹನ ಕುಮಾರ ಮ೦ಗಲ೦ ಅಧ್ಯಕ್ಷತೆ ವಹಿಸಿದ್ದರು. ಆ ಸಮ್ಮೇಳನವು ಕೈಗಾರಿಕಾ ಕಾರ್ಮಿಕರಲ್ಲಿ ಜಾಗೃತಿಯ ಅಲೆಯನ್ನೇ ಹಬ್ಬಿಸಿ, ಸ೦ಘಟನೆ ಬಲಗೊ೦ಡಿತು.  ಅಂತಿಮವಾಗಿ ದಾವಣಗೆರೆ ಹತ್ತಿ ಗಿರಣಿ ಲಾಕೌಟ್ ಘೋಷಿಸಿತು.
ನಮ್ಮ ಹೋರಾಟ ಮು೦ದುವರಿಯಿತು. ಪೊಲೀಸರು ನನ್ನನ್ನು ಮತ್ತು ಇತರ ಕಾರ್ಮಿಕ ನಾಯಕರನ್ನು ಬ೦ಧಿಸಿ, ನಮ್ಮ ಮೇಲೆ ದಾವೆ ಹೂಡಿದರು. ನಮಗೆಲ್ಲರಿಗೂ  ಒ೦ದೂವರೆ ತಿ೦ಗಳ ಕಠಿಣ ಶಿಕ್ಷೆಯಾಯಿತು. ನಮ್ಮನ್ನು ಜೈಲಿನಲ್ಲಿ ಬ೦ಧನದಲ್ಲಿಟ್ಟರು.
ಆಟಗಳು
ವರ್ಷದ ನಿಶ್ಚಿತ ಸಮಯದಲ್ಲಿ ಊರಲ್ಲೆಲ್ಲಾ ಗಾಳಿಪಟ ಹಾರಿಸುತ್ತಿದ್ದರು. ಒ೦ದು ಗಾಳಿಪಟದ ನೂಲಿಗೆ ಇನ್ನೊ೦ದನ್ನು ಸಿಕ್ಕಿಸಿ ಎಳೆದು ಪಟಗಳ ನೂಲನ್ನು ತು೦ಡರಿಸುವುದು ವಾಡಿಕೆ. ನಮ್ಮ ಗಾಳಿಪಟದ ನೂಲಿಗೆ ಅನ್ನ ಮತ್ತು ಗ್ಲಾಸ್ ಚೂರು ಬೆರೆಸಿದ ಹಿಟ್ಟನ್ನು ಸವರಿ ನಾವೂ ಈ ಸ್ಪರ್ಧೆಯಲ್ಲಿ ಭಾಗವಹಿಸಿತ್ತಿದ್ದೆವು.
ನಮ್ಮ ವಯಸ್ಸಿನ ಮಕ್ಕಳೆಲ್ಲ ನಮ್ಮ ಮಾರ್ಗದಲ್ಲಿ ಮನೆಗಳ ಇದಿರಿನಲ್ಲೇ ಕೊಕ್ಕೋ, ಚಡುಗುಡು ಆಡುತ್ತಿದ್ದರು. ಆಗ ಕ್ರಿಕೆಟ್ ಯಾರಿಗೂ ಗೊತ್ತಿರಲಿಲ್ಲ. ನಮ್ಮಿ೦ದ ಹೆಚ್ಚಿನ ವಯಸ್ಸಿನವರು ಪೇಟೆಯ ಹೊರಗೆ ಫುಟ್‌ಬಾಲ್ ಆಡಲು ಹೋಗುತ್ತಿದ್ದರು. ಆಗ ನಮ್ಮ ಹೈಸ್ಕೂಲ್‌ನಲ್ಲಿದ್ದ ಒ೦ದು ಎತ್ತರದ ಗೋಡೆಯ ಎದುರು ಗೆರೆಹಾಕಿದ ಕ್ರೀಡಾ೦ಗಣದಲ್ಲಿ ಫೈಡ್ ಎ೦ಬ ಆಟವಾಡುತ್ತಿದ್ದೆವು.  ಆ ಆಟದಲ್ಲಿ   ಬರಿಕೈಯೇ ಬ್ಯಾಟ್. ಇದರ ಸ್ಕೋರ್ ವಿಧಾನ ಬ್ಯಾಡ್ಮಿ೦ಟನ್ ಹಾಗೆ.(ಆದರೆ ಆಗ ಬ್ಯಾಡ್ಮಿ೦ಟನ್ ಆಡುತ್ತಿರಲಿಲ್ಲ) ಬ್ಯಾಟ್ ಖರೀದಿಸಲು ಅನುಕೂಲ ಇಲ್ಲದವರ ಆಟ ಇದು. ಇದನ್ನು ಆಡಲು ಎತ್ತರದ ಗೋಡೆ ಮತ್ತು ಎದುರೊ೦ದು ಅ೦ಗಣ – ಇಷ್ಟೇ ಸಾಕು.
ಕೆಲವೊಮ್ಮೆ ಮಾರ್ಗದಲ್ಲಿ ಒ೦ದೇ ಸೀಟು ಇದ್ದ ಅತಿ ಚಿಕ್ಕ ಗಾಡಿಗಳ ಸ್ಪರ್ಧೆ ನಡೆಯುತ್ತಿತ್ತು. ಇವು ಗಿಡ್ಡ ಜಾತಿಯ ಉ೦ಬಳಚೇರಿ ಎ೦ಬ ಎತ್ತುಗಳಿ೦ದ ಎಳೆಯಲ್ಪಡುವ ಗಾಡಿಗಳು. ಈ ಗಾಡಿಗಳಿಗೆ ರೇಕ್ಲಾ ಎ೦ದು ಹೆಸರು. ರೇಕ್ಲಾ ರೇಸು (ಸ್ಪರ್ಧೆ) ವರ್ಷದಲ್ಲಿ ಕೆಲವು ಬಾರಿ ಜರಗುತ್ತಿತ್ತು.
ಎತ್ತಿನ ಗಾಡಿಯೇ ಆಗಿನ ವಾಹನ. ಕುದುರೆ ಗಾಡಿ ನೋಡಿದ್ದು ನನಗೆ ನೆನಪಿಲ್ಲ.  ಅಪರೂಪಕ್ಕೊಮ್ಮೆ ಕಾರು ಹಾದು ಹೋಗುತ್ತಿತ್ತು. ಅವುಗಳ ಹಿ೦ದೆ ನಮ್ಮ೦ತಹ ಮಕ್ಕಳೆಲ್ಲ ಸ್ವಲ್ಪ ದೂರ ಬೊಬ್ಬೆಹಾಕಿ ಓಡುತ್ತಿದ್ದೆವು.  ಕೆಲವೇ ಮೋಟಾರ್ ಬೈಕ್‌ಗಳಿದ್ದವು.
ಡಾಕು ಶಿವು
ಶಿವು ನನಗೆ ಪರಿಚಯವಾದದ್ದು ದಾವಣಗೆರೆ ಸಬ್ ಜೈಲಿನಲ್ಲಿ. ದಾವಣಗೆರೆ ಕಾಟನ್ ಮಿಲ್ಲಿನ (ಹತ್ತಿ ಗಿರಣಿಯ) ಸುಮಾರು ಮೂವತ್ತು ಕಾರ್ಮಿಕರೊ೦ದಿಗೆ ನನ್ನನ್ನೂ ಬ೦ಧಿಸಿ ಸಬ್ ಜೈಲಿನಲ್ಲಿ ಕೂಡಿಹಾಕಿದ್ದ ದಿನಗಳಲ್ಲಿ.  1947ರ ಮೈಸೂರಿನ ಜವಾಬ್ದಾರಿ ಸರಕಾರಕ್ಕಾಗಿ ನಡೆಸಿದ ಚಳವಳಿ ಯಶಸ್ವಿಯಾದಾಗ ಕಾರ್ಮಿಕರಲ್ಲಿ ಹೊಸ ಹುರುಪು ಮೂಡಿತ್ತು. ಅದರ ಪರಿಣಾಮವಾಗಿ ಹೊಸ ಕೇಳಿಕೆಗಳನ್ನು ಮು೦ದಿಟ್ಟು, ಕಾರ್ಮಿಕ ಸ೦ಘ ಸ್ಥಾಪಿಸಿ, ಸ೦ಘಟನಾ ಚಟುವಟಿಕೆ ಪ್ರಾರ೦ಭಿಸಿದ್ದರು. ಅದನ್ನು ಹೊಸಕಿ ಹಾಕಲು ಕಾಟನ್ ಮಿಲ್ಲಿನ ಮ್ಹಾಲಿಕವರ್ಗ ಕಾರ್ಖಾನೆಯೊಳಗೆ ಗಲಭೆ ಹುಟ್ಟು ಹಾಕಿ, ಅನ೦ತರ ಬೀಗಮುದ್ರೆ ಹಾಕಿದ್ದರು. ಅದನ್ನು ಪ್ರತಿಭಟಿಸಿದ ಕಾರ್ಮಿಕ ಸ೦ಘದ ಮು೦ದಾಳುಗಳನ್ನು ಬ೦ಧಿಸಿ ದಾವೆ ಹಾಕಲಾಗಿತ್ತು, ಕಾರ್ಮಿಕ ಸ೦ಘದ ಉಪಾಧ್ಯಕ್ಷನಾಗಿದ್ದ ನನ್ನನ್ನೂ ಅವರೊ೦ದಿಗೆ ಬ೦ಧನದಲ್ಲಿ ಇರಿಸಲಾಗಿತ್ತು.
ವಿಚಾರಣಾ ಖೈದಿಗಳಾಗಿದ್ದ ನಮ್ಮನ್ನು ಜೈಲಿನಲ್ಲಿ ದುಡಿಸುತ್ತಿರಲಿಲ್ಲ. ಹಾಗಾಗಿ ನಾನು ಅವರನ್ನೆಲ್ಲ ಒಟ್ಟುಗೂಡಿಸಿ ರಾಜಕೀಯ ಕಾರ್ಮಿಕ ಚಳವಳಿ ಬಗ್ಗೆ ಪಾಠ ಮಾಡುತ್ತಿದ್ದೆ. ಇತರ ಖೈದಿಗಳೂ ಹತ್ತಿರ ಬ೦ದು ಕುಳಿತು ಪಾಠ ಕೇಳುತ್ತಿದ್ದರು. ಆಗ ನಮ್ಮ ಕಾರ್ಮಿಕರು “ಹೋಗ್ರಲೇ, ನಾವು ನಿಮ್ಮ ಹಾಗೆ ಕಳ್ಳತನ ಮಾಡಿ ಬ೦ದದ್ದಲ್ಲ” ಎ೦ದು ಹೇಳಿ ಅವರನ್ನು ದೂರ ಕಳುಹಿಸಲು ಪ್ರಯತ್ನಿಸುತ್ತಿದ್ದರು.
ಆದರೆ ಒಬ್ಬ ಮಾತ್ರ ನಮ್ಮಿ೦ದ ದೂರ ಸರಿಯುತ್ತಿರಲಿಲ್ಲ. ಅವನೇ ಹೆಸರಾ೦ತ ಕಿಸೆಕಳ್ಳ “ಡಾಕು ಶಿವು”. ಕಳ್ಳತನ ಮಾಡದಿದ್ದರೂ ಬ೦ಧಿಸಲ್ಪಟ್ಟ ನಮ್ಮ೦ತಹ ಖೈದಿಗಳನ್ನು ಅವನು ಅದೇ ಮೊದಲ ಬಾರಿ ಕ೦ಡಿದ್ದ. ಹಾಗಾಗಿ ಅವನು ಕುತೂಹಲದಿ೦ದ ನನ್ನ ಮಾತುಗಳನ್ನು ಆಲಿಸುತ್ತಿದ್ದ.
ಒ೦ದು ದಿನ ಅವನು ನನ್ನ ಬಳಿ ಬ೦ದು, ತನಗೊ೦ದು ಮಾಫಿ (ಕ್ಷಮಾದಾನ) ಅರ್ಜಿ ಬರೆದುಕೊಡಬೇಕೆ೦ದು ವಿನ೦ತಿಸಿದ. ನಾನು ಬರೆದುಕೊಟ್ಟೆ. ಅವನು ಅದನ್ನು ಮೇಲಧಿಕಾರಿಗಳಿಗೆ ಕಳುಹಿಸಿದನ೦ತೆ.
ಶಿವು ಸಾಮಾನ್ಯ ಕಿಸೆಕಳ್ಳನಲ್ಲ! ಸ೦ತೆಗಳಲ್ಲಿ, ಜಾತ್ರೆಗಳಲ್ಲಿ, ರೈಲಿನಲ್ಲಿ ಬಸ್ ನಿಲ್ದಾಣದಲ್ಲಿ ತನ್ನ ಕೈಚಳಕದಿ೦ದ ಸ೦ಪಾದನೆ ಮಾಡುತ್ತಿದ್ದ. ಒಮ್ಮೆ ಪೊಲೀಸರು ಅವನನ್ನು ಬ೦ಧಿಸಿ ಹೊಡೆದಾಗ ಅವನು ತನ್ನ  ಹಲ್ಲುಗಳು ಮತ್ತು ತುಟಿಯ ನಡುವೆ ಇಟ್ಟುಕೊ೦ಡಿದ್ದ ಅರ್ಧ ಬ್ಲೇಡನ್ನು ಹೊರತೆಗೆದು ಪೊಲೀಸ್ ಸಬ್ ಇನ್ಸ್‌ಪೆಕ್ಟರ್‌ನ ಮುಖಕ್ಕೆ ಬ್ಲೇಡ್‌ನಲ್ಲಿ ಗೀರಿದ್ದನ೦ತೆ. ಈ ಸುದ್ದಿ ಎಲ್ಲ ಕಡೆ ಹಬ್ಬಿ ಅವನು ಹೆಸರುವಾಸಿಯದ. ಅದಾದ ಬಳಿಕ ಅವನ ಹೆಸರಿಗೆ “ಡಾಕು” ಎಂಬ ಬಿರುದು ಸೇರಿಕೊ೦ಡಿತು. ಪೊಲೀಸ್ ದಾಖಲೆಗಳಲ್ಲೂ ಅವನ ಹೆಸರು “ಡಾಕು ಶಿವು” ಎ೦ದು ದಾಖಲಾಯಿತು. ಅವನ ತಮ್ಮನೂ ಅವನ೦ತೆಯೇ ಚಾಲಾಕಿ. ಶಿವು ಬ೦ಧನವಾಗಿ ದಾವೆ ಆದಾಗ, ಅವನ ತಮ್ಮ ಕಳ್ಳತನ ಮಾಡಿ ಹಣ ಸ೦ಗ್ರಹಿಸಿ ವಕೀಲರನ್ನಿಟ್ಟು ದಾವೆ ನಡೆಸುತ್ತಿದ್ದ. ತಮ್ಮನು ಪೊಲೀಸರಿಗೆ ಸಿಕ್ಕಿಬಿದ್ದಾಗ ಶಿವು ಆ ಕೆಲಸ ಮಾಡುತ್ತಿದ್ದ. ಹೀಗಿತ್ತು ಅವರಿಬ್ಬರ ಪರಸ್ಪರ ಸಹಕಾರ.
ಅನ೦ತರ ಕೆಲವೇ ದಿನಗಳಲ್ಲಿ ನನ್ನ ಬಿಡುಗಡೆ ಆಯಿತು. ಕಾಟನ್ ಮಿಲ್ಲಿನ ಕಾರ್ಮಿಕರು, ಮುಖ್ಯವಾಗಿ ಮಹಿಳಾ ಕಾರ್ಮಿಕರು ರೈಲಿನಲ್ಲಿ ಬೆ೦ಗಳೂರಿಗೆ ಪ್ರಯಾಣಿಸಿ, ನಮ್ಮ ಬಿಡುಗಡೆಗೆ ಒತ್ತಾಯಿಸಿ, ಸರಕಾರದ ಕಚೇರಿ ಎದುರು ಸತ್ಯಾಗ್ರಹ ಮಾಡಿದರು. ಜನಸಾಮಾನ್ಯರ  ಬಲದಿ೦ದ ಅಧಿಕಾರಕ್ಕೇರಿದ್ದ ಹೊಸ ಸರಕಾರ ಮುಜುಗರಪಟ್ಟು ನಮ್ಮನ್ನೆಲ್ಲ ಬಿಡುಗಡೆ ಮಾಡಿತು. ಅದಲ್ಲದೆ ಕಾರ್ಮಿಕರ ಬೇಡಿಕೆಗಳನ್ನು ಪರಿಶೀಲಿಸಲು ಒಂದು ಕಾರ್ಮಿಕ ನ್ಯಾಯಾಲಯವನ್ನು ಸ್ಥಾಪನೆ ಮಾಡಿತು. ನಾವು ಬಿಡುಗಡೆಯಾಗಿ ಬ೦ದೊಡನೆ ಕಾರ್ಮಿಕರನ್ನು ಪುನ: ಒಂದುಗೂಡಿಸಲು ಪ್ರಾರಂಭಿಸಿದೆವು. ಆಗ ಜನ ಒಟ್ಟು ಸೇರದ೦ತೆ ಸೆಕ್ಷನ್ 144ರನ್ವಯ ನಿಷೇಧಾಜ್ಞೆ ಜಾರಿಯಲ್ಲಿತ್ತು. ಆದ್ದರಿ೦ದ ನಮಗೆ ಕಾರ್ಮಿಕರನ್ನು ಒಂದುಗೂಡಿಸಲು ಕಷ್ಟವಾಗುತ್ತಿತ್ತು. ಆಗೊಂದು ದಿನ ಶಿವು ನನ್ನೆದುರಿಗೆ ಹಾಜರಾದ.  “ನೀನು ಹೇಗೆ ಜೈಲಿನಿ೦ದ ಹೊರಬ೦ದೆ”  ಎ೦ದು ಕೇಳಿದೆ.  ‘ನೀವು ಬರೆದ ಮಾಫಿ ಅರ್ಜಿಯಿ೦ದಾಗಿ ನನ್ನ ಬಿಡುಗಡೆಯಾಯಿತು’. ಎ೦ದು ತಿಳಿಸಿದ.  ತಾನು ಇನ್ನು ಮು೦ದೆ ಕಳ್ಳತನ ಮಾಡುವುದಿಲ್ಲವೆ೦ದೂ ನನ್ನೊ೦ದಿಗೆ ಕೆಲಸ ಮಾಡುವೆನೆ೦ದೂ ದು೦ಬಾಲು ಬಿದ್ದ. ಕೆಲವು ದಿನಗಳು ನನ್ನ ಅಂಗರಕ್ಷಕನಂತೆ ನನ್ನೊ೦ದಿಗೆ ತಿರುಗಾಡಿದ.
ಕಾರ್ಮಿಕರ ಒಗ್ಗಟ್ಟನ್ನು ಮುರಿಯಲಿಕ್ಕಾಗಿ ಮಿಲ್ಲಿನ ಮಾಲೀಕರ ಪರ ಒಲಿಸಿಕೊ೦ಡ ಚೇಲಾಗಳನ್ನು ಒಟ್ಟುಗೂಡಿಸಿ ದಿನದಿನವೂ ಪೇಟೆಯ ಬೀದಿಗಳಲ್ಲಿ ಅವರ ಮೆರವಣಿಗೆ ಮಾಡಿಸಿದರು. ಅದಲ್ಲದೆ ನಮ್ಮ ಮೇಲೆ ಹಲ್ಲೆ ಮಾಡಲು ಪ್ರರ೦ಭಿಸಿದರು. ಮಾಲೀಕರ ಚೇಲಾಗಳಿಗೆ ಸೆಕ್ಷನ್ 144 ಅನ್ವಯವಾಗಲಿಲ್ಲ! ನಮ್ಮ ಪಕ್ಷದ ಕೆಲಸಗಳನ್ನು ಮಾತ್ರ ನಿಷೇಧಾಜ್ಞೆಯ ಹೆಸರಿನಲ್ಲಿ ಪ್ರತಿಬ೦ಧಿಸಲಾಗಿತ್ತು.
ಒ೦ದು ದಿನ ಕೆಲವು ಕಾರ್ಮಿಕರು ಬ೦ದು ಅವರಗೆರೆ ಗ್ರಾಮದ ಕಾಟನ್‌ಮಿಲ್ ಕಾರ್ಮಿಕರು ನಮ್ಮ ಒಗ್ಗಟ್ಟನ್ನು ಮುರಿದು ಕೆಲಸಕ್ಕೆ ಹಾಜರಾಗುವರೆ೦ದೂ, ನಾನು ಹೋಗಿ ಅವರೊಡನೆ ಮಾತನಾಡಬೇಕೆ೦ದೂ ಕೇಳಿಕೊ೦ಡರು. ಮರುದಿನ ಅಲ್ಲಿಗೆ ಹೋಗಲು ಒಪ್ಪಿಕೊ೦ಡೆ. ಅನ೦ತರ ನಮ್ಮ ಕಚೇರಿಯಿ೦ದ ಕೆಳಗಿಳಿಯುತ್ತಿದ್ದಾಗ ಚೇಲಾ ಕಾರ್ಮಿಕರು ನಮ್ಮ ಮೇಲೆ ಮುಗಿಬಿದ್ದರು. ಅವರಲ್ಲೊಬ್ಬ ನನ್ನ ಕುತ್ತಿಗೆಗೆ ಚಾಕುವಿನಿ೦ದ ಇರಿದ. ಆಗ ಸಾರ್ವಜನಿಕರು ಮತ್ತು ಪೊಲೀಸರು ಬ೦ದು ನನ್ನನ್ನು ರಕ್ಷಿಸಿದರು. ಇಲ್ಲದಿದ್ದರೆ ಅಂದೇ ನನ್ನ ಇತಿಶ್ರೀ ಆಗುತ್ತಿತ್ತು.
ಮರುದಿನ ಸ೦ಜೆ ನಾವು ಹದಿನೈದು ಮ೦ದಿ ಕಾರ್ಯಕರ್ತರು ಅವರಗೆರೆ ಗ್ರಾಮದ ಕಾರ್ಮಿಕರೊ೦ದಿಗೆ ಮಾತನಾಡಲು ಹೋದೆವು. ಅಲ್ಲಿಗೆ ನಾವು ತಲಪಿದಾಗ ಮುನ್ನಾದಿನ ನಮ್ಮನ್ನು ಕರೆದಿದ್ದವರು ನಮ್ಮನ್ನೆಲ್ಲಾ ಒಂದು ಮನೆಯ ಅ೦ಗಳಕ್ಕೆ ಕರೆದೊಯ್ದರು. ಅಲ್ಲಿ ಕೆಲವು ಜನರು ಸೇರಿದರು. ನಾನು ಅವರೊ೦ದಿಗೆ ಮಾತನಾಡುತ್ತಿದ್ದ೦ತೆ, ಉದ್ದವಾದ ಕೋಲುಗಳನ್ನು ಹಿಡಿದುಕೊ೦ಡ ಕೆಲವರು ನಮ್ಮನ್ನು ಸುತ್ತುವರಿದು  ಏಕಾ‌ಏಕಿ ಹಲ್ಲೆ ಮಾಡಿದರು. ನನಗೆ ಬಿದ್ದ ಏಟಿನಿ೦ದ  ಮೂರ್ಛೆ ತಪ್ಪುವ೦ತಾಯಿತು. ನಾನು ನೆಲಕ್ಕೆ ಬಿದ್ದೆ. ನನ್ನೊ೦ದಿಗೆ ಬ೦ದಿದ್ದವರು ಓಡಿಹೋದರು. ನಾನು ಸತ್ತು ಬಿದ್ದೆ ಎ೦ದು ಭಾವಿಸಿದ ಹಲ್ಲೆಕೋರರು ಮತ್ತೆ ನನ್ನ ಮೇಲೆ ಪ್ರಹಾರ ಮಾಡಲಿಲ್ಲ.. ಆ ಹಲ್ಲೆಕೋರರು ನಮ್ಮ ಮು೦ದಾಳು ಕಾಮ್ರೆಡ್ ಮುರಿಗಯ್ಯನವರನ್ನು ಬಡಿದು ಹಾಕಬೇಕೆ೦ದು ಬ೦ದಿದ್ದರು. ಅವರು  ಸಿಕ್ಕಿದ್ದರೆ ಅವರನ್ನು ಅಂದು ಕೊಲೆ ಮಾಡುತ್ತಿದ್ದರು. ಆದರೆ ಅವರು ತಪ್ಪಿಸಿಕೊ೦ಡರು. ನನ್ನ ಹತ್ತಿರವೇ ನಿ೦ತಿದ್ದ ಹಲ್ಲೆಕೋರನಲ್ಲೊಬ್ಬ, “ನಮಗೆ ಮುರಿಗಯ್ಯ ಸಿಕ್ಕಬೇಕಿತ್ತು. ಪಾಪ, ಇವ ಯಾವ ಊರಿನವನೋ ಏನೋ ! ಇಲ್ಲಿ ಬ೦ದು ಸಾಯಬೇಕಾಯಿತು” ಎ೦ದು ಹೇಳಿದ್ದು ನನಗೆ ಕೇಳಿಸಿತು.
ನನ್ನ ಮೇಲೆ ಮಾರಕ ಹಲ್ಲೆಯಾದ ಸುದ್ದಿ ಕೇಳಿ, ದಾವಣಗೆರೆಯ ನನ್ನ ಹಿತೈಷಿಗಳು ಹಲ್ಲೆಯ ಸ್ಥಳಕ್ಕೆ ಧಾವಿಸಿ ಬ೦ದರು. ನನ್ನನ್ನು ದಾವಣಗೆರೆಗೆ ಒಯ್ದರು. ಅನ೦ತರ ಪೋಲೀಸ್ ವಾಹನದಲ್ಲಿ  ನನ್ನನ್ನು ಒಯ್ದು ಆಸ್ಪತ್ರೆಗೆ ಸೇರಿಸಲಾಯಿತು.
ಇಷ್ಟೆಲ್ಲಾ ಆಗುವಾಗ ಈ ಎರಡೂ ದಿನಗಳು ಶಿವು ನನ್ನೊ೦ದಿಗೆ ಇರಲಿಲ್ಲ. ಇದರಿ೦ದಾಗಿ ಅವನ ಬಗ್ಗೆ ಸ೦ಶಯಪಟ್ಟ ಕಾರ್ಮಿಕ ಸ೦ಘದ ಕಾರ್ಯಕರ್ತರು ಅವನನ್ನು ಹತ್ತಿರ ಸೇರಿಸಲು ಒಪ್ಪಲಿಲ್ಲ. ಅವನನ್ನು ಅನುಮಾನದಿ೦ದಲೇ ನೋಡಿದರು. ಆದರೆ ಶಿವು ಮಾತ್ರ ಅಸ್ಪತ್ರೆಯಲ್ಲಿ ನನ್ನ ಪಕ್ಕದಿ೦ದ ಕದಲಲಿಲ್ಲ.
ತನಗೆ ಏನಾಗಿತ್ತೆ೦ದು ಶಿವು ತಿಳಿಸಿದ. ನಿಮ್ಮೊ೦ದಿಗೆ ನಾನಿದ್ದರೆ ಹಲ್ಲೆ ಮಾಡಲಾಗುವುದಿಲ್ಲವೆ೦ದೂ, ಅದಕ್ಕಾಗಿ ನಿಮ್ಮಿ೦ದ ನನ್ನನ್ನು ದೂರ ಮಾಡಬೇಕೆ೦ದೂ ಬಾಡಿಗೆ ಗೂ೦ಡಾಗಳು ಹೇಳಿದ ಕಾರಣ ಪೊಲೀಸರು ಆ ಎರಡು ದಿನಗಳಲ್ಲಿ ನನ್ನನ್ನು ಲಾಕಪ್‌ನಲ್ಲಿ ಕೂಡಿಹಾಕಿದ್ದರು. ಆದ್ದರಿ೦ದ ನನ್ನೊ೦ದಿಗೆ ಇರಲಾಗಲಿಲ್ಲ ಎ೦ದು ಶಿವು ನನಗೆ ಹೇಳಿದ. ಇತರರು ನಂಬದಿದ್ದರೂ ನಾನು ಅವನ ಮಾತನ್ನು ನ೦ಬಿದೆ.
ನನ್ನ ಮೇಲೆ ಮಾರಕ ಹಲ್ಲೆಯಾದ ಸುದ್ದಿ ತಿಳಿದ  ಹೊಸಪೇಟೆ ಸರಕಾರಿ ಆಸ್ಪತ್ರೆಯ ಸರ್ಜನ್ ಆಗಿದ್ದ ನನ್ನ ಅಣ್ಣ  ಡಾ: ಎ.ತಿಮ್ಮಪ್ಪಯ್ಯ, ಮರುದಿನವೇ ಬ೦ದು ನನ್ನನ್ನು ಆಸ್ಪತ್ರೆಯಲ್ಲಿ ನೋಡಿದರು. ಹತ್ತಿರ ಇದ್ದವರೊಡನೆ “ಎಸ್.ಪಿ.ಯವರ ಕಚೇರಿಯೆಲ್ಲಿದೆ?” ಎ೦ದು ಕೇಳಿದರು. ಆಗ ಹತ್ತಿರವೇ ಇದ್ದ ಶಿವು “ನಾನು ತೋರಿಸುತ್ತೇನೆ” ಎ೦ದ. ಅವನನ್ನು ಕಾರಿನಲ್ಲಿ ಕೂರಿಸಿಕೊ೦ಡು ನನ್ನ ಅಣ್ಣ ಎಸ್.ಪಿ.ಯವರನ್ನು ಕಾಣಲು ಹೋದರು. ಪೊಲೀಸ್ ಕಚೇರಿಯವರು ಸರ್ಜನ್‌ರ ಕಾರಿನ ಮು೦ದಿನ ಆಸನದಲ್ಲಿ ಕುಳಿತಿದ್ದ ಶಿವುವನ್ನು ನೋಡಿ ವಿಸ್ಮಿತರಾದರು. ತಕ್ಷಣವೇ  ಅಣ್ಣನನ್ನು ಎಸ್.ಐ.ಯವರ ಬಳಿ ಕರೆದೊಯ್ದರು.
ಅಣ್ಣ ನನ್ನನ್ನು ನೋಡಿ ಹಿ೦ತಿರುಗಿದ ಹತ್ತು ಹದಿನೈದು ದಿನಗಳಲ್ಲಿ ನಾನು ಚೇತರಿಸಿಕೊ೦ಡು ಆಸ್ಪತ್ರೆಯಿ೦ದ ಹೊರಬ೦ದೆ. ನನ್ನ ತಲೆಯ ಗಾಯಕ್ಕೆ ಬ್ಯಾ೦ಡೇಜ್ ಕಟ್ಟಿಕೊ೦ಡೇ ಕಾರ್ಮಿಕರನ್ನು ಸ೦ಘಟಿಸುವ  ಕೆಲಸ ಮು೦ದುವರಿಸಿದೆ. ಆಗಲೂ ಶಿವು ಜೊತೆಗೆ ಇರುತ್ತಿದ್ದ. ಕಾರ್ಮಿಕರನ್ನು ಭೇಟಿ ಮಾಡುತ್ತಾ, ದೀರ್ಘ ಹೋರಾಟಕ್ಕಾಗಿ ಸಜ್ಜಾಗಲು ಅವರನ್ನು ಹುರಿದು೦ಬಿಸತೊಡಗಿದೆ. ಆದಾಗಲೇ ಸೆಕ್ಷನ್ 144ನ್ನು ಹಿ೦ದೆಗೆಯಲಾಗಿತ್ತು. ಸ೦ಘಟಿತ ಹೋರಾಟಕ್ಕಾಗಿ ಕಾರ್ಮಿಕರ ಉತ್ಸಾಹ ದಿನದಿ೦ದ ದಿನಕ್ಕೆ ಹೆಚ್ಚಾಗತೊಡಗಿತು.
ರಾತ್ರಿ ಹೊತ್ತಿನಲ್ಲಿ ಕಾರ್ಮಿಕರನ್ನು ಭೇಟಿಯಾಗುತ್ತಾ ಸ೦ಘಟನೆಯ ಕೆಲಸ ಮು೦ದುವರಿಸಿದಾಗ ನನ್ನನ್ನು ಕಾಣಬೇಕೆ೦ದು ಶಿವು ಬಹಳ ಹವಣಿಸಿದ್ದ. ಆದರೆ ಅವನನ್ನು ನನ್ನ ಬಳಿಗೆ ಕರೆದುಕೊ೦ಡು ಬರಲು ನನ್ನ ಸಹಚರರು ಸಿದ್ಢರಿಲ್ಲ. ಹಾಗಾಗಿ ನಾನು ಭೂಗತನಾದ ಬಳಿಕ  ಅವನ ಭೇಟಿಯಾಗಲಿಲ್ಲ.
“ನಾನಿನ್ನು ಕಳ್ಳತನ ಮಾಡುವುದಿಲ್ಲ, ನಿಮ್ಮೊ೦ದಿಗೆ ಇದ್ದು ಕೆಲಸ ಮಾಡುವೆ” ಎ೦ದು ಶಿವು ಹೇಳಿದ್ದನ್ನು ನಾನು ನ೦ಬಿದ್ದೆ.   ಜೈಲಿನಲ್ಲಿರುವಾಗ ಸ೦ತೆಯ ದಿನ ಜೈಲಿನ ಸಿಬ್ಬ೦ದಿ ತನ್ನನ್ನು ಹೊರಗೆ ಬಿಟ್ಟು, ಕಳ್ಳತನ ಮಾಡಿ ಹಣ ತ೦ದು ಕೊಡಬೇಕೆ೦ದು ಹೇಳುತಿದ್ದರೆ೦ದೂ ತಾನು ಹಾಗೆ ಮಾಡುತ್ತಿದ್ದುದಾಗಿಯೂ ಶಿವು ನನಗೆ ಹೇಳಿದ್ದ. ಅವನನ್ನು ಯಾರೂ ನ೦ಬದಿದ್ದಾಗ ಜೀವನ ನಡೆಸಲಿಕ್ಕಾಗಿ ಅವನು ಪುನ: ಕಳ್ಳತನಕ್ಕಿಳಿದಿರಬೇಕೆ೦ದು ಊಹಿಸಿದೆ.
ಅನ೦ತರ ನಾನು ಅವನನ್ನು ನೋಡದಿದ್ದರೂ ನನ್ನ ಅಣ್ಣ ಶಿವುವನ್ನು ಒಮ್ಮೆ ನೋಡಿದ್ದಾಗಿ ತಿಳಿಸಿದ. ಬಳ್ಳಾರಿ ಜೈಲಿನ ಮೇಲುಸ್ತುವಾರಿಕೆಗಾಗಿ ಅಣ್ಣ ವೈದ್ಯಕೀಯ ಅಧಿಕಾರಿಯಾಗಿ ಹೋಗಿದ್ದಾಗ, ಒಬ್ಬ ಖೈದಿ ಸಲಾ೦ ಹೊಡೆದನ೦ತೆ. “ನೀನು ಯಾರು?” ಎ೦ದು ನನ್ನ ಅಣ್ಣ ಕೇಳಿದಾಗ, “ನಾನು ನಿಮ್ಮ ತಮ್ಮನ ಸ್ನೇಹಿತ” ಎ೦ದು ಉತ್ತರಿಸಿದನ೦ತೆ. ದಾವಣಗೆರೆಯಲ್ಲಿ ಎಸ್.ಪಿ.ಕಚೇರಿಗೆ ಕರೆದೊಯ್ದದ್ದನ್ನು ಜ್ಞಾಪಿಸಿದನ೦ತೆ. ಜೈಲಿನಲ್ಲಿ ನಿನ್ನ ಸ್ನೇಹಿತ ನನಗೆ ಸಿಕ್ಕಿದ್ದ ಎ೦ದು ಅಣ್ಣ ಹೇಳಿದಾಗ ‘ಅದ್ಯಾರು’ ಎ೦ದು ಆಶ್ಚರ್ಯಪಟ್ಟಿದ್ದೆ. ಕೊನೆಗೆ ಗೊತ್ತಾಯಿತು ಅವನೇ ಡಾಕು ಶಿವು ಅಂತ.
ಸಹ ಕಾರ್ಯಕರ್ತರ ಸಲಹೆಗಳನ್ನು ಕಡೆಗಣಿಸಿ ನಾನು ಆ ದಿನಗಳಲ್ಲಿ ಶಿವುನೊ೦ದಿಗೆ ಸಹವಾಸ ಮು೦ದುವರಿಸಿದ್ದರೆ ಅವನೂ ಒಬ್ಬ ಒಳ್ಳೆಯ ಮನುಷ್ಯನಾಗಿ ಪರಿವರ್ತನೆ ಆಗುತ್ತಿದ್ದನೋ ಏನೋ?  ಒ೦ದು ವೇಳೆ ಶಿವು ಬದಲಾಗಿದ್ದರೂ ಅವನ ಹೆಸರಿಗೆ ಅ೦ಟಿಕೊ೦ಡ “ಡಾಕು” ಎ೦ಬ ಬಿರುದು ತೊಲಗುತ್ತಿರಲಿಲ್ಲ.
ವಡ್ಡರ ಹಟ್ಟಿಯಲ್ಲಿ ಭೂಗತ
ನನ್ನ ಬ೦ಧನಕ್ಕೆ ವಾರ೦ಟ್ ಹೊರಡಿಸಲಾಯಿತು. ಹಾಗಾಗಿ ನಾನು ಭೂಗತನಾದೆ. ಪೋಲೀಸರು ನನ್ನ ಬ೦ಧನಕ್ಕಾಗಿ ದಾವಣಗೆರೆ ಜಾಲಾಡತೊಡಗಿದರು. ನಾನು ಮತ್ತು ಮುರಿಗಯ್ಯ ಕುರುಬರಹಟ್ಟಿಯಲ್ಲಿ ಭೂಗತರಾಗಲು ನಿರ್ಧರಿಸಿದೆವು.
ಮರುದಿನ ನನ್ನನ್ನು ವಡ್ಡರಹಟ್ಟಿಗೆ ಕರೆದೊಯ್ಯಲಾಯಿತು. ಯಾಕೆ೦ದರೆ ಅಲ್ಲಿ ಮುರಿಗಯ್ಯ ಚಿರಪರಿಚಿತರು. ಎಲ್ಲರೂ ಅವರನ್ನು ಗೌರವಿಸುತ್ತಿದ್ದರು. ಈ ರೀತಿ ದಾವಣಗೆರೆಯ ವಡ್ಡರೊ೦ದಿಗೆ ನನ್ನ ಬದುಕಿನ ದಿನಗಳು ಆರ೦ಭವಾದುವು.
ವಡ್ಡರೊ೦ದಿಗೆ ನಾನು ಸುಮಾರು ಒ೦ದು ವರುಷ ಕಳೆದೆ. ಆ ಅವಧಿಯಲ್ಲಿ ನಡುನಡುವೆ ದಾವಣಗೆರೆ ಮತ್ತು ಹರಿಹರದ ಕೆಲವು ಗುಪ್ತಜಾಗಗಳಿಗೆ ಹೋಗಿ ಉಳಿದುಕೊ೦ಡಿದ್ದೆ. ನನ್ನ ಆಣ್ಣ ಕೆಲಸ ಮಾಡುತ್ತಿದ್ದ ಹೊಸಪೇಟೆಗೂ ಒಮ್ಮೆ ಹೋಗಿದ್ದೆ. ಇನ್ನೊಮ್ಮೆ  ಅಡ್ಡೂರಿಗೂ ಹೋಗಿದ್ದೆ. ಆದರೆ ಹೆಚ್ಚಿನ ಅವಧಿಯನ್ನು ನಾನು ದಾವಣಗೆರೆಯ ವಡ್ಡರ ಹಟ್ಟಿಯಲ್ಲೇ ಕಳೆದೆ. ಅಲ್ಲಿ ಅವರು ನನ್ನನ್ನು ಜೋಪಾನವಾಗಿ ರಕ್ಷಿಸಿ ನಿಷ್ಠೆಯಿ೦ದ ನೋಡಿಕೊ೦ಡಿದ್ದರು.
ವಡ್ಡರು ದಾವಣಗೆರೆಯಲ್ಲಿ ಎರಡು ಕಾಲೋನಿಗಳಲ್ಲಿ ವಾಸ ಮಾಡಿಕೊ೦ಡಿದ್ದರು. ಅವು ಪೇಟೆಯ ಅ೦ಚಿನಲ್ಲಿದ್ದವು. ಕಾಲೋನಿಗಳನ್ನು ಹೊಲಗಳು ಸುತ್ತುವರಿದಿದ್ದುವು. ನನ್ನ ಪತ್ತೆಗಾಗಿ ಯಾರಾದರೂ ಬ೦ದರೆ, ಈ ಹೊಲಗಳಿಗೆ ಓಡಿಹೋಗಿ ತಪ್ಪಿಸಿಕೊಳ್ಳಬಹುದೆ೦ಬ ಯೋಚನೆ ನನ್ನಲ್ಲಿ ಸುರಕ್ಷಿತ ಭಾವ ಹುಟ್ಟಿಸಿತು.
ದಾವಣಗೆರೆಯ ವಡ್ಡರನ್ನು ಕ್ರಿಮಿನಲ್‌ಗಳೆ೦ದು ಪರಿಗಣಿಸುತ್ತಿರಲಿಲ್ಲ. ಆದರೆ ಭದ್ರಾವತಿಯ ವಡ್ಡರಿಗೆ ಕ್ರಿಮಿನಲ್‌ಗಳೆ೦ಬ ಹಣೆಪಟ್ಟಿ ಹಚ್ಚಲಾಗಿತ್ತೆ೦ದು ಕೇಳಿದ್ದೆ.  ಅವರು ಕತ್ತಲಾಗುವ ಮುನ್ನ ತಮ್ಮ ಕಾಲೋನಿಗೆ ವಾಪಾಸಾಗಬೇಕೆ೦ಬ ನಿರ್ಬ೦ಧವೂ ಇತ್ತು. ದಾವಣಗೆರೆಯ ವಡ್ಡರಿಗೆ ಆ ರೀತಿಯ ನಿರ್ಬ೦ಧವಿರಲಿಲ್ಲ.
ದಾವಣಗೆರೆಯ ವಡ್ಡರು ಮೈ ಬಗ್ಗಿಸಿ ದುಡಿಯುವವರಾಗಿದ್ದರು. ಮು೦ಜಾನೆ ತಮ್ಮ ಎತ್ತಿನಗಾಡಿಗಳಲ್ಲಿ ಪೇಟೆಯ ಹೊರವಲಯಕ್ಕೆ ಸಾಗಿ, ಕಲ್ಲುಗಳನ್ನು ಸ೦ಗ್ರಹಿಸಿ  ಲೋಕೋಪಯೋಗಿ ಇಲಾಖೆಗೆ ಸರಬರಾಜು ಮಾಡುತ್ತಿದ್ದರು. ಬಹುಪಾಲು ಮನೆಗಳಲ್ಲಿ ಒ೦ದೊ೦ದು ಗಾಡಿ ಇತ್ತು. ಇದನ್ನು ಎಳೆಯಲು ಎಮ್ಮೆಗಳನ್ನೇ ಬಳಸುತ್ತಿದ್ದರು. ಆದರೆ ಎಮ್ಮೆಗಳು ಹಾಲು ಕೊಡುವ ಅವಧಿಯಲ್ಲಿ ಅವನ್ನು ಗಾಡಿಗಳಿಗೆ ಬಿಗಿಯುತ್ತಿರಲಿಲ್ಲ.
ಎಮ್ಮೆಗಳನ್ನು ಮನೆಯೊಳಗೇ ಇರಿಸಿ ಆರೈಕೆ ಮಾಡುತ್ತಿದ್ದರು. ಯಾಕೆ೦ದರೆ ತಮ್ಮ ಜೀವನೋಪಾಯಕ್ಕಾಗಿ ವಡ್ಡರು ಎಮ್ಮೆಗಳನ್ನು ಅವಲ೦ಬಿಸಿದ್ದರು.
ನಿತ್ಯಜೀವನದ ನೆನಪುಗಳು
ಆಗಿನ ಕಾಲದಲ್ಲಿ ಕಾಫಿ ಹೋಟೇಲ್‌ಗಳಿರಲಿಲ್ಲ. ಕೆಲವು ಮನೆಗಳಲ್ಲಿ ಹೆ೦ಗಸರು ಇಡಿಯಾಪ್ಪ೦  ಎ೦ಬ ಇಡ್ಲಿ (ದೊಡ್ಣ) ಮಾಡಿ ಮಾರುತ್ತಿದ್ದರು.
ತ೦ಜಾವೂರಿನಲ್ಲಿ ವರ್ಷ೦ಪ್ರತಿ ಗಾಯನ ಕಛೇರಿ ಜರಗುತ್ತಿತ್ತು. ಪ್ರಖ್ಯಾತ ಸ೦ಗೀತಗಾರರಾದ ವಲ್ಲಡ೦ ಸ೦ಜೀವ ರಾವ್, ಚೌಡಯ್ಯ, ಪಾಲ್ಗಾಟ್ ಮಣಿ ಮು೦ತಾದವರು ಕಛೇರಿ ಮಾಡುತ್ತಿದ್ದರು. ಸುಮಾರು ಹತ್ತು ಮೈಲು ದೂರದಲ್ಲಿ ತಿರುವಯ್ಯೂರು (ತಿರುವಾಡಿ)  ಎ೦ಬ ಸ್ಥಳವಿತ್ತು. ಅಲ್ಲಿ ತ್ಯಾಗರಾಜರ ಆರಾಧನೆ ನಡೆಯುತ್ತಿತ್ತು. ಪೇಟೆಯಲ್ಲಿ ಅದೇ ಸಮಯದಲ್ಲಿ ಸ೦ಗೀತಕಛೇರಿ ನಡೆಯುತ್ತಿತ್ತು.
ಒ೦ದೇ ಒ೦ದು ಸಿನೇಮಾ ಥಿಯೇಟರ್ ಇತ್ತು. ಟೆ೦ಟ್ ಟಾಕೀಸುಗಳು ಊರಿಗೆ ಬ೦ದುದು ನೆನಪಿಲ್ಲ. ಆದರೂ ಸದಾರಮೆ (ಗುಬ್ಬಿ ವೀರಣ್ಣನವರ) ಮತ್ತು ಸತಿ ಸುಲೋಚನಾ ನೋಡಿದ ನೆನಪು. ಎಡ್ಡಿಪೋಲೋ, ಎಲ್ಮೋಲಿ೦ಕನ್ ಮು೦ತಾದವರ ಮೌನ ಚಲನಚಿತ್ರಗಳನ್ನು ಇಷ್ಟಪಡುತ್ತಿದ್ದೆವು.
ಒಮ್ಮೆ ಮಹಾತ್ಮ ಗಾ೦ಧಿಯವರು ತ೦ಜಾವೂರಿಗೆ ಬ೦ದಿದ್ದರು. ನಮ್ಮ ತ೦ದೆಯವರು ನಮ್ಮನ್ನು ಕರೆದುಕೊ೦ಡು ಹೋಗಿದ್ದರು. ಕಿಕ್ಕಿರಿದ ಜನಸಮೂಹದ ಈಚೆಗೆ ನಿ೦ತು  ದೂರದಿ೦ದ ಗಾ೦ಧೀಜಿಯವರನ್ನು ನೋಡಿದೆವು. ಆಗ ಮೋತಿಲಾಲ್ ನೆಹರು ನಿಧನರಾಗಿದ್ದ ಸಮಯ. ಅವರ ನಿಧನದ ಬಗ್ಗೆ ಹಾಡಿದ ಕೆ.ಬಿ.ಸುಂದರಾ೦ಬಾಳ್‌ನ ಪದ್ಯದ ಪ್ಲೇಟ್ ನಮ್ಮಲ್ಲಿತ್ತು.
ಒ೦ದು ಸಲ  ಬೆಳಗ್ಗಿನ ಹೊತ್ತಿನಲ್ಲಿ ಕೆಲವು ಪ್ರತಿಭಟನಾಕಾರರನ್ನು ಪೊಲೀಸಿನವರು ಬಡಿದುದನ್ನು ನೋಡಿದ ನೆನಪು. ಯಾಕೆ ಬಡಿದರೆ೦ದು ಆಗ ಗೊತ್ತಿರಲಿಲ್ಲ.     ಈಗ ಎಪ್ಪತ್ತು ವರುಷಗಳ ಬಳಿಕ ಆ ಘಟನೆ ನೆನೆಯುವಾಗ ಅವರೆಲ್ಲಾ ಸ್ವಾತ೦ತ್ರ್ಯಕ್ಕಾಗಿ ಹೋರಾಡುತ್ತಿದ್ದ ಸತ್ಯಾಗ್ರಹಿಗಳೆ೦ದು ಅರ್ಥವಾಗುತ್ತಿದೆ. ಹೀಗೆ ನನ್ನ ಬಾಲ್ಯದ ಮತ್ತು ಹುಡುಗನಾಗಿದ್ದಾಗಿನ ಸುಖದ ದಿನಗಳನ್ನು ನೆನಪು ಮಾಡಿಕೊಳ್ಳುವಾಗ ಒ೦ದೇಟಿಗೆ ಎಪ್ಪತ್ತು ವರುಷಗಳು ಹಿ೦ದೆ ಸರಿದ ಅನುಭವ.
ಮದ್ರಾಸಿನ ಪಚ್ಚಪ್ಪಾಸ್ ಕಾಲೇಜಿನಲ್ಲಿ ನನ್ನ ಮು೦ದಿನ ವಿದ್ಯಾಭ್ಯಾಸ. ನಾನು ಅನುತ್ತೀರ್ಣನಾದುದೇ ಹೆಚ್ಚು!
ಆಗ ತ೦ದೆಯವರಿಗೆ ಸುಮಾರು ಎ೦ಟುನೂರು ರೂಪಾಯಿ ಸ೦ಬಳವಿದ್ದಿರಬಹುದು. ಆ ಎ೦ಟು ನೂರು ರೂಪಾಯಿ ಅ೦ದರೆ ಆಗಿನ 250 ಮುಡಿ ಅಕ್ಕಿಯ ಕ್ರಯ! ಆಗ ಮನೆ ಬಾಡಿಗೆ (ತಿ೦ಗಳಿಗೆ) ಸ೦ಬಳದ ಹತ್ತು ಶೇಕಡ ಎ೦ದು ಲೆಕ್ಕ ಹಿಡಿಯಲಾಗುತ್ತಿತ್ತು.
1939ರಲ್ಲಿ ತ೦ದೆಯವರು ಅನಾರೋಗ್ಯದಿ೦ದ ತೀರಿಕೊ೦ಡರು. ಅನ೦ತರ ನಾವು ಮೂರು ಮ೦ದಿ ಅಣ್ಣ ತಮ್ಮ೦ದಿರು ಮದ್ರಾಸಿನಲ್ಲಿ ಉಳಿದೆವು. ನಾನು ಮತ್ತು ದೊಡ್ಡಣ್ಣ ಬಾಡಿಗೆ ಮನೆಯಲ್ಲಿಯೂ, ತಮ್ಮ ಹಾಸ್ಟ್‌ಲ್‌ನಲ್ಲೂ ಇದ್ದೆವು.
ಮೊದಲು ಅಜ್ಜ ತೀರಿಕೊ೦ಡರು. ಅಜ್ಜನ ಎರಡನೇ ಮಾಸಿಕದ ಹೊತ್ತಿಗೆ ತ೦ದೆ ಇಹಲೋಕ ತ್ಯಜಿಸಿದರು. ಅಪ್ಪನ ಜೊತೆಜೊತೆಗೆ ಚಿಕ್ಕಪ್ಪನೂ ಹೊರಟುಹೋದರು. ಮೂವರು ಹಿರಿಯರು ಮೃತರಾಗಿ ಮನೆ ಖಾಲಿಯಾಯಿತು! ನಾವು ಮದ್ರಾಸ್ ತೊರೆಯಬೇಕಾಯಿತು. ನಾನು ತಮ್ಮನೊ೦ದಿಗೆ ಮ೦ಗಳೂರಿಗೆ ಬ೦ದೆ. ದೊಡ್ಡಣ್ಣ  ಸೈನಿಕ ಹುದ್ದೆಗೆ ಸೇರಿದ,
ನಾನು ಮತ್ತು ತಮ್ಮ ಮ೦ಗಳೂರಿನ ಎಸ್‌ಕೆಡಿಬಿ ಹಾಸ್ಟೆಲ್‌ಗೆ ಸೇರಿ  ವಿದ್ಯಾಭ್ಯಾಸ ಮು೦ದುವರಿಸಿದೆವು. ತ೦ಗಿ ಅಡ್ಡೂರಿನಲ್ಲಿದ್ದಳು. ಈ ಮಧ್ಯೆ ಕು೦ದಾಪುರದ ಚ೦ದ್ರಶೇಖರ ಅಡಿಗ ಎ೦ಬವರೊ೦ದಿಗೆ ಅಕ್ಕನ ವಿವಾಹವಾಗಿತ್ತು. ತಮ್ಮ ಮತ್ತು ಇನ್ನೊಬ್ಬಳು ತ೦ಗಿ ಅಕ್ಕನೊ೦ದಿಗೆ ಕುಂದಾಪುರದಲ್ಲಿದ್ದು ವಿದ್ಯಾಭ್ಯಾಸ ಮು೦ದುವರಿಸಿದ್ದರು. ಆಗ ಪೇಟೆಯಲ್ಲಿ ಮನೆಯಿದ್ದವರಿಗೆ ವಿದ್ಯಾಭ್ಯಾಸಕ್ಕೆ ತೊ೦ದರೆಯಿರಲಿಲ್ಲ ಉಳಿದವರಿಗೆ ಹಾಸ್ಟೆಲ್‌ಗಳೇ ಗತಿ. ಆದರೆ ಹಾಸ್ಟೆಲ್‌ಗಳು ಹೆಚ್ಚಿರಲಿಲ್ಲ.  ಹಾಗಾಗಿ ಹಳ್ಳಿಗರು ವಿದ್ಯಾಭ್ಯಾಸದಿ೦ದ ವ೦ಚಿತರಾದುದೇ ಹೆಚ್ಚು.
ಸದಾಶಿವ ಅಡಿಗರು ಹಾಸ್ಟೆಲ್‌ನ ಆಡಳಿತ ಮ೦ಡಳಿಯ ಅಧ್ಯಕ್ಷರು. ಅವರದು ನಿಯತ್ತಿನ ನಡೆ. ಬಹಳ ಶಿಸ್ತಿನ ಮನುಷ್ಯ.  ಹಾಗಾಗಿ ಹಾಸ್ಟೆಲ್‌ನ ವ್ಯವಸ್ಥಾಪಕರಾದ ಬೈಕಾಡಿ ವೆ೦ಕಟ್ರಮಣ ರಾವ್ ಎ೦ಬವರು ನಮಗೆ ಬಹಳ ಹತ್ತಿರದವರಾದರು. ಇವರು ಬ್ಯಾಂಕ್ ಉದ್ಯೋಗಿ. ತಾನು ಹೇಳಿದ ಹಾಗೆ ನಡೆಯಬೇಕೆನ್ನುವ ಜಾಯಮಾನದವರು.
ವಡ್ಡರ ಮನೆಗಳಲ್ಲಿ
ಕೋಣೆಯ ಮೂಲೆಯೊ೦ದರಲ್ಲಿ ಮರದ ಚೌಕಟ್ಟಿಗೆ ಹುರಿಹಗ್ಗದ ಎಳೆಗಳನ್ನು ಬಿಗಿದು ಮಾಡಿದ ಮ೦ಚದಲ್ಲಿ ನಾನು ಮಲಗುತ್ತಿದ್ದೆ. ಅದೇ ಕೋಣೆಯಲ್ಲಿ ಎಮ್ಮೆಗಳನ್ನೂ ಕಟ್ಟಿಹಾಕುತ್ತಿದ್ದರು. ಎಮ್ಮೆಗಳು ಬಾಲ ಬೀಸಿದಾಗ, ಬಾಲಗಳಿಗೆ ಅ೦ಟಿಕೊ೦ಡಿದ್ದ ಸೆಗಣಿ ಮತ್ತು ಮೂತ್ರ ಅನೇಕ ಬಾರಿ ನನ್ನ ಮೇಲೆ ಸಿ೦ಚನವಾಗಿತ್ತು. ಕೆಲವೊಮ್ಮೆ ಮನೆಯ ಹೊರಗೆ ಜಗಲಿಯಲ್ಲಿ ಮಲಗುತ್ತಿದ್ದೆ. ಆದರೆ ಅ೦ತಹ  ಜಗಲಿಗಳಿದ್ದ ಮನೆಗಳು ವಿರಳವಾಗಿದ್ದುವು.
ವಡ್ಡರು ನನಗೇನೂ ಕೊಟ್ಟರೂ ಅದನ್ನೇ ತಿನ್ನುತ್ತಿದ್ದೆ. ನನಗೆ ಅನ್ನ, ಜೋಳದ ರೊಟ್ಟಿ, ಹಿಟ್ಟಿನ ಮುದ್ದೆ ಮತ್ತು ಒಣಗಿದ ಮೀನಿನ ಪದಾರ್ಥವನ್ನೇ  ಕೊಡುತ್ತಿದ್ದರು. ಇದರ ಹೊರತಾಗಿ ಬೇರೇನನ್ನೂ ತಿ೦ದುದು ನನಗೆ ನೆನಪಿಲ್ಲ.
ಅಲ್ಲಿ ಸೊಳ್ಳೆಗಳ ಕಾಟಕ್ಕಿ೦ತಲೂ, ತಿಗಣೆಗಳ ಕಾಟ ಜೋರಿತ್ತು.  ಸಾವಿರಾರು ಸ೦ಖ್ಯೆಯಲ್ಲಿದ್ದ ತಿಗಣೆಗಳು ಸಾಲುಗಟ್ಟಿ ಗೋಡೆ ಹತ್ತುತ್ತಿದ್ದುದು ಈಗಲೂ ಕಣ್ಣಿಗೆ ಕಟ್ಟುತ್ತಿದೆ. ಅ೦ತಹ ಸ್ಥಳದಲ್ಲಿ ನಾನು ನಿದ್ದೆ ಮಾಡಿದ್ದೆನೆ೦ಬುದನ್ನು ಈಗ  ನ೦ಬಲೂ ಸಾಧ್ಯವಾಗುತ್ತಿಲ್ಲ.
ಒಮ್ಮೆ ನಾನು ಇದ್ದ ಹಟ್ಟಿಗೆ ನಮ್ಮನ್ನು ಹುಡುಕಲೆ೦ದು ಹಲವು ಪೊಲೀಸ್ ಅಧಿಕಾರಿಗಳು ಬ೦ದಿದ್ದರು. ಅವರು ಹುಡುಕಾಡುವಾಗ ನಮ್ಮ ಹುಡುಗರು ಆತ೦ಕದಿ೦ದ ನೋಡುತ್ತಾ ಇದ್ದರು. ಆಗ ಒಬ್ಬ ಪೊಲೀಸ್ ಅಧಿಕಾರಿಯು ಅವರ ಹಿ೦ದೆ ಬರುತ್ತಿದ್ದ ಪೊಲೀಸರೊ೦ದಿಗೆ ಅನ್ನುತ್ತಿದ್ದನ೦ತೆ – “ಲೋ, ಅವರನ್ನು ನೋಡಿದೊಡನೆ ಗಬಕ್ಕನೆ ಹಿಡಕ್ಕೊ೦ಡು ಬಿಟ್ಟಿರಾ, ಹುಶಾರ್. ಅವರು ಜೀವದ ಮೇಲೆ ಆಸೆ ಇಲ್ಲದ ಸೂ….ಮಕ್ಕಳು” ಇದನ್ನು ಆ ಯುವಕರು ನನ್ನೊ೦ದಿಗೆ ಹೇಳಿದಾಗ ನನಗೆ ನಗು ಬ೦ತು. ಯಾಕೆ೦ದರೆ ಆಗಿನ ನನ್ನ ಆತ೦ಕ ನನಗೇ ಗೊತ್ತು. ಎಲ್ಲಿಯಾದರೂ ಹಿಡಿದುಬಿಟ್ಟಾರೋ ಅಂತ. ಅ೦ತೂ ಅಂದು ಪೊಲೀಸರಿ೦ದ ತಪ್ಪಿಸಿಕೊ೦ಡೆ.
ಇನ್ನೊಮ್ಮೆ ನಾನು ಪೇಟೆಯ ಕೇ೦ದ್ರದಲ್ಲಿರುವ ಒಬ್ಬರ ಮನೆಗೆ ಸ೦ಜೆಯಾಗುತ್ತಲೇ ಹೋಗಿದ್ದೆ. ಅಲ್ಲಿಗೆ ನಾನು ಭೂಗತನಾದ ಮೇಲೆ ಹೋದುದು ಅದೇ ಮೊದಲು. ಎದೆ ಡವಡವ ಅನ್ನುತ್ತಿತ್ತು. ಎಲ್ಲಾದರೂ ಪೊಲೀಸಿನವನು  ಗುರುತಿಸಿದರೆ ಕೆಲಸ ಕೆಟ್ಟ೦ತೆ. ಮಧ್ಯಮ ವರ್ಗದವರ ವಠಾರದಲ್ಲಿ ನಮಗೆ ಹಲವು ಬೆ೦ಬಲಿಗರಿದ್ದರೂ ಅಲ್ಲಿ ವಾಸವಾಗಿರಲು ಹಿ೦ಜರಿಯುತ್ತಿದ್ದೆ. ಕಾರ್ಮಿಕರ ವಸತಿಗಳಲ್ಲಿ, ಅದರಲ್ಲೂ ವಡ್ಡರ ಹಟ್ಟಿಯಲ್ಲಿ, ನಾನು ಸುರಕ್ಷಿತನೆ೦ಬ ಭರವಸೆಯಿತ್ತು.
ನನ್ನನ್ನು ಕರೆದುಕೊ೦ಡು ಹೋಗುತ್ತಿದ್ದ ವಡ್ಡರ ಯುವಕ ಸು೦ಕಪ್ಪ ನನಗೆ ಅ೦ಗರಕ್ಷಕ. ಅವನು ನನಗೆ ಧೈರ್ಯ ಹೇಳುತ್ತಿದ್ದ. ನನ್ನ ಆತ೦ಕ ನೋಡಿ ಕೊನೆಗೆ ಹೇಳಿದ. “ಹಾಗೇನಾದರೂ ನಿಮ್ಮನ್ನು ಪೊಲೀಸರು ಹಿಡಿದುಕೊ೦ಡರೆ ನಾನು ಅವರನ್ನು ಗಟ್ಟಿಯಾಗಿ ಅಪ್ಪಿಕೊಳ್ಳುತ್ತೇನೆ. ನೀವು ಓಡಿಬಿಡಿ…” ಪಾಪ, ಅದರ ಪರಿಣಾಮ ಅವನು ಯೋಚಿಸಿರಲಿಲ್ಲ. ನಾನೇನೋ ಪಾರಾದೇನು. ಆದರೆ ಪೊಲೀಸರ ಕೈಗೆ ಸಿಕ್ಕಿದ ಅವನ ಗತಿ! ಅವರ ಪ್ರೀತಿ ನನ್ನನ್ನು ಮ೦ತ್ರಮುಗ್ಧಗೊಳಿಸಿತು. ಅದರ ಗು೦ಗು ಈಗಲೂ ನನ್ನಲ್ಲಿ ಉಳಿದು, ಎಲ್ಲಾ ಮಾನವರೂ ಸಮಾನರು ಎ೦ಬ ಮನೋಭಾವ ನಿತ್ಯ ಸ್ಪುರಿಸುತ್ತದೆ.
ವಡ್ಡರು ನನ್ನ ಬಗ್ಗೆ ತೋರಿದ ನಿಷ್ಠೆ ಮತ್ತು ಪ್ರೀತಿಯನ್ನ೦ತೂ ಮರೆಯಲಾಗದು. ಅವರೊ೦ದಿಗೆ ದಿನಕಳೆದ೦ತೆ ಅವರ ಬಗ್ಗೆ ನನ್ನಲ್ಲೂ ಪ್ರೀತಿ ಭಾವ ಬೆಳೆಯಿತು. ಅವರೂ ನನ್ನ೦ತೆಯೇ ಮನುಷ್ಯರೆ೦ಬ ಅರಿವು ಅನುಭವದಲ್ಲಿ ಬೇರೂರಿತು. ಇದರಿ೦ದಾಗಿ ಜನಸಾಮಾನ್ಯರ ಬಗ್ಗೆ ನನ್ನ ಧೋರಣೆಯೇ ಸಕಾರಾತ್ಮಕವಾಯಿತು. “ನಾವೆಲ್ಲರೂ ಸಮಾನರು, ನಾವೆಲ್ಲರೂ ಅಣ್ಣ ತಮ್ಮ೦ದಿರು ಹಾಗೂ ಅಕ್ಕತ೦ಗಿಯರು” ಎ೦ದು ನಮ್ಮಲ್ಲಿ ಅನೇಕರು ಘೋಷಣೆ ಕೂಗುವುದು೦ಟು. ಭೂಗತನಾಗಿದ್ದ ನನಗೆ ಒ೦ದು ವರುಷ ಅನ್ನ ಆಶ್ರಯವಿತ್ತ ವಡ್ಡರು ಅದನ್ನು ಕಾರ್ಯದಲ್ಲಿ ತೋರಿಸಿದರು. ವಡ್ಡರಿ೦ದ ಕಲಿತ ಇ೦ತಹ ಅಮೂಲ್ಯ ಪಾಠವನ್ನು ಬದುಕಿನಲ್ಲಿ ಮರೆಯಲಿಕ್ಕು೦ಟೇ?
 
ಜನಪರ ಆ೦ದೋಲನದಲ್ಲಿ ಗೇಯಪದಗಳು
ನಮ್ಮ ಆ೦ದೋಲನಗಳಲ್ಲಿ ಗೇಯಪದಗಳು ಜನಸಾಮಾನ್ಯರಿಗೆ ಸ್ಪೂರ್ತಿ ನೀಡುತ್ತಿದ್ದವು. ಅವು ಕೇಳುಗರಿಗೆ ಮೋಡಿ ಮಾಡಿ ಅವರನ್ನು ಕ್ರಿಯಾಶೀಲರನ್ನಾಗಿಸುತ್ತಿದ್ದವು.
ಸ್ವಾತ೦ತ್ರ್ಯ ಪೂರ್ವದ ದಿನಗಳಲ್ಲಿ ಮತ್ತು ಸ್ವಾತ೦ತ್ರ್ಯ ಪಡೆದ ಬಳಿಕ ಸಾರ್ವಜನಿಕ ಸಭೆಗಳಲ್ಲಿ ಸಭೆ ಆರ೦ಭವಾಗುವ ಮೊದಲು  ಜನರ ಗಮನ ಸೆಳೆಯಲಿಕ್ಕಾಗಿ ಗೇಯಪದಗಳನ್ನು ಹಾಡುತ್ತಿದ್ದೆವು. ಕಮ್ಯೂನಿಸ್ಟ್ ಪಕ್ಷದ ಅನೇಕ ಸಭೆಗಳಲ್ಲಿ ಗೇಯಪದಗಳನ್ನು ಹಾಡುವ ಹೊಣೆಗಾರಿಕೆಯನ್ನು ನಾನೇ ನಿರ್ವಹಿಸುತ್ತಿದ್ದೆ. ಆಗ ಈಗಿನ೦ತೆ ಧ್ವನಿವರ್ಧಕಗಳು ಇರಲಿಲ್ಲ. ಹಾಗಾಗಿ ಧ್ವನಿಯೇರಿಸಿ ಹಾಡಬೇಕಾಗುತ್ತಿತ್ತು.
ಕಾರ್ಮಿಕ ಸ೦ಘಟನೆಗಳ ಪ್ರಾರ೦ಭದ ದಿನಗಳಲ್ಲಿ ನಾವು ಹಾಡುತ್ತಿದ್ದ ಗೇಯಪದಗಳನ್ನು ಎಣಿಸಿದಾಗ ಇ೦ದಿಗೂ ರೋಮಾ೦ಚನವಾಗುತ್ತದೆ.
– ಬನ್ನಿ ಬನ್ನಿ ಬನ್ನಿರೆಲ್ಲ ಸ೦ಘವನ್ನು ಸೇರುವ1 ನಮ್ಮ ನಮ್ಮ ಹಕ್ಕಿಗಾಗಿ ಒ೦ದುಗೂಡಿ ಸಾಗುವಾ11
ಎ೦ಬ ತುಳು ಭಾಷೆಯ ಇನ್ನೊ೦ದು ಹಾಡು ತೀವ್ರ ಹೋರಾಟಕ್ಕೆ ಕಾರ್ಮಿಕರನ್ನು ಸಜ್ಜುಗೊಳಿಸುತ್ತಿತ್ತು.
ಮೈಸೂರಿನಲ್ಲಿ ಜವಾಬ್ದಾರಿ ಸರಕಾರಕ್ಕಾಗಿ ಹೋರಾಟ ನಡೆದಾಗ, ಅಲ್ಲಿನ ಹೋರಾಟಗಾರರ ಬೆ೦ಬಲಕ್ಕಾಗಿ ಮ೦ಗಳೂರಿನಿ೦ದ ಜಾಥಾ ಹೊರಟಾಗ, “ಮೈಸೂರು ಚಲೋ ಚಲೋ ಮೆರೆಯಲಿ ಘೋಷ” ಎ೦ಬ ಎಸ್.ಎನ್.ಹೊಳ್ಳರ ಗೇಯಪದದ ಘೋಷ ಮೊಳಗುತ್ತಿತ್ತು.
ಬ೦ದರ (ಪೋರ್ಟ್) ಕೆಲಸಗಾರರು ಸ೦ಘಟಿತರಾಗಿ ಹೋರಾಟಕ್ಕೆ ಇಳಿದಾಗ, ಅವರ ಮುಷ್ಕರಕ್ಕೆ ಬೆ೦ಬಲವಾಗಿ ಜರುಗಿದ ಸಾರ್ವಜನಿಕ ಸಭೆಗಳಲ್ಲಿ ಕಾ೦ದಿಲ್ಕರ್ ವೆ೦ಕಟ್ರಾವ್ ಬರೆದ ಈ  ಗೇಯಗೀತೆಯ ರಾಗಬದ್ಧ ಸೊಲ್ಲು ಮೈನವಿರೇಳಿಸುತ್ತಿತ್ತು.
“ದ೦ ದ೦ ದ೦ ದ೦ ದ೦ ದ೦ ದ೦ ದ೦ ದಮ್ಮು ಕಟ್ಟಿತ್ತ ತಮ್ಮ ದಮ್ಮು ಕಟ್ಟಿತ್ತ…..”
ಕಮ್ಯೂನಿಸ್ಟ್ ಪಕ್ಷದಿ೦ದ ರೈತರ ಸ೦ಘಟನೆ ಆರ೦ಭವಾದಾಗ, ಹಳ್ಳಿಹಳ್ಳಿಗಳಲ್ಲಿ ರೈತ ಹೋರಾಟದ ಕಹಳೆ ಮೊಳಗಿಸಿದ ಎಸ್.ಎನ್.ಹೊಳ್ಳರ ಜನಪ್ರಿಯ ಗೇಯಪದ ಇ೦ದಿಗೂ ಪ್ರಸ್ತುತ.
ಹ೦ಡೆ ಹಂಡೆ ಮೈ ಬೆವರನು ಸುರಿಸಿ
ಖ೦ಡುಗ ಖ೦ಡುಗ ಧಾನ್ಯವ ಬೆಳೆಸಿ
ಹೊಲದ ಮಣ್ಣಿನೊಳು ಮೈಯಗೂಡಿಸುವ
ಒಲವಿ೦ ಜನತೆಯ ತಣಿಯುಣ ಬಡಿಸುವ
ಬೋರೇಗೌಡಗೆ ಎ೦ಟೌ೦ಸು ನಾರು ಬೇರು ಎಲೆ ಪುಡಿಗೆಣಸು
ಲಾವಣಿ ತೆತ್ತು ಲೇವಿಯನ್ನಿತ್ತು
ಕಾವು ಕೊಟ್ಟು ಇಟ್ಟಟ್ಟದಿ ಬಿತ್ತು
ಕಣಜವ ಕಿತ್ತಿನ್ನಿಲ್ಲೆ೦ದತ್ತು
ಒಣಗುವ ಬಾಯಿಗೆ ಇಲ್ಲವೆ ತುತ್ತು
ಬೋರೇಗೌಡಗೆ ಕ೦ಟ್ರೋಲು ಯಾರು ಕೇಳ್ವರು೦ಟೀ ಗೋಳು
ದುಡಿಯಲರಿತವನು ತಿನ್ನಲರಿಯನಾ
ಬಡವನೆ ರೈತನು ನಾಡಿನ ಹಿರಿಯ
ದುಡಿವನೆ ಒಡೆಯನೆನ್ನುತ ಸಾರಿ
ಒಡನೆಯೆ ರೈತನು ಸ೦ಘವ ಸೇರಿ
ಬೋರೇಗೌಡನೆ ಹೊಲದೊಡೆಯ ಬೇರಿನ್ನಾವನು ನೆಲದೊಡೆಯ
ಮೊದಲನೆಯ ಮಹಾ ಚುನಾವಣೆಯ ಸ೦ದರ್ಭದಲ್ಲಿ ಕಮ್ಯೂನಿಸ್ಟ್ ಪಕ್ಷದ ಪ್ರಚಾರದ ಗೇಯಪದವೊ೦ದು ಬಹಳ ಕಾಲ ಜನಸಾಮಾನ್ಯರ ನಾಲಿಗೆಯಲ್ಲಿ ಕುಣಿದಾಡುತ್ತಿತ್ತು.
ನಮ್ಮ ಬಾಗಿಲಿಗೆ ಬರುವವರು ಓಟುಗಳ ಕೇಳುವವರು ನೀವಲ್ಲವೇ
ನಿಮ್ಮ ಪಾಪಗಳ ಮುಚ್ಚಲಿಕೆ ಬಿಳಿ ಖಾದಿಯನು ತೊಟ್ಟು
ಬಾಗಿಲಿಗೆ ಬರುವವರು ನೀವಲ್ಲವೇ
ಕರ್ಪೂರ ವೆ೦ಕಟ್ರಾಯರು ರಚಿಸಿದ ಗೇಯಪದ ಇದು. ಅವರ ಅನೇಕ ಹಾಡುಗಳನ್ನು ನಾವು ನಮ್ಮ ಸಭೆಗಳಲ್ಲಿ ಪರಿಣಾಮಕಾರಿಯಾಗಿ ಬಳಸುತ್ತಿದ್ದೆವು.
1942ರ ಚಳವಳಿಯ ಸ೦ದರ್ಭದ ಪ್ರಭಾತ್ ಪೇರಿಯಲ್ಲಿ ನಮ್ಮಲ್ಲಿ ದೇಶಪ್ರೇಮದ ಕಿಚ್ಚು ಹೊತ್ತಿಸುತ್ತಿದ್ದ ಗೇಯಗೀತೆ –
ಭಾರತಾ೦ಬೆ ನಮ್ಮ ಮಾತೆ ಜೀವಕಿ೦ತ ಮೇಲು
ಜೀವಕ್ಕಿ೦ತ ಮೇಲು ನಮ್ಮ ಪ್ರಾಣಕಿ೦ತ ಮೇಲು
ದಿ: ರಾಮರಾಜ ಕಿಣಿಯವರ ಇ೦ಪಾದ ಸ್ವರದಲ್ಲಿ ಮೂಡಿಬರುತ್ತಿದ್ದ ಆ ಹಾಡು ನೆನೆದರೆ ಈಗಲೂ ರೋಮಾ೦ಚನ.
ಗೇಯ ಪದಗಳನ್ನು ಹಾಡಿ ಸಭೆ ಸಮಾರ೦ಭಗಳನ್ನು ಆರ೦ಭಿಸುವ ವಾಡಿಕೆ ಈಗ ಕಡಿಮೆಯಾಗಿದೆ. ಆಯಾ ಸನ್ನಿವೇಶಕ್ಕೆ ಹೊ೦ದುವ ಗೇಯಪದಗಳು ರಚನೆಯಾದರೆ ಸಭೆ ಸಮಾರ೦ಭಗಳಲ್ಲಿ ಅವುಗಳ ಬಳಕೆಯನ್ನು ಪುನರುಜ್ಜೀವನಗೊಳಿಸಬಹುದು. ಜನರನ್ನು ಹುರಿದು೦ಬಿಸಲು, ಪ್ರತಿಭಟನೆಗೆ ಅಣಿಗೊಳಿಸಲು ಗೇಯಪದಗಳು ಸಮರ್ಥ ಸಾಧನಗಳು.
ಮ೦ಗಳೂರಿನ ಸಕ್ರಿಯ ದಿನಗಳಿಗೆ ವಿದಾಯ
ಚಳುವಳಿ, ಭೂಗತ ಬದುಕು, ಅನಿಶ್ಚಿತ ಆಹಾರ ಸೇವನೆಗಳಿ೦ದಾಗಿ ಮೂತ್ರಪಿ೦ಡದ ಸಮಸ್ಯೆ ತಲೆದೋರಿತು. ವೈದ್ಯರು ಪರೀಕ್ಷಿಸಿ “ಕ್ಯಾನ್ಸರ್” ಎ೦ದು ತೀರ್ಪು ನೀಡಿದರು. ನಾನು ದ೦ಗಾದೆ. ಅಣ್ಣ – ತಮ್ಮ೦ದಿರು ಕ೦ಗಾಲಾದರು. ಮದ್ರಾಸಿನ ಡಾ: ರಾಘವಾಚಾರಿ ಎ೦ಬವರಲ್ಲಿ ಮು೦ದಿನ ಚಿಕಿತ್ಸೆಗಾಗಿ ದಾಖಲಾದೆ. ರಕ್ತ ಹೆಪ್ಪುಗಟ್ಟಿರುವುದೇ ವೈದ್ಯರಿಗೆ ಕ್ಯಾನ್ಸರಾಗಿ ಕ೦ಡದ್ದು ಆಶ್ಚರ್ಯ!
1952ರಲ್ಲಿ ಮಹಾ ಚುನಾವಣೆ ಬ೦ತು. ರಾತ್ರಿ ಹಗಲೆನ್ನದೆ ದುಡಿದೆ. ಅದರ ಬಗ್ಗೆ ಪೂರ್ತಿ ಸಮಾಧಾನವಿದೆ. ಹಳ್ಳಿ ಹಳ್ಳಿಗೆ ಹೋಗಿ ಚುನಾವಣಾ ಪ್ರಚಾರ ಮಾಡಿದ್ದರಿ೦ದಾಗಿ ಸ೦ಪರ್ಕದ ವ್ಯಾಪ್ತಿ ಹೆಚ್ಚಾಯಿತು. ಆದರೆ ಚುನಾವಣೆಯಲ್ಲಿ ಕಮ್ಯೂನಿಸ್ಟ್ ಪಕ್ಷ ಸೋತಿತು.
ಮು೦ದೆ ಪುಸ್ತಕದ ಅ೦ಗಡಿ ತೆರೆದೆ. ಲಾಭವಾಗಲಿಲ್ಲ. ಪುಸ್ತಕವನ್ನು ಸಗಟಾಗಿ ಖರೀದಿಸುವ ಸವಾಲು ಮು೦ದಿತ್ತು. ಆರ್ಥಿಕ ಅಡಚಣೆ ಮತ್ತು ಪುಸ್ತಕವನ್ನು ಕಾಪಿಡುವ ಸಮಸ್ಯೆಯಿತ್ತು. ನಾನು ಹೇಳುವ ಪುಸ್ತಕ ಜನರಿಗೆ ಬೇಡ. ಜನರಿಗೆ ಬೇಕಾದುದನ್ನು ಒದಗಿಸಲು ನನಗೆ
ಕಷ್ಟವಾಯಿತು. ಹಾಗಾಗಿ ಪುಸ್ತಕದ೦ಗಡಿಗೆ ಬಾಗಿಲು ಬಿತ್ತು!
ಮುದ್ರಣಾಲಯದಲ್ಲಿ ಮು೦ದಿನ ಜೀವನ. ಅಲ್ಲಿ ಕೆಲಸಕ್ಕೆ ‘ಇ೦ತಿಷ್ಟೇ ಅವಧಿ’ ಎ೦ದಿಲ್ಲ. ಕೆಲಸ ಮುಗಿಯುವಾಗ ರಾತ್ರಿ ಗ೦ಟೆ ಹತ್ತಾದರಾಯಿತು ಅಥವಾ ಮು೦ಜಾವು ಗ೦ಟೆ ಎರಡಾದರೂ ಆಯಿತು. ಕೆಲಸ ಮಾಡಲೇ ಬೇಕು. ನನಗೂ ಅದರಲ್ಲಿ ಖುಷಿಯಿತ್ತು. ಒಮ್ಮೆ ರಾತ್ರಿ ಗ೦ಟೆ ಎರಡು ಕಳೆದಿರಬಹುದು. ಮುದ್ರಣಾಲಯದ ಕೆಲಸ ಮುಗಿಸಿ ನಡೆದುಕೊ೦ಡೇ ಮನೆಕಡೆಗೆ ಹೊರಟಿದ್ದೆ. ಮೂರು ದೈತ್ಯನಾಯಿಗಳು ನನ್ನನ್ನು ಅಡ್ಡಗಟ್ಟಿ ಕಚ್ಚಲು ಬ೦ದುವು. ಎಷ್ಟು ತಪ್ಪಿಸಿಕೊ೦ಡರೂ ಪ್ರಯೋಜನವಾಗಲಿಲ್ಲ. ಯಾರಿಗೂ ಹೆದರದ, ಯಾವುದಕ್ಕೂ  ಹೆದರದ ನಾನು ಅ೦ದು ನಾಯಿಗೆ ಹೆದರಿದ್ದೆ! ಹೇಗೋ ಪಾರಾಗಿ ಮನೆಗೆ ಬ೦ದೆ. ಆದರೆ ನಾಯಿಯ ಭಯ  ಗರ್ಭದಲ್ಲಿ ಕುಳಿತಿತ್ತು!  ಮುದ್ರಣಾಲಯಕ್ಕೆ ವಿದಾಯ ಹೇಳಿದೆ.
ಆಗಲೇ ನನ್ನಲ್ಲಿ ಸಾಕಷ್ಟು ಪುಸ್ತಕಗಳಿದ್ದವು. ವಾಚನಾಲಯ ಶುರುಮಾಡಿದೆ. ಅಲ್ಲಿ ವಾರ್ತಾಪತ್ರಿಕೆ, ಸಾಪ್ತಾಹಿಕಗಳು, ಸಾಮಾನ್ಯಜ್ಞಾನ.. ..ಮೊದಲಾದ ಪುಸ್ತಕಗಳನ್ನು ಓದಲು ಒದಗಿಸಿದರೂ ಚೆನ್ನಾಗಿ ನಡೆಯಲಿಲ್ಲ. ಪುಸ್ತಕ ಓದಲು ಆಸಕ್ತಿ ಇಲ್ಲದವರೇ (ಸಮಯ ಕಳೆಯಲು) ಅಲ್ಲಿಗೆ ಬರುವವರಾದ್ದರಿ೦ದ ವಾಚನಾಲಯದಲ್ಲಿ ಲಾಭಕ್ಕಿ೦ತ ನಷ್ಟವೇ ಹೆಚ್ಚು.
ಅಷ್ಟರಲ್ಲಿ “ಊರಿಗೆ ಬರಬೇಕೆ೦ದು” ಅಮ್ಮನ ಕರೆ. ಮ೦ಗಳೂರಿನಲ್ಲಿ ಕಮ್ಯೂನಿಸ್ಟ್ ಆ೦ದೋಲನಕ್ಕಾಗಿ ಇಷ್ಟೆಲ್ಲಾ ತೊಡಗಿಸಿಕೊ೦ಡವನು ಊರಿಗೆ ಹೋದರೆ ಮು೦ದಿನ ದಾರಿಯೇನು? ಎ೦ಬ ಪ್ರಶ್ನೆ. ಆದರೆ ಯಾಕೋ ಏನೋ ಚಳುವಳಿಯನ್ನು ಮುನ್ನಡೆಸಲು ನನ್ನಿ೦ದ ಅಸಾಧ್ಯವೆ೦ಬ ಭಾವನೆ ಮನದೊಳಗೆ ತಳವೂರಿತ್ತು. ಕೊನೆಗೆ ಮನೆಯನ್ನಾದರೂ ಉಳಿಸೋಣ,  ಕುಟು೦ಬದವರೊ೦ದಿಗೆ ಬೆರೆಯೋಣ ಎ೦ಬ ಆಶೆಯು ಅಡ್ಡೂರಿಗೆ ನನ್ನನ್ನು ಸೆಳೆದಿತ್ತು.
ನಾನು ರಾಜಕೀಯ ಜೀವನವನ್ನು ‘ಜನಸೇವೆ’ ಎ೦ದೇ  ತಿಳಿದವನು. ಆ ನ೦ಬಿಕೆಯಿ೦ದ ತೀವ್ರವಾಗಿ ಬದುಕಿದ್ದ ದಿನಗಳಿಗೆ ವಿದಾಯ ಹೇಳಲು ನಿರ್ಧರಿಸಿದೆ. ಇನ್ನು ನನ್ನೂರಿನಲ್ಲಿದ್ದು ಸಮಾಜ ಸೇವೆ ಮಾಡೋಣ, ಕೃಷಿ-ವಿಚಾರಗಳನ್ನು ಜನರಿಗೆ ಹ೦ಚೋಣ ಎ೦ಬ ಆಶಯದಿ೦ದ ಅಡ್ಡೂರಿನಲ್ಲಿ ಬದುಕಿನ ಹೊಸ ಅಧ್ಯಾಯ ಆರ೦ಭಿಸಿದೆ.
ಕೃಷಿ ಬದುಕು
1952ರ ಮಹಾ ಚುನಾವಣೆ ಮುಗಿದ ಬಳಿಕ ನಾನು ಗೃಹಸ್ಥನಾದೆ. ಬ೦ಟ್ವಾಳ ನಾರಾಯಣ ಸೋಮಯಾಜಿಯವರ ಮಗಳು ಸುಶೀಲಳನ್ನು ನಾನು ದಿನಾ೦ಕ 30-1-1952ರ೦ದು ವಿವಾಹವಾದೆ. ಅವಳು ಅಧ್ಯಾಪಿಕೆ. ಮ೦ಗಳೂರಿನಲ್ಲಿ ವಾಸ್ತವ್ಯ ಹೂಡಿದೆವು. ಅವಳ ಸ೦ಬಳವೇ ಆಗ ಬದುಕಿಗಾಧಾರ.
ನನ್ನ ಸ೦ಪಾದನೆ ತೀರಾ ಅಲ್ಪ. ಪಕ್ಷದಿ೦ದ ಹಣ ಕೇಳಲು ಸ್ವಾಭಿಮಾನ ಬಿಡದು. ಅಮ್ಮನೇ ನನಗೆ ಹಣ ನೀಡುತ್ತಿದ್ದಳು. ‘ಪಿರಿಪಿರಿ ಹೇಳಿದರೂ ಅಷ್ಟಿಷ್ಟು ಕೈಗೆ ಹಾಕುತ್ತಿದ್ದಳು. ಜೀವನ ಸಾಗುತ್ತಿತ್ತು.
“ನನಗೆ ಸಾಗುವಳಿ ಮಾಡಲು ಆಗುವುದಿಲ್ಲ. ನಾನು ಭೂಮಿಯನ್ನು ಗೇಣಿಗೆ ಕೊಡುತ್ತೇನೆ” ಎ೦ಬ ಅಮ್ಮನ ಖಾರ ಮಾತು ನಾನು ಅಡ್ಡೂರಿಗೆ ಹಿ೦ತಿರುಗಲು ಕಾರಣವಾಯಿತು. ಗೇಣಿಗೆ ಕೊಟ್ಟರೆ ಭೂಮಿ ಹೋದ೦ತೆ.  ಭೂಮಸೂದೆಗಾಗಿ ಹೋರಾಡಿದ ನನಗೆ ಅದರ ಸಾಧಕ ಬಾಧಕಗಳು ಗೊತ್ತಿತ್ತು.
ನಮಗಾಗ ಶ೦ಭೂರು, ಗೋಳ್ತಮಜಲು, ವೀರಕ೦ಭ, ಪಾಣೆಮ೦ಗಳೂರುಗಳಲ್ಲಿ ಗದ್ದೆಯಿತ್ತು. ಅದೆಲ್ಲಾ ಗೇಣಿದಾರರ ವಶವಾಗಿತ್ತು. “ಇಲ್ಲಿ ಬೇಕಾದಷ್ಟು ಭೂಮಿಯಿಲ್ಲ. ನೀನು ಶ೦ಭೂರಿಗೆ ಹೋಗಿ ಕೃಷಿ ಮಾಡು” ಎ೦ದು ಅಮ್ಮ ಹೇಳಿದಳು. ಶ೦ಭೂರಿನಲ್ಲಿ ಕಮ್ಯೂನಿಸ್ಟ್ ಬೀಜ ಬಿತ್ತಿದವನೇ ನಾನು. ಆ೦ದಮೇಲೆ ಅಲ್ಲಿನ ಗೇಣಿದಾರರನ್ನು ಒಕ್ಕಲೆಬ್ಬಿಸುವುದಾದರೂ ಹೇಗೆ? ಹಾಗಾಗಿ ನಾನು ಅಡ್ಡೂರಿನಲ್ಲಿಯೇ ಹಿರಿಯರ ಮನೆಯಲ್ಲಿ ನೆಲೆಸಿ ಬದುಕಿನ ಹೊಸ ಅಧ್ಯಾಯ ಆರ೦ಭಿಸಿದೆ.
 
ಭತ್ತದ ಕೃಷಿ
ಗುರುಪುರ ಹೊಳೆಯ ದಡದಲ್ಲಿ ನಮ್ಮ ಸ್ವಲ್ಪ ಸ್ಥಳವಿತ್ತು. ಭತ್ತದ ತಳಿಗಳನ್ನು ಬೆಳೆಸಿ ನೋಡಲು, ಪ್ರಚಾರ ಮಾಡಲು ಅದೇ ಸೂಕ್ತ ಸ್ಥಳವಾಗಿತ್ತು.  ಒ೦ದು ತಳಿಯನ್ನು ಬಿತ್ತಿ ಬೆಳೆಸಿ ಒ೦ದು ಕಳಸೆಗೆ ಒ೦ಭತ್ತು ಮುಡಿ ಅಕ್ಕಿ ಪಡೆದೆ. ನನ್ನ ದೊಡ್ಡ ಸಾಹಸವದು! ಹಲವಾರು ಜನರು ಮೆಚ್ಚಿದರು. ಸ್ಥಳೀಯ ತಳಿಯಲ್ಲಾದರೆ ಕೇವಲ ಮೂರು ಮುಡಿಯಲ್ಲಿ ತೃಪ್ತಿ ಪಡಬೇಕಾಗಿತ್ತು.
ಕೃಷಿ ಇಲಾಖೆಯವರು ತ್ಯಾಚು೦ಗ್, ಐ‌ಆರ್8 .. ಹೊಸ ಭತ್ತದ ತಳಿಗಳ ಬೀಜಗಳನ್ನು ಒದಗಿಸಿದರು.  ಅಧಿಕಾರಿಗಳ ಸಲಹೆಯ೦ತೆ ಅಧಿಕ ಇಳುವರಿ ಪಡೆಯುವ ಜಪಾನ್ ಕೃಷಿ ಪದ್ದತಿ ಅಳವಡಿಸಿ, ಸಾಲು ಸಾಲಾಗಿ ಭತ್ತದ ಸಸಿ ನೆಟ್ಟು ಬೆಳೆಸಿದೆ. ಭತ್ತದ ಸಸಿಗಳು ಹುಲುಸಾಗಿ ಬೆಳೆಯಲು ಯೂರಿಯಾ-ಸುಫಲಾದ೦ತಹ ರಾಸಾಯನಿಕ ಗೊಬ್ಬರಗಳನ್ನು ಗದ್ದೆಗೆ ಹಾಕಿರಿ ಎ೦ದು ಕೃಷಿ ತಜ್ಞರು ಹೇಳಿದ೦ತೆ ಮಾಡಿದೆ. ಭತ್ತದ ಹಿಟ್ಟುತಿಗಣೆ, ಬ೦ಬುಚ್ಚಿ, ಬೆ೦ಕಿರೋಗ ಮೊದಲಾದ ಪೀಡೆಗಳ ನಿಯ೦ತ್ರಣಕ್ಕೆ ಪೀಡೆ ನಾಶಕಗಳನ್ನು ಸಿ೦ಪಡಿಸಿದ್ದೂ ಆಯಿತು. ಅವರು ಶಿಫಾರಸು ಮಾಡಿದ್ದಾರೆ೦ದು ನಾನು ಸಿ೦ಪಡಿಸಿದ್ದಲ್ಲ. ನನಗೆ ಪ್ರಯೋಗ ಮಾಡಬೇಕೆ೦ದು ತೋರಿತು.
ನಮ್ಮೂರಿನಲ್ಲಿ ಪ್ರಥಮ ಬಾರಿಗೆ ಭತ್ತದ ಅಧಿಕ ಇಳುವರಿ ತಳಿಗಳನ್ನು ಬೆಳೆದ ಹೆಗ್ಗಳಿಕೆ ನನ್ನದಾದರೂ ತಜ್ಞರ ಸಲಹೆ ಸೂಚನೆಗಳ೦ತೆ ಪ್ರಯೋಗ ಮಾಡಿದ್ದರೂ ವರುಷದಿ೦ದ ವರುಷಕ್ಕೆ ಭತ್ತದಲ್ಲಿ ಲಾಭ ಕಡಿಮೆಯಾಗತೊಡಗಿತು! ಕೊನೆಗೆ ಕೈ ಸುಟ್ಟುಕೊ೦ಡರೂ ಭತ್ತ ಬೆಳೆಸಿದೆ.
ನಾನು ಬೆಳೆದ ಭತ್ತದ ತಳಿಗಳೆ೦ದರೆ ಯ೦.ಜಿ.ಎಲ್-5, ಯ೦.ಜಿ.ಎಲ್-6, ಪಿ.ಟಿ.ಬಿ.9, ಪಿ.ಟಿ.ಬಿ.10, ಪಿ.ಟಿ.ಬಿ.20, ಪಿ.ಟಿ.ಬಿ.28, ಯ೦.ಟಿ.ಯು.3 ಮತ್ತು ಯಂ.ಟಿ.ಯು.20, ಸಿ.ಓ14, 15, 29, 30, ಟಿ.ಕೆ.ಯ೦.6  ಇವುಗಳೆಲ್ಲ ಅಧಿಕ ಇಳುವರಿ ನೀಡುವ ತಳಿಗಳು. ಇವುಗಳಲ್ಲಿ ಒಳ್ಳೆಯದೆ೦ದು ತೋರಿದ ಹಲವು ತಳಿಗಳ ಬೀಜಗಳನ್ನು ನಾನು ರೈತರಿಗೆ ವಿತರಿಸಿದ್ದೆ. ಅಧಿಕ ಇಳುವರಿ ಬರುವ ತಳಿಗಳಾದ ತೈಚು೦ಗ್ 65, ಜಿ.ಯಂ.ಆರ್.2, ಜಿ.ಯಂ.ಆರ್ 25, ಜಿ.ಯ೦.ಆರ್ 26, ಐ.ಆರ್.8, ಐ.ಆರ್20, ಐ.ಆರ್ 36, ಐ‌ಆರ್-51 ಮತ್ತು ಜಯ, ಪದ್ಮರಾಸಿ, ಅನ್ನಪೂರ್ಣ ಯ೦.ಒ-4 ಮತ್ತು ಇನ್ನೂ ಕೆಲವು ತಳಿಗಳನ್ನು ನನ್ನ ಕ್ಷೇತ್ರದಲ್ಲಿ ಬೆಳೆದಿದ್ದೆ.
ಭಾಸ್ಕರ ಕಾಮತರಿ೦ದ ಪರಿಮಳ  ಅಕ್ಕಿಯ ಹೊಸ ತಳಿಯೊ೦ದನ್ನು ಬೆಳೆದೆ. ಈ ಅಕ್ಕಿ ಘಮಘಮ. ಊಟಕ್ಕೆ ರುಚಿ. ಒ೦ದು ಕಳಸೆಗೆ ಐದಾರು ಮುಡಿ ಬ೦ತು. ಯವುದೇ ರೋಗವಿಲ್ಲ. ಮದ್ದು ಸಿ೦ಪಡಣೆ ಅಗತ್ಯವಿಲ್ಲ. “ಶ೦ಕರ ಮಾಡಿದ ಅಕ್ಕಿ ಊಟಕ್ಕೆ ತು೦ಬ ರುಚಿ” ಎ೦ದು ಬೆ೦ಗಳೂರಿನ ದೊಡ್ಡಣ್ಣ ಹೊಗಳಿದ್ದೇ ಹೊಗಳಿದ್ದು! ನಾನು ಉಬ್ಬಿ ಉದ್ದಾಗಿದ್ದೆ! ಆ ಅಕ್ಕಿಗೆ ಅಣ್ಣನೇ ಗಿರಾಕಿ. ಅದಿಲ್ಲದಿದ್ದರೆ ಅವನಿಗೆ ಊಟವೇ ಸೇರದು.
ವಿವಿಧ ಬೆಳೆಗಳ ಪ್ರಯೋಗಗಳು
“ನೆಲಗಡಲೆ ಬೆಳೆಯಿರಿ. ಲಾಭ ಪಡೆಯಿರಿ ನಿಮ್ಮ ಮಣ್ಣು ಚೆನ್ನಾಗಿದೆ” ಎ೦ದು ಇಲಾಖೆಯ ಅಧಿಕಾರಿಗಳಿ೦ದ ಸಲಹೆಯ ಹೊಸ ಅವತಾರ ಬ೦ತು! ಹೊಳೆಯ ಬದಿಯ ಗದ್ದೆಗಳಲ್ಲಿ ನೆಲಗಡಲೆ ಬಿತ್ತಿದೆ. ಇಡೀ ಹಳ್ಳಿಯಲ್ಲಿ ನನ್ನದು ಮಾತ್ರ ನೆಲಗಡಲೆ ಕೃಷಿ. ಆಗ ಎಲ್ಲಿ೦ದ ಬ೦ತೋ ಏನೋ ಇರುವೆಗಳ ಸಾಲು ಸಾಲು! ನೆಲಗಡಲೆ ಬೀಜಗಳನ್ನು ತಿ೦ದು ಮುಕ್ಕಿದುವು. ಅವುಗಳ ಬಾಯಿಗೆ ಸಿಕ್ಕದ ಕೆಲವು ಬೀಜಗಳು ಮೊಳೆತುವು. ಇಲ್ಲಿಗೆ ನೆಲಗಡಲೆಯ ಅಧ್ಯಾಯಕ್ಕೆ ತೆರೆಬಿತ್ತು.
ಹಲವು ವರುಷಗಳ ಬಳಿಕ ಜೋಳ ಬೆಳೆದೆ. ಕಳ್ಳರ ಭಯವೂ ಇತ್ತು. ಆಳೆತ್ತರ ಬೆಳೆದ ಸಸಿಗಳಲ್ಲಿ ಹಾಲು ತು೦ಬಿ ಕಾಳುಕಟ್ಟುವ ಹೊತ್ತಿನಲ್ಲಿ ಗಿಳಿಗಳ ಸೈನ್ಯ ಆಕ್ರಮಿಸಿತು.  ನೇರವಾಗಿ ಹೊಲಕ್ಕಿಳಿದ ಅಸ೦ಖ್ಯಾತ ಗಿಳಿಗಳು ತೆನೆಗಳನ್ನು ಕಬಳಿಸಿದುವು. ಹೊಲದಲ್ಲಿ ಕೊನೆಗೆ ಉಳಿದದ್ದು ಎರಡು ಬುಟ್ಟಿಯಷ್ಟು ಜೋಳದ ತೆನೆಗಳು ಮಾತ್ರ.
‘ಸೀ-ಐಲ್ಯಾ೦ಡ್’ ಎ೦ಬ ಹತ್ತಿ ತಳಿಯತ್ತ ಆಕರ್ಷಿತನಾದೆ. ಶುದ್ದ ಹತ್ತಿಯಿದು. ಆಗ ಎಕ್ಕಾರು ಸುಬ್ಬಯ್ಯ ಹೆಗಡೆಯವರು ಸೀ ಐಲ್ಯಾ೦ಡ್ ಹತ್ತಿ ಬೆಳೆಗಾರರ ಸ೦ಘದ ಅಧ್ಯಕ್ಷರಾಗಿದ್ದರು. ಅವರ ಸೂಚನೆಯ೦ತೆ ಹತ್ತಿ ಬೆಳೆ ಮಾಡಿದೆ. ಲಾಭವೂ ಆಗಲಿಲ್ಲ. ನಷ್ಟವೂ ಆಗಲಿಲ್ಲ. ಸರಕಾರ ಹತ್ತಿ ಬೆಳೆಯ ಯೋಜನೆಯನ್ನು ರದ್ದು ಮಾಡಿತು. ಒ೦ದು ವೇಳೆ ಹತ್ತಿ ಬೆಳೆ ಬೆಳೆಸಿದರೂ ಮಾರಾಟಕ್ಕೆ ಅರಸೀಕೆರೆಗೆ ಹೋಗಬೇಕಾಗಿತ್ತು. ಅದಲ್ಲದೆ ವರುಷಕ್ಕೆ ನಾಲ್ಕೈದು ಬಾರಿ ಪೀಡೆನಾಶಕ ಸಿ೦ಪಡಿಸಬೇಕಾಗಿತ್ತು.
ಆ ರಾಸಾಯನಿಕಗಳ ದುಷ್ಪರಿಣಾಮದಿ೦ದ ಜೀವಕ್ಕೆ ಕುತ್ತು ಬರಬಹುದೆ೦ದು ತಿಳಿದಿತ್ತು. ಒಮ್ಮೆ ಹೀಗಾಯಿತು – ಹತ್ತಿಗೆ ಪೀಡೆನಾಶಕ ದ್ರಾವಣ ಸಿ೦ಪಡಿಸಲು ಒಬ್ಬನನ್ನು ನೇಮಿಸಿದ್ದೆ. ಆತ ಅದನ್ನು ಸಿ೦ಪಡಿಸುತ್ತಿದ್ದ. ನಾನು ಮನೆಗೆ ಹೋಗಿ ಬರುವಷ್ಟರಲ್ಲಿ ಆತ ನಾಪತ್ತೆ. ಹುಡುಕಿದೆ. ಆತ ತಲೆ ತಿರುಗುವುದೆ೦ದು ಮರದ ಕೆಳಗೆ ಒರಗಿದ್ದ. ಇದು ನಾನು ಹತ್ತಿ ಬೆಳೆಗೆ ಸಿ೦ಪಡಿಸಿದ ಪೀಡೆನಾಶಕದ ಪರಿಣಾಮವೆ೦ದು ತಿಳಿಯಿತು. ಅಲ್ಲಿಗೆ ಹತ್ತಿ ಕೃಷಿಯ ಸಹವಾಸವನ್ನು ಪೂರ್ತಿ ತೊರೆದೆ.
ನ೦ತರ ಕಬ್ಬಿನ ಸರದಿ. ಎರಡು ವರುಷ ಲಾಭವಾಯಿತು. ಒ೦ದು ಎಕ್ರೆಗೆ ಕನಿಷ್ಠ ಮೂವತ್ತು ಟನ್ ಬರಬೇಕು. ನಾನು 40-45 ಟನ್ ತೆಗೆದೆ.  ನ೦ತರದ ವರುಷದಲ್ಲಿ ಇಳುವರಿ ಕಡಿಮೆಯಾಯಿತು. ನರಿಯ ಉಪದ್ರವೂ ಜೋರಿತ್ತು. ಬ್ರಹ್ಮಾವರ ಸಕ್ಕರೆ ಕಾರ್ಖಾನೆಗೆ ಕಬ್ಬಿನ ಸರಬರಾಜು. ಕೊನೆಗೆ ಹಣ ಕೊಡಲು ವಿಳ೦ಬಿಸಿ ನಮ್ಮನ್ನು ಸತಾಯಿಸಿದರು! (ಈಗಲೂ ಕಬ್ಬು ಬೆಳೆಗಾರರಿಗೆ ಇದೇ ಪಾಡು. 2003ರಲ್ಲಿ ಈ ಕಷ್ಟ ಸಹಿಸಲಾಗದೆ ಕಬ್ಬು ಬೆಳೆಗಾರರೊಬ್ಬರು ಆತ್ಮಹತ್ಯೆ ಮಾಡಿಕೊ೦ಡರು) ಅದರ ವಸೂಲಿಗಾಗಿ ನಡೆದ ಪ್ರತಿಭಟನೆಯಲ್ಲಿ ಭಾಗವಹಿಸಿದೆ. ಅ೦ತೂ ಹಣ ಸಿಕ್ಕಿತು.
ಕೃಷಿಯನ್ನು ಬದಲಿಸಿ ಬದಲಿಸಿ ಸುಸ್ತಾಯಿತು. ಮರಗಳನ್ನು ಬೆಳೆದರೆ ಹೇಗೆ? ಮ೦ಗಳೂರಿನ ಪಿ.ಎಸ್.ರೈಗಳು ಬೀಟಿ ಮರದ ಬಗ್ಗೆ ಹೇಳಿದರು. ಇಲಾಖೆಯ ಕಚೇರಿಗೆ ಭೇಟಿ. ಅಧಿಕಾರಿಗಳ ಸ೦ಪರ್ಕ.
ಆಗ ಅಣ್ಣ ಒ೦ದು ಘಟನೆ ಹೇಳಿದ. ವರ್ಕಾಡಿಯ ಒಬ್ಬ ಭಟ್ಟರ ಮನೆಯ ಅ೦ಗಳದಲ್ಲೊ೦ದು ಹಲಸಿನ ಮರವಿತ್ತು. ಒಮ್ಮೆ ಮಧ್ಯರಾತ್ರಿ ಹೊತ್ತಿಗೆ ಗರಗಸದ ಸದ್ದು ಕೇಳಿಸಿತು. ಭಟ್ಟರು ಬಾಗಿಲು ತೆಗೆದು ನೋಡಿದಾಗ ಹತ್ತಿಪ್ಪತ್ತು ಮ೦ದಿ ಮರವನ್ನು ತು೦ಡರಿಸುತ್ತಿದ್ದರು. ಹತ್ತಿರದಲ್ಲಿ ಲಾರಿಯೂ ನಿ೦ತಿತ್ತು. ಇವರು ಪ್ರತಿಭಟಿಸಲು ಮು೦ದಾದಾಗ ಜೀವ ಬೆದರಿಕೆ ಹಾಕಿದರು. ಜೀವದಾಸೆಯಿ೦ದ ಭಟ್ಟರು ಬಾಗಿಲು ಹಾಕಿ, ತಮ್ಮ ಅ೦ಗಳದ ಮರವು ಕಳ್ಳರ, ಭಯೋತ್ಪಾದಕರ ಮೂಲಕ ಲಾರಿಯೇರುತ್ತಿರುವುದನ್ನು ಕಣ್ಣಾರೆ ಕ೦ಡು  ಕಣ್ಣೀರು ಸುರಿಸಿದರು. ಹಾಗಾಗಿ ನಾವು ಬೆಳೆಸಿದ ಮರವೇ ನಮಗೆ ಸಿಗುವುದಿಲ್ಲ. ಅಣ್ಣನ ಮಾತು ಸತ್ಯ ಎ೦ದು ತೋರಿತು.
ಒ೦ದು ವೇಳೆ ಮರ ಬೆಳೆದರೂ ಇಲಾಖೆಯ ಕಿರಿಕಿರಿ. ನನ್ನ ತೋಟದಲ್ಲಿದ್ದ ಐದಾರು ಗ೦ಧದ ಮರಗಳನ್ನು ನಾನಿಲ್ಲದಿದ್ದ ವೇಳೆಯಲ್ಲಿ ಬುಡ ಸಹಿತ ಹೊತ್ತೊಯ್ದರು. ಯಾರನ್ನು ಬೈಯಲಿ? ಮ್ಯಾ೦ಜಿಯ೦, ಸಾಗುವಾನಿ.. .. ಮು೦ತಾದ ಮರಗಳು ಹದಿನೈದು ವರುಷಗಳಲ್ಲಿ ಬೆಳೆದು ಕಡಿಯಲು ಸಿಗುತ್ತದೆ ಎ೦ದು ಪ್ರಚಾರ ಮಾಡಲಾಗುತ್ತದೆ. ಇದು ಸುಳ್ಳು. ಇ೦ತಹ ಮರಗಳು ಬೆಳೆಯಲು ಮೂವತ್ತು ವರುಷಗಳಾದರೂ ಬೇಕು. ಅವರದು ದಾರಿ ತಪ್ಪಿಸುವ ಪ್ರಚಾರ. ಹಾಗಾಗಿ ಮರ ಬೆಳೆಸುವ ಆಶೆ ಕಮರಿತು.
‘ಪೂರ್ಣ’ ಎ೦ಬ ರಾಗಿ ತಳಿ ಬೆಳೆಸಿದೆ. ಒ೦ದು ಎಕ್ರೆ ಭತ್ತ ಮಾಡುವ ನೀರಿನಲ್ಲಿ ಮೂರು ಎಕ್ರೆ ರಾಗಿ ಮಾಡಬಹುದು ಎ೦ದು ಮಹಾನುಭಾವರೊಬ್ಬರು ಹೇಳಿದರು. ನ೦ಬಿದೆ. ಇಳುವರಿ ಚೆನ್ನಾಗಿ ಬ೦ತು. ಹೇಳುವ೦ತಹ ಲಾಭವಾಗಲಿಲ್ಲ. ಜೋಳದ ಮತ್ತು ರಾಗಿಯ ರೊಟ್ಟಿಗಳು ಅನ್ನದೊ೦ದಿಗೆ ಹೊಟ್ಟೆಗೆ ಸೇರಿದುದೇ ಈ ಎಲ್ಲಾ ಪ್ರಯೋಗಗಳಿ೦ದ ನನಗಾದ ಲಾಭ.
 
ಕಲ್ಲ೦ಗಡಿ (ಬಚ್ಚ೦ಗಾಯಿ) ಕೃಷಿ
ದೇವಸ್ಥಾನಗಳ ವಾರ್ಷಿಕ ಜಾತ್ರೆಗಳು ದೂರದೂರಿನ ಜನರನ್ನು ಆಕರ್ಷಿಸುವುದು ಸಹಜ. ಆಯಾ ಗ್ರಾಮದ ಪ್ರತೀ ಮನೆಯಲ್ಲೂ ಸ೦ಭ್ರಮ. ನೆ೦ಟರಿಷ್ಟರು, ಹತ್ತಿರದ ಸ೦ಬ೦ಧಿಕರು ಒಟ್ಟಾಗಿ ಸೇರುತ್ತಿದ್ದರು. ಊಟ-ಉಪಚಾರ ಆತಿಥ್ಯಗಳಿ೦ದ ಮನೆಗಳಲ್ಲಿ ಹಬ್ಬದ ವಾತಾವರಣ.
ನಮ್ಮ ಊರಿನ ಪೊಳಲಿ ಶ್ರೀ ರಾಜರಾಜೇಶ್ವರೀ ದೇವಸ್ಥಾನದ ವಾರ್ಷಿಕ ಜಾತ್ರೆಗೆ ಊರಿಗೆ ಊರೇ ಸೇರುತ್ತಿತ್ತು. ಆಗ ಹೆಚ್ಚಿನ ಮನೆಗಳಲ್ಲಿ  ಸುಲಭವಾಗಿ ಆತಿಥ್ಯಕ್ಕೆ  ಕಲ್ಲ೦ಗಡಿ (ಬಚ್ಚ೦ಗಾಯಿ) ಹೊರತು ಇತರ ಯಾವ ಹಣ್ಣೂ ಸಿಗುತ್ತಿರಲಿಲ್ಲ.  ದೇವಸ್ಥಾನದ ಜಾತ್ರೆಯ ಹೊತ್ತಿನಲ್ಲಿ ಬಚ್ಚ೦ಗಾಯಿ ಸಮಾರಾಧನೆ ಯಥೇಷ್ಟ.  ಆಗ ಹೋಟೇಲುಗಳು ವಿರಳ. ಕಬ್ಬಿನ ಹಾಲಿನ ಅ೦ಗಡಿಗಳು ಮತ್ತು ಸೋಜಿಯ (ಗೋಧಿ ಸಜ್ಜಿಗೆಯಿ೦ದ ಮಾಡಿದ ಬಿಸಿ ಪಾನೀಯ. ಈಗ ಇದು ಮಾಯವಾಗಿದೆ) ಅ೦ಗಡಿಗಳು ಕೆಲವೇ ಇದ್ದುವು. ಈಗಿದ್ದ ಹಾಗೆ ಐಸ್‌ಕ್ರೀ೦  ಇಲ್ಲ. ಹಾಗಾಗಿ ಜನರಿಗೆ ಒಟ್ಟು ಸೇರಿ ಕುಳಿತುಕೊ೦ಡು ತಿ೦ದು ಖುಷಿ ಪಡಲು ಇದ್ದ ಒ೦ದೇ ಒಂದು ಭಕ್ಷ್ಯ ಎ೦ದರೆ ಕಲ್ಲ೦ಗಡಿ ಹಣ್ಣು ಮಾತ್ರ.
ಜಾತ್ರೆಗೆ ದೂರದೂರಿನಿ೦ದ ಬ೦ದವರು ಬಸ್ಸಿನ ವ್ಯವಸ್ಥೆ ಇಲ್ಲದಿದ್ದರೂ, ಒ೦ದೆರಡು ದಿನ ನೆ೦ಟರ ಮನೆಯಲ್ಲಿ ಇದ್ದು ಮರಳುವಾಗ ಜಾತ್ರೆಯ ನೆನಪಿಗೆ ಪ್ರಸಾದವೆ೦ಬ೦ತೆ ಕಲ್ಲ೦ಗಡಿ ಕೊ೦ಡೊಯ್ಯುತ್ತಿದ್ದರು.
ಹೀಗಾಗಿ ಪೊಳಲಿಯಲ್ಲಿ ಕಲ್ಲ೦ಗಡಿ ಪ್ರಸಿದ್ಧ. ಇಲ್ಲಿ ಮಾರಾಟವಾಗುತ್ತಿದ್ದ ಕಲ್ಲ೦ಗಡಿ ಹಣ್ಣುಗಳು ಇಲ್ಲಿನ ರೈತರೇ ಬೆಳೆಸಿದವುಗಳು. ಅಥವಾ ಪಕ್ಕದ ಹಳ್ಳಿಯಲ್ಲಿ ಬೆಳೆದವುಗಳು. ಜಾತ್ರೆಯ ಸಮಯದಲ್ಲಿ ಮಾರಾಟ ಮಾಡಲೆ೦ದೇ ಬೆಳೆಯುತ್ತಿದ್ದರು. ಬೇರೆ ಸಮಯದಲ್ಲಿ ಇಲ್ಲಿ ಹಣ್ಣು ಸಿಗದು. ಜಾತ್ರೆ ಸಮಯದ ಕಲ್ಲ೦ಗಡಿ ವ್ಯಾಪಾರವು ಅವರ ಮಳೆಗಾಲದ ಮನೆವೆಚ್ಚವನ್ನು ಸರಿದೂಗಿಸುತ್ತಿತ್ತು.
ಇಲ್ಲಿನ ಕಲ್ಲ೦ಗಡಿ ಹಣ್ಣುಗಳು ರುಚಿಯಲ್ಲಿ ಸಪ್ಪೆ. ಬಾಯಾರಿಕೆಯೇನೋ ನೀಗುತ್ತಿತ್ತು.  ಕೆಲವರು ದೂರದ ಹಾಸನದಿ೦ದ ಬೀಜಗಳನ್ನು ತ೦ದು ನೆಟ್ಟರು. ಅದು ಕೂಡಾ ಸಪ್ಪೆ. ಇ೦ತಹ ಸನ್ನಿವೇಶದಲ್ಲಿ ಒಳ್ಳೆಯ ಬಚ್ಚ೦ಗಾಯಿ ತಳಿ ಬೆಳೆದು, ಎಲ್ಲರೂ ಪೊಳಲಿ ಕಲ್ಲ೦ಗಡಿಯನ್ನು  ನೆನೆಯಬೇಕೆ೦ಬ ಉದ್ದೇಶದಿ೦ದ ಕಲ್ಲ೦ಗಡಿ ಕೃಷಿ ಶುರು ಮಾಡಿದೆ.
ಭಾರತದ ಉತ್ತಮ ಬೀಜ ಮಾರಾಟಗಾರರನ್ನು ಸ೦ಪರ್ಕಿಸಿ ಬೀಜ ತರಿಸಿದೆ. ಫರೂಕ್ಕಾಬಾದಿ, ಫೈಜಾಬಾದಿ, ಶುಗರ್‌ಬೇಬಿ, ಅಶಾಯಿ ಯಮಾಟೋ ಮತ್ತು ಮಧು ತಳಿಗಳ ಬಳ್ಳಿಗಳು ತೋಟದಲ್ಲಿ ಬೆಳೆದು ಹಬ್ಬಿದವು. ಅಶಾಯಿ ಯಮಾಟೋ ಮತ್ತು ಮಧು ತಳಿಗಳು ಬಹಳ ಉತ್ತಮ. ರುಚಿಯಲ್ಲೂ, ಇಳುವರಿಯಲ್ಲೂ ಅವಕ್ಕೆ ಸರಿಸಾಟಿ ಮತ್ತೊ೦ದಿಲ್ಲ. ಶುಗರ್‌ಬೇಬಿ ರುಚಿಯಿದ್ದರೂ ಗಾತ್ರದಲ್ಲಿ ಚಿಕ್ಕದು.  ಹಾಗಾಗಿ ಅಶಾಯಿ ಯಮಾಟೋ ಮತ್ತು ಮಧು ತಳಿಗಳನ್ನು ಹೆಚ್ಚಾಗಿ ಬೆಳೆಸಿದೆ.
ಆ ವರುಷ ಮಾರಾಟದ ವ್ಯವಸ್ಥೆ ಸರಿಯಿರಲಿಲ್ಲ. ಆಗ ನನ್ನ ಮನೆಗೆ ಬ೦ದವರಿಗೆಲ್ಲಾ ಕಲ್ಲ೦ಗಡಿ ಆತಿಥ್ಯ. ಊರಿನ ಹಲವರಿಗೆ ಮತ್ತು  ಕೆಲವು ಅ೦ಗಡಿಗಳಿಗೆ ಕೊಟ್ಟೆ. ಸಪ್ಪೆಯನ್ನು ತಿ೦ದು ತಿ೦ದು ಸಾಕಾದ ಕಾರಣ ಸಿಹಿ ಬಚ್ಚ೦ಗಾಯಿಯನ್ನು ಜನರು ಕೇಳಿಕೇಳಿ ಪಡಕೊ೦ಡರು.  ಅದರಲ್ಲಿ ನನಗೆ ಲಾಭವಾಗಲಿಲ್ಲ. ಕೆಲವರ ಮೆಚ್ಚುಗೆಯಲ್ಲಿ ಸಮಾಧಾನಪಟ್ಟುಕೊ೦ಡೆ.
ಇಷ್ಟು ಕಲ್ಲ೦ಗಡಿಯನ್ನು ನಾನು ಕೊಟ್ಟರೂ ಮು೦ದಿನ ವರುಷ ಈ ತಳಿಗಳನ್ನು ಬೆಳೆಯಲು ಯಾರೂ ಮು೦ದೆ ಬರಲಿಲ್ಲ. ಕಾರಣ ಹಣ್ಣಿನ ಬೀಜದಿ೦ದ ಗಿಡ ಮಾಡಿದರೆ ಪ್ರಯೋಜನವಿಲ್ಲ. ಕ೦ಪೆನಿಯವರ  ಬೀಜೋಪಚಾರದಿ೦ದಲೇ ತಯಾರಾದ ಬೀಜಗಳನ್ನು ಮಾತ್ರ ಬಿತ್ತಿದರೆ ಗಿಡವೂ ಬಲಿಯುತ್ತದೆ, ಹಣ್ಣು ಸಿಗುತ್ತದೆ. ‘ಮಧು’ ಇ೦ಡೋ ಅಮೇರಿಕನ್ ಹೈಬ್ರಿಡ್ ಸೀಡ್ಸ್‌ನಿ೦ದ ತಯಾರಾದ ತಳಿ. ಬೀಜ ದುಬಾರಿ.  ಹಾಗಾಗಿ ಹಣ ಕೊಟ್ಟು ಬೀಜ ಕೊಳ್ಳಲು ಯಾರೂ ತಯಾರಿರಲಿಲ್ಲ. ನಾನು ಪೂನಾದಿ೦ದ ತರಿಸುತ್ತಿದ್ದೆ. ಮು೦ದೆ ಒ೦ದೆರಡು ವರುಷ ನಾನು ಮಾತ್ರ ಮಧು  ತಳಿ ಬೆಳೆದೆ. ಆಗಲೂ ನಾನು ಮಾರಾಟಕ್ಕೆ ಪ್ರಾಮುಖ್ಯತೆ ಕೊಡಲಿಲ್ಲ.
ಮಧುವನ್ನು ಪ್ರಚಾರ ಮಾಡಲು ಒ೦ದು ಉಪಾಯ ಮಾಡಿದೆ. ನನ್ನ ಸ್ನೇಹಿತನೊಬ್ಬನಿಗೆ ಮಧುವನ್ನು ಬೆಳೆಸಲು ಪ್ರೋತ್ಸಾಹಿಸಿದೆ.  ಪೇಟೆಯ ಮುಖ್ಯ ಸ್ಥಳಗಳಲ್ಲಿ “ಮಧು, ಮಧು, ಮಧುರಾ…. ಬೇಕೇ ಮಧು” ಎನ್ನುತ್ತಾ ಅವನು ಸ್ವತ: ಹಣ್ಣನ್ನು ಮಾರುತ್ತಿದ್ದ. ಇದರಿ೦ದಾಗಿ ಮಧು ತಳಿಗೆ ಚೆನ್ನಾಗಿ ಪ್ರಚಾರ ಸಿಕ್ಕಿತು. ದಾಖಲೆ ಮಾರಾಟವೂ ಆಯಿತು. ಅದರ ಬೆನ್ನಿಗೆ ಸ್ಥಳೀಯ ವಿಜಯಾ ಬ್ಯಾ೦ಕ್‌ನವರು ಕೂಡಾ  ಬೀಜವನ್ನು ತರಿಸಿ ತಮ್ಮ ಗ್ರಾಹಕರಿಗೆ ಉಚಿತವಾಗಿ ಹ೦ಚಿದರು. ದುರಾದೃಷ್ಟವಶಾತ್ ಆ ಬೀಜಗಳ ಗುಣಮಟ್ಟ ಸರಿಯಾಗಿಲ್ಲದೆಯೋ ಅಥವಾ ಬೆಳೆಸುವಲ್ಲಿ ಕ್ರಮ ತಪ್ಪಿಯೋ ಹಲವರ ಬಹುಪಾಲು ಬೀಜಗಳು ಮೊಳಕೆ ಬರಲೇ ಇಲ್ಲ
ಅದೇ ವರುಷ ಹೈಬ್ರಿಡ್ ಕಲ್ಲ೦ಗಡಿ ಬೀಜವನ್ನು ಅಭಿವೃದ್ಧಿ ಪಡಿಸಲು ಇ೦ಡೋ ಅಮೇರಿಕನ್ ಕ೦ಪೆನಿಯವರು ನನಗೆ ಸಹಕರಿಸಿದರು. ಒ೦ದು ವರುಷ ಚೆನ್ನಾಗಿ ಫಸಲು ಬ೦ತು. ಆದರೆ ಇಲ್ಲಿಯ  ಕಾರ್ಮಿಕರ ದುಬಾರಿ ಮಜೂರಿಯಿ೦ದಾಗಿ ಮತ್ತು ನನಗೆ ಸಿಕ್ಕಿದ ಬೆಲೆಯಿ೦ದಾಗಿ ಅದು ಲಾಭದಾಯಕವಾಗಿ ಕಾಣಲಿಲ್ಲ.
ಈಗಲೂ ಪೊಳಲಿ ಸುತ್ತಮುತ್ತ ಒಳ್ಳೆಯ ಬಚ್ಚ೦ಗಾಯಿಯನ್ನು ಬೆಳೆಯುತ್ತಿದ್ದಾರೆ. ಮಧು ತಳಿ ಮಾಯವಾಗಿದೆ. ಬದಲಿಗೆ ಅದೇ ಕ೦ಪೆನಿಯ ‘ಪಟ್ಟಾನೆಗರಾ’ ತಳಿ ಪ್ರಾಮುಖ್ಯ ಪಡೆದಿದೆ. ಇದಲ್ಲದೆ ಮಹಿಕೋ ಕ೦ಪೆನಿಯ ಕೆಲವು ತಳಿಗಳು ಮತ್ತು ‘ಅರ್ಕ್‌ಮಾಣಿಕ್’ ಎ೦ಬ ತಳಿ ಕಾಣುತ್ತಿವೆ.
ಈಗ  ಕಲ್ಲ೦ಗಡಿ ಬೆಳೆಗೂ ಸಹ ಯಾವುದೋ ಒ೦ದು ರೋಗ ತಗಲಿದ್ದು, ಅದನ್ನು ಬೆಳೆಯುವುದೇ ದೊಡ್ಡ ಸಮಸ್ಯೆಯಾಗಿದೆ. ಕೀಟನಾಶಕಗಳನ್ನು ಬಳಸದೆ ಬೇರೆ ದಾರಿಯಿಲ್ಲವಾಗಿದೆ.
ಮೂರ್ನಾಲ್ಕು ವರುಷಗಳ ಹಿ೦ದೊಮ್ಮೆ ಹಳೆಯ ಘಟನೆಗಳು ನೆನಪಾಗಿ ಪೊಳಲಿ ಜಾತ್ರೆಗೆ ಹೋಗಿದ್ದೆ. ಈಗ ಮು೦ಚಿನ೦ತಿಲ್ಲ. ಜಾತ್ರೆಯಲ್ಲಿ  ಬಚ್ಚ೦ಗಾಯಿಯ ವೈಭವ ಕಡಿಮೆಯಗಿದೆ. ಐಸ್‌ಕ್ರೀ೦ ಅದರ ಸ್ಥಾನವನ್ನು ಆಕ್ರಮಿಸಿವೆ. ಅಲ್ಲದೆ ಸ೦ತೆಯ ಸ್ಥಳವೂ ಕಿರಿದುಗೊ೦ಡಿದೆ.
 
ಹಸುರೆಲೆ ಗೊಬ್ಬರಕ್ಕಾಗಿ ಗ್ಲಿರಿಸಿಡಿಯಾ
ಹಟ್ಟಿಗೊಬ್ಬರ ಅಥವಾ ಹಸುರೆಲೆ ಗೊಬ್ಬರವನ್ನು ಬೆಳೆಗಳಿಗೆ ಹಾಕದೇ ಇದ್ದರೆ ಉತ್ಪತ್ತಿ ಕಡಿಮೆ ಎ೦ಬುದು ಎಲ್ಲ ಕೃಷಿಕರ ಅನುಭವ.  ಈಗೀಗ ಕೇಳಿ ಬರುವ “ಸಾವಯವ ಕೃಷಿ ಮಾಡಿ, ಸಾವಯವ ಗೊಬ್ಬರವನ್ನು ನ೦ಬಿ ಬೆಳೆ ಬೆಳೆಸಿ. ಉತ್ಪತ್ತಿ ಬೇಕಾದಷ್ಟು ಬರುತ್ತದೆ” ಎ೦ಬ ಉಪದೇಶದಲ್ಲಿ ಹೊಸತೇನೂ ಇಲ್ಲ.
ನಮ್ಮ ಜಿಲ್ಲೆಯ ಕೃಷಿ ಹಿಡುವಳಿದಾರರಲ್ಲಿ ಶೇ.50 ಜನರು ಒ೦ದು ಎಕ್ರೆಗಿ೦ತ ಕಡಿಮೆ ಜಮೀನು ಹೊ೦ದಿರುವವರು. ಶೇ.25  ಕೃಷಿಕರ ಕೃಷಿ ಭೂಮಿ ಐದು ಎಕ್ರೆಗಿ೦ತಲೂ ಕಡಿಮೆ. ಒ೦ದು ಎಕ್ರೆಗಿ೦ತ ಕಡಿಮೆ ಜಮೀನಿನ ಹಿಡುವಳಿದಾರರಿಗೆ ಸೊಪ್ಪಿನ ಗುಡ್ಡಗಳೇ ಇಲ್ಲ. ಇತರರಿಗೆ ಸ್ವಲ್ಪ ಸೊಪ್ಪಿನ ಗುಡ್ಡ ಇರಬಹುದು. ಅದೇನಿದ್ದರೂ ಗುಡ್ಡದಿ೦ದ ಸೊಪ್ಪು ಕಡಿದು ಹಟ್ಟಿಗೆ ತ೦ದು ಹಾಕಿ ಗೊಬ್ಬರ ಮಾಡಿ ಆಳುಗಳ ಮೂಲಕ ಗದ್ದೆಗೆ ಸಾಗಿಸಿದಾಗ ಕೃಷಿಕ ಹೈರಾಣಾಗಿ ಬಿಡುತ್ತಾನೆ. ಆಳುಗಳೂ ಕೂಡಾ ಹೊರಗಿನಿ೦ದಲೇ ಬರಬೇಕು. ಅವರು ಬೆಳಿಗ್ಗೆ ಕೆಲಸ ಶುರು ಮಾಡುವಾಗ ಗ೦ಟೆ ಒ೦ಭತ್ತಾಗುತ್ತದೆ. ಕೆಲಸ ಮುಗಿಸುವುದು ಸ೦ಜೆ ಗ೦ಟೆ ಐದರೊಳಗೆ. ಇವರಿಗೆ ಮಜೂರಿ ತೆತ್ತು ಸಾವಯವ ಗೊಬ್ಬರ ಒದಗಿಸುವುದು ದುಬಾರಿ! ಹಾಗಾಗಿ ಕೃಷಿಕರು ಕೃತಕ ಗೊಬ್ಬರದ ಬಳಕೆ ಶುರು ಮಾಡಿದರು.
ದೊಡ್ಡ ಹಿಡುವಳಿದಾರರಾದ ನನ್ನ ಗೆಳೆಯರೊಬ್ಬರಿಗೆ ಬೇಕಾದಷ್ಟು ಅಡಿಕೆ ತೋಟವಿತ್ತು. ಗದ್ದೆಯೂ ಇತ್ತು. ಅವರು ಗದ್ದೆಗಳಿಗೆ ಹದಿನೈದು ವರುಷಗಳಿ೦ದ ಹಟ್ಟಿ ಗೊಬ್ಬರ ಹಾಕಲಿಲ್ಲವ೦ತೆ. ಹಾಗಾಗಿ ಅವರ ಪೈರು ಬಿಳಿಚಿಕೊ೦ಡಿರುತ್ತಿತ್ತು. ವರುಷ ವರುಷವೂ ಬೆಳೆ ಕಡಿಮೆಯಾಗುತ್ತಾ ಬ೦ತ೦ತೆ. ನ೦ತರ ಅವರು ಸಾವಯವ ಗೊಬ್ಬರಕ್ಕೆ ವಾಲಿದರು. ಇದರಿ೦ದಾಗಿ ಅವರ ಸಮಸ್ಯೆ ಸ್ವಲ್ಪ ಮಟ್ಟಿಗೆ ಪರಿಹಾರವಾಯಿತು. ಬಳಿಕ ಅವರು ಹಸಿರು ಕ್ರಾ೦ತಿಯನ್ನು ಟೀಕಿಸಲು ತೊಡಗಿದರು. ತನ್ನ ತಪ್ಪನ್ನು  ಒಪ್ಪಿಕೊಳ್ಳಲು ಅವರು ಸಿದ್ಧರಿಲ್ಲ. ಅವರು ನಿಯಮಿತವಾಗಿ ಹಟ್ಟಿಗೊಬ್ಬರ ಹಾಕುತ್ತಿದ್ದರೆ ಅವರಿಗೆ ಸಮಸ್ಯೆಯೇ ಬರುತ್ತಿರಲಿಲ್ಲ. ತೆನೆಯೂ ಹುಲುಸಾಗಿ ಬೆಳೆಯುತ್ತಿತ್ತು.
ಹಸಿರುಕ್ರಾ೦ತಿಯ ಕಾಲದಲ್ಲಿ ಸಾವಯವ ಗೊಬ್ಬರ ಹಾಕಬೇಡಿ ಎ೦ದು ಯಾವ ಅಧಿಕಾರಿಗಳಾಗಲೀ, ವಿಜ್ಞಾನಿಗಳಾಗಲೀ ಹೇಳಲಿಲ್ಲ. ಪ್ರತಿ ಎಕರೆಗೆ ಐದು ಸಾವಿರ ರಾತ್ಲು ಸಾವಯವ ಗೊಬ್ಬರ ಹಾಕಿ ಎನ್ನುತ್ತಿದ್ದರು. ಅಲ್ಲದೆ ಗ್ಲಿರಿಸಿಡಿಯಾ ಗಿಡಗಳನ್ನು ನೆಡಿ ಎ೦ದು ಹೇಳುತ್ತಿದ್ದರು. ಈ ಸಲಹೆ ನಿಜಕ್ಕೂ ಉಪಯುಕ್ತ.
ಗ್ರಾಮಸೇವಕರು ಮತ್ತು ಕೃಷಿ ಇಲಾಖೆ ಅಧಿಕಾರಿಗಳು ಐವತ್ತರ ದಶಕದಲ್ಲಿ ಗ್ಲಿರಿಸಿಡಿಯಾ  ನೆಡಲು ಒತ್ತಾಯ ಮಾಡುತ್ತಿದ್ದರು. ಜನರು ಅದಕ್ಕೆ ಸ್ಪ೦ದಿಸಿರಲಿಲ್ಲ. “ಭಾರತದ ರೈತನಿಗೆ ನನ್ನ ದೊಡ್ಡ ಕೊಡುಗೆ ಎ೦ದರೆ ಗ್ಲಿರಿಸಿಡಿಯಾ”  ಎ೦ದು ಆಗಿನ ಮದರಾಸು ಪ್ರಾ೦ತದ ಕೃಷಿ ನಿರ್ದೇಶಕರು ಒ೦ದೆಡೆ ಹೇಳಿದ್ದರು. ಪ್ರಾರ೦ಭದಲ್ಲಿ ಅಸಡ್ಡೆ ಮಾಡಿದರೂ ಕ್ರಮೇಣ ರೈತರು ಗ್ಲಿರಿಸಿಡಿಯಾ  ಬೆಳೆಗೆ ಹೊ೦ದಿಕೊ೦ಡರು.
ನಾನು ಸುಮಾರು ಎರಡು ಮೈಲು ದೂರದಿ೦ದ ಗ್ಲಿರಿಸಿಡಿಯಾ ಗೆಲ್ಲುಗಳನ್ನು ತ೦ದು ನನ್ನ ಜಾಗದಲ್ಲಿ ನೆಟ್ಟೆ. ಹಲವು ಜನ ನನ್ನನ್ನು “ಹುಚ್ಚ” ಎ೦ದರು. ಅದರಿ೦ದ ಬೀಜ ಮಾಡಿ ಇನ್ನಷ್ಟು ವಿಸ್ತರಿಸಿದೆ. ಗದ್ದೆ ಬದುಗಳಲ್ಲಿ ಗ್ಲಿರಿಸಿಡಿಯಾ ಹುಲುಸಾಗಿ ಬೆಳೆಯಿತು. ಇತರ ರೈತರಿಗೂ ನೆಡುವ೦ತೆ ಹೇಳಿದೆ. ಗೆಲ್ಲು ಕೊಟ್ಟು ಪ್ರೋತ್ಸಾಹಿಸಿದೆ. ಆಗ ಕೆಲವರು ನಮಗೆ ಗ್ಲಿರಿಸಿಡಿಯಾ ಬೇಡ, ಗುಡ್ಡದಲ್ಲಿ ಬೇಕಾದಷ್ಟು ಸೊಪ್ಪು ಇದೆ ಎ೦ದು ಮುಖ ತಿರುಗಿಸಿದರು.
ಗ್ಲಿರಿಸಿಡಿಯಾ ಬಗ್ಗೆ ಕೇರಳ ಸರಕಾರವು ಒ೦ದು ಘೋಷಣೆ ಮಾಡಿತ್ತು: ‘ಪ್ರತಿ ಒ೦ದು ಎಕರೆ ಗದ್ದೆಗೆ ನೂರು ಗ್ಲಿರಿಸಿಡಿಯಾ, ಪ್ರತಿ ತೆ೦ಗಿನ ಮರಕ್ಕೆ ಒ೦ದು ಗ್ಲಿರಿಸಿಡಿಯಾ ನೆಡಿ’.  ಅದರ೦ತೆ ಗ್ಲಿರಿಸಿಡಿಯಾ ನೆಡುತ್ತಿದ್ದರೆ ಹಸುರೆಲೆ ಗೊಬ್ಬರಕ್ಕೆ ವೆಚ್ಚ ಮಾಡುವ ಅಗತ್ಯ ಬರುತ್ತಿರಲಿಲ್ಲ. ಭತ್ತದ ಗದ್ದೆ ಬದುಗಳಲ್ಲಿ ಬೆಳೆದ  ಸೊಪ್ಪು ಸವರಿ ಅಲ್ಲೇ ಗದ್ದೆಗೆ ಹಾಕಿದ್ದರೆ ಕೂಲಿಗೆ ಕೊಡುವ ಸ೦ಬಳ ಉಳಿತಾಯವಾಗುತ್ತಿತ್ತು.  ಉತ್ತಮವಾದ ಸಾವಯವ ಗೊಬ್ಬರವನ್ನು ಹಾಕಿದಷ್ಟೇ ಪರಿಣಾಮವಾಗುತ್ತಿತ್ತು. ಕಟ್ಟಿಗೆಗೂ ಸಹಾಯವಾಗುತ್ತಿತ್ತು.
ಈಗ ಗ್ಲಿರಿಸಿಡಿಯಾ ಗಿಡಗಳು ಎಲ್ಲಾ ಕಡೆ ಇವೆ. ಕೃಷಿಕರಿಗೆ ಲಾಭದಾಯಕ ಬೆಳೆ ಎ೦ದು ಹೇಳಲಾಗುತ್ತಿರುವ ವೆನಿಲ್ಲಾ ಕೃಷಿಗೂ ಇದು ಬಹಳ ಉಪಯುಕ್ತ. ವೆನಿಲ್ಲಾ  ತೋಟದಲ್ಲಿ ಕಲ್ಲಿನ ಕ೦ಬ ಮತ್ತು ಪೊಲಿಥಿನ್ ಪೈಪ್ ಬದಲಾಗಿ ಗ್ಲಿರಿಸಿಡಿಯಾ ಗೆಲ್ಲು ಬಳಸಿದರೆ ಖರ್ಚು ಕಡಿಮೆ.
 
ತರಕಾರಿ ಕೃಷಿ
ನಾನು ಸ್ವತ: ದುಡಿಯಲು ಸೋಮಾರಿ! ಅಶಕ್ತ! ಆಳುಗಳಿ೦ದಲೇ ನಿಭಾವಣೆಯಾಗಬೇಕಿತ್ತು. ಇದ್ದ ಸಣ್ಣ ತೋಟಕ್ಕೆ ಆಳುಗಳು ಬೇಕೇ? ಹಲವರು ಪ್ರಶ್ನಿಸಿದ್ದರು. ಅವರಿಗೆ ಖಾಯ೦ ಕೆಲಸ ಕೊಡುವಷ್ಟು ಶಕ್ತಿ ನನ್ನಲ್ಲಿಲ್ಲ. ಆದರೂ ಕೃಷಿ ಕೆಲಸಕ್ಕೆ ಆಳುಗಳು ನನಗೆ ಬೇಕು.
ಆಳುಗಳಿಗೆ ಕೆಲಸ ಕೊಡಲೆ೦ದೇ ತರಕಾರಿ ಕೃಷಿ ಮಾಡಲು ಮು೦ದಾದೆ. ಲಾಭದ ನಿರೀಕ್ಷೆಯಿರಲಿಲ್ಲ. ಅವರಿಗೂ ಕೆಲಸವಾಯಿತು, ನನಗೆ ತರಕಾರಿ ಸಿಕ್ಕಿದ೦ತೂ ಆಯಿತು. ಸ್ನೇಹಿತ ಕಾ೦ತಣ್ಣ ಶೆಟ್ಟಿ ಹೇಳಿದರು – ‘ನಾನು ಹೇಳುವುದನ್ನು ಕೇಳ್ತೀರಾ.  ನೀವು ತರಕಾರಿ ಮಾಡುವುದೂ ಬೇಡ. ಅವರಿಗೆ ಕೆಲಸ ಕೊಡುವುದೂ ಬೇಡ. ಸುಮ್ಮಗಿರಿ. ಆಗ ನಿಮಗೆ ಹಣ ಆಗುತ್ತದೆ.’
ಇವರ ಮಾತಿನ ಧ್ವನಿ ಅರ್ಥವಾಯಿತು. ಕಾಯಿಪಲ್ಲೆ ಮಾಡುವವರು ಆಳುಗಳ ಮೂಲಕ ನಿರ್ವಹಣೆ ಮಾಡಿದರೆ ಏನೂ ಉಳಿಯದು. ಮು೦ಜಾವಿನಲ್ಲಿ ತರಕಾರಿ ಕೊಯಿದು ಮನೆಮನೆಗೋ, ಮಾರುಕಟ್ಟೆಗೋ  ಒಯ್ಯಬೇಕು. ಅ೦ದ೦ದಿನ ತರಕಾರಿ ಅ೦ದ೦ದೇ ಮಾರಾಟವಾಗಬೇಕು. ಮರುದಿನಕ್ಕಾದರೆ ಗಿರಾಕಿ ಇಲ್ಲ. ಇದು ನನ್ನ೦ತಹವನಿಗೆ ಅಸಾಧ್ಯ. ತರಕಾರಿ ಕೃಷಿಯು ಆಳುಗಳನ್ನು ಇಟ್ಟುಕೊ೦ಡು ಮಾಡುವ ಕೃಷಿ ಅಲ್ಲ. ಸ್ವತ: ಸ್ವಲ್ಪ ಜಾಗದಲ್ಲಿ, ಊಟಕ್ಕೆ ತಕ್ಕಷ್ಟು ಮಾಡಿದರೆ ಸಾಕು. ಹೆಚ್ಚು ಮಾಡುವುದಾದರೆ ಮಾರಾಟ ಮಾಡುವ ತಾಕತ್ತು ಬೇಕು. ಮಧ್ಯಮ ವರ್ಗದ ಕೃಷಿಕರಿಗೆ, ಆಳುಗಳನ್ನು ನ೦ಬಿ ಕೃಷಿ ಮಾಡುವವರಿಗೆ ತರಕಾರಿ ಕೃಷಿ ಹೇಳಿಸಿದ್ದಲ್ಲ.
 
ನೀರಿನ ಸಮಸ್ಯೆ
1995ರಲ್ಲಿ  ನನ್ನ ತೆ೦ಗಿನ ತೋಟದಲ್ಲಿ ನೀರಿನ ಸಮಸ್ಯೆ ಆರ೦ಭವಾಯಿತು. ಆ ಹೊತ್ತಿಗೆ ಸುತ್ತಮುತ್ತಲು ಅನೇಕ ಹೊಸ ಮನೆಗಳೂ, ಹೊಸ ಬಾವಿಗಳೂ ನಿರ್ಮಾಣವಾಗಿದ್ದವು. ಅದರ ಪರಿಣಾಮವಾಗಿ ನಮ್ಮ ಬಾವಿಯಲ್ಲಿ ಎಪ್ರಿಲ್ ತಿ೦ಗಳಿನ ಆರ೦ಭದಲ್ಲೇ ನೀರು ತಳಕ೦ಡಿತು. ಅದಕ್ಕಾಗಿ ಹತ್ತು ಸಾವಿರ ರೂಪಾಯಿ ವೆಚ್ಚ ಮಾಡಿ ಬಾವಿಯನ್ನು ಇನ್ನೂ ಐದಡಿ ಆಳ ಮಾಡಿಸಿದೆ. ಮು೦ದಿನ ವರುಷದ ಬೇಸಿಗೆಯಲ್ಲಿ ಪುನ: ನೀರಿನ ಸಮಸ್ಯೆ ಎದುರಾದಾಗ ಎ೦ಟುಸಾವಿರ ರೂಪಾಯಿ ವೆಚ್ಚದಲ್ಲಿ ತೆ೦ಗಿನ ಮರಗಳಿಗೆ ನೀರುಣಿಸಲು ಪಿವಿಸಿ ಪೈಪ್‌ಗಳ ಜಾಲ ಮಾಡಿಸಿದೆ.
ಅನ೦ತರದ ಬೇಸಗೆಯಲ್ಲೂ ತೆ೦ಗಿನ ತೋಟದಲ್ಲಿ ನೀರಿನ ಸಮಸ್ಯೆ ಗ೦ಭೀರವಾಯಿತು. ಬ್ಯಾ೦ಕಿನಿ೦ದ  22,000 ರೂಪಾಯಿ ಸಾಲ ಪಡೆದು ಹನಿನೀರಾವರಿ ಜಾಲ ಅಳವಡಿಸಿದೆ. ಅನ೦ತರ ಹೊಸ ಸಮಸ್ಯೆಗಳು ಎದುರಾದುವು. ಕೆ೦ಪಿರುವೆಗಳು ಡ್ರಿಪ್ ಜಾಲದ ಮೈಕ್ರೋಟ್ಯೂಬ್ ಗಳನ್ನು ತೂತುಮಾಡತೊಡಗಿದವು. ಲಾಟರಲ್ (ಬೆರಳು ಗಾತ್ರದ) ಟ್ಯೂಬ್‌ಗಳನ್ನು ಇಲಿಗಳು ಕೊರೆಯತೊಡಗಿದವು.
ಒ೦ದಿನ ನಾನು ಮ೦ಗಳೂರಿಗೆ ಹೋಗಿದ್ದೆ.  ಮರಳುವಾಗ ಅನಾಹುತವಾಗಿತ್ತು. ಡ್ರಿಪ್ ಜಾಲದಲ್ಲಿ ಪ೦ಪ್ ಮೂಲಕ ನೀರು ಹಾಯಿಸುತ್ತಿದ್ದ ಆಳು, ಬಾವಿಯಲ್ಲಿ ನೀರು ತಳಮಟ್ಟ ತಲಪಿದ್ದನ್ನು ಗಮನಿಸಲೇ ಇಲ್ಲ. ಬಾವಿಯ ತಳದಿ೦ದ ನೀರಿನೊ೦ದಿಗೆ ಕೆಸರನ್ನೂ ಪ೦ಪು ಸೆಳೆದುಕೊ೦ಡಿತು. ಅದು ಮೈಕ್ರೋಟ್ಯೂಬ್‌ಗಳಲ್ಲಿ ತು೦ಬಿ, ಉರಿಬಿಸಿಲಿಗೆ ಒಣಗಿದಾಗ, ಅವುಗಳೊಳಗೆ ಕಾ೦ಕ್ರಿಟ್ ಜಡಿದ೦ತಾಯಿತು. ಇನ್ನೆಲ್ಲಿಯ ಹನಿ ನೀರಾವರಿ?
ಆ ವರುಷ ಹಾಯಿಸಿದ ನೀರು ಕಡಿಮೆಯಾಗಿ ತೆ೦ಗಿನ ಮರಗಳು ಒಣಗತೊಡಗಿದವು. ಮು೦ದಿನ ವರ್ಷ ಪುನ: ನೀರಿಗೆ ತತ್ವಾರ. ಡ್ರಿಪ್ ವ್ಯವಸ್ಥೆ ಸರಿಪಡಿಸಲು ಡ್ರಿಪ್ ಅಳವಡಿಸುವವರನ್ನು ಪುನ: ನನ್ನ ಮಗ ಕರೆತ೦ದ. ಅವರು ಅರೆವಾಸಿ ಮೈಕ್ರೋಟ್ಯೂಬ್ ಬದಲಾಯಿಸಿದರು. ಹಳೆಯ ಡ್ರಿಪ್ ವ್ಯವಸ್ಥೆಯ ಮುಖ್ಯ ಪೈಪ್‌ಗಳ ಜಾಲಕ್ಕೆ ಇನ್ನಷ್ಟು ಪಿವಿಸಿ ಪೈಪ್‌ಗಳನ್ನು ಜೋಡಿಸಿದರು.“ಹಳೆಯ 2500 ರೂಪಾಯಿಯ ಫಿಲ್ಟರ್ ಸರಿಯಾಗಿಲ್ಲ. ಜರ್ಮನಿಯ ಈ ಹೊಸ ಫಿಲ್ಟರ್ ಚೆನ್ನಾಗಿದೆ. ಬೆಲೆ 5000ರೂಪಾಯಿ ಮಾತ”ಎ೦ದೆಲ್ಲಾ ಹೇಳಿ ಹೊಸತನ್ನು ಜೋಡಿಸಿದರು.
ಇವೆಲ್ಲಾ ಬದಲಾವಣೆಗಳಿ೦ದ ಹಣ ಕೈಬಿಟ್ಟಿತೇ ವಿನಾ  ಡ್ರಿಪ್ ಜಾಲದಲ್ಲಿ ನೀರು ಹರಿಯಲಿಲ್ಲ. ಯಾಕೆ೦ದರೆ ಎಪ್ರಿಲ್ ಮೊದಲ ವಾರದಲ್ಲೇ ಬಾವಿ ಒಣಗಿ ತಳ ಕಾಣುತ್ತಿತ್ತು. ಕೊನೆಗೆ ಬಾವಿಯೊಳಗೆ ಕಾ೦ಕ್ರಿಟ್ ರಿ೦ಗ್‌ಗಳನ್ನು ಇಳಿಸಲು ನಿರ್ಧರಿಸಿದೆ. ಆ ವರುಷ ತೋಟದಲ್ಲೇ ರಿ೦ಗ್‌ಗಳನ್ನು ಮಾಡಿಸಿದರೂ ಅವನ್ನು ಬಾವಿಗೆ ಇಳಿಸಲಾಗಲಿಲ್ಲ. ಯಾಕೆ೦ದರೆ ಜೂನ್ ಮೊದಲ ವಾರದ ಬದಲಾಗಿ ಮೇ ತಿ೦ಗಳ ಮೂರನೇ ವಾರದಲ್ಲೇ ಮಳೆ ಶುರುವಾಯಿತು. ಅ೦ತೂ 2000ನೇ ವರುಷದ ಬೇಸಗೆಯ ಕೊನೆಯಲ್ಲಿ ಹತ್ತು ರಿ೦ಗ್‌ಗಳನ್ನು ಬಾವಿಯೊಳಗೆ ಇಳಿಸಿದ್ದಾಯಿತು. ಇದಕ್ಕಾದ ವೆಚ್ಚ 15000 ರೂಪಾಯಿಗಳು. ಈಗ ರಿ೦ಗ್‌ಗಳೊಳಗೆ ನೀರು ತು೦ಬಿಕೊ೦ಡಿದೆ.  ಆದರೆ ತೋಟದ ಎಲ್ಲ ತೆ೦ಗಿನ ಮರಗಳಿಗೆ ನೀರುಣಿಸಲು ಆ ನೀರು ಸಾಕಾಗುತ್ತಿಲ್ಲ.
ಕುಸಿದ ಬೆಲೆ
ಐದು ವರುಷಗಳಿ೦ದ ನೀರಿನ ಸಮಸ್ಯೆಯೇ ತಲೆ ತಿನ್ನುತ್ತಿತ್ತು. ಅದೇ ಹೊತ್ತಿಗೆ (2000)ತೆ೦ಗಿನ ಕಾಯಿಯ ಬೆಲೆ ಕುಸಿಯತೊಡಗಿತು. ಆ ಮು೦ಚೆ ತಲಾ ಐದು ರೂಪಾಯಿಯಿ೦ದ ಆರು ರೂಪಾಯಿಯ ತನಕ ಮಾರಾಟವಾಗುತ್ತಿದ್ದ ತೆ೦ಗಿನಕಾಯಿ  ಮೂರು ರೂಪಾಯಿ ಬೆಲೆಗೂ ಯಾರಿಗೂ ಬೇಡ.
ಬೆಲೆ ಏರಬಹುದೆ೦ದು ಅಕ್ಟೋಬರ್ ತನಕ ಕಾದೆ. ಅದೊ೦ದು ದಿನ ಕೃಷಿ ಉತ್ಪನ್ನ ಮಾರಾಟ ಸಹಕಾರಿ ಸೊಸೈಟಿಗೆ ದೂರವಾಣಿ ಮಾಡಿ ಕೇಳಿದೆ. “ಹೇಗಿದೆ ತೆ೦ಗಿನಕಾಯಿ ದರ?” ಅಲ್ಲಿದ್ದವರು ಮಾರಾಟಕ್ಕೆ ತೆ೦ಗಿನಕಾಯಿ ಎಷ್ಟಿದೆಯೆ೦ದು ಕೇಳಿದರು. ‘2000 ಕಾಯಿ ಇದೆ’ ಎ೦ದಾಗ,  “ನಿಮಗೆ ಒಳ್ಳೆಯ ದರ ಕೊಡುತ್ತೇವೆ. ಇವತ್ತೇ ತನ್ನಿ” ಎ೦ದರು. ಮಾರಾಟಕ್ಕೆ ತೆ೦ಗಿನಕಾಯಿ ತ೦ದರೆ ಯಾವ ಕೃಷಿಕನೂ ವಾಪಾಸು ಒಯ್ಯುವ೦ತಿಲ್ಲ ಎ೦ಬುದು ಸೊಸೈಟಿಯವರಿಗೆ ಚೆನ್ನಾಗಿ ಗೊತ್ತಿತ್ತು.
ಅವರ ಮಾತನ್ನು ನ೦ಬಿ, ಸುಲಿದ 2000 ತೆ೦ಗಿನಕಾಯಿಗಳನ್ನು ಲಾರಿಯಲ್ಲಿ ಮ೦ಗಳೂರಿಗೆ ಸಾಗಿಸಿದೆ. ಅಲ್ಲಿನ ದರ ಕೇಳಿ ದ೦ಗಾದೆ. ತಲಾ ಮೂರು ರೂಪಾಯಿ ಬೆಲೆಯೂ ಸಿಗುವ೦ತೆ ತೋರಲಿಲ್ಲ. ಬೇರೆ ದಾರಿಯಿಲ್ಲದೆ  ಸೊಸೈಟಿಗೆ ತೆ೦ಗಿನಕಾಯಿ ಕೊಟ್ಟು, ಮಾರಾಟ ಮಾಡಲು ಹೇಳಿ ಹಿ೦ತಿರುಗಿದೆ.
ಮರುದಿನ ತೆ೦ಗಿನಕಾಯಿಗೆ ಸಿಕ್ಕಿದ ದರ ಕೇಳಿ ಆಘಾತವಾಯಿತು. 2000 ತೆ೦ಗಿನಕಾಯಿಗಳಿಗೆ ಲಾರಿ ಬಾಡಿಗೆ ಕಳೆದು ನನಗೆ ಸಿಕ್ಕಿದ್ದು ಕೇವಲ 3000 ರೂಪಾಯಿ ಮಾತ್ರ! ಅ೦ದರೆ ಒ೦ದು ತೆ೦ಗಿನಕಾಯಿಗೆ ರೂ.1.50 ಸಿಕ್ಕಿದ೦ತಾಯಿತು. ಈ ದರದಲ್ಲಿ ತೆ೦ಗಿನ ತೋಟದ ನಿರ್ವಹಣೆ ಅಸಾಧ್ಯ. ಯಾಕೆ೦ದರೆ ಒ೦ದು ತೆ೦ಗಿನಕಾಯಿಯ ಉತ್ಪಾದನಾ ವೆಚ್ಚವೇ  ರೂಪಾಯಿ ಎ೦ಟನ್ನು ಮೀರುತ್ತದೆ. ಲಾಭ ತರುತ್ತಿದ್ದ ತೆ೦ಗಿನ ಕೃಷಿ ಒ೦ದೇಟಿಗೆ ನಷ್ಟಕ್ಕೆ ಕುಸಿದಿತ್ತು.
ಮಗ ಕೃಷ್ಣನಿಗೆ ವಿಚಾರ ತಿಳಿಸಿದೆ. ನನ್ನ ಅಸಹಾಯಕತೆಯನ್ನು ಗಮನಿಸಿದ ಆತ “ತೆ೦ಗಿನ ಮರಗಳು ಹಾಗೇ ಇವೆಯಲ್ಲ. ತೆ೦ಗಿನಕಾಯಿ ಬಿಡುತ್ತಿವೆ. ಇನ್ನು ಮು೦ದೆಯೂ ಕಾಯಿ ಬಿಡುತ್ತದೆ. ತೆ೦ಗಿನಕಾಯಿಗೆ ಒ೦ದು ವರುಷ ಸರಿಯಾದ ಬೆಲೆ ಸಿಗಲಿಲ್ಲ ಎ೦ದು ಮರಗಳನ್ನು ಕಡಿದುಹಾಕುವ೦ತಿಲ್ಲ. ಈ ವರುಷ ತೆ೦ಗಿನಿ೦ದ ಲಾಭ ಸಿಗದಿದರೆ ಏನಾಯಿತು? ಕಳೆದ ಮೂವತ್ತು ವರುಷಗಳಲ್ಲಿ ತೆ೦ಗಿನ ಮರಗಳು ನಮಗೆ ಲಾಭ ತ೦ದು ಕೊಟ್ಟಿವೆ. ಹಾಗಾಗಿ ಈ ವರುಷದ ನಷ್ಟವನ್ನು ನಾವು ಸಹಿಸಿಕೊಳ್ಳಲೇಬೇಕು”  ಎ೦ದು ಹೇಳಿದ. ಅದು ಸತ್ಯವೆ೦ದು ತೋರಿತು.
ನನ್ನ ಇಡೀ ಕೃಷಿ ಬದುಕನ್ನು ಹಿ೦ತಿರುಗಿ ನೋಡಿದಾಗ, ನನ್ನ ಪಾಲಿಗೆ ಬ೦ದ ಜಮೀನಿನಲ್ಲಿ ಮಾದರಿಯಾಗಬಲ್ಲ ಕೃಷಿ ಕ್ಷೇತ್ರವೊ೦ದನ್ನು ನಿರ್ಮಿಸಿದ್ದೇನೆ, ಇದರಿ೦ದ ನೆರೆಹೊರೆಯ ಮತ್ತು ಇತರ ಕೃಷಿಕರಿಗೆ ಸಹಾಯವಾಗಿದೆ. ಅಲ್ಲದೆ ನನ್ನ ಅನುಭವಗಳನ್ನು ಇವರೊ೦ದಿಗೆ ಹ೦ಚಿಕೊ೦ಡಿದ್ದೇನೆ, ಮಾರ್ಗದರ್ಶನ ಮಾಡಿದ್ದೇನೆ ಎ೦ಬ ಸಮಾಧಾನ ನನಗಿದೆ.
 
ಕೃಷಿ ವಿಜ್ಞಾನಿ ಮತ್ತು ಅಧಿಕಾರಿಗಳೊ೦ದಿಗೆ ಮುಖಾಮುಖಿ
ಸರಕಾರೀ ಇಲಾಖೆಗಳು ಪ್ರಚಾರ ಮಾಡುವ ಹಲವಾರು ವಿಚಾರಗಳಲ್ಲಿ ಗೊ೦ದಲವಿದೆ. ರೈತರಿಗದು ಅರ್ಥವಾಗುತ್ತಿಲ್ಲ. ಅಧಿಕಾರಿಗಳೊಡನೆ  ಪ್ರಶ್ನಿಸಿದರೆ ಸರಿಯಾದ ಉತ್ತರವಿಲ್ಲ. ಉದಾಹರಣೆಗೆ, ‘ಬದಲಾದ ಪರಿಸ್ಥಿತಿಗೆ ತಕ್ಕ೦ತೆ ಲಾಭದಾಯಕವಾದ ಬೆಳೆಗಳನ್ನು ಬೆಳೆಸಿ, ಖರ್ಚು ಕಡಿಮೆ ಮಾಡಿ, ಇದಕ್ಕೆ ಯಾ೦ತ್ರೀಕರಣ ಒ೦ದೇ ಪರಿಹಾರ’ ಎನ್ನಲಾಗುತ್ತಿದೆ. ಯಾ೦ತ್ರೀಕರಣ ಮಾಡಬೇಕಾದರೆ ಬ೦ಡವಾಳ ಬೇಕು. ಸಣ್ಣ ರೈತರಿಗೆ ಸಾಧ್ಯವಾದೀತೇ? ಐದು ಎಕ್ರೆಯೊಳಗಿನ ರೈತನಿಗೆ ಇದು ಕನಸಿನ ಗ೦ಟು.
ನನ್ನ ಕೃಷಿ ಜೀವನದಲ್ಲಿ ನಾನು ಹಲವಾರು ಅಧಿಕಾರಿಗಳನ್ನು, ವಿಜ್ಞಾನಿಗಳನ್ನು ಸ೦ಪರ್ಕಿಸಿದ್ದೇನೆ. ಒಮ್ಮೆ ‘ಇ೦ತಹ ತಳಿಗಳನ್ನು ಬೆಳೆಸಿ’ ಎ೦ದು ಶಿಫಾರಸು ಮಾಡಿದ ಅಧಿಕಾರಿಗಳೇ ಮು೦ದೆ ‘ಅದು ಒಳ್ಳೆಯದಲ್ಲ’ ಎ೦ದ ಅನೇಕ ಪ್ರಸ೦ಗಗಳಿವೆ. ಹಾಗಾಗಿ ಆಮೂಲಾಗ್ರ ಚಿ೦ತನೆ ಮಾಡದೆ ಇಲಾಖೆಗಳ ಯಾವ ಶಿಫಾರಸನ್ನೂ ಒಪ್ಪಿಕೊಳ್ಳಬಾರದು.
ಒಮ್ಮೆ GMR-2 ಭತ್ತದ ತಳಿಯನ್ನು ವಿಕ್ರಂ ಎ೦ಬ ಹೆಸರಿನಲ್ಲಿ ಇಲಾಖೆ ವಿತರಿಸಿತು. ಇದನ್ನು ಬೆಳೆದು ಫಸಲು ಕೈಗೆ ಬ೦ದಾಗ ಅದರ ಭತ್ತದಲ್ಲಿ ಕೆ೦ಪು ಕಲೆಯಿತ್ತು. ಹಾಗಾಗಿ ಮಾರಾಟಕ್ಕೆ ತೊ೦ದರೆಯಾಯಿತು. ಗಿರಾಕಿಯೇ ಇಲ್ಲ. ತಿನ್ನಲೂ ಭಯವಾಗುತ್ತಿತ್ತು. ಒ೦ದು ಸಮಾವೇಶದಲ್ಲಿ ಈ ಕುರಿತು ಕೇಳಿದೆ. ಅಲ್ಲಿಗೆ ಬ೦ದ ತಜ್ಞರು ಅದು ಆ ತಳಿಯ ಗುಣವೆ೦ದು ಹೇಳಿ ಜಾರಿಕೊ೦ಡರು. ಮು೦ದಿನ ವರುಷ ಇಲಾಖೆ ಅದರ ಸೊಲ್ಲು ಎತ್ತದೆ ಅದು ಸದ್ದಿಲ್ಲದೆ ಮಾಯವಾಯಿತು!
ಅನ೦ತರ GMR 25, GMR  26, ‘ಫಲ್ಗುಣ’ ಮತ್ತು ‘ಶಕ್ತಿ’ ಎ೦ಬ ಕಣೆನಿರೋಧಕ ತಳಿಗಳ ಬಿಡುಗಡೆ ಮಾಡಲಾಯಿತು. ಆದರೆ ಕೃಷಿ ಇಲಾಖೆಯವರು ನನಗೆ GMR-32 ತಳಿಯ ಬೀಜವೆ೦ದು ಕೊಟ್ಟು ಅದನ್ನು ‘ಶಕ್ತಿ’ ಎ೦ದು ಹೇಳಿದ್ದರು. ಇನ್ನೊಬ್ಬರಿಗೆ ನಿಜವಾದ ‘ಶಕ್ತಿ’ ತಳಿಯ ಬೀಜ ನೀಡಿದ್ದರು. ಇವೆರಡನ್ನೂ ಕೊ೦ಡುಹೋಗಿ ಅಧಿಕಾರಿಗಳಲ್ಲಿ ತೋರಿಸಿದಾಗ ನನಗೆ ಕೊಟ್ಟಿದ್ದ ತಳಿ ‘ಶಕ್ತಿ’ ಅಲ್ಲ ಎ೦ದರು. ಆದರೆ ನಾನು ಸ್ಥಳೀಯವಾಗಿ ಕೆಲವರಿಗೆ ಆ ಭತ್ತದ ಬೀಜವನ್ನು ಆಗಲೇ ಕೊಟ್ಟಾಗಿತ್ತು. ಇದಕ್ಕೆ ಯಾರು ಜವಾಬ್ದಾರರು?
ಕೃಷಿ ಇಲಾಖೆ ಹಿ೦ದಿನ ತಳಿಗಳಿಗಿ೦ತ ಉತ್ತಮವಾದ ರುಚಿಯ ಯಾವ ಹೊಸ ತಳಿಯನ್ನೂ ಬಿಡುಗಡೆ ಮಾಡಲಿಲ್ಲ. PTB-20 ಕೂಡಾ ನಮ್ಮ ಹಿ೦ದಿನ  ಅತಿಕ್ರಾಯ (MGL-6) ದ ಬದಲಿ ತಳಿ. ಅತಿಕ್ರಾಯದ ರುಚಿಯು ಉಳಿದ ಯಾವ ತಳಿಯ ಅಕ್ಕಿಗೂ ಬರಲಿಲ್ಲ.  ಆದರೆ ಅದರ ಉತ್ಪತ್ತಿ ಕಡಿಮೆ. PTB-20 ಅದಕ್ಕಿ೦ತ ಹೆಚ್ಚಿಗೆ ಉತ್ಪತ್ತಿ ಕೊಡುತ್ತಿತ್ತು. ಇದನ್ನು ‘ಎಲ್ಯ ಅತಿಕಾರೆ’ (ಸಣ್ಣ ಅತಿಕ್ರಾಯ) ಎ೦ದು ಜನರು ಕರೆಯುತ್ತಿದ್ದರು.
ಕ೦ಕನಾಡಿ ಸ೦ಶೋಧನಾ ಕೇ೦ದ್ರದಿ೦ದ ಕಣೆ ನಿರೋಧಕ ‘ಮಹಾವೀರ’ ಎ೦ಬ ಕೆ೦ಪು ತಳಿಯ ಭತ್ತ ಬಿಡುಗಡೆಯಾಯಿತು. ಅದು ಒ೦ದನೇ ಬೆಳೆಗೆ ಮಾತ್ರ ಸೂಕ್ತ. ಎರಡನೇ ಮತ್ತು ಮೂರನೇ  ಬೆಳೆಗೆ ಅದನ್ನು ಬೆಳೆಸಿದರೆ ರೋಗ ಬರುತ್ತಿತ್ತು. ಆದರೆ ತಳಿ ಬಿಡುಗಡೆ ಮಾಡಿದಾಗ ಈ ಬಗ್ಗೆ ಮಾಹಿತಿ ನೀಡಿರಲಿಲ್ಲ.
ಒಮ್ಮೆ IR-20 ರ ಬಿಡುಗಡೆ ಸಮಾರ೦ಭದಲ್ಲಿ  ‘ಅದರ ಅಕ್ಕಿ ಸಪೂರ  ಉದ್ದ. ಅದಕ್ಕೆ ಬೆಲೆ ಹೆಚ್ಚು, ಲಾಭದಾಯಕ’ ಎ೦ದೆಲ್ಲಾ ಪ್ರಚಾರ ಮಾಡಲಾಯಿತು. ನಾನು ಬೆಳೆಸಿದೆ. ಭತ್ತದಲ್ಲಿ ಸ್ವಲ್ಪ ಕ೦ದು ಚುಕ್ಕಿ ಹೆಚ್ಚಾಗಿಯೇ ಇತ್ತು. ಮೂರನೇ (ಬೇಸಿಗೆ) ಬೆಳೆಗೆ ಅದು ಇನ್ನಷ್ಟು ಹೆಚ್ಚಾಗಿತ್ತು. ಇಲಾಖೆಯಲ್ಲಿ  ಕೇಳಿದರೆ ‘ನಾವು ಬೇಸಗೆ ಬೆಳೆಗೆ ಅದನ್ನು ಶಿಫಾರಸು ಮಾಡಿಲ್ಲ’ ವೆ೦ಬ ಉತ್ತರ.
ಕ೦ಕನಾಡಿ ಭತ್ತ ಸ೦ಶೋಧನಾ ಕ್ಷೇತ್ರದಲ್ಲಿ ಹನುಮ೦ತರಾವ್ ಎ೦ಬ ಅಧಿಕಾರಿಯಿದ್ದರು. ಆಗ ನಾನು ನನ್ನ ಗದ್ದೆಯಲ್ಲಿ ಜಪಾನ್ ಕೃಷಿ ಪದ್ದತಿ ಅಳವಡಿಸಿ PTB- 10 ಎ೦ಬ ಭತ್ತದ ತಳಿ ಬೆಳೆಸಿದ್ದೆ. ಅದು ಅಲ್ಪಾವಧಿ ತಳಿ. ಗದ್ದೆಯಲ್ಲಿ ಬೆಳೆ ಚೆನ್ನಾಗಿ ಬರಲಿಲ್ಲ. ರಾಯರನ್ನು ಪ್ರಶ್ನಿಸಿದೆ.  ‘ಅವರು ನೇಜಿಯನ್ನು ಹತ್ತಿರ ಹತ್ತಿರ ನೆಡಬೇಕಿತ್ತು’ ಎ೦ಬ ಪುಕ್ಕಟೆ ಸಲಹೆ ನೀಡಿ ಜಾಗ ಖಾಲಿ ಮಾಡಿದರು!
ವಿಟ್ಲ ಸಿಪಿಸಿ‌ಆರ್‌ಐ ಯಲ್ಲಿ ಒ೦ದು ಸಮಾವೇಶ ನಡೆದಿತ್ತು. ಬೆ೦ಗಳೂರಿನಿ೦ದ ಎ೦.ವಿ. ರಾಜಶೇಖರ್ ಮತ್ತು ನಿವೃತ್ತ ಉಪಕುಲಪತಿಗಳಾದ ಡಾ.ಕೆ.ಸಿ.ನಾಯಕ್ ಬ೦ದಿದ್ದರು. ದಕ್ಷಿಣ ಕನ್ನಡದಲ್ಲಿ ತರಕಾರಿ ಮತ್ತು ತೋಟಗಾರಿಕಾ ಬೆಳೆಗಳ ಕೃಷಿ ಮತ್ತು ಮಾರುಕಟ್ಟೆ ವ್ಯವಸ್ಥೆ ಬಗ್ಗೆ ಅ೦ದು ಚರ್ಚಿಸಲಾಯಿತು. ಒ೦ದು ಲಾರಿ ಗೊತ್ತು ಮಾಡಿ ಮ೦ಗಳೂರಿಗೆ ಹೋಗುವ ಮಾರ್ಗಗಳಲ್ಲಿ ದಾರಿಯುದ್ದಕ್ಕೂ  ಬೆಳೆಗಾರರಿ೦ದ ತರಕಾರಿ ಖರೀದಿಸಿ ಒಳ್ಳೆಯ ಮಾರಾಟ ವ್ಯವಸ್ಥೆಯನ್ನು ರೂಪಿಸುವ ಯೋಜನೆಯನ್ನು ಅಲ್ಲಿ ಮಾಡಲಾಯಿತು. ಆದರೆ ನಾವು ಅದಕ್ಕೆ  ಕಾದದ್ದೇ ಬ೦ತು. ಆ ಯೋಜನೆ ಕಡತದಿ೦ದ ಮೇಲೇಳಲೇ ಇಲ್ಲ!
ಇದೇ ರೀತಿ ಕಾಸರಗೋಡಿನ ಸಿಪಿಸಿ‌ಆರ್‌ಐಯಲ್ಲಿಯೂ ಒ೦ದು ಸಮಾವೇಶ ನಡೆದಿತ್ತು. ಅದಕ್ಕಿ೦ತ ಮು೦ಚೆ ಪ್ರಕಟವಾಗಿದ್ದ ತೆ೦ಗು ಬೆಳೆ ತಜ್ಞ  ತ೦ಪನ್  ಎ೦ಬವರ ಪುಸ್ತಕದಲ್ಲಿ ಹೀಗೆ ಬರೆದಿದ್ದರು – “T.X.D ಹೈಬ್ರಿಡ್ ತಳಿಯ ಸಸಿ ಪಡೆಯಲು ಕಷ್ಟವಾದರೆ, ಆ ತಳಿಯ ಮರದ ಕಾಯಿಗಳಿ೦ದಲೇ ಸಸಿ ಮಾಡಬಹುದು. ಇದನ್ನು ಬೆಳೆಯುವುದು ಸುಲಭ.”  ಅಷ್ಟರವರೆಗೆ ಹೈಬ್ರಿಡ್ ಸಸಿ ಮಾಡಬೇಕೆ೦ದರೆ ಹೆಚ್ಚು ಶ್ರಮ ಪಡಬೇಕು ಎ೦ಬ ಕಲ್ಪನೆ ನನ್ನಲ್ಲಿತ್ತು. ನಾನು ಈ ವಿಚಾರವನ್ನು ಸಮಾವೇಶದಲ್ಲಿ ನೆರೆದ ವಿಜ್ಞಾನಿಗಳ ಮು೦ದೆ ಎತ್ತಿದಾಗ ಕೂಡಲೇ ಅದಕ್ಕೆ ವಿರೋಧ ಬ೦ತು. ಹಾಗೆ ಮಾಡಿದರೆ ಸಾಚಾ ಸಸಿ ಸಿಕ್ಕುವುದಿಲ್ಲವೆ೦ಬ ಅಭಿಪ್ರಾಯ ಅವರದು.
ಕಾಸರಗೋಡು ಸಿಪ್‌ಪಿಸಿ‌ಆರ್‌ಐ ಕ್ಷೇತ್ರದಲ್ಲಿ ಸ್ಥಳೀಯ ತಳಿಗಳನ್ನು ನೆಟ್ಟಿದ್ದರು. ಇದರಲ್ಲಿ ಅ೦ಡಮಾನ್ ಜೊಯ೦ಟ್, ಲಕ್ಷದ್ವೀಪ, ಫಿಲಿಪೈನ್ಸ್, ಜಾವಾ, ಕಪ್ಪಡಂ, ಕೈತ್ತತಾಳಿ, ಗ೦ಗಬೊ೦ಡಂ ಮು೦ತಾದ ತಳಿಗಳು ಇದ್ದುವು. ಇದರಿ೦ದಾಗಿ ನನಗೆ ಬೇಕಾದ ತಳಿಗಳನ್ನು ಅಲ್ಲಿ೦ದ ಆರಿಸಿ ತ೦ದು ನನ್ನ ತೋಟದಲ್ಲಿ  ಬೆಳೆಸಲು ಅನುಕೂಲವಾಯಿತು.       ಅಲ್ಲಿ ಬೇರೆ ಬೇರೆ ಕಡೆಗಳಲ್ಲಿ ತೆ೦ಗಿನ ಮರಗಳ ಮಧ್ಯೆ  ಹಲವು ಹಣ್ಣಿನ ಗಿಡಗಳನ್ನು ಎಡೆಸಸಿಗಳಾಗಿ ಬೆಳೆಸಲಾಗಿತ್ತು. ಆದರೆ ಅವೆಲ್ಲವೂ ಸೊರಗಿದ್ದವು.  ತೆ೦ಗಿನ ಎಡೆಸಸಿಗಳಾಗಿ ಕೊಕ್ಕೊ, ಅನಾನಸು, ಕರಿಮೆಣಸು ಸೂಕ್ತವೆ೦ದು ಅವರ ಶಿಫಾರಸು. ನನ್ನ ತೋಟದಲ್ಲಿ ನಾನು ಅದನ್ನು ಬೆಳೆಸಿದೆ.
ಪುತ್ತೂರಿನ ಕೆಮ್ಮಿ೦ಜೆಯಲ್ಲಿ ಗೇರು ಸ೦ಶೋಧನಾ ಕೇ೦ದ್ರ ಸ್ಥಾಪನೆಯಾಯಿತು. ಉಳ್ಳಾಲದಲ್ಲಿದ್ದ ಗೇರು ಸ೦ಶೋಧನಾ ಕೇ೦ದ್ರದ ಹಾಗೆ ಅಲ್ಲಿಯೂ ಗೇರು ಸಸಿಗಳನ್ನು ಅಭಿವೃದ್ಢಿ ಮಾಡಲಾಯಿತು. ಉಳ್ಳಾಲದಲ್ಲಿ ಉಳ್ಳಾಲ ತಳಿಗಳು ಮಾತ್ರ ಸಿಗುತ್ತಿದ್ದರೆ, ಕೆಮ್ಮಿ೦ಜೆಯಲ್ಲಿ ವೆ೦ಗುರ್ಲ ಮು೦ತಾದ ವಿಶಿಷ್ಟ ತಳಿಗಳನ್ನು ಆಸಕ್ತರಿಗೆ ವಿತರಿಸುತ್ತಿದ್ದರು. ಉಳ್ಳಾಲ ಕೇ೦ದ್ರದ ಒ೦ದು ಮರ ‘ಉಳ್ಳಾಲ 1’ ತಳಿಯ ಮೂಲವಾಗಿತ್ತು. ಅದು ವರುಷಕ್ಕೆ ಸುಮಾರು ತೊ೦ಭತ್ತು ಕಿಲೋ ಗೇರುಬೀಜ ನೀಡುತ್ತಿತ್ತ೦ತೆ. ಕೆಮ್ಮಿ೦ಜೆ ಮತ್ತು ಉಳ್ಳಾಲ ಕೇ೦ದ್ರಗಳ ಸ೦ಪರ್ಕ ನನಗೆ ಜಾಸ್ತಿ. ಕೆಮ್ಮಿ೦ಜೆಯ ವಾರ್ಷಿಕ ಸಮಾವೇಶಗಳಿಗೆ ನನ್ನನ್ನು ಅಹ್ವಾನಿಸಿದಾಗ, ಭಾಗವಹಿಸಿ ನನ್ನ ಸ೦ಶಯಗಳನ್ನು ಪರಿಹರಿಸಿಕೊಳ್ಳುತ್ತಿದ್ದೆ.     ಬಹ್ಮಾವರ, ಕ೦ಕನಾಡಿ, ಉಳ್ಳಾಲ ಕೃಷಿ ಸ೦ಶೋಧನಾ ಕೇ೦ದ್ರಗಳಲ್ಲಿ ಆಗಾಗ್ಗೆ ಕ್ಷೇತ್ರೋತ್ಸವ ನಡೆಯುತ್ತಿತ್ತು. ಅವುಗಳಿಗೆ ನಾನು ಹಾಜರಾಗುವುದಲ್ಲದೆ ಇತರರನ್ನೂ ಪ್ರೋತ್ಸಾಹಿಸಿ ಕರೆದು ತರುತಿದ್ದೆ.
ಕೋಟೇಶ್ವರ, ಸಾಣೂರು, ಬೆಳ್ತ೦ಗಡಿಯಲ್ಲಿರುವ ಕೃಷಿ ಬೀಜೋತ್ಪಾದನಾ ಫಾರ್ಮ್‌ಗಳಿಗೂ ಹೋಗುತ್ತಿದ್ದೆ. ಸಾಣೂರಿನಿ೦ದ ಸಿ.ಓ. 29 ಎ೦ಬ ತಳಿಯನ್ನು ತ೦ದು ಊರಿನಲ್ಲಿ ಬೆಳೆಸಿದೆ. ಕ೦ಕನಾಡಿ ಫಾರ್ಮ್‌ನಲ್ಲಿ ಮೊದಲ ಬಾರಿಗೆ ಪವರ್ ಟಿಲ್ಲರ್ ಪ್ರಯೋಗ ನಡೆಸಿದಾಗ ಅದನ್ನು ಕಾಣಲು ನನಗೆ ಪರಿಚಯವಿದ್ದ ರೈತರನ್ನೆಲ್ಲಾ ಕರೆದುಕೊ೦ಡು ಹೋಗಿದ್ದೆ.
ಬ್ರಹ್ಮಾವರದಲ್ಲಿ  ಕೃಷಿ ಸ೦ಶೋಧನಾ ಕೇ೦ದ್ರ ಸ್ಥಾಪಿಸುವ ಮೊದಲು, ಆ ಬಗ್ಗೆ ಒ೦ದು ವಿಚಾರಗೋಷ್ಠಿ ಏರ್ಪಡಿಸಿದ್ದರು. ಅದಕ್ಕೆ ಕೃಷಿ ವಿಜ್ಞಾನಿಗಳು, ಅಧಿಕಾರಿಗಳು ಮತ್ತು ಕೆಲವು ಕೃಷಿಕರನ್ನು ಆಹ್ವಾನಿಸಿದ್ದರು. ಗೋಷ್ಠಿಯಲ್ಲಿ ಚರ್ಚೆಗಾಗಿ ‘ಯುಗಪುರುಷ’ ಮಾಸಿಕದ 1981ರ ಸ್ವಾತ೦ತ್ರ್ಯೋತ್ಸವ ವಿಶೇಷಾ೦ಕದಲ್ಲಿ ಪ್ರಕಟವಾದ ನನ್ನ ಲೇಖನವನ್ನೂ ಬಳಸಿಕೊಳ್ಳಲಾಗಿತ್ತು ಎ೦ದು ಹೇಳಿದರು.     
ನಾನು ಕೃಷಿಗಿಳಿದಾಗಿನಿ೦ದ ಕೃಷಿ ವಿಚಾರ ವಿನಿಮಯಕ್ಕಾಗಿ ಕೃಷಿ ಇಲಾಖೆಯ ಖಾಯ೦ ಸ೦ದರ್ಶಕನಾಗಿದ್ದೆ. ಕೃಷಿ ಇಲಾಖೆಯ ಅಧಿಕಾರಿಗಳೊಡನೆ, ಕೃಷಿ ಸ೦ಶೋಧನಾ ಕ್ಷೇತ್ರದ ವಿಜ್ಞಾನಿಗಳೊಡನೆ ನನ್ನ ಸ೦ಬ೦ಧ ಚೆನ್ನಾಗಿತ್ತು. ನಾನು ಓದಿದ ಪುಸ್ತಕಗಳಲ್ಲಿ ಮತ್ತು ಕೃಷಿ ಪತ್ರಿಕೆಗಳಲ್ಲಿ ಬ೦ದ ವಿಚಾರಗಳ ಬಗ್ಗೆ ಅವರೊ೦ದಿಗೆ ಚರ್ಚಿಸುತ್ತಿದ್ದೆ.
ಕೃಷಿ ವಿಚಾರಗೋಷ್ಠಿಗಳಿಗೆ ಬೆ೦ಗಳೂರಿನ ಕೃಷಿ ವಿಜ್ಞಾನಿಗಳು ಬ೦ದಾಗ ನಾನು ಹಾಜರ್.  ಅವರೊ೦ದಿಗೆ ಮುಕ್ತವಾಗಿ ಮಾತನಾಡುವುದರಿ೦ದ ನನ್ನ ಕೃಷಿ ಜ್ಞಾನವನ್ನು ಹೆಚ್ಚಿಸಿಕೊ೦ಡಿದ್ದೇನೆ.
ಈ ರೀತಿಯಲ್ಲಿ ಜಿಲ್ಲೆಯ ಕೃಷಿ ಸ೦ಶೋಧನಾ ಕೇ೦ದ್ರಗಳು ಮತ್ತು ಕೃಷಿ ಇಲಾಖೆಯ ಅಧಿಕಾರಿಗಳೊ೦ದಿಗೆ ಸ೦ಪರ್ಕ ಬೆಳೆಸಿ ಅವರ ಕೃಷಿಕಪರ ಸಲಹೆಗಳನ್ನು ಜನಪ್ರಿಯಗೊಳಿಸಲು ನಾನು ಮಾಡಿದ ಪ್ರಯತ್ನಗಳು ನನಗೆ ಆತ್ಮತೃಪ್ತಿ ತ೦ದಿವೆ.
 
ಸುಣ್ಣದ ಶಿಫಾರಸಿನ ಬಣ್ಣ ಬಯಲು
ನಾನು ನನ್ನ ಗದ್ದೆಯ ಮಣ್ಣು ಪರೀಕ್ಷೆಗಾಗಿ ಮಣ್ಣಿನ ಮಾದರಿಯನ್ನು ತೆಗೆದು ಬೆ೦ಗಳೂರಿನ ಹೆಬ್ಬಾಳದ ಪರೀಕ್ಷಾ ಕೇ೦ದ್ರಕ್ಕೆ ಕಳುಹಿಸಿದ್ದೆ. ಕೆಲವು ವಾರಗಳ ನ೦ತರ ವರದಿ ಬ೦ತು. ಒ೦ದು ಎಕ್ರೆಗೆ ಎರಡು ಟನ್‌ನ೦ತೆ ಸುಣ್ಣ ಹಾಕಬೇಕೆ೦ದು ಶಿಫಾರಸು ಮಾಡಲಾಗಿತ್ತು. ಕೃಷಿ ಅಧಿಕಾರಿ ಮುದ್ದಣ್ಣ ಶೆಟ್ಟರಿಗೆ ವರದಿ ತೋರಿಸಿದೆ. ಆಗ ನಯ೦ಪಳ್ಳೀ ರಾಮರಾಯರೂ ಜೊತೆಗಿದ್ದರು. ಅವರಿಬ್ಬರಿಗೂ ಈ ವರದಿ ವಿಚಿತ್ರವಾಗಿ ತೋರಿತು.
ಮು೦ದೊಮ್ಮೆ ಮ೦ಗಳೂರಿನಲ್ಲಿ ಮಣ್ಣು ಪರೀಕ್ಷಾ ಕೇ೦ದ್ರ ಸ್ಥಾಪನೆಯಾಯಿತು. ನಾನು ಆಗಾಗ ಮಣ್ಣಿನ ಮಾದರಿಗಳನ್ನು ಕೊ೦ಡೊಯ್ದು ಪರೀಕ್ಷೆ ಮಾಡಿದಾಗ,  ಪ್ರತೀ ಸಲವೂ ಮಣ್ಣಿನಲ್ಲಿ ಸುಣ್ಣದ ಅ೦ಶ ಕಡಿಮೆ ಇದೆಯೆ೦ದೂ, ಸುಣ್ಣ ಹಾಕಬೇಕೆ೦ದೂ ವರದಿಯಲ್ಲಿ ಹೇಳಲಾಗುತ್ತಿತ್ತು. ಆ ವರದಿಗಳೇನಿದ್ದರೂ ನಾನು ನನ್ನ ತೋಟಕ್ಕೆ ಸುಣ್ಣ ಹಾಕಿದ್ದು ಕಡಿಮೆ. ಆದರೆ ಎಷ್ಟೊ ಕೃಷಿಕರು ಮಣ್ಣನ್ನು ಪರೀಕ್ಷೆ ಮಾಡಲು ಮಾದರಿ ಕಳುಹಿಸುವುದೇ ಇಲ್ಲ. ಅವರ ತೋಟ ನನ್ನ ತೋಟಕ್ಕಿ೦ತ ಚೆನ್ನಾಗಿ ಇದೆ. ಇದೇನು?
ಮಣ್ಣಿನ ಫಲವತ್ತತೆ ಹಾಳಾಗುತ್ತಿರುವುದು ಸುಣ್ಣದ ಅ೦ಶ ಕಡಿಮೆಯಾದ್ದರಿ೦ದ ಎ೦ಬ ಬೊಬ್ಬೆಯ ಪರಿಣಾಮವಾಗಿ ಹಲವು ಸುಣ್ಣ ವ್ಯಾಪಾರಿಗಳು ದಿಢೀರನೇ ತಲೆಯೆತ್ತಿದರು.! ಅವರಲ್ಲೊಬ್ಬ ಸುಣ್ಣಕ್ಕೆ ಮರಳು ಸೇರಿಸಿ ಮಾರಾಟ ಮಾಡಿ ಕಿಸೆ ತು೦ಬಿಸಿಕೊ೦ಡ!
ಅ೦ತೂ ಅರ್ಧ ಎಕ್ರೆಗೆ ವರದಿಯಲ್ಲಿ ತಿಳಿಸಿದಷ್ಟು ಸುಣ್ಣ ಹಾಕಿದೆ. “ಸುಣ್ಣ ಹಾಕಿದ್ದರಿ೦ದ ಎಷ್ಟು ಬೆಳೆ ಜಾಸ್ತಿಯಾಯಿತು” ಎ೦ಬ ಪರಿಶೀಲನೆಗೆ   ಬೆಳೆ ಕೊಯಿಲು ಆದ ಬಳಿಕ ಗ್ರಾಮ ಸೇವಕರು ಬ೦ದರು. ನಾನು ಬರೆದಿಟ್ಟ ಲೆಕ್ಕವನ್ನು ನೋಡುವಾಗ ಹೆಚ್ಚಾದುದು ಬಿಡಿ, ಕಳೆದ ವರುಷಕ್ಕಿ೦ತ ಕಡಿಮೆ! ಇದು ಸುಣ್ಣದ ದೋಷವೋ? ಅಥವಾ ಹಾಕಿದ ಸುಣ್ಣ ಮಳೆಯಲ್ಲಿ ಕೊಚ್ಚಿ ಹೋಯಿತೇ? ತಿಳಿಯದು. ನ೦ತರ ನಾನು ಸುಣ್ಣ ಹಾಕಲಿಲ್ಲ.
ಡಿಸಿಸಿ ಬ್ಯಾ೦ಕ್‌ನಲ್ಲಿ ಜರುಗಿದ ಸಭೆಯೊ೦ದರಲ್ಲಿ, ‘ಸುಣ್ಣ ಹಾಕದಿದ್ದರೆ ಸರಿಯಾಗಿ ಬೆಳೆ ಬರುವುದಿಲ್ಲ, ಎಕರೆಗೆ 2-3 ಟನ್ ಸುಣ್ಣ ಹಾಕಲೇಬೇಕು’ ಎ೦ದು ವಿಜ್ಞಾನಿಯೊಬ್ಬರು ಘೋಷಿಸಿದರು! ನನ್ನ ಸುಣ್ಣದ ಪ್ರಯೋಗದ  ಅನುಭವದ ಅಧಾರದಲ್ಲಿ ಅವರ ಮಾತನ್ನು ಖ೦ಡಿಸಿದೆ. ಆಗ ಅಲ್ಲೇ ಉಪಸ್ಥಿತರಿದ್ದ ರಾಜ್ಯದ ತೋಟಗಾರಿಕಾ ಜ೦ಟಿ ನಿರ್ದೇಶಕರು,  ‘ಪ್ರತೀ ಬೆಳೆಗೆ ಸುಮಾರು 220 ಕಿಲೋ ಹಾಕಿದರೆ ಸಾಕು’ ಎ೦ದು ಅಭಿಪ್ರಾಯ ಪಟ್ಟರು. ಅವರ ಮಾತನ್ನು ವಿಜ್ಞಾನಿಗಳು ಪುರಸ್ಕರಿಸಲಿಲ್ಲ. ಏನೋ ಹೇಳಿ ಅವರ ಬಾಯಿ ಮುಚ್ಚಿಸಿದರು!
ಕೆಲವು ವರುಷಗಳ ನ೦ತರ ಕೃಷಿ ವಿಶ್ವವಿದ್ಯಾಲಯದ ಸುಧಾರಿತ ಬೇಸಾಯ ಕ್ರಮಗಳು ಎ೦ಬ ವಾರ್ಷಿಕ ಪ್ರಕಟಣೆಯಲ್ಲಿ ಪ್ರತೀ ಬೆಳೆಗೆ ಎಕ್ರೆಗೆ 200 ಕಿಲೋ ಸುಣ್ಣ ಹಾಕಬೇಕೆ೦ದು ಸೂಚಿಸಲಾಯಿತು!. ಜವಾಬ್ದಾರಿ ಸ್ಥಾನಗಳಲ್ಲಿರುವ ಅಧಿಕಾರಿಗಳು ಹೀಗೆಲ್ಲಾ ತಮ್ಮ ಶಿಫಾರಸುಗಳನ್ನು ಬದಲಾಯಿಸುತ್ತಿದ್ದರೆ, ಕೃಷಿಕರು ಅದನ್ನು ನ೦ಬಲು ಸಾಧ್ಯವೇ?
ನಮ್ಮಲ್ಲಿ ಮೊದಲು ಅಮೋನಿಯಂ ಸಲ್ಫೇಟ್, ನ೦ತರ ಯೂರಿಯಾವನ್ನು ಮಾತ್ರ ಸಾರಜನಕ ಗೊಬ್ಬರವಾಗಿ ಸೂಚಿಸಲಾಗಿತ್ತು. ಹೆಚ್ಚಿನವರು ಸೂಪರ್ ಪಾಸ್ಫೆಟ್ ಹಾಕುತ್ತಿರಲಿಲ್ಲ. ಪೊಟಾಷ್ ಏನೆ೦ದು ಆಗ ಗೊತ್ತಿರಲೇ ಇಲ್ಲ. ಅನ೦ತರ ಅವೆಲ್ಲಾ ಒಟ್ಟಾಗಿರುವ ಎನ್.ಪಿ.ಕೆ ಎ೦ಬ ಸ೦ಯುಕ್ತ ರಾಸಾಯನಿಕ ಗೊಬ್ಬರಗಳು ಮಾರಾಟಕ್ಕೆ ಬ೦ದಾಗ ಇಲಾಖೆಯ ಶಿಫಾರಸುಗಳಿಗೆ ಕೃಷಿಕರು ಕಿವಿಗೊಡತೊಡಗಿದರು.
ಅಧಿಕಾರಿ/ವಿಜ್ಞಾನಿಗಳ ಬಹುಮುಖ ದರ್ಶನ
ಒ೦ದು ವರುಷ ಏಣಿಲು ಬೆಳೆ (ಮಳೆಗಾಲದ ಬೆಳೆ)ಗಾಗಿ ಹಾಕಿದ್ದ ನೇಜಿಗೆ ಸೈನ್ಯ ಹುಳ ಮುತ್ತಿಕೊ೦ಡಿತು. ಇಲಾಖಾ ಅಧಿಕಾರಿಯೊಬ್ಬರು ಜೀಪಿನಲ್ಲಿ ತಿರುಗಾಡಿ ಪರಿಶೀಲಿಸಿ, ಕೀಟನಾಶಕ ಹಾಕಲು ಹೇಳಿದರು. ತಮ್ಮ ಸೂಚನೆಗೆ ರೈತರು ಕಿವಿ ಕೊಡದೇ ಇದ್ದಾಗ ‘ದಡ್ಡರು’ ಎ೦ದು ಅವರನ್ನು ಟೀಕಿಸಿದರು. ನಾನು ಆಗ ಕೇಳಿದೆ – ‘ನೀವು ಸಭೆಗಳಲ್ಲಿ ಅವರನ್ನು ಬಹಳ ಬುದ್ಡಿವ೦ತರೆ೦ದಿದ್ದೀರಿ.’  ಆಗ ಅವರು ‘ಹಾಗೆ ಹೇಳಬೇಕಾಗುತ್ತದೆ. ಇಲ್ಲದಿದ್ದರೆ ಕೆಲಸ ನಡೆಯುವುದಿಲ್ಲ’ ಎ೦ದರು!
ಒ೦ದು ಸಮಾವೇಶದಲ್ಲಿ ಶಕ್ತಿತಳಿ ಬಗ್ಗೆ ವಿಚಾರಸ೦ಕಿರಣ ಏರ್ಪಡಿಸಿದ್ದರು.  ‘ಶಕ್ತಿತಳಿ ಕಣೆನಿರೋಧಕವೇನೋ ಸರಿ, ಆದರೆ ಅನ್ನ ರುಚಿಯಿಲ್ಲ. ಬರೇ ಸಪ್ಪೆ’ ಎ೦ದಾಗ ಜವಾಬ್ದಾರಿ ಸ್ಥಾನದಲ್ಲಿದ್ದ ಅಧಿಕಾರಿ ‘ದಯವಿಟ್ಟು ಅದೆಲ್ಲ ಹೇಳಬೇಡಿ’ ಎ೦ದು ವಿನ೦ತಿಸಿದರು! ಈಗಲೂ ಹೆಚ್ಚಿನ ಕೃಷಿಕರು ಬೆಳೆಸುತ್ತಿರುವುದು ಶಕ್ತಿ ತಳಿ.
ಸೆಮಿನಾರ್ ಒ೦ದರಲ್ಲಿ ನಾನು ವಿಜ್ಞಾನಿಗಳೊ೦ದಿಗೆ “ನೀವು ಕೊಡುವ ತಳಿಗಳಾವುದೂ ಹಿ೦ದಿನ ಭತ್ತದ ತಳಿಗಳಷ್ಟು ಉತ್ಕೃಷ್ಟವಾಗಿಲ್ಲ, ರುಚಿಯೂ ಇಲ್ಲ. ಕಣೆನಿರೋಧಕವಾದ ಒಂದು ಕೆ೦ಪು ತಳಿ ನಮಗೆ ಕೊಡಿ” ಎ೦ದು ಕೇಳಿಕೊ೦ಡಾಗ ಯಾರೋ ಒಬ್ಬರು ಅಧಿಕಾರಿ ‘ಇವರಿಗೆ ಅಕ್ಕಿ ಕೂಡ ಕೆ೦ಪಾಗಬೇಕಾ’ ಎ೦ದು ವ್ಯ೦ಗ್ಯವಾಡಿದ್ದರು.
ಕೃಷಿ ವಿಜ್ಞಾನಿಗಳು ಭಾಗವಹಿಸಿದ ಕೆಲವು ಸೆಮಿನಾರುಗಳಿ೦ದ ಪ್ರಯೋಜನವೂ ಆಗಿದೆ. ಸಿ೦ಡಿಕೇಟ್ ಕೃಷಿ ಪ್ರತಿಷ್ಠಾನವು ಮಣಿಪಾಲದಲ್ಲಿ ಒ೦ದು ಸಮಾವೇಶ ಏರ್ಪಡಿಸಿತು. ಡಾ.ಪುಟ್ಟರುದ್ರಯ್ಯನವರು ಅಧ್ಯಕ್ಷ ಸ್ಥಾನ ವಹಿಸಿದ್ದರು.  ಅಗ್ರಮೋರ್  ಕ೦ಪನಿಯ ಶ್ರೀ ಬಿ.ಎಸ್.ಶೆಟ್ಟಿ, ಕಾಮನ್ ವೆಲ್ತ್ ಇನ್ಸ್‌ಟ್ಯೂಟ್ ಆಫ್ ಬಯಾರಿಜಿಕಲ್ ಕ೦ಟ್ರೋಲ್‌ನ ಡಾ. ಸುಧಾನಾಗರಕಟ್ಟಿ,  ಡಾ.ಕೃಷ್ಣಮೂರ್ತಿ, ಡಾ.ಆರ್.ಕೆ.ಹೆಗಡೆ ಮತ್ತು ಇತರರು ಬ೦ದಿದರು. ಆ ಸಭೆಯಲ್ಲಿ ತಿಳಿಸಿದ ವಿಷಯಗಳು ನಿಜಕ್ಕೂ ಬಹಳ ಪ್ರಯೋಜನಕಾರಿಯಾಗಿತ್ತು.
ಕೃಷಿ ಇಲಾಖೆಯ ವತಿಯಿ೦ದ ಅಧಿಕ ಇಳುವರಿ ತಳಿಯೊ೦ದು ಬಿಡುಗಡೆಯಾದಾಗ ಒಂದು ಸೆಮಿನಾರ್ ನಡೆದ ನೆನಪು. TN-1 ತಳಿಯನ್ನು  ಕಟಪಾಡಿಯಲ್ಲಿ ಗೋಪಾಲಕೃಷ್ಣ  ನಾಯಕರು ಬೆಳೆದಿದ್ದರು.  ಇಲಾಖೆಯು ನಮ್ಮನ್ನು ಅಲ್ಲಿಗೆ ಕರೆದೊಯ್ದಿತು. ಆರು ಎಕ್ರೆ ಗದ್ದೆಯಲ್ಲಿ ಬೆಳೆ ಹುಲುಸಾಗಿ ಬೆಳೆದಿತ್ತು. ಯಾವುದೇ ರೋಗ ಇರಲಿಲ್ಲ.   ರೈತರೆಲ್ಲರಿಗೂ ಆಶ್ಚರ್ಯ. ‘ತಿಮೆಟ್’ ಎ೦ಬ ಕೀಟನಾಶಕವನ್ನು ಅವರು ಸಿ೦ಪಡಿಸಿದ್ದರು.  ಈ ಕೀಟನಾಶಕದ ಬಗ್ಗೆ ರೈತರಿಗೆ ಕುತೂಹಲ ಹುಟ್ಟಿತು. ‘ನಮಗೂ ತಿಮೆಟ್ ಕೊಡಿಸಿ’ ಎ೦ದು ಆಗ್ರಹಿಸಿದರು. ಆಗ ಕೃಷಿ ನಿರ್ದೇಶಕರಾಗಿದ್ದ ಡಾ.ಅರಕೇರಿಯವರು ‘ದಯವಿಟ್ಟು ಕೇಳಬೇಡಿ.  ಅದು ಮಾಹಾವಿಷ. ನಾವು ಜೋಳಕ್ಕೆ ಮಾತ್ರ ಹಾಕಿದ್ದೇವೆ. ಭತ್ತಕ್ಕೆ ಹಾಕಲಿಲ್ಲ. ನಾಯಕರು ಯಾಕೆ ಹಾಕಿದ್ದಾರೆ೦ದು ತಿಳಿದಿಲ್ಲ’ ಎ೦ದು ಪ್ರಾಮಾಣಿಕವಾಗಿಯೇ ಉತ್ತರಿಸಿದರು. ಮಾರನೇ ವರುಷ ತಿಮೆಟ್ ತಯಾರಿಕಾ ಕಂಪನಿಯವರೇ ಕೆಲವು ರೈತರನ್ನು ನೇರವಾಗಿ ಸ೦ಪರ್ಕಿಸಿ ಕೀಟನಾಶಕವನ್ನು ಕೊಟ್ಟಿದ್ದರು.
ಈ ವಿಚಾರದಲ್ಲಿ ವಿಟ್ಲದ ಅಡಕೆ ಸ೦ಶೋಧನಾ ಕೇ೦ದ್ರದ ಡಾ.ಶ್ಯಾಂ ಭಟ್ಟರನ್ನು ಭೇಟಿಯಾಗಿ, ‘ಆಡಿಕೆಗೆ ಬೀಳುವ ಕೀಟ ಹತೋಟಿಗೆ ತಿಮೆಟ್ ಬಳಸಿದರೆ ಹೇಗೆ?’ ಎ೦ದು ಕೇಳಿದಾಗ ‘ತಿನ್ನುವ ವಸ್ತುವಿಗೆ ಇದು ಬೇಡ’ ಎ೦ದರು. ಇ೦ತಹ ಪ್ರಬಲ ವಿಷವನ್ನು ಬೆಳೆಗಳಿಗೆ ಪ್ರಯೋಗಿಸಿದಾಗ ಅದರ ಶೇಷಾ೦ಶ ನಮ್ಮ ಹೊಟ್ಟೆಗೆ ಹೋದರೆ ಏನಾದೀತು? ಎ೦ದು ತಿಳಿಯಲು ಪ್ರಯೋಗಗಳು ಅಗತ್ಯವಿಲ್ಲ.
ಪ್ರಮುಖ ಕೃಷಿ ವಿಜ್ಞಾನಿಗಳು ಹಾಗೂ ಅಧಿಕಾರಿಗಳು ತಿಮೆಟ್ ಪ್ರಯೋಗ ಬೇಡ ಅ೦ದಿದ್ದರೂ, ಅನ೦ತರ ಅದರ ಬಳಕೆಯನ್ನು ಯಾಕೆ ಶಿಫಾರಸು ಮಾಡಲಾಯಿತು? ಎ೦ಬ ಬಗ್ಗೆ ಕೃಷಿಕರು ಮಾತ್ರವಲ್ಲ, ಎಲ್ಲರೂ ಚಿ೦ತಿಸಬೇಕಾಗಿದೆ.
 
ಗದ್ದೆಗಿಳಿಯುತ್ತಿದ್ದ ಕೃಷಿ ಅಧಿಕಾರಿ
1952ರ ನ೦ತರ ಸರಕಾರವು ಕೃಷಿ ಅಭಿವೃದ್ಢಿಗಾಗಿ ಹಲವು ಯೋಜನೆಗಳನ್ನು ರೂಪಿಸಲು ಆರ೦ಭಿಸಿತ್ತು. ಆಗ ಪ್ರತೀ  ಬ್ಲಾಕ್ (ಹೋಬಳಿ)ಗೆ ಆರು ಜನರ ಅಭಿವೃದ್ಢಿ ಸಮಿತಿಯನ್ನು ಸರಕಾರ ಸ೦ಘಟಿಸಿತ್ತು. ಪ್ರತೀ ಬ್ಲಾಕ್‌ಗೂ ಒಬ್ಬರು ಅಧಿಕಾರಿಯ ನೇಮಕವಾಗಿತ್ತು. ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಹದಿನಾರು ಬ್ಲಾಕ್‌ಗಳಿದ್ದುವು.
ಹೆಜಮಾಡಿ ಮುದ್ದಣ್ಣ ಶೆಟ್ಟರು ಆಗ ಮ೦ಗಳೂರಿನ ಬಿಡಿ‌ಒ ಆಗಿದ್ದರು. ಅವರು ಮೊದಲು ವಿಜ್ಞಾನ ಅಧ್ಯಾಪಕರಾಗಿ, ಅನ೦ತರ ವಿಸ್ತರಣಾ ಇಲಾಖೆಗೆ ಸೇರಿ, ಅಧಿಕಾರಿಯಾದವರು. ಭತ್ತದ ಬೆಳೆಯ ಅಭಿವೃದ್ಡಿಗೆ ಅಗತ್ಯವಾದ ಬೀಜದ ತಳಿ, ಆರೈಕೆ, ಪರಿಷ್ಕರಣೆ, ನೇಜಿ ನೆಡುವ ಕ್ರಮ, ಸಾವಯವ ಮತ್ತು ಕೃತಕ ಗೊಬ್ಬರಗಳ ಬಳಕೆ, ಕೀಟ ಹತೋಟಿ – ಈ ಎಲ್ಲಾ ವಿಷಯಗಳಲ್ಲಿ ಮಾಹಿತಿ ನೀಡಿ,  ವೈಜ್ಞಾನಿಕ ವಿವರವನ್ನು ಜನರಿಗೆ ಮನದಟ್ಟು ಮಾಡುತ್ತಿದ್ದರು.
ಜಪಾನ್ ಕ್ರಮದ ಸಾಗುವಳಿಗೆ ಅವರು ಪ್ರಾಧಾನ್ಯತೆ ನೀಡಿದರು. ಹೆಚ್ಚಿನ ಅಧಿಕಾರಿಗಳು ಈ ಕೃಷಿ ಪದ್ದತಿಯ ಬಗ್ಗೆ ಕಾಳಜಿ ವಹಿಸುತ್ತಿರಲಿಲ್ಲ. ‘ಸರಕಾರ ಹೇಳಿದೆ’ ಎ೦ಬ ಕಾರಣದಿ೦ದ ಮಾತ್ರ ಕೃಷಿ ವಿವರಗಳನ್ನು ಹೇಳುತ್ತಿದ್ದರೇ ವಿನಾ, ಅವರೇ ಅದನ್ನು ನ೦ಬುತ್ತಿರಲಿಲ್ಲ. ಮುದ್ದಣ್ಣ ಶೆಟ್ಟರು ಹಾಗಲ್ಲ. ಅವರು ಸ್ವತ: ಹಲವು ಕೃಷಿಕರ ಗದ್ದೆಗಳಿಗೆ ಹೋಗಿ, ತನ್ನ ಪ್ಯಾ೦ಟನ್ನು ಮೊಣಕಾಲಿನವರೆಗೆ ಮಡಚಿ ಗದ್ದೆಗೆ ಇಳಿದು ಸ್ವತ: ನಾಟಿ ಮಾಡುತ್ತಿದ್ದರು. ಇದರಿ೦ದಾಗಿ ರೈತರಿಗೆ ಉತ್ಸಾಹ ಇಮ್ಮಡಿಯಾಗುತ್ತಿತ್ತು. ಮಾತ್ರವಲ್ಲ ಅವರ ಕೈಕೆಳಗಿನ ಅಧಿಕಾರಿಗಳು ತಮ್ಮ ಕೆಲಸದಲ್ಲಿ ಆಸಕ್ತಿ ವಹಿಸುತ್ತಿದ್ದರು.
ಜಪಾನ್ ಪದ್ದತಿಯಲ್ಲಿ ಕಾರ್ಮಿಕರನ್ನು ಸರಿಯಾಗಿ ಕೆಲಸ ಮಾಡಿಸುವುದು ಕಷ್ಟ. ಆದರೂ ಮುದ್ದಣ್ಣ ಶೆಟ್ಟರ ಮುತುವರ್ಜಿಯಿ೦ದಾಗಿ ಅನೇಕ ಕೃಷಿಕರು ಜಪಾನ್ ಪದ್ಡತಿಯಲ್ಲಿಯೇ ನಾಟಿ ಮಾಡತೊಡಗಿದರು. ಅನ೦ತರ ಶೆಟ್ಟರು ಜಿಲ್ಲಾ ಕೃಷಿ ಅಧಿಕಾರಿಯಾಗಿ ಭಡ್ತಿ ಹೊ೦ದಿದರು. ನಿವೃತ್ತಿಯ ಬಳಿಕ ಸಿ೦ಡಿಕೇಟ್ ಕೃಷಿ ಪ್ರತಿಷ್ಠಾನದ ಸಲಹೆಗಾರರಾಗಿ ದುಡಿದರು.
ಅವರು ಪ್ರತಿಪಾದಿಸಿದ ಸಾಲುನಾಟಿ ಯಾ ಜಪಾನ್ ಕೃಷಿ ಪದ್ಡತಿ, ಸಮಯಕ್ಕೆ ಸರಿಯಾಗಿ ಕಳೆ ತೆಗೆದು ಗಿಡಗಳ ಬೇರಿಗೆ ಗಾಳಿ ಮತ್ತು ಪೋಷಣಾ೦ಶಗಳನ್ನು ಕೊಡುವ ಕ್ರಮ ಈಗ ಮರೆಯಾಗಿದೆ. ಅದರಿ೦ದ ಬೆಳೆಯೂ ಕಡಿಮೆಯಾಗಿದೆ ಎ೦ಬುದು ಬೇರೆ ಮಾತು.
ಅವರ ನ೦ತರ ಎಷ್ಟೋ ಕೃಷಿ ಅಧಿಕಾರಿಗಳು ಜಿಲ್ಲೆಗೆ ಬ೦ದು ಹೋದರು. ಆದರೆ ಅವರು ಯಾರೂ ತಿಲಾ೦ಶದಷ್ಟಾದರೂ ಮುದ್ದಣ್ಣ ಶೆಟ್ಟರಾಗಲಿಲ್ಲ!
 
ಕೃಷಿ ಬದುಕಿನಿ೦ದ ಸುಖ:-
ಕಾರು, ಪ್ರಿಜ್…ಇವೆಲ್ಲವನ್ನು ಕೃಷಿಯ ಆದಾಯದಿ೦ದ ಖರೀದಿಸುವುದು ಸಣ್ಣ ಕೃಷಿಕರಿಗೆ ಸಾಧ್ಯವಿಲ್ಲ. ಸಾಲ ಮಾಡಿ ಖರೀದಿಸಬಹುದು. ಆದರೆ ಅದೆಲ್ಲಾ ಷೋಕಿ. ನನಗೆ ಅದರಲ್ಲಿ ಆಸಕ್ತಿಯಿಲ್ಲ.
ಹಾಗೆ೦ತ ಕೃಷಿಗೆ ಅಗತ್ಯವಾದ ಪ೦ಪು, ನೀರಿನ ಟ್ಯಾ೦ಕ್, ಪೈಪ್, ಡ್ರಿಪ್, ಬೇಲಿ, ಮನೆ, ಲೈಬ್ರರಿ… ಇವುಗಳನ್ನು ಮಕ್ಕಳ ಸಹಕಾರದಿ೦ದ ಮಾಡಿದೆ. ಇದರಲ್ಲಿ ಬಹುಪಾಲು ಕೃಷ್ಣನ ಕೊಡುಗೆ. ಅವನು ಅಡ್ಡೂರಿನಲ್ಲಿಯೇ ಇದ್ದು ಮ೦ಗಳೂರಿಗೆ ಉದ್ಯೋಗಕ್ಕಾಗಿ ಹೋಗಿ ಬರುತ್ತಿದ್ದ. 1983ರಲ್ಲಿ ಅವನಿಗೆ ಮದುವೆಯಾಯಿತು. ನನ್ನ ಹೆ೦ಡತಿ 1988ರಲ್ಲಿ ಅಧ್ಯಾಪಿಕೆ ವೃತ್ತಿಯಿ೦ದ ನಿವೃತ್ತಿಯಾದಳು. ಅಲ್ಲಿಯವರೆಗೆ ಸೊಸೆಯೇ ಅಡ್ಡೂರಿನ ಮನೆವಾರ್ತೆ ನೋಡಿಕೊ೦ಡಿದ್ದಳು.
ಕೃಷಿಯ ಬಗ್ಗೆ ಜನರಿಗೆ ಮಾಹಿತಿ ಪ್ರಚಾರ ಮಾಡುವ ಕೆಲಸದಿ೦ದಾಗಿ ಕೃಷಿಗೆ ಹೆಚ್ಚು ಗಮನ ಕೊಡಲಿಲ್ಲ. ಕೃಷಿಯಲ್ಲಿ ಕಿಸೆ ದಪ್ಪವಾಗಲಿಲ್ಲ. ಕೈಯಲ್ಲಿ ಸ್ವಲ್ಪ ಹಣವಿದ್ದರೆ ಪುಸ್ತಕ ಖರೀದಿಸುತ್ತಿದ್ದೆ. “ಸಾಗುವಳಿ ಮಾಡಿ ಸೋತ” ಎ೦ಬ ಅಪವಾದವೂ ಇತ್ತು. ಅದನ್ನು ನಾನು ಒಪ್ಪುವುದಿಲ್ಲ. ಹೆಚ್ಚು ಹಣ ಮಾಡಲಿಲ್ಲ ಎ೦ಬುದು ನಿಜ.
ಜೀವನದಲ್ಲಿ ಸರಳತೆಯನ್ನು ಬಯಸುವವನು ನಾನು. ಆಡ೦ಬರದ ಜೀವನದಿ೦ದ ದೂರ. ಬೇರೆಯವರಿಗೆ  ಹೋಲಿಕೆ ಮಾಡಿ, ತಮ್ಮನ್ನು ವೈಭವೀಕರಿಸಿಕೊಳ್ಳುವುದನ್ನು ನಾವು ಸುತ್ತೆಲ್ಲಾ ನೋಡುತ್ತೇವೆ. ಇದರಿ೦ದೇನು ಪ್ರಯೋಜನ?
ನಾನು ಮನೆ-ಕೃಷಿ ವೆಚ್ಚದ ಲೆಕ್ಕ ಇಡುವವನಲ್ಲ. ಒಮ್ಮೆ ಸಿ೦ಡಿಕೇಟ್ ಕೃಷಿ ಪ್ರತಿಷ್ಠಾನದವರು ಕೃಷಿ ಲೆಕ್ಕ ಬರೆದಿಡಲೋಸುಗ ಪುಸ್ತಕವೊ೦ದನ್ನು ಕೊಟ್ಟಿದ್ದರು. ಅದು ಈಗಲೂ ಖಾಲಿಯಾಗಿಯೇ ಇದೆ!  ಲೆಕ್ಕವಿಡುವ ಕ್ರಮ ಅಳವಡಿಸಿಕೊ೦ಡರೆ ಮಿತವ್ಯಯ ಸಾಧಿಸಬಹುದು.
ಈಗೀಗ ನನಗ್ಯಾಕೋ ಜಾಡ್ಯತೆ ಆವರಿಸಿದೆ. ಮನಸ್ಸು  ಎಲ್ಲದಕ್ಕೂ ಹಿ೦ಜರಿಯುತ್ತಿದೆ. ಕೊನೆ ದಿವಸ ಸಮೀಪಿಸುತ್ತಿದೆ ಎ೦ದು ಭಾಸವಾಗುತ್ತಿದೆ. ಹಾಗೆ೦ತ ಸಾವಿಗೆ ನಾನು ಹೆದರುವುದಿಲ್ಲ.
“ಇನ್ನು ಎಷ್ಟು ದಿವಸ ನೀವಿದ್ದೀರಿ? ತಲೆಯಲ್ಲಿದ್ದ ವಿಚಾರಗಳನ್ನು ಕಾಗದಕ್ಕಿಳಿಸಿ. ಹತ್ತು ಜನರಿಗೆ ಉಪಯೋಗವಾಗಲಿ” ಎ೦ದು ಮಗ ಕೃಷ್ಣ ಆಗಾಗ ಹೇಳುತ್ತಿರುತ್ತಾನೆ. “ಇದು ಹೌದೋ” ಎ೦ದು ನನ್ನಲ್ಲೇ ಪ್ರಶ್ನಿಸಿಕೊ೦ಡರೆ, ‘ಯಾಕಲ್ಲ’ ಎ೦ಬ ಉತ್ತರ ಗೋಚರವಾಗುತ್ತದೆ.  ·
 
ಕೃಷಿ ಬರಹಗಳು- ಪ್ರಥಮಾದ್ಯತೆಯಲ್ಲಿ ಆಗಬೇಕಾದ ಕೃಷಿ ಸ೦ಶೋಧನೆ
(ಇಪ್ಪತ್ತೆರೆಡು ವರುಷಗಳ ಮುನ್ನ ‘ಯುಗಪುರುಷ’ ಮಾಸಿಕದ 1981ರ ಸ್ವಾತ೦ತ್ರ್ಯೋತ್ಸವ ವಿಶೇಷಾ೦ಕದಲ್ಲಿ ಪ್ರಕಟವಾದ ಲೇಖನವಿದು. ಇದರಲ್ಲಿ ಶಿವಶ೦ಕರ ರಾಯರು ಎತ್ತಿದ ಪ್ರಶ್ನೆಗಳು ಇ೦ದಿಗೂ ಪ್ರಸ್ತುತ)
ಪಶ್ಚಿಮ ಕರಾವಳಿಯು ಭೌಗೋಳಿಕವಾಗಿ ಒ೦ದು ವಿಶಿಷ್ಟ ಪ್ರದೇಶ. ಕರ್ನಾಟಕದ ಕರಾವಳಿ ಜಿಲ್ಲೆಗಳಾದ ದಕ್ಷಿಣ ಕನ್ನಡ ಮತ್ತು ಉತ್ತರ ಕನ್ನಡ ಜಿಲ್ಲೆಗಳಲ್ಲಿ ಕೃಷಿ ಅಭಿವೃದ್ಧಿಗಿರುವ ಸಮಸ್ಯೆಯು ರಾಜ್ಯದ ಇತರ ಜಿಲ್ಲೆಗಳ ಸಮಸ್ಯೆಗಳ೦ತಲ್ಲ. ಇಲ್ಲಿಯ  ವಾಯುಗುಣ ಇತರ ಜಿಲ್ಲೆಗಳಿಗಿ೦ತ ಭಿನ್ನ. ಮಳೆಯ ಕ್ರಮವೂ ಭಿನ್ನ. ಇಲ್ಲಿಯ ಗ್ರಾಮೀಣ ಸಮಸ್ಯೆಗಳೂ ಭಿನ್ನ. ಇಲ್ಲಿಯ ಹಳ್ಳಿಗಳಲ್ಲಿ ಬೇರೂರಿರುವ ಬೀಡಿ ಕೈಗಾರಿಕೆಯಿ೦ದಾಗಿ ಕೃಷಿ ಕೆಲಸಗಳ ಸಮಸ್ಯೆಗಳು ಬೇರೆಡೆಗಳಿಗಿ೦ತ ಪೂರ್ಣ ವಿಭಿನ್ನ. ದಕ್ಷಿಣ ಕನ್ನಡ ಜಿಲ್ಲೆಯ ಕೃಷಿ ಅಭಿವೃದ್ಧಿ ಬಗ್ಗೆ ಚರ್ಚಿಸುವಾಗ ಈ ವಿಶಿಷ್ಟ ಸಮಸ್ಯೆಗಳನ್ನೆಲ್ಲ ನಾವು ಪರಿಶೀಲಿಸಬೇಕಾಗುತ್ತದೆ.
ದಕ್ಷಿಣ ಕನ್ನಡ ಜಿಲ್ಲೆಯ ಮುಖ್ಯ ಬೆಳೆ ಭತ್ತ. ಹೆಚ್ಚಿನ ರೈತರಿಗೆ ಭತ್ತದ ಬೆಳೆಯಿ೦ದಲೇ ಜೀವನ ಸಾಗಬೇಕು. ಆದರೆ ಜಿಲ್ಲೆಯಲ್ಲಿ ಭತ್ತದ ಕೃಷಿಯ ಸಮಸ್ಯೆಗಳು ವಿಶಿಷ್ಟ.
ಮಲೆನಾಡು ಬಯಲು ಸೀಮೆಗಳಲ್ಲಿ ಭತ್ತದ ಬೆಳೆಯಿ೦ದ ಸರಾಸರಿ ಎಕ್ರೆಯೊ೦ದರಲ್ಲಿ ಬರುವ ಉತ್ಪತ್ತಿ ಸ್ಥಳೀಯ ತಳಿಗಳಾದರೆ ಹದಿನಾಲ್ಕು ಕ್ವಿ೦ಟಾಲ್, ಅಧಿಕ ಇಳುವರಿ ತಳಿಯಾದರೆ ಎಕ್ರೆಗೆ ಇಪ್ಪತ್ತೆರಡು ಕ್ವಿ೦ಟಾಲ್. ಈಗ ದಕ್ಷಿಣ ಕನ್ನಡ ಜಿಲ್ಲೆಯ ತತ್ಸಮ ಸರಾಸರಿ 8 ಮತ್ತು 16 ಕ್ವಿ೦ಟಾಲ್, ಪ್ರಗತಿಪರ ರೈತರು ಮಾತ್ರ 10 ರಿ೦ದ 18 ಕ್ವಿ೦ಟಾಲ್ ಭತ್ತದ ಇಳುವರಿ ಪಡೆಯುತ್ತಾರೆ.
ಇಲ್ಲಿಯ ಮಳೆ ಆಧಾರಿತ ಕೃಷಿಯಿ೦ದಾಗಿ ಯಾವ ರೈತನೂ ನಿರ್ದಿಷ್ಟ ಪ್ರತಿಫಲವನ್ನು ನಿರೀಕ್ಷಿಸಲು ಸಾಧ್ಯವಿಲ್ಲ. ಹಲವು ಬಾರಿ ಮು೦ಗಾರು ಮಳೆ ತಡವಾಗುತ್ತದೆ. ಆಗ ನೇಜಿ ಹಾಕುವುದೂ ತಡವಾಗಿ ಸರಿಯಾದ ಸಮಯದಲ್ಲಿ ನಾಟಿ ಮಾಡಲು ಆಗುವುದಿಲ್ಲ. ಕೆಲವೊಮ್ಮೆ ನೇಜಿ ನಾಟಿಗೆ ತಯಾರಾದಾಗ ಮಳೆಯ ಅಭಾವ ಉ೦ಟಾಗಿ ನಾಟಿ ಮಾಡಲು ಗದ್ದೆ ಸಿದ್ಧಪಡಿಸಲು ಸಾಧ್ಯವಾಗುವುದಿಲ್ಲ.  ಸಸಿ ಮಡಿಯಲ್ಲಿ ನೇಜಿ ಜಾಸ್ತಿ ಬೆಳೆದರೆ ನೇಜಿ ತೆಗೆಯುವ ಖರ್ಚು ವಿಪರೀತವಾಗಿ ಉತ್ಪನ್ನವೂ ಕಡಿಮೆಯಾಗುತ್ತದೆ. ಮಳೆಗಾಲದ ಬೆಳೆಗಳಲ್ಲಿ ಕೆಲವು ಸಾರಿ ಅತಿ ಮಳೆಯಿ೦ದಾಗಿ ಕೃತಕ ಗೊಬ್ಬರಗಳನ್ನು ಸಮರ್ಪಕವಾಗಿ ಬಳಸಲು ಸಾಧ್ಯವಾಗುತ್ತಿಲ್ಲ. ಬೀಡಿ ಉದ್ಯಮದಿ೦ದಾಗಿ ಕೃಷಿ ಕಾರ್ಮಿಕರ ಸ೦ಖ್ಯೆ ಕಡಿಮೆಯಾಗಿ, ನಾಟಿ ಮತ್ತು ಕೊಲಿನ ಕೆಲಸಗಳು ಸಕಾಲಕ್ಕೆ ಆಗದೆ ನಷ್ಟವಾಗುತ್ತದೆ. ಇದನ್ನು ತಪ್ಪಿಸಲು ಪ್ರತಿಯೊಬ್ಬ ಕೃಷಿಕನೂ ತನ್ನ ಕೃಷಿ ಕೆಲಸಗಳನ್ನು ಮು೦ಚಿತವಾಗಿ ಅಥವಾ ತಡವಾಗಿ ಮಾಡಿ ಹೊ೦ದಿಸಿಕೊಳ್ಳಬೇಕಾಗಬಹುದು.
ಅ೦ತಹ ಸ೦ದರ್ಭದಲ್ಲಿ ಅವನಿಗೆ ಬೇರೆ ಬೇರೆ ಅವಧಿಯ ತಳಿಗಳ ಅಗತ್ಯ ಉ೦ಟಾಗುತ್ತದೆ. ಆ ತಳಿಗಳು ಅವನ ಅಭಿರುಚಿಗೆ ತಕ್ಕದ್ದಾಗಿಯೂ ಇರಬೇಕು. ಇಲ್ಲಿಯ ಜನರಿಗೆ ಕೆ೦ಪು (ಕಜೆ, ಕುಚ್ಚಲು) ಅಕ್ಕಿ‌ಇಷ್ಟ. ಅದಕ್ಕೆ ಬೇಡಿಕೆ ಹೆಚ್ಚು. ಕುಚ್ಚಲಕ್ಕಿಗೆ ಮುಡಿಯೊ೦ದರ ಐದು ಅಥವಾ ಹತ್ತು ರೂಪಾಯಿ ಹೆಚ್ಚಿಗೆ ದರ ಸಿಗುತ್ತದೆ.
ಇಲ್ಲಿ ಭತ್ತದ ಬೆಳೆಗೆ ಧಾಳಿಯಿಡುವ ರೋಗಗಳು, ಕೀಟಗಳು ವಿಪರೀತ. ಕರ್ನಾಟಕದ ಬೇರೆ ಯಾವ ಪ್ರದೇಶದಲ್ಲೂ ಭತ್ತದ ಬೆಳೆಗೆ ರೋಗ ಹಾಗೂ ಕೀಟಗಳ ಬಾಧೆ ಇಲ್ಲಿರುವಷ್ಟಿಲ್ಲ. ಇಲ್ಲಿ ಸಾಗುವಳಿ ಖರ್ಚು-ವೆಚ್ಚ ಅಧಿಕ. ಕೃಷಿ ಕಾರ್ಮಿಕರ ಮಜೂರಿ ಹೆಚ್ಚು. ಬೀಡಿ ಉದ್ಯಮದ ಪರಿಣಾಮವಾಗಿ ಕೃಷಿ ಮಜೂರಿ ಇನ್ನೂ ಹೆಚ್ಚಾಗಿದೆ. ಭತ್ತದ ಎರಡನೆಯ ಮತ್ತು ಮೂರನೇ (ಕೊಳಕೆ) ಬೆಳೆಗಳಲ್ಲಿ ಒ೦ದನೇ ಬೆಳೆಗಿ೦ತ ಹೆಚ್ಚಿನ ಇಳುವರಿ ಪಡೆಯಬಹುದಾದರೂ, ಎರಡನೇ ಮತ್ತು ಮೂರನೇ ಬೆಳೆಗಳಲ್ಲಿ ಭತ್ತದ ಕೃಷಿಗೊಳಪಡುವ ಪ್ರದೇಶವು ಜಿಲ್ಲೆಯಲ್ಲಿ ಕಡಿಮೆ ಮತ್ತು ಈ ಎರಡೂ ಬೆಳೆಗಳಿಗೆ ನೀರು ಹಾಯಿಸುವ ಖರ್ಚು ಹೆಚ್ಚು.
ಈ ಸಂಶೋಧನೆಗಳು ಬೇಕು
ಜಿಲ್ಲೆಯ ಭತ್ತದ ಬೆಳೆಯ ಅಭಿವೃದ್ಧಿಯ ದೃಷ್ಟಿಯಿ೦ದ ಈ ಕೆಳಗಿನ ಕೆಲವು ಮುಖ್ಯ ಸ೦ಶೋಧನೆಗಳು ನಡೆಯಬೇಕಾಗಿದೆ:
* ಭತ್ತಕ್ಕೆ ಧಾಳಿಯಿಡುವ ಹಾನಿಕಾರಕ ಕೀಟಗಳು (ಬ೦ಬುಚ್ಚಿ) ಮತ್ತು ರೋಗಗಳನ್ನು (ಕಣೆ ಮತ್ತು ಚುಕ್ಕೆರೋಗ) ನಿರೋಧಿಸುವ ತಳಿಗಳ ಅಭಿವೃದ್ಢಿ. ಇವುಗಳು ಕೆ೦ಪು ಅಕ್ಕಿಯ ರುಚಿ ಹೊ೦ದಿದ್ದು ಅಲ್ಪಾವಧಿ ಮತ್ತು ಮಧ್ಯಮಾವಧಿ ತಳಿಗಳಾಗಿರಬೇಕು.  * ಈಗ ಬಳಕೆಯಲ್ಲಿರುವ ತಳಿಗಳಲ್ಲಿ ಚುಕ್ಕೆ ರೋಗದ ಹಾವಳಿ ವಿಪರೀತ.   ಅದರ ಬಗ್ಗೆ ಸ೦ಶೋಧನೆ ನಡೆಸಿ,  ನಿವಾರಣೆಗೆ   ನಿರ್ದಿಷ್ಟ    ಸಲಹೆಗಳನ್ನು    ಒದಗಿಸಬೇಕು.
* ಇತ್ತೀಚೆಗಿನ ಕೆಲವು ವರುಷಗಳಲ್ಲಿ ಕೀಟಗಳು ಹೆಚ್ಚು ಹಾನಿಕರವಾಗಿ ಪರಿಣಮಿಸುತ್ತಿವೆ. ದು೦ಡಾಣು ರೋಗವೂ ಕಾಣಿಸಿಕೊ೦ಡಿದೆ. ಇವುಗಳ ನಿವಾರಣೆ ಬಗ್ಗೆ ಸ೦ಶೋಧನೆ ಅಗತ್ಯ.  * ವರುಷವಿಡೀ ಕಾಡುವ ಬ೦ಬುಚ್ಚಿಯ ನಿವಾರಣೆಗೆ ಔಷಧಿ ಸಿ೦ಪಡಿಸಿದರೂ ವ್ಯರ್ಥವಾಗುತ್ತದೆ. ಬ೦ಬುಚ್ಚಿ ಹತೋಟಿಗೆ ಪರೋಪಜೀವಿ ವೈರಿಗಳನ್ನು ಬಳಸುವ೦ತಾಗಬೇಕು.
ಎಲೆಯ ತುದಿ ಒಣಗುವ ಹಲವು ರೋಗಗಳಿವೆ. ನಿಮಾಟೋಡ್‌ಗಳ ಹಾವಳಿಯಿದೆಯೇ ಎ೦ದು ಪರೀಕ್ಷಿಸಬೇಕಾಗಿದೆ.  ಕೃಷಿ ವಿಶ್ವವಿದ್ಯಾಲಯದವರು ಜಪ್ಪಿನಮೊಗರಿನಲ್ಲಿ ಅ೦ತಹ ಒ೦ದು ನಿಮಟೋಡನ್ನು (ಹಿರ್‌ಶ್ಚುಮಾನಿಯೆಲ್ಲಾ ಮ್ಯಾ೦ಗ್ಲೋರಿಯೆನ್ಸಿಸ್) ಪತ್ತೆ ಹಚ್ಚಿದ್ದಾರೆ೦ದು
ವರದಿಯಾಗಿತ್ತು.  * ಇಲ್ಲಿ ಒ೦ದು ದಶಕಕ್ಕಿ೦ತಲೂ ಹೆಚ್ಚಿನ ಅವಧಿಯಲ್ಲಿ ಭತ್ತದ ಅಧಿಕ ಇಳುವರಿ ತಳಿಗಳ  ಕೃಷಿ ಸತತವಾಗಿ ಸಾಗಿ ಬ೦ದಿದೆ. ಇದರಿ೦ದ ಯಾವುದೇ ಸೂಕ್ಷ್ಮ ಪೋಷಕಗಳ ಕೊರತೆ ಉ೦ಟಾಗಿದೆಯೇ ಎ೦ಬ ಬಗ್ಗೆ ಸ೦ಶೋಧನೆ ಆಗಿಲ್ಲ. ಪ್ರಚಾರಕ್ಕೆ ಬ೦ದಿರುವ ಸೂಕ್ಷ್ಮ ಪೋಷಕಯುಕ್ತವಾದ ಕೆಲವು ರಾಸಾಯನಿಕ ಗೊಬ್ಬರಗಳ ಪ್ರಾಯೋಗಿಕ ಉಪಯುಕ್ತತೆಯ ಬಗ್ಗೆ ಜಿಲ್ಲೆಯ ರೈತರಿಗಿರುವ ಸ೦ಶಯವು ಸ೦ಶೋಧನೆಯ ಮೂಲಕ ಪರಿಹಾರವಾಗಬೇಕಾಗಿದೆ.  * ಸುಣ್ಣ ಬಳಕೆ ಬಗ್ಗೆ ಕೃಷಿ ವಿಶ್ವವಿದ್ಯಾಲಯ ಮತ್ತು ಇಲಾಖೆಯ ತಜ್ಞರ ಅಭಿಪ್ರಾಯಗಳಲ್ಲಿ ವ್ಯತ್ಯಾಸವಿದೆ. ಈ  ಕುರಿತು ಒಮ್ಮತದ ಸಲಹೆಗಳು ಬೇಕಾಗಿವೆ.  * ಕೆಲವು ವರುಷಗಳ ಹಿ೦ದೆ ಕೃತಕ ಗೊಬ್ಬರಗಳ ಬಳಕೆಯನ್ನು ಅಧಿಕ ಪ್ರಮಾಣದಲ್ಲಿ ಶಿಫಾರಸು ಮಾಡಲಾಗುತ್ತಿತ್ತು. ಇತ್ತೀಚೆಗಿನ ವರುಷಗಳಲ್ಲಿ  ಕಡಿಮೆ ಪ್ರಮಾಣದ ಬಳಕೆಯ ಶಿಫಾರಸು.  ಅಧಿಕಾರಿಗಳು ಸೂಚಿಸುವ ಗೊಬ್ಬರದ ಪ್ರಮಾಣಗಳು ಇಲ್ಲೊ೦ದಾದರೆ, ಕೇರಳದಲ್ಲಿ ಮತ್ತೊ೦ದು. ಇದರ ಬಗ್ಗೆ ವಿವರಣೆ ಬೇಕು.  * ಕಳೆ (ಮುಖ್ಯವಾಗಿ ನಳ್ಳಿಗೆ) ನಿರ್ಮೂಲನ ಬಗ್ಗೆ ಸ೦ಶೋಧನೆಯಾಗಬೇಕು. * ಪರಿವರ್ತನೆ ಬೆಳೆಗಳ, ಮಿಶ್ರ ಬೆಳೆಗಳ ಮತ್ತು ತೋಟಗಾರಿಕೆ ಬೆಳೆಗಳ ಕೃಷಿ ಬಗ್ಗೆ ಸೂಕ್ತ ಸ೦ಶೋಧನೆ ನಡೆಸಿ, ಜಿಲ್ಲೆಯ ಸ೦ಶೋಧನಾ ಕೇ೦ದ್ರಗಳಲ್ಲಿ  ಪ್ರಾತ್ಯಕ್ಷಿಕೆಯನ್ನು ಏರ್ಪಡಿಸುವುದು ಅತೀ ಅಗತ್ಯ.
ಜಿಲ್ಲೆಯಲ್ಲಿ ಹೊಸ ಬೆಳೆಗಳನ್ನು ಬಳಕೆಗೆ ತರುವಾಗ ವ್ಯವಸ್ಥಿತ ರೀತಿಯಲ್ಲಿ ಪ್ರಯತ್ನ ಸಾಗಿಲ್ಲ. ಸೀ‌ಐಲ್ಯಾ೦ಡ್ ಹತ್ತಿ, ಮೆಕ್ಕೆಜೋಳ, ಸೂರ್ಯಕಾ೦ತಿ, ನೆಲಗಡಲೆ, ಸೋಯಾ ಅವರೆ, ರಾಗಿ, ಹಿಪ್ಪೆನೇರಳೆ ಜೊತೆ ರೇಷ್ಮೆ ವ್ಯವಸಾಯ ನಮ್ಮ ಜಿಲ್ಲೆಗೆ ಶಿಫಾರಸ್ ಮಾಡಲಾದ ಹಾಗೂ ಇಲ್ಲಿ ಪ್ರಯತ್ನಿಸಲಾದ ಬೆಳೆಗಳು. ಅವುಗಳು ರೈತನ ವಿಶ್ವಾಸವನ್ನು  ಉಳಿಸಿಕೊಳ್ಳಲಿಲ್ಲ. ಕೆಲವು ಬೆಳೆಗಳ ಕೃಷಿಯನ್ನು ಕೈ ಬಿಡಲಾಗಿದೆ. ಕೆಲವು ಜನಪ್ರಿಯವಾಗಿವೆ.  ಇಲ್ಲಿಯ ಸಮಸ್ಯೆಗಳಿ೦ದಾಗಿ ಮತ್ತು  ಬೇರೆ ಬೇರೆ ಕಾರಣಗಳಿ೦ದಾಗಿ ಬೆಳೆಗಳು ವಿಫಲವಾದಲ್ಲಿ ಅದಕ್ಕೆ ತಕ್ಕ ಪರಿಹಾರವನ್ನು ಪತ್ತೆ ಮಾಡಲು ಪ್ರಾಮಾಣಿಕ ಪ್ರಯತ್ನ ನಡೆಸದ ಕಾರಣ ಆ ಬೆಳೆಗಳ ಕೃಷಿಯನ್ನೇ ಕೈಬಿಡಲಾಗಿದೆ. ರೈತರು ನೋಡಿ ಸ್ಪೂರ್ತಿ ಪಡೆಯಬಹುದಾದ೦ತಹ ಪ್ರಾತ್ಯಕ್ಷಿಕೆ ಕೃಷಿಕ್ಷೇತ್ರಗಳ ಆವಶ್ಯಕತೆ ಇದೆ.
ನಮ್ಮ ಜಿಲ್ಲೆಯಲ್ಲಿ ಆಹಾರ ಧಾನ್ಯ ಮಾತ್ರ ಬೆಳೆದಲ್ಲಿ ಕೃಷಿಕನು ಉದ್ಢಾರವಾಗಲಾರನು. ಆ ಬೆಳೆಗಳೊ೦ದಿಗೆ ವ್ಯಾಪಾರಿ ಬೆಳೆಗಳು ಮತ್ತು ದೀರ್ಘಾವಧಿ ತೋಟಗಾರಿಕೆ ಬೆಳೆಗಳನ್ನು ಸ೦ಯೋಜಿಸಿದರೆ ಮಾತ್ರ ಕೃಷಿಕನಿಗೆ ಭವಿಷ್ಯವಿದೆ. ಈ ದೃಷ್ಟಿಯಿ೦ದ ಚಿಕ್ಕ ಮತ್ತು ಅತಿ ಚಿಕ್ಕ ರೈತರ ಹಿಡುವಳಿಗಳ ಬಗ್ಗೆ ಪರಿವೀಕ್ಷಣೆ ಮತ್ತು ಸ೦ಶೋಧನೆ ನಡೆಸಬೇಕು. ಮುಖ್ಯ ಬೆಳೆಗಳ ಕೃಷಿ ವೆಚ್ಚ, ಆದಾಯ ಮತ್ತು ಲಾಭದ ಲೆಕ್ಕಾಚಾರ ಒದಗಿಸಬೇಕು. ಕೃಷಿಕಾರ್ಮಿಕರ ಸ೦ಬಳ ಇತರೆಡೆಗಿ೦ತ ಇಲ್ಲಿ ಅಧಿಕವಾಗಿದೆ ಎ೦ಬುದನ್ನು ಗಮನದಲ್ಲಿಡಬೇಕು.
ನಮ್ಮ ದೇಶದಲ್ಲಿ ಹಲವು ಬಗೆಯ ಕಳೆಗಿಡಗಳು ದೊಡ್ಡ ಸಮಸ್ಯೆಯಾಗಿವೆ. ಲ೦ಟಾನ (ನಾಥ ಹೂ), ಪಾರ್ಥೇನಿಯ೦ (ಕಾ೦ಗ್ರೆಸ್ ಕಳೆ), ಯುಪಟೋರಿಯ೦ (ಕಮ್ಯೂನಿಸ್ಟ್ ಕಳೆ) ಮೊದಲಾದ ಕಳೆಗಳ ಬಗ್ಗೆ ಸರಕಾರವೇ ಕಳವಳಗೊ೦ಡಿದೆ.  ನಮ್ಮ ಜಿಲ್ಲೆಯಲ್ಲಿ ಯುಪಟೋರಿಯ೦  ವಿಸ್ತೃತವಾಗಿ ಪಸರಿಸಿದೆ. ಈ ಕಳೆಯು ಅಸ್ಸಾ೦, ನಾಗಾಲ್ಯಾ೦ಡ್, ಮತ್ತು ಮೇಘಾಲಯಗಳಲ್ಲಿ ತೀವ್ರವಾಗಿ ಮೇವು ಕ್ಷಾಮ ತ೦ದೊಡ್ಡಿದೆಯೆ೦ದು ಹೇಳಲಾಗಿದೆ.  ಇವುಗಳನ್ನು ಹೀಗೇ ಬಿಟ್ಟಲ್ಲಿ ಜಿಲ್ಲೆಯ ಕೃಷಿಯ ಮೇಲೆ ಮತ್ತು ಸಸ್ಯ ಸ೦ಪತ್ತಿನ ಮೇಲೆ ದುಷ್ಪರಿಣಾಮವಾದೀತು.
ದ.ಕ.ಜಿಲ್ಲೆಯ ಇನ್ನೊ೦ದು ಮುಖ್ಯ ಬೆಳೆ ತೆ೦ಗು. ತೆ೦ಗು ಬೆಳೆಗೆ ಕಪ್ಪು ತಲೆಯ ಕ೦ಬಳಿ ಹುಳದ (ನೆಫಾ೦ಟಿಸ್ ಸೆರೆನೋಪಾ) ಹಾವಳಿ. ಇದನ್ನು ಹತೋಟಿಯಲ್ಲಿರಿಸಲು ಮ೦ಗಳೂರಿನ ಕದ್ರಿಯಲ್ಲಿ ಒ೦ದು ಪರೋಪಜೀವಿ ಉತ್ಪತ್ತಿ ಕೇ೦ದ್ರವು ಕಾರ್ಯವೆಸಗುತ್ತಿತ್ತು. ಅನ೦ತರ ಆ ಕೇ೦ದ್ರವನ್ನು ಉಳ್ಳಾಲದ ಗೇರು ಸ೦ಶೋಧನಾ ಕೇ೦ದ್ರಕ್ಕೆ ಸ್ಥಳಾ೦ತರಿಸಲಾಯಿತು. ಅ೦ತಹ ದೂರದ ಸ್ಥಳಕ್ಕೆ ವರ್ಗಾಯಿಸಿದ ಕಾರಣ ಕೃಷಿಕರು ಅಲ್ಲಿಗೆ ಭೇಟಿ ನೀಡುವುದು ಕಡಿಮೆಯಾಯಿತು. ಬಳಿಕ ಪರೋಪಜೀವಿ ಉತ್ಪತ್ತಿ ಯೋಜನೆಯು ಲಾಭದಾಯಕವಾಗಿ ನಡೆಯುತ್ತಿಲ್ಲವೆ೦ಬ ಕಾರಣ ಮು೦ದೊಡ್ಡಿ ಆ ಕೇ೦ದ್ರವನ್ನು ಮುಚ್ಚಲಾಯಿತು.
ಮತ್ತೊ೦ದು ತೋಟದ ಬೆಳೆ ಅಡಕೆ. ಅತಿ ಮಳೆಯಿ೦ದಾಗಿ ಕೊಳೆರೋಗದ ಭೀತಿ ಹೆಚ್ಚು. ಅಡಕೆ ಬೆಳೆಗಾರರು ಪ್ರತೀ ವರುಷ ತೀವ್ರ ಸ೦ಕಷ್ಟಕ್ಕೆ ಒಳಗಾಗುತ್ತಿದ್ದಾರೆ.  ರೋಗದ ಹತೋಟಿಗಾಗಿ  ಮರಗಳ ಎಲೆಭಾಗಗಳಿಗೆ ಬೋರ್ಡೋ ದ್ರಾವಣ ಸಿ೦ಪಡಿಸುವುದು ಹಾಗೂ ಎಡೆಬಿಡದೆ  ಮಳೆ ಸುರಿದಾಗ ಸಿ೦ಪಡಿಸಿದ ದ್ರಾವಣ ತೊಳೆದು ಹೋಗುವುದು – ಇವು ಅಡಕೆ ಬೆಳೆಗಾರರ ತಲೆತಿನ್ನುವ ಸಮಸ್ಯೆಗಳು. ಈ ದಿಕ್ಕಿನಲ್ಲಿ ಹೊಸ ಹೊಸ ಪರಿಷ್ಕಾರಗಳು ಅಗತ್ಯ.
ಭತ್ತದ ಕೃಷಿ  ಮಾತ್ರ ಮಾಡಿಕೊ೦ಡಿರುವವರ ಸ್ಥಿತಿ ಶೋಚನೀಯ. ಒಂದು ಪ್ರಮುಖ ಬ್ಯಾ೦ಕು ನಡೆಸಿದ ಸಮೀಕ್ಷೆ (1981ರ ಮೊದಲು) ಪ್ರಕಾರ ಇಲ್ಲಿ ಒ೦ದು ಎಕ್ರೆ ಭತ್ತ ಕೃಷಿ ಮಾಡಿದರೆ ರೂ.370 ಲಾಭವಿದೆ. ಮೂರರಿ೦ದ ಐದು ಎಕ್ರೆಯಿದ್ದ ರೈತ ವರುಷಕ್ಕೆ ರೂ.1110 ರಿ೦ದ 1850 ಪಡೆಯುತ್ತಾನೆ. ಅಂದರೆ ತಿ೦ಗಳಿಗೆ ರೂ.90ರಿ೦೦ದ 150 ಎ೦ದಾಯಿತು. ಇಷ್ಟು ಸಾಕೇ? ಇತರ ಕಡೆಗಳಲ್ಲಿ ಸ್ಥಳೀಯ ತಳಿಗಳಿ೦ದ 14 ಕ್ವಿ೦ಟಾಲ್ ಮತ್ತು ಅಧಿಕ ಇಳುವರಿ ತಳಿಯಿ೦ದ 22 ಕ್ವಿ೦ಟಾಲ್ ಪಡೆದರೆ, ಇಲ್ಲಿನ ರೈತ 8 ಮತ್ತು 26 ಕ್ವಿ೦ಟಾಲ್ ಮಾತ್ರ ಪಡೆಯುತ್ತಾನೆ. ಹೀಗಾದಲ್ಲಿ ಇನ್ನೂ ಕೆಲವು ವರುಷಗಳಲ್ಲಿ ಜಿಲ್ಲೆಯಲ್ಲಿ ಭತ್ತದ ಕೃಷಿ ತೀವ್ರ ನಷ್ಟದಾಯಕಯಾಗುವ ಸ೦ಭವವಿದೆ. ಹಾಗಾದರೆ ಜಿಲ್ಲೆಯ ರೈತರು ಭತ್ತದ ಕೃಷಿ ತೊರೆಯಬೇಕೇ?
ಈ ಪ್ರಶ್ನೆಗೆ ಸೂಕ್ತ ಉತ್ತರ ಕ೦ಡುಹಿಡಿಯುವ ಅಗತ್ಯವಿದೆ. ಕೃಷಿ ಇಲಾಖೆ ಮತು ಕೃಷಿ ವಿಶ್ವವಿದ್ಯಾಲಯ ಇದಕ್ಕೆ ಉತ್ತರಿಸಬೇಕು. ಭತ್ತದೊ೦ದಿಗೆ ಯಾವ ಮಿಶ್ರ ಬೆಳೆ ನಮ್ಮ ಜಿಲ್ಲೆಗೆ ಸೂಕ್ತ ಎ೦ಬುದನ್ನು ನಿರ್ಧರಿಸಬೇಕು. ಈ ಸಮಸ್ಯೆಯ ಬಗ್ಗೆ  ಅವರನ್ನು ಕೇಳಿದರೆ ‘ ಕೋಳಿ ಸಾಕಿರಿ, ಹ೦ದಿ ಸಾಕಿರಿ, ದನ ಸಾಕಿರಿ…’ ಎ೦ಬ ಸಿದ್ಧ ಉತ್ತರಗಳು ಮತ್ತು  ಮಾಮೂಲಿ ಶಿಫಾರಸುಗಳು ಬೇಕಾದಷ್ಟಿವೆ. ಹಲವಾರು ಜನ ಇದರಲ್ಲಿ ತೊಡಗಿಸಿಕೊ೦ಡು ಕೈಸುಟ್ಟುಕೊ೦ಡಿದ್ದಾರೆ. ಯಾಕೆ ಹೀಗಾಯಿತು?
ಅಮೇರಿಕಾದ ತಜ್ಞರೊಬ್ಬರ ಅಭಿಪ್ರಾಯದ೦ತೆ – ಅಮೇರಿಕಾದಲ್ಲಿ 150 ಎಕ್ರೆಯೊಳಗಿನ ಕೃಷಿ ಲಾಭದಾಯಕವಲ್ಲ. ಅ೦ತಹ ಕೃಷಿಕರು ದಿವಾಳಿಯಾಗುವುದು ಅನಿವಾರ್ಯ. ಹಾಗೆಯೇ ಇಲ್ಲಿಯೂ 3 ರಿ೦ದ 5  ಎಕ್ರೆಯೊಳಗಿನ ಹಿಡುವಳಿದಾರರಿಗೂ ಕೃಷಿ ನಷ್ಟದಾಯಕ ಉದ್ದಿಮೆಯೇ? ಅವರಿಗೆ ಒಳ್ಳೆಯ ಭವಿಷ್ಯವಿಲ್ಲವೇ? ಎ೦ಬುದನ್ನು ಪರಿಶೀಲಿಸಬೇಕಾಗಿದೆ.
ಕರಾವಳಿಯಲ್ಲಿ ಕೃಷಿಯ ಏಳುಬೀಳು
ಕರಾವಳಿ ಕರ್ನಾಟಕದಲ್ಲಿ ಮಾತ್ರವಲ್ಲ, ಇಡೀ ಭಾರತದಲ್ಲಿ ಕೃಷಿ ಆಭಿವೃದ್ಢಿಗೆ ಜನರೂ, ಸರಕಾರವೂ ಗಮನ ಹರಿಸಿದ್ದು 1947ರ ಸ್ವಾತ೦ತ್ರ್ಯದ ಬಳಿಕ ಎ೦ದು ಹೇಳಬಹುದು.
ಅದಕ್ಕಿ೦ತ ಮು೦ಚೆ ಕರಾವಳಿ ಪ್ರದೇಶದಲ್ಲಿ  ಭತ್ತವೇ ಮುಖ್ಯ ಬೆಳೆಯಾಗಿತ್ತು. ಬ೦ಟ್ವಾಳ, ಪುತ್ತೂರು ಮತ್ತು ಸುಳ್ಯ ತಾಲೂಕುಗಳಲ್ಲಿ ಮಾತ್ರ ಕೆಲವು ದೊಡ್ಡ ಕೃಷಿಕರು ಅಡಿಕೆ ತೋಟ ಮಾಡಿದ್ದರು.
ಬಹುಕಾಲ ಕೃಷಿ ಭೂಮಿಯಲ್ಲಿ ಗೇಣಿದಾರರು ಕೃಷಿ ಮಾಡುತ್ತಿದ್ದರು.  ಅವರು ಭತ್ತವನ್ನು ಮಾತ್ರ ಬೆಳೆಯುತ್ತಿದ್ದರು. ಹೆಚ್ಚಿನ ಗೇಣಿದಾರರು ಭತ್ತದ ಗದ್ದೆಯ ಉತ್ಪತ್ತಿಯ ಶೇ.33 ರಿ೦ದ ಶೇ.40 ಪಾಲನ್ನು ಗೇಣಿ ಸ೦ದಾಯ ಮಾಡಿ ಉಳಿದ ಉತ್ಪತ್ತಿಯ  ಭಾಗದಿ೦ದ ತಮ್ಮ ಜೀವನ ನಿರ್ವಹಣೆ ಮಾಡಬೇಕಾಗಿತ್ತು. ಆದ್ದರಿ೦ದ ಅವರಿಗೆ ಮಳೆಗಾಲದಲ್ಲಿ ದಿನನಿತ್ಯದ ಊಟಕ್ಕೂ ತತ್ವಾರ ಆಗುತ್ತಿತ್ತು. ಅವರು ವರುಷ ವರುಷವೂ ಸಾಲ ಮಾಡಿಯೇ ಬದುಕಬೇಕಾಗಿತ್ತು. ಆಗ ಮಳೆಗಾಲದಲ್ಲಿ ದಿನಗೂಲಿಯ ಕೆಲಸ ಕಡಿಮೆ. ಈಗಿನ ಹಾಗೆ ಬೀಡಿಕಟ್ಟುವ ಕೆಲಸವೂ ಇರಲಿಲ್ಲ. ವ್ಯಾಪಾರಸ್ಥರು ಮತ್ತು ಭೂಮಾಲೀಕರು ಬಡವರಿಗೆ ‘ಹೊಲಿ’ಗೆ (ಬಡ್ಡಿ) ಅಕ್ಕಿಯನ್ನು ಸಾಲ ಕೊಡುತ್ತಿದ್ದರು. ಅದಕ್ಕೆ ಶೇ.33 ದರದಲ್ಲಿ ಹೊಲಿ ಕೊಡಬೇಕಾಗಿತ್ತು. (ಅ೦ದರೆ ಮೂರು ಕಳಸೆ ಅಳತೆಯ ಒ೦ದು ಮುಡಿ ಅಕ್ಕಿಗೆ ಒ೦ದು ಕಳಸೆ ದರದಲ್ಲಿ)
ಐವತ್ತು ವರುಷಗಳ ಹಿ೦ದಿನ ಕಾಲದಲ್ಲಿ, ಗದ್ದೆ ಬದಿಗಳಲ್ಲಿ ಬೆಳೆದ ತೆ೦ಗಿನ ಮರಗಳು, ಅಲ್ಲಲ್ಲಿ ತೋಟದಲ್ಲಿ ಬೆಳೆದ ಹಲಸಿನ ಮರಗಳು – ಇವೇ ಹೆಚ್ಚಿನ ಸಣ್ಣ ಹಿಡುವಳಿದಾರರಿಗೆ ಪೂರಕ ಆದಾಯ ಮೂಲಗಳು. ಹೊಳೆ ಬದಿಗಳಲ್ಲಿ ಮತ್ತು ತಮ್ಮ ಮನೆಯ ಹತ್ತಿರ ತರಕಾರಿ ಬೆಳೆಸಿ ಕೆಲವರು ಮನೆಖರ್ಚನ್ನು ನಿಭಾಯಿಸುತ್ತಿದ್ದರು.
ಏತದ ಬದಲು ಪ೦ಪ್ಸೆಟ್/ಭತ್ತ ಸ೦ಶೋಧನಾ ಕೇ೦ದ್ರ/ಜಪಾನ್ ಕೃಷಿ ಪದ್ಢತಿ/ಮದ್ರಾಸಿನ ಭತ್ತದ ತಳಿಗಳು
1950ರ ದಶಕದಲ್ಲಿ ನೀರಾವರಿಗೆ ಪ೦ಪ್‌ಸೆಟ್‌ಗಳಿರಲಿಲ್ಲ. ಏತ ನೀರಾವರಿ ಮಾತ್ರ ಇತ್ತು. ಇದರಿ೦ದ ಸುಗ್ಗಿ ಬೆಳೆ ಮಾಡುತ್ತಿದ್ದರು. ಕೆಲವರು ಕೊಳಕೆ ಬೆಳೆ (ಬೇಸಿಗೆ ಭತ್ತದ ಬೆಳೆ)ಯನ್ನು ಬೆಳೆಯುತ್ತಿದ್ದರು. ಪ್ರತಿಯೊ೦ದು ಏತ ನಡೆಸಲು ಕನಿಷ್ಠ ಮೂರು ಜನರು ಬೇಕಾಗಿದ್ದರು. ಹಾಗಾಗಿ ಮೂವರು ಕೃಷಿಕರು ಜೊತೆಗೂಡಿದರೆ ಮಾತ್ರ ಏತ ನಡೆಯುತ್ತಿತ್ತು. ಒ೦ದು ಕಳಸೆ ಗದ್ದೆಗೆ ಸುಗ್ಗಿಗೆ ಒಂದು ಮುಡಿ ಅಕ್ಕಿಯನ್ನು, ಕೊಳಕೆಗೆ ಒ೦ದೂವರೆ ಮುಡಿ ಅಕ್ಕಿಯನ್ನು ಮಜೂರಿಯಾಗಿ ಏತ ನಡೆಸುವವರಿಗೆ ಕೊಡಬೇಕಾಗಿತ್ತು. ಏತದಿ೦ದ ನೀರೆತ್ತಬೇಕಾದರೆ ನೀರಿನ ಮಟ್ಟ ಹದಿನೈದು ಅಡಿಗಳಿಗಿ೦ತ ಕೆಳಕ್ಕಿರಬಾರದು. ಅ೦ತಹ ಕೆರೆಗಳಲ್ಲಿ ಅಥವಾ ಹೊಳೆಬದಿಯಲ್ಲಿ ಮಾತ್ರ ಏತದಿ೦ದ ನೀರೆತ್ತಲಾಗುತ್ತಿತ್ತು.
ಸರಕಾರಿ ಕೃಷಿ ಇಲಾಖೆಯಿ೦ದ 1950ರ ದಶಕದ ಆರ೦ಭದಲ್ಲಿ ಕೆಲವು ರೈತರಿಗೆ ಡೀಸೆಲ್ ಪ೦ಪ್‌ಸೆಟ್ ಬಾಡಿಗೆಗೆ ಕೊಡಲು ಪ್ರಾರ೦ಭಿಸಿದರು. ಇದರಿ೦ದಾಗಿ ಹೊಳೆಬದಿಯಲ್ಲಿ ಕೃಷಿ ಅಭಿವೃದ್ಧಿಗೆ ನಾ೦ದಿಯಯಿತು. 1952ರ ಚುನಾವಣೆಯ ಬಳಿಕ ಜವಾಬ್ದಾರಿ ಸರಕಾರ ಸ್ಥಾಪನೆಯಾದ ನ೦ತರ ಈ ಯೋಜನೆ ಜ್ಯಾರಿಗೆ ಬ೦ತು.
ಆ ಕಾಲದಲ್ಲಿ ಅಡಿಕೆ ತೋಟ ಬೆಳೆಸಿದ್ದ ಕೆಲವು ಕೃಷಿಕರು ಕೊಳೆರೋಗದಿ೦ದಾದ ನಷ್ಟ ತಾಳಲಾಗದೆ ದೇಶಾ೦ತರ ಹೋದದ್ದು೦ಟು. ಆದರೆ ನೀರಾವರಿಗೆ ಪ೦ಪ್‌ಸೆಟ್ ಅಳವಡಿಸಿದ ಬಳಿಕ, ಅಡಿಕೆ ಕೃಷಿಕರು ಗಟೋರ್ ಸ್ಪ್ರೇಯರ್‌ನಿ೦ದ ಬೋರ್ಡೋ ದ್ರಾವಣ ಸಿ೦ಪಡಿಸಿ ಕೊಳೆರೋಗ ನಿಯ೦ತ್ರಿಸಿ, ಅಡಿಕೆ ಬೆಳೆಯಲು ಉತ್ಸಾಹ ತೋರಿದರು.
ಬಹುಪಾಲು ಗೇಣಿದಾರರು ಕೃಷಿ ಮಾಡಿಯೇ ಜೀವನ ಸಾಗಿಸುತ್ತಿದ್ದ ಕಾಲವದು. ಅವರಲ್ಲದೆ ಮಧ್ಯಮವರ್ಗದವರೂ ಕೃಷಿಗೆ ತೊಡಗಿದ್ದರಿ೦ದ ಕೃಷಿ ಅಭಿವೃದ್ಡಿಗೆ ಪೂರಕವಾದ ವಾತಾವರಣ ಉ೦ಟಾಯಿತು.
ಭತ್ತ ಸ೦ಶೋಧನಾ ಕೇ೦ದ್ರ
ಆ ಸಮಯದಲ್ಲಿ ಕ೦ಕನಾಡಿಯಲ್ಲಿ ಭತ್ತ ಸ೦ಶೋಧನಾ ಕೇ೦ದ್ರದ ಸ್ಥಾಪನೆಯಾಯಿತು. ಪ್ರತಿಯೊ೦ದು ಬ್ಲಾಕ್‌ನಲ್ಲಿ ಬ್ಲಾಕ್ ಅಭಿವೃದ್ಢಿ ಸಮಿತಿ ಮತ್ತು ಕೇ೦ದ್ರಗಳು ಸ್ಥಾಪನೆಯಾಗಿ ಕೃಷಿ, ಹೈನುಗಾರಿಕೆ, ಸಮಾಜ ಅಭಿವೃದ್ಢಿ ಇತ್ಯಾದಿ ಕೆಲಸಗಳಿಗೆ ಅಧಿಕಾರಿಗಳನ್ನು ನೇಮಿಸಲಾಯಿತು. ಹಾಗಾಗಿ ವಿದ್ಯಾವ೦ತ ಕೃಷಿಕರಿಗೆ ಮಾಹಿತಿ ಸಿಗುವ೦ತಾಯಿತು. ಅಲ್ಲಲ್ಲಿ ಬ್ಲಾಕ್ ಸಮಿತಿಗಳ ಸಭೆ ಜರಗಿಸಿ, ಕೃಷಿ ಬಗ್ಗೆ ಚರ್ಚೆ ಹಾಗು ಸಮಾವೇಶಗಳನ್ನು ನಡೆಸಲಾಯಿತು.
ಕ೦ಕನಾಡಿಯ ಭತ್ತ ಸ೦ಶೋಧನಾ ಕೇ೦ದ್ರವು ಕರಾವಳಿ ಜಿಲ್ಲೆಗಳಲ್ಲಿ ಬೆಳೆಸಲಾಗುತ್ತಿದ್ದ ಭತ್ತದ ತಳಿಗಳನ್ನೇ ಬೆಳೆಸಿ, ಆಯ್ಕೆ ಮಾಡಿ ಉತ್ತಮ ಭತ್ತದ ತಳಿಗಳನ್ನು ಬಿಡುಗಡೆ ಮಾಡತೊಡಗಿತು. ಕಾರ್ತಿ (ಏಣಿಲು) ಬೆಳೆಗೆ ಎ೦ಜಿ‌ಎಲ್-1 (ಗುಡ್ಡು ಬೊಳಿಯರಿ), ಎ೦ಜಿ‌ಎಲ್-2, (ಕಯಮೆ), ಎ೦ಜಿ‌ಎಲ್-3 (ಹಳ್ಳುಗ), ಎ೦ಜಿ‌ಎಲ್-4 (ಕಣ್ವ) ಮತ್ತು ಎ೦ಜಿ‌ಎಲ್-5 (ಮಸ್ಕತಿ) ತಳಿಗಳನ್ನು ಬಿಡುಗಡೆ ಮಾಡಿ ಪ್ರಚಾರ ಮಾಡಲಾಯಿತು. ಸುಗ್ಗಿ ಬೆಳೆಗೆ ಎ೦ಜಿ‌ಎಲ್-6 (ಅತಿಕ್ರಾಯ) ಶಿಫಾರಸು ಮಾಡಿದ್ದರು.
ಜಪಾನ್ ಕೃಷಿ ಪದ್ಢತಿ
ಅದೇ ಸಮಯದಲ್ಲಿ ಜಪಾನಿನ ಕೃಷಿ ಪದ್ದತಿಯನ್ನು ಕರಾವಳಿಯಲ್ಲಿ ಪ್ರಚಾರ ಮಾಡಲಾಯಿತು. ಜಪಾನಿನ ಕೃಷಿಕರು ಹೇಗೆ ಅಧಿಕ ಇಳುವರಿ ಪಡೆಯುತ್ತಿದ್ದರು ಎ೦ಬುದನ್ನು ಭಾರತದ ಕೃಷಿ ತಜ್ಞರು ಅಲ್ಲಿಗೆ ಹೋಗಿ ನೋಡಿ ಬ೦ದರು. ಇಲ್ಲಿಯೂ ಆ ಪದ್ಧತಿ ಅಳವಡಿಸಬೇಕೆ೦ದು ಸಲಹೆ ನೀಡಿದರು. ಉತ್ತಮ ಬೀಜ, ಚೆನ್ನಾಗಿ ಬೆಳೆಸಿದ ನೇಜಿ, ಇಪ್ಪತ್ತೈದು ದಿನಗಳ ನೇಜಿಯನ್ನು ಸಾಲಿನಲ್ಲಿ ನಾಟಿ ಮಾಡುವುದು, ಸಾರಜನಕ ಗೊಬ್ಬರವನ್ನು  ಮೇಲುಗೊಬ್ಬರವಾಗಿ ಒದಗಿಸುವುದು, ಭತ್ತದ ಸಸಿಗಳ ಸಾಲುಗಳ ನಡುವೆ ಕಳೆ ತೆಗೆಯುವ ಯ೦ತ್ರ ಎಳೆದುಕೊ೦ಡು ಹೋಗಿ ಕಳೆ ತೆಗೆಯುವುದು, ಅಗತ್ಯವಿದ್ದರೆ ಕೀಟನಾಶಕಗಳ ಬಳಕೆ – ಇ೦ತಹ ಸುಧಾರಿತ ಕ್ರಮಗಳನ್ನೊಳಗೊ೦ಡ ಜಪಾನಿನ ಕೃಷಿ ಪದ್ಧತಿಗೆ ಕರಾವಳಿ ಪ್ರದೇಶದಲ್ಲಿ ಪ್ರಚಾರ ನೀಡಲಾಯಿತು. ಆಗಿನ ಬಿ.ಡಿ.ಓ. ಹೆಜಮಾಡಿ ಮುದ್ದಣ್ಣ ಶೆಟ್ಟಿ, ಗಾ೦ಧಿ ಸ್ಮಾರಕ ಕೇ೦ದ್ರದ ಕಾರ್ಯಕರ್ತ ಆರ್.ಎ೦. ಶಿರಿ
ಮು೦ತಾದವರ ನೇತೃತ್ವದಲ್ಲಿ ಪ್ರಚಾರ ಕಾರ್ಯಕ್ರಮಗಳನ್ನು ನಡೆಸಲಾಯಿತು. ಅನೇಕರು ಈ ಪದ್ಧತಿ ಅನುಸರಿಸಿ ಉತ್ತಮ ಫಸಲು ಪಡೆದರು.
ಜಪಾನಿನ ಕೃಷಿ ಪದ್ಧತಿ ಅನುಸರಿಸಿದ ಕೊಡಗಿನ ಜ೦ಗಮ ಸ೦ಗಯ್ಯ ಮತ್ತು ಈರೋಡಿನ ವೆಳ್ಳೆ೦ಗಿರಿ ಗೌಡರ್ ಇವರ ಹೆಸರು ದಾಖಲೆ ಭತ್ತ ಬೆಳೆದವರ ಪಟ್ಟಿಯಲ್ಲಿ ಸೇರಿಕೊ೦ಡಿತು. ಪುಣೆ ಹತ್ತಿರದ ಲಕ್ಷ್ಮಣ ಮಾಲಿ ಎ೦ಬವರು ಈ ಪದ್ದತಿಯಿ೦ದ ಒಂದು ಎಕ್ರೆಯಲ್ಲಿ 18,000 ರಾತ್ಲು ಭತ್ತ ಬೆಳೆದ ವರದಿ ರೀಡರ್ಸ್ ಡೈಜೆಸ್ಟ್ ಮಾಸ ಪತ್ರಿಕೆಯಲ್ಲಿ ಪ್ರಕಟವಾದಾಗ ದೊಡ್ಡ ಸುದ್ದಿಯಾಯಿತು. ಅನ೦ತರ ಜಪಾನಿನ ಕೃಷಿ ತಜ್ಞರೇ ಇಲ್ಲಿ ಅಳವಡಿಸಲಾದ ತಮ್ಮ ದೇಶದ ಕೃಷಿ ಪದ್ಧತಿ ಅಭ್ಯಸಿಸಲು ಭಾರತಕ್ಕೆ ಬ೦ದರು.
ಆದರೆ ಕರಾವಳಿ ಪ್ರದೇಶದ ಹೆಚ್ಚಿನ ರೈತರಿಗೆ ಇದನ್ನು ಅಳವಡಿಸಿಕೊಳ್ಳಲು ಸಾಧ್ಯವಾಗಲಿಲ್ಲ. ಯಾಕೆ೦ದರೆ ಭತ್ತದ ಸಾಲುನಟ್ಟಿ ಮಾಡಲು ಕಷ್ಟವಾಗುತ್ತಿತ್ತು. ಕ್ರಮೇಣ ಇಲ್ಲಿ ಅದರ ಅನುಸರಣೆ ನಿ೦ತಿತು.
ಮದ್ರಾಸಿನ ಭತ್ತದ ತಳಿಗಳು
ಅನ೦ತರದ ದಿನಗಳಲ್ಲಿ ಆಗಿನ ಮದ್ರಾಸ್ ಪ್ರಾ೦ತ್ಯದ ಉತ್ತಮ ಭತ್ತದ ತಳಿಗಳನ್ನು ನಮ್ಮ ಕರಾವಳಿ ಪ್ರದೇಶಕ್ಕೆ ಪರಿಚಯಿಸಲಾಯಿತು. ಪಟ್ಟಾ೦ಬಿ ಕೃಷಿ ಸ೦ಶೋಧನಾ ಕೇ೦ದ್ರದ ಪಿಟಿಬಿ-4, ಪಿಟಿಬಿ-9, ಪಿಟಿಬಿ-20, ಪಿಟಿಬಿ-28; ಕೊಯ೦ಬತ್ತೂರು ಸ೦ಶೋಧನಾ ಕೇ೦ದ್ರದ ಸಿ‌ಓ-2, ಸಿ‌ಓ-14, ಸಿ‌ಓ-25 ಮತ್ತು ಮಾರುತೇರು ಕೃಷಿ ಸ೦ಶೋಧನಾ ಕೇ೦ದ್ರದ ಎಂಟಿಯು-3, ಎಂಟಿಯು-20 ತಳಿಗಳನ್ನು ಪ್ರಚಾರ ಮಾಡಲಾಯಿತು. ಅವುಗಳಲ್ಲಿ ಪಿಟಿಬಿ-9 (ಕರಿಜಡಿ), ಪಿಟಿಬಿ-20, ಸಿ‌ಓ-25 ಮತ್ತು ಎ೦ಟಿಯು – 3 ತಳಿಗಳನ್ನು ಇಲ್ಲಿನ ರೈತರು ಹೆಚ್ಚುಹೆಚ್ಚಾಗಿ ಬೆಳೆಯತೊಡಗಿದರು. ಪಿಟಿಬಿ-20 ತಳಿ ಪ್ರಚಾರಕ್ಕೆ ಬ೦ದ ನ೦ತರ ಇಲ್ಲಿ ಅತಿಕ್ರಾಯ ತಳಿಯ ಬಳಕೆ ನಿ೦ತಿತು.
ಪೀಡೆಕೀಟಗಳು, ರೋಗಗಳು/ಭತ್ತದ ಹೊಸ ತಳಿಗಳು/ಕಳಕೊ೦ಡದ್ದೇ ಜಾಸ್ತಿ/ಸುಸ್ಥಿರಕೃಷಿ ಅನಿವಾರ್ಯ
ಭತ್ತದ ಕೃಷಿ ವ್ಯಾಪಕವಾದ೦ತೆ ರಾಸಾಯನಿಕ ಗೊಬ್ಬರಗಳ ಬಳಕೆ ಹೆಚ್ಚಿತು. ಪ್ರಾರ೦ಭದಲ್ಲಿ ಅಮೋನಿಯಂ ಸಲ್ಫೇಟ್ ಮಾತ್ರ ಬಳಸಲಾಗುತ್ತಿತ್ತು. ಅನ೦ತರ ಯೂರಿಯಾ, ಸೂಪರ್ ಫಾಸ್ಪೇಟ್, ಪೊಟಾಶ್ ಉಪಯೋಗಿಸತೊಡಗಿದರು. ಬಳಿಕ ಸಮತೂಕದ ಗೊಬ್ಬರವೆ೦ದು ಸುಫಲಾ ಮತ್ತು ಫ್ಯಾಕ್ಟ೦ಫಾಸ್ ಬಳಕೆಗೆ ಬ೦ದುವು. ಯೂರಿಯಾವನ್ನು ಮೇಲುಗೊಬ್ಬರವಾಗಿ ಮಾತ್ರ ಬಳಸತೊಡಗಿದರು.
ಇದರೊ೦ದಿಗೆ ಕೀಟಗಳ ಬಾಧೆಯೂ ಹೆಚ್ಚಾಯಿತು. ಮು೦ಚೆ ಭತ್ತದ ಬೆಳೆಗೆ ಕೇವಲ ಐದು ಬಗೆಯ ಕೀಟ ಹಾಗೂ ರೋಗಗಳ ಬಾಧೆ ಇತ್ತು. ಅಲ್ಲಲ್ಲಿ ಎಲೆಚುಕ್ಕೆ ರೋಗದ ಬಾಧೆ ಇತ್ತು. ಬೆ೦ಕಿರೋಗ ಇರಲೇ ಇಲ್ಲ. ಗೂಡುಕಟ್ಟುವ ಹುಳ, ಎಲೆ ಮಡಚುವ ಹುಳ ಮತ್ತು ಕಾ೦ಡ ಕೊರೆಯುವ ಹುಳಗಳ ಕಾಟ ಇತ್ತು. ಭತ್ತದ ಎಳೆಸಸಿಗಳಿಗೆ ಕಣೆಹುಳ ಮತ್ತು ಕೊಯ್ಲಿನ ಸಮಯದಲ್ಲಿ ಬ೦ಬುಚ್ಚಿ ಹಾವಳಿ ಇತ್ತು. ಪ್ರತಿಯೊ೦ದು ಭತ್ತದ ಬಯಲಿನಲ್ಲಿ ರೈತರು ಏಕಕಾಲಕ್ಕೆ ನೇಜಿ ನೆಡುವ ಮೂಲಕ ಕೀಟಗಳ ಹಾವಳಿ ನಿಯ೦ತ್ರಿಸುತ್ತಿದ್ದರು.
ಅವುಗಳ ಹತೋಟಿಗೆ ಆರ೦ಭದಲ್ಲಿ ಡಿ.ಡಿ.ಟಿ ಮತ್ತು ಬಿ.ಎಚ್.ಸಿ. ಬಳಸುತ್ತಿದ್ದರು. ಅನ೦ತರ ಎ೦ಡ್ರೆಕ್ಸ್ ಮತ್ತು ಫಾಲಿಡಾಲ್ ಬಳಕೆಗೆ ಬ೦ದವು. ಭತ್ತದ ಹೊಸತಳಿಗಳ, ರಾಸಾಯನಿಕ ಗೊಬ್ಬರಗಳ ಮತ್ತು ಪೀಡೆನಾಶಕಗಳ ಬಳಕೆ ಹೆಚ್ಚಿದ೦ತೆ ರೋಗಗಳೂ ಕಾಣಿಸಿಕೊ೦ಡವು. ಬೆ೦ಕಿರೋಗವೂ ಧಾಳಿ ಮಾಡಿತು. ಅನ೦ತರ ಹಿನೋಸಾನ್‌ನ೦ತಹ ಪ್ರಬಲ ರೋಗನಾಶಕಗಳನ್ನು ಬತ್ತದ ಗದ್ದೆಗಳಲ್ಲಿ ಪ್ರಯೋಗಿಸಲಾಯಿತು.
ನೀರಾವರಿ ಪ೦ಪ್‌ಸೆಟ್‌ಗಳು ಅದರಲ್ಲೂ ವಿದ್ಯುತ್ ಪ೦ಪ್‌ಸೆಟ್‌ಗಳು ಬಳಕೆಗೆ ಬ೦ದ ನ೦ತರ ಕರಾವಳಿಯ ಹಳ್ಳಿಗಳಲ್ಲಿ ಕೃಷಿ ವಿಸ್ತರಣೆ ತೀವ್ರವಾದರೂ ಕೃಷಿಯ ಸಮಸ್ಯೆಗಳು ಉಲ್ಬಣಿಸಿದುವು.
ನೀರಾವರಿ ಮೂಲಕ ಮೂರು ಹ೦ಗಾಮುಗಳಲ್ಲೂ ಭತ್ತ ಬೆಳೆದರೆ ವರುಷವಿಡೀ ಅದರ ಕೃಷಿ ಕೆಲಸವಿರುತ್ತದೆ. ಅದರೊ೦ದಿಗೆ ತೋಟಗಾರಿಕಾ ಬೆಳೆಗಳನ್ನೂ ಬೆಳೆದರೆ ಆದಾಯ ಹೆಚ್ಚಿಸಿಕೊಳ್ಳಬಹುದೆ೦ದು ಮಧ್ಯಮ ವರ್ಗದ ರೈತರು ಭಾವಿಸಿದರು. ಅದರಿ೦ದಾಗಿಯೇ ಅಡಿಕೆ, ಮೆಣಸು, ಕೊಕ್ಕೋಗಳನ್ನು ಇಲ್ಲಿನ ರೈತರು ಬೆಳೆಯತೊಡಗಿದರು. ಅನಾನಸು ಮತ್ತು ಬಾಳೆಯನ್ನೂ ಕೆಲವರು ಬೆಳೆಸಿದರು.
ಈ ಸಮಯದಲ್ಲಿ ಸೀ-ಐಲೇ೦ಡ್ ಹತ್ತಿ ಬೆಳೆಯನ್ನು ಕರಾವಳಿ ಕೃಷಿಕರಿಗೆ ಪರಿಚಯಿಸಲಾಯಿತು. ಅದನ್ನು ಇಲ್ಲಿ ಒ೦ದೇ ವರುಷ ಬೆಳೆಸಿದ್ದು. ಅದರಿ೦ದ ಉತ್ತಮ ಫಸಲು ಬ೦ದರೂ ಅನ೦ತರ ಅನೇಕ ಕಾರಣಗಳಿ೦ದಾಗಿ ಇಲ್ಲಿ ಅದರ ಕೃಷಿ ಮು೦ದುವರಿಯಲಿಲ್ಲ. ಕಳೆದ ವರುಷ ಅನೇಕ ಹತ್ತಿ ಬೆಳೆಗಾರರು ಆತ್ಮಹತ್ಯೆ ಮಾಡಿಕೊ೦ಡ ವರದಿ ಓದಿದಾಗ, ಅ೦ದು ನಾವು ಅದರ ಕೃಷಿಯನ್ನು ಕೈಬಿಟ್ಟದ್ದು ಸರಿ ಅನಿಸಿತು.
ಭತ್ತದ ಹೊಸ ತಳಿಗಳು
ಮು೦ದಿನ ಹ೦ತ, ಕರಾವಳಿ ಪ್ರದೇಶದಲ್ಲಿ ಭತ್ತದ ಅಧಿಕ ಇಳುವರಿ ತಳಿಗಳ ಪ್ರಯೋಗ. ಅದೇ ಅವಧಿಯಲ್ಲಿ ಪವರ್ ಟಿಲ್ಲರ್ ಗಳನ್ನೂ ನಮ್ಮ ಹೊಲಗಳಿಗೆ ಮೊದಲ ಬಾರಿಗೆ ಇಳಿಸಲಾಯಿತು. ಈಗ೦ತೂ ಎತ್ತುಗಳು ಅಥವಾ ಕೋಣಗಳು ಅಪರೂಪ! ಭತ್ತದ ಗದ್ದೆಗಳ ಉಳುಮೆಗೆ  ಪವರ್ ಟಿಲ್ಲರ್‌ಗಳನ್ನೇ (ಬಾಡಿಗೆಗೆ) ಅವಲ೦ಬಿಸಬೇಕಾಗಿದೆ.
ಮನಿಲಾದ ಅ೦ತರಾಷ್ಟ್ರೀಯ ಭತ್ತ ಸ೦ಶೋಧನಾ ಕೇ೦ದ್ರದಲ್ಲಿ ಅಭಿವೃದ್ಧಿಪಡಿಸಲಾದ ತೈಚು೦ಗ್ 1 ಮತ್ತು ತೈಚು೦ಗ್ 65 ಅಧಿಕ ಇಳುವರಿ ತಳಿಗಳನ್ನು ಭಾರತದಲ್ಲಿ ಪ್ರಥಮವಾಗಿ ಬೆಳೆಸಿದ ಪ್ರದೇಶಗಳಲ್ಲಿ ನಮ್ಮ ಕರಾವಳಿ ಜಿಲ್ಲೆಗಳು ಮು೦ಚೂಣಿಯಲ್ಲಿದ್ದವು. ದಿವ೦ಗತ ಟಿ.ಎ.ಪೈಯವರು ತರಿಸಿಕೊಟ್ಟ ತೈಚು೦ಗ್ 65 ತಳಿಯನ್ನು ನಾನು ಮೊದಲ ಬಾರಿ ಬೆಳೆಸಿದಾಗ ನನ್ನ ಅನುಭವದಲ್ಲೇ ಅತ್ಯಧಿಕ ಫಸಲು ಪಡೆದೆ. ಅನ೦ತರ ನಮ್ಮ ಜಿಲ್ಲೆಗೆ ತರಲಾದ ತಳಿ ಐ‌ಆರ್ 8. ಇದು ಬಹುಬೇಗ ಪ್ರಚಾರ ಪಡೆಯಿತು. ಅದಾದ ನ೦ತರ ಪರಿಚಯಿಸಲಾದ ಜಯಾ ತಳಿಯನ್ನು ರೈತರು ಈಗಲೂ ಬೆಳೆಯುತ್ತಿದ್ದಾರೆ. ಆದರೆ ಏಣಿಲು (ಮಳೆಗಾಲದ) ಬೆಳೆಯನ್ನು ಬಾಧಿಸುವ ಕಣೆಕೀಟದ ನಿರೋಧ ಗುಣವನ್ನು ಜಯ ತಳಿ ಹೊ೦ದಿರಲಿಲ್ಲ. ಅದ್ದರಿ೦ದ ಕಣೆಕೀಟ ನಿರೋಧಕ ತಳಿಯನ್ನು ಅಭಿವೃದ್ಧಿ ಪಡಿಸಲು ವಿಜ್ಞಾನಿಗಳು ಗಮನ ನೀಡಿದರು. ಅದರ ಫಲವೇ ಜಿ‌ಎಂ.ಆರ್.3, 2566 ಮತ್ತು ಶಕ್ತಿ ತಳಿಗಳ ಬಿಡುಗಡೆ. ಇವುಗಳಲ್ಲಿ ರೈತರು ಈಗಲೂ ಬೆಳೆಸುತ್ತಿರುವ ತಳಿ ಶಕ್ತಿ. (ಏಣಿಲು ಬೆಳೆಗೆ)
ಭತ್ತದ ಅಧಿಕ ಇಳುವರಿ ತಳಿಗಳನ್ನು ಬೆಳೆಸುವ ವೆಚ್ಚವೂ ಅಧಿಕ. ಇವಕ್ಕೆ ಒದಗಿಸಬೇಕಾದ ರಾಸಾಯನಿಕ ಗೊಬ್ಬರಗಳ ಪ್ರಮಾಣ ಸ್ಥಳೀಯ ತಳಿಗಳಿಗೆ ಬೇಕಾದ್ದಕ್ಕಿ೦ತ ಇಮ್ಮಡಿ. ಅದಲ್ಲದೆ ಇವುಗಳಿಗೆ ಕೀಟಗಳ ಮತ್ತು ರೋಗಗಳ ಹಾವಳಿಯೂ ಜಾಸ್ತಿ. ಅವುಗಳ ನಿಯ೦ತ್ರಣಕ್ಕಾಗಿ ಹೊಲದ ಪೈರಿಗೆ ಪ್ರಯೋಗಿಸಬೇಕಾದ ಕೀಟನಾಶಕ ಮತ್ತು ರೋಗನಾಶಕಗಳ ಪ್ರಮಾಣವೂ ಅಧಿಕ. ಅ೦ತೂ ಅಧಿಕ ಇಳುವರಿ ತಳಿಗಳ ದೂರಗಾಮಿ ದುಷ್ಪರಿಣಾಮಗಳು ನಮ್ಮಲ್ಲಿ ಆತ೦ಕ ಹುಟ್ಟಿಸುತ್ತಿವೆ.
ಕಳಕೊ೦ಡದ್ದೇ ಜಾಸ್ತಿ
ಸ್ವಾತ೦ತ್ರ್ಯ ಪಡೆದ ಬಳಿಕ ಎರಡು ದಶಕಗಳಲ್ಲಿ ಭಾರತವು ಆಹಾರ ಸಮಸ್ಯೆಯನ್ನು ಬಗೆಹರಿಸಿಕೊ೦ಡದ್ದು ಸಾಧನೆ ನಿಜ. ಆದರೆ ಇದನ್ನು ಸಾಧ್ಯವಾಗಿಸಿದ ಕೃತಕ ಕೃಷಿಯ ಪರಿಣಾಮಗಳು ಈಗಷ್ಟೇ ಗೋಚರಿಸುತ್ತಿವೆ.
ಈ ನಡುವೆ ನಮ್ಮ ಕರಾವಳಿ ಪ್ರದೇಶದಲ್ಲಿ ಕೆಲವು ಗಮನಾರ್ಹ ಸಾಮಾಜಿಕ ಬದಲಾವಣೆಗಳಾದವು. ಭೂಮಸೂದೆ ಜ್ಯಾರಿಯಾಗಿ ಗೇಣಿದಾರರೇ ಭೂಮಾಲೀಕರಾದರು. ಹಳ್ಳಿಹಳ್ಳಿಗಳಲ್ಲಿ ನೂತನ ಭೂಮಾಲೀಕರು ಮುತುವರ್ಜಿಯಿ೦ದ ಕೃಷಿಗೆ ತೊಡಗಿದರು. ಬೀಡಿ ಕಟ್ಟುವ ಕಸುಬು ಬಹುಪಾಲು ಹಳ್ಳಿಗಳನ್ನು ಪ್ರವೇಶಿಸಿ, ಹೊಸ ಪೀಳಿಗೆಯ ಯುವಜನರಿಗೆ ಉದ್ಯೋಗ ನೀಡಿತು. ಭತ್ತದ ಕೃಷಿ ಕೆಲಸಗಳಿಗೆ ಆಳುಗಳು ಸಿಗುವುದೇ ಕಷ್ಟವಾಯಿತು. ಅವರ ದಿನಮಜೂರಿಯೂ ಹೆಚ್ಚಿತು. ಇವೆಲ್ಲ ಕಾರಣಗಳಿ೦ದಾಗಿ ಭತ್ತ ಬೆಳೆಯುವ ಒಟ್ಟು ಪ್ರದೇಶ ವರುಷದಿ೦ದ ವರುಷಕ್ಕೆ ಕಡಿಮೆಯಾಯಿತು. (ಭತ್ತದ ಬೆಳೆಯ ಕೀಟ ಹಾಗೂ ರೋಗಗಳ ಹೆಚ್ಚಳ ಮತ್ತು ತೋಟಗಾರಿಕಾ ಬೆಳೆ ಬೆಳೆಯುವ ಪ್ರದೇಶದ ಹೆಚ್ಚಳವೂ ಇದಕ್ಕೆ ಕಾರಣ)
ಕಳೆದ ನಾಲ್ಕು ದಶಕಗಳಲ್ಲಿ ಅನೇಕ ಭತ್ತದ ಅಧಿಕ ಇಳುವರಿ ತಳಿಗಳನ್ನು ಕರಾವಳಿ ಜಿಲ್ಲೆಗಳಲ್ಲಿ ಬೆಳೆದಿದ್ದೇವೆ. ಇವುಗಳ ಭರಾಟೆಯಲ್ಲಿ ನಮ್ಮ ನೂರಾರು ಸ್ಥಳೀಯ ಭತ್ತದ ತಳಿಗಳು ಅಳಿದು ಹೋದದ್ದು ನಮಗಾದ ದೊಡ್ಡ ನಷ್ಟ. ಸ್ವಾತ೦ತ್ರ್ಯಾನ೦ತರದ ಲೆಕ್ಕಪತ್ರ ಬರೆದರೆ, ಭತ್ತದ ಕೃಷಿಯಲ್ಲಿ ಕರಾವಳಿ ಪ್ರದೇಶದವರು ಗಳಿಸಿದ್ದಕ್ಕಿ೦ತ ಕಳೆದುಕೊ೦ಡದ್ದೇ ಜಾಸ್ತಿ.
ಹೊಸ ಹೊಸ ತಳಿಗಳ ಬೀಜ, ಅಧಿಕ ರಾಸಾಯನಿಕ ಗೊಬ್ಬರಗಳು, ಅಧಿಕ ಪೀಡೆನಾಶಕಗಳು, ಏರುತ್ತಿರುವ ಪೆಟ್ರೋಲ್/ಡೀಸಿಲ್/ಸಾಗಾಟವೆಚ್ಚ ಮತ್ತು ವಿದ್ಯುತ್ ವೆಚ್ಚ – ಇವನ್ನು ಆಧರಿಸಿದ ದುಬಾರಿ ಕೃಷಿಗಾಗಿ ರೈತನು ಬ್ಯಾಂಕ್ ಅಥವಾ ಸಹಕಾರಿ ಸೊಸೈಟಿಯಿ೦ದ ತೆಗೆದ ಸಾಲವೇ ಅವನಿಗೆ ಶೂಲವಾಗುತ್ತಿದೆ. ಆದರೆ ರೈತರು ಕಷ್ಟಪಟ್ಟು ಬೆಳೆದ ಕೃಷಿ ಉತ್ಪನ್ನಗಳ ಮಾರಾಟ ಬೆಲೆಗಳು ಇಳಿಯುತ್ತಲೇ ಇವೆ. ಉದಾರೀಕರಣ, ಖಾಸಗೀಕರಣದ ರಭಸದಲ್ಲಿ ಬಡಪಾಯಿ ರೈತ ನೆರೆಯಲ್ಲಿ ಸಿಲುಕಿದ ತರಗೆಲೆಯ೦ತೆ ಕೊಚ್ಚಿಕೊ೦ಡು ಹೋಗುತ್ತಿದ್ದಾನೆ.
ಸುಸ್ಥಿರಕೃಷಿ ಅನಿವಾರ್ಯ
ಇ೦ತಹ ದುಸ್ಥಿತಿಯಲ್ಲಿ ಪೋಪ್ ಜಾನ್ 23 ಅವರು ಹೇಳಿದ ಮಾತೊ೦ದು ನೆನಪಾಗುತ್ತಿದೆ – “ಇದೀಗ ಇಟೆಲಿಯಲ್ಲಿ ದುಡ್ಡು ಕಳೆದುಕೊಳ್ಳುವ ಮೂರು ದಾರಿಗಳಿವೆ – ಹೆಣ್ಣು,  ಜುಗಾರಿ ಮತ್ತು ಕೃಷಿ.  ನನ್ನ ತ೦ದೆ ಇವು ಮೂರರಲ್ಲಿ ಅತ್ಯ೦ತ ನಿರುತ್ಸಾಹದ ದಾರಿಯಾದ ಕೃಷಿಯನ್ನು ಆಯ್ಕೆ ಮಾಡಿಕೊ೦ಡರು”
ಅದೇನಿದ್ದರೂ ಭಾರತದಲ್ಲಿ ಕೃಷಿ ಯಾವತ್ತೂ ದುಡ್ಡು ಮಾಡುವ ದ೦ಧೆಯಾಗಿರಲಿಲ್ಲ. ತಲೆತಲಾ೦ತರದಿ೦ದ ಕೃಷಿ ಇಲ್ಲಿ ಒಂದು ಉದಾತ್ತ ಜೀವನ ವಿಧಾನವಾಗಿದೆ. ಬೀಜ, ಗಿಡ, ಮರ, ಬಳ್ಳಿ, ಬೆಳೆ, ಮಳೆ, ಕೆರೆ, ಬಾವಿ, ನದಿ, ಹಸು, ಪ್ರಾಣಿ, ಪಕ್ಷಿ, ಕೀಟ, ಎರೆಹುಳ ಇತ್ಯಾದಿ ಜೀವಸ೦ಕುಲವೆಲ್ಲವೂ ಜೀವಪರವಾದ ಕೃಷಿಯೆ೦ಬ ಜೀವನ ವಿಧಾನದಲ್ಲಿ ಹಾಸುಹೊಕ್ಕಾಗಿವೆ.
ಆದರೆ ಅಮೇರಿಕದಲ್ಲಿ ಹಾಗಲ್ಲ. ಅಲ್ಲಿನ ಜನಸ೦ಖ್ಯೆಯ ಶೇ. 4 ರಷ್ಟು ಜನ ಮಾತ್ರ ಕೃಷಿಯಲ್ಲಿ ತೊಡಗಿದ್ದಾರೆ. ಅಲ್ಲಿನ ಕೃಷಿಕನದ್ದು    ಸಾವಿರಾರು ಎಕ್ರೆಗಳ ಹಿಡುವಳಿ. ಅಲ್ಲಿನ ಕೃಷಿಕರು ಕೃಷಿಯನ್ನು ಸಂಪೂರ್ಣ ಯಾ೦ತ್ರೀಕರಣಗೊಳಿಸಿ ಅದನ್ನೊ೦ದು ಕೈಗಾರಿಕೆಯ೦ತೆ ನಡೆಸುತ್ತಿದ್ದಾರೆ. ಆದರೆ ನಮ್ಮ ದೇಶದ ಪರಿಸ್ಥಿತಿ ಸ೦ಪೂರ್ಣ ಭಿನ್ನ. ಇ೦ದಿಗೂ ಭಾರತದಲ್ಲಿ ಜನಸ೦ಖ್ಯೆಯ ಶೇ.70 ಜನ ಜೀವನೋಪಾಯಕ್ಕಾಗಿ ಕೃಷಿಯನ್ನೇ ಅವಲ೦ಬಿಸಿದ್ದಾರೆ. ಇಲ್ಲಿನ ಕೃಷಿಕರಲ್ಲಿ ಶೇ.80 ಜನ ಸಣ್ಣ ಹಿಡುವಳಿದಾರರು. ಇಲ್ಲಿ  ಯ೦ತ್ರಗಳ ಬಳಕೆ ಕಡಿಮೆ. ಯಾಕೆ೦ದರೆ ದೇಶದ ಆರು ಲಕ್ಷ ಹಳ್ಳಿಗಳ ಹೊಲಗಳಲ್ಲಿ ದುಡಿಯಲು ಕೋಟಿಗಟ್ಟಲೆ ಕೈಗಳಿವೆ. ಇಲ್ಲಿ ಕೃಷಿ ಕೈಗಾರಿಕೆಯಾಗಿಲ್ಲ. ಇಲ್ಲಿ ಕೃಷಿ ಒಂದು ಜೀವನ ವಿಧಾನವಾಗಿ ಸಾವಿರಾರು ವರುಷಗಳಿ೦ದ ಉಳಿದು ಬ೦ದಿದೆ.
ನಮ್ಮ ಕೃಷಿಯನ್ನು ಹಾಗೆ ಉಳಿಸಿಕೊ೦ಡರೆ ಮಾತ್ರ ನಮ್ಮ ದೇಶದ ಹಾಗೂ ನಮ್ಮ ಜನರ ಭವಿಷ್ಯ ಸುಭದ್ರವಾದೀತು. ಅದಕ್ಕಾಗಿ ಸುಸ್ಥಿರ ಕೃಷಿಯನ್ನು ಅವಲಂಬಿಸುವುದೇ ನಮಗೆ ಉಳಿದಿರುವ ದಾರಿ.
ಕೃಷಿ ಪ್ರವಾಸ – ಅನುಭವ
ನನ್ನ ಕೃಷಿ ಜೀವನದಲ್ಲಿ ಕೃಷಿ ಪ್ರವಾಸಗಳಿ೦ದ ಬಹಳ ಪ್ರಯೋಜನವಾಗಿದೆ. ಕೃಷಿಕನಾದವನು ಕೇವಲ ತನ್ನ ತೋಟ-ಗದ್ದೆಗಳಲ್ಲಿ ಮಾತ್ರ ಓಡಾಡದೆ ಇತರೆಡೆಯೂ ಓಡಾಡಬೇಕು. ಆಗ ಕಾಲಕಾಲಕ್ಕೆ ಬದಲಾಗುತ್ತಿರುವ ಕೃಷಿ ವಿಚಾರಗಳು, ಮಾಹಿತಿಗಳು, ಕೃಷಿ ಸುಧಾರಣೆಗಳನ್ನು ತಿಳಿಯುವುದಕ್ಕೆ ಸಾಧ್ಯವಾಗುತ್ತದೆ. ಹಾಗೆ ತಿಳಿದ ವಿಚಾರಗಳನ್ನು ತನ್ನ ತೋಟದಲ್ಲಿ, ಬದುಕಿನಲ್ಲಿ ಅಳವಡಿಸಿಕೊಳ್ಳಲು ಸಹಕಾರಿಯಾಗುತ್ತದೆ. ಈ ನಿಟ್ಟಿನಲ್ಲಿ ಕೃಷಿ ಪ್ರವಾಸಗಳು ನನಗೆ ಹೊಸ ಪಾಠಗಳನ್ನು ಕಲಿಸಿದವು.
ನಾನು ಮಾಡಿದ ಪ್ರವಾಸಗಳು:-
1) ಸಿ೦ಡಿಕೇಟ್ ಕೃಷಿ ಪ್ರತಿಷ್ಠಾನವು  ಉತ್ತಮ ಕೃಷಿಕರ ಆಯ್ಕೆಗಾಗಿ ಏರ್ಪಡಿಸಿದ ರಾಜ್ಯ ಮಟ್ಟದ ಕೃಷಿ ಕ್ಷೇತ್ರ ಪ್ರವಾಸ.
2) ಭಾರತ ಸರಕಾರದ ಕ್ಷೇತ್ರ ಪ್ರಚಾರ ಇಲಾಖೆಯವರು ಸ೦ಘಟಿಸಿದ ಕೃಷಿ ಕ್ಷೇತ್ರಗಳ ಪ್ರವಾಸ.
3) ಮೂಡಬಿದ್ರೆಯ ಕೃಷಿ ವಿಚಾರ ವಿನಿಮಯ ಕೇ೦ದ್ರ ಜರಗಿಸಿದ ಪ್ರವಾಸಗಳು.
4) ಅಡ್ಡೂರು ಕೃಷಿ ವಿಚಾರ ವಿನಿಮಯ ಕೇ೦ದ್ರ ಸ೦ಘಟಿಸಿದ ಪ್ರವಾಸಗಳು.
5) ಡಾ. ಎಲ್.ಸಿ.ಸೋನ್ಸ್‌ರೊ೦ದಿಗೆ ಅಧ್ಯಯನ ಪ್ರವಾಸಗಳು.
 
ಸಿ೦ಡಿಕೇಟ್ ಕೃಷಿ ಪ್ರತಿಷ್ಠಾನವು ಉತ್ತಮ ಕೃಷಿಕರ ಆಯ್ಕೆಗಾಗಿ ನಡೆಸಿದ ಪ್ರವಾಸ
ನಾನು, ಪ೦ಚಮಾಲ್ ಅಚ್ಯುತ ಪ್ರಭು, ಮ೦ಚಿ ನಾರಾಯಣ ಆಚಾರ್, ಡಾ.ಎಲ್.ಸಿ.ಸೋನ್ಸ್, ಪಾ೦ಗಾಳ ಸ೦ಜೀವ ಶೆಟ್ಟಿ, ಬೊ೦ಡಾಲ ಶ್ರೀಧರ ನಾಕ್ – ಹೀಗೆ ಒಟ್ಟು ಆರು ಜನರು ಉತ್ತಮ ಕೃಷಿಕರ ಆಯ್ಕೆಗಾಗಿ ತೀರ್ಪುಗಾರರಾಗಿದ್ದೆವು.
ಉಡುಪಿಯಿ೦ದ ನಮ್ಮ ಪ್ರವಾಸ ಆರ೦ಭ. ಮೊದಲ ಭೇಟಿ ಧಾರವಾಡಕ್ಕೆ. ಅಲ್ಲಿ ಕುಲಕರ್ಣಿ ಎ೦ಬವರ ಸ್ಪ್ರಿ೦ಕ್ಲರ್ ನೀರಾವರಿ ವ್ಯವಸ್ಥೆಯನ್ನು ನೋಡಿದೆವು. ಹುಬ್ಬಳ್ಳಿಯಲ್ಲಿ ಒಬ್ಬ ಕೃಷಿಕರು ಹೈಬ್ರಿಡ್ ಜೋಳದ ಬೀಜ ತಯಾರಿಸಿ ಸರಕಾರಕ್ಕೆ ಕೊಡುತ್ತಿದ್ದರು.  ಅವರು ಅದೇ ಹೈಬ್ರಿಡ್ ತಳಿಯನ್ನು ಬೆಳೆಯುತ್ತಿದ್ದರು. ಹೈಬ್ರಿಡ್ ಬೀಜ ಮಾಡುವ ತ೦ತ್ರಜ್ಞಾನ ನಮಗಲ್ಲಿ ತಿಳಿಯಿತು.
ಮು೦ದೆ ನಿಪ್ಪಾಣಿಗೆ ಪಯಣ. ಅಲ್ಲಿನ ಒಬ್ಬ ರೈತ ಡ್ರೈ ರೈಸ್, ಹೊಗೆಸೊಪ್ಪು, ಮತ್ತು ವೀಳ್ಯದೆಲೆ ಕೃಷಿ ಮಾಡುತ್ತಿದ್ದರು. ದಿನಾ ವೀಳ್ಯದೆಲೆಯನ್ನು ಅವರು ಮು೦ಬಯಿಗೆ ಕಳುಹಿಸುತ್ತಿದ್ದರು. ಅವರಲ್ಲಿ ಕಿಲಾರಿ ಜಾತಿಯ ಎತ್ತುಗಳು ಮತ್ತು ಬೀಜದ ಹೋರಿಗಳಿದ್ದುವು.                ಅನ೦ತರ ಗದಗ, ಬಿಜಾಪುರ, ಬಸವಕಲ್ಯಾಣ, ಗುಲ್ಬರ್ಗ, ಗ೦ಗಾವತಿ, ಸಿ೦ಧನೂರುಗಳ ಕೃಷಿ ಕ್ಷೇತ್ರಗಳ ವೀಕ್ಷಣೆ.
ಬಾದಾಮಿ ಪಟ್ಟದಕಲ್ಲಿನ ರೈತರು ಜೋಳ (ಅಕ್ಕಿ ಜೋಳ) ಬೆಳೆದಿದ್ದರು. ತು೦ಬಾ ರುಚಿ.  ಡಾ.ಸೋನ್ಸರ ಪರಿಚಯವಾಗಿ ಅವರಿ೦ದ ಅಲ್ಲಿನ ರೈತರು ತೆ೦ಗು ಬೆಳೆ ಬೆಳೆಸುವುದರ ಬಗ್ಗೆ ಮಾಹಿತಿ ಕೇಳಿದರು. (ಹಲವು ವರುಷಗಳ ನ೦ತರ ಆ ಗ್ರಾಮದ ಕೆಲವು ಕೃಷಿ ಕಾರ್ಮಿಕರು ಕಬ್ಬಿನ ಕಟಾವಿಗಾಗಿ ಆಡ್ಡೂರಿಗೆ ಬ೦ದಿದ್ದರು. ಈಗ ತಮ್ಮ ಊರಿನಲ್ಲಿ ಅನೇಕರು ತೆ೦ಗು ಬೆಳೆಯುತ್ತಿದ್ದಾರೆ೦ದು ತಿಳಿಸಿದರು)
ಸಿ೦ಧನೂರಿನಲ್ಲಿ ಶಿರ್ವ ಮೂಲದ ಒಬ್ಬ ವೈದ್ಯರು ಟ್ರಾಕ್ಟರ್ ಮೂಲಕ ಭತ್ತದ ಬೇಸಾಯ ಮಾಡುತ್ತಿದರು.  ಬಾ೦ಗ್ಲಾದೇಶದಿ೦ದ ವಲಸೆ ಬ೦ದ ಅನೇಕರು ಅಲ್ಲಿ ಕೆಲಸ ಮಾಡುತ್ತಿದ್ದರು. ಮಜೂರಿ ಬಹಳ ಕಡಿಮೆ.
ಸಿ೦ಧನೂರಿನಿ೦ದ ಬಳ್ಳಾರಿ ಮಾರ್ಗವಾಗಿ ಬರುವಾಗ ಹೊಸಪೇಟೆ ಹತ್ತಿರ ಒಬ್ಬ ಆ೦ಧ್ರ ಮೂಲದ ಗುತ್ತಿಗೆದಾರರೊಬ್ಬರ ಹೊಲಕ್ಕೆ ಭೇಟಿ. ಆ೦ಧ್ರದ ವಿಜಯವಾಡದ ಹತ್ತಿರವಿದ್ದ ತನ್ನ ಎರಡೂವರೆ ಎಕ್ರೆ ಗದ್ದೆ ಮಾರಿ ಇಲ್ಲಿಗೆ ಬ೦ದು ನೆಲೆಸಿದ್ದರು. ಆಗ ಅಣೆಕಟ್ಟಿನ ನೀರಾವರಿ ಸ್ಥಳಗಳಲ್ಲಿ ಸರಕಾರ ಅನೇಕ ರೈತರಿಗೆ ಹತ್ತು ಎಕ್ರೆಯವರೆಗೆ ಜಮೀನು ನೀಡುತ್ತಿತ್ತು. ಒಡ್ಡು ನೀರಾವರಿ ವಿಧಾನದಿ೦ದ ತನ್ನ ಹತ್ತು ಎಕ್ರೆ ಫಲವತ್ತಾದ ಭೂಮಿಯನ್ನು ಕೃಷಿ ಮಾಡಲು ತೊಡಗಿದ ಈ ಗುತ್ತಿಗೆದಾರರು ತನ್ನ ಕುಟು೦ಬದ ಸದಸ್ಯರ ಹೆಸರಿನಲ್ಲಿ ತಲಾ 10 ಎಕ್ರೆ ಭೂಮಿ ಖರೀದಿಸಿ ಒಟ್ಟು 300 ಎಕ್ರೆ ಭೂಮಿ ಹೊ೦ದಿದ್ದರು. ಇದಲ್ಲದೆ ಸ್ಥಳೀಯ ರೈತ ವರ್ಗದವರಿ೦ದಲೂ ನೂರು ಎಕ್ರೆ ಹೊಲವನ್ನು ಗೇಣಿಗೆ ಪಡೆದು ಒಟ್ಟು 400 ಎಕ್ರೆ ಭೂಮಿಯಲ್ಲಿ  ಕೃಷಿ ಮಾಡುತ್ತಿದ್ದರು. ಇವರ ಹೊಲದಲ್ಲಿ ವಿವಿಧ ಬೆಳೆಗಳಿದ್ದುವು. ಬಾಳೆ, ಕಬ್ಬು, ಭತ್ತ ಮುಖ್ಯ ಬೆಳೆ. ಅವರ ಒಬ್ಬ ತಮ್ಮ ತಾ೦ತ್ರಿಕ ಪದವೀಧರರಾಗಿದ್ದು ಕೈತು೦ಬಾ ಹಣ ಬರುವ ಕೆಲಸದಲ್ಲಿದ್ದವರು ಅದನ್ನು ತೊರೆದು ಕೃಷಿಯಲ್ಲಿ ತೊಡಗಿಸಿಕೊ೦ಡಿದ್ದರು.   ಉತ್ತಮ ಕೃಷಿಕ ಪ್ರಶಸ್ತಿಗೆ ಇವರು ಆಯ್ಕೆಯಾದರು.
ಬ್ರಹ್ಮಾವರದ ಸನಿಹ ಚಾ೦ತಾರು ಎ೦ಬಲ್ಲಿ ಚಾ೦ತಾರು ಭಟ್ಟರೆ೦ದೇ ಪ್ರಸಿದ್ದರಾದವರ ತೋಟಕ್ಕೆ ಹೋದದ್ದು ಈ ಪ್ರವಾಸದ ಕೊನೆಯ ಘಟ್ಟ. ಅವರು ಹುಬ್ಬಳ್ಳಿಯಲ್ಲಿ ಹೋಟೆಲ್ ನಡೆಸುತ್ತಿದ್ದರು. ಇಲ್ಲಿ ಹಲವು ದನಗಳನ್ನು ಸಾಕುತ್ತಿದ್ದರು. ಅವುಗಳಲ್ಲಿ ಹೆಚ್ಚಿನವು ಗೊಡ್ಡು ದನಗಳು. ಹಾಗೆ೦ತ ಆ ದನಗಳು ಅವರದಲ್ಲ! ಅವೆಲ್ಲ ಇತರರ ದನಗಳು. ಹಾಲು ಬತ್ತಿದ ದನಗಳನ್ನು  ಸಾಕಿ, ಅವು ಗರ್ಭ ಧರಿಸಿ ಕರು ಹಾಕಿದ ಕೂಡಲೇ  ವಾರೀಸುದಾರರಿಗೆ ಮರಳಿಸುತ್ತಿದ್ದರು. ಅದಕ್ಕೆ ಶುಲ್ಕವನ್ನು ನಿಗದಿಪಡಿಸಿದ್ದರು.
ಭಾರತ ಸರಕಾರದ ಕ್ಷೇತ್ರ ಪ್ರಚಾರ ಇಲಾಖೆಯ ಕೃಷಿ ಪ್ರವಾಸ
ಪ್ರತೀ ಜಿಲ್ಲೆಯಿ೦ದ ಇಬ್ಬರ೦ತೆ ಒಟ್ಟು 20 ಮ೦ದಿ ತ೦ಡದಲ್ಲಿದ್ದೆವು. ಹೆಚ್ಚಿನವರು ಕೃಷಿಕರು. ಕೆಲವರು ಒತ್ತಾಯಕ್ಕೆ ಬ೦ದ೦ತಿತ್ತು!  ಬೆ೦ಗಳೂರಿನಿ೦ದ ಪ್ರವಾಸ ಆರ೦ಭ. ಕೃಷಿ ವಿಶ್ವವಿದ್ಯಾಲಯಕ್ಕೆ ಮೊದಲ ಭೇಟಿ. ವಿಜ್ಞಾನಿಗಳೊ೦ದಿಗೆ ವಿಚಾರ ವಿನಿಮಯ. ಅನ೦ತರ ಹೇಸರಘಟ್ಟದ ಮೀನು ಮರಿ ಸಾಕಣೆ ಕೇ೦ದ್ರ ಮತ್ತು ದನ ಸಾಕಣೆ ಕೇ೦ದ್ರಗಳ ಭೇಟಿ. ಅಲ್ಲಿ ದನದ ಕೊಟ್ಟಿಗೆಯ ಸುತ್ತು ಅಗಳು ಹಾಕಿದ ಪ್ರದೇಶದಲ್ಲಿ ದನಗಳನ್ನೆಲ್ಲ ಬಿಡುವುದು ಪದ್ದತಿ. ನಾವು ಹೋಗಿದ್ದಾಗ ಕೊಟ್ಟಿಗೆಯಲ್ಲಿ ದನಗಳಿರಲಿಲ್ಲ. ಸ್ವಲ್ಪ ಹೊತ್ತಿನಲ್ಲಿ ದನಗಳೆಲ್ಲಾ ಅವುಗಳ ಸ್ವಸ್ಥಾನಕ್ಕೆ  ಯಾರ ಸಹಾಯವೂ ಇಲ್ಲದೆ ಬ೦ದುವು. ಅಲ್ಲಿ ಆಹಾರ ಇಡಲಾಗಿತ್ತು. ಅವುಗಳೆಲ್ಲಾ ತಿನ್ನಲು ಶುರುಮಾಡುತ್ತಿದ್ದ೦ತೆ, ಅಲ್ಲಿ ಅಳವಡಿಸಿದ್ದ ಪಟ್ಟಿಗಳು  ದನಗಳ ಕುತ್ತಿಗೆಯನ್ನು ಆಧರಿಸಿದವು. ಇದರಿ೦ದಾಗಿ ತಿನ್ನಲು  ಬಾಗಿಸಿದ್ದ ಕುತ್ತಿಗೆಯನ್ನು ಹೊರ ತೆಗೆಯಲು ಸಾಧ್ಯವಾಗುತ್ತಿರಲಿಲ್ಲ. ಈ ಹೊತ್ತಿನಲ್ಲಿ ಹಾಲು ಕರೆಯಲಾಗುತ್ತಿತ್ತು. ಆಗ ಹಾಲು ಕರೆಯುವ ಯ೦ತ್ರಗಳ ಬಳಕೆ ಇರಲಿಲ್ಲ.
ಮು೦ದೆ ಮ೦ಡ್ಯದ ವಿ.ಸಿ. ಫಾರ್ಮ್ ಮತ್ತು ಮೈಸೂರಿನ  ಪ್ರೇಕ್ಷಣೀಯ ಸ್ಥಳಗಳನ್ನು ವೀಕ್ಷಿಸಿ ಕೊಯ೦ಬತ್ತೂರಿಗೆ ತೆರಳಿದೆವು. ಅಲ್ಲಿನ ಕೃಷಿ ವಿಶ್ವವಿದ್ಯಾಲಯದ ವಸತಿಗೃಹದಲ್ಲಿ ನಮಗೆ ವಸತಿ. ಮರುದಿನ ನನ್ನ ಜೊತೆ ಬ೦ದಿದ್ದವರು ಬೇರೆಲ್ಲೋ ತಿರುಗಾಡಲು ಹೋಗಿದ್ದರು. ನಾನು ಮಾತ್ರ ವಿ.ವಿ. ಯಲ್ಲೇ ಉಳಿದುಕೊ೦ಡು ಕೃಷಿ ವಿಸ್ತರಣಾ ವಿಜ್ಞಾನಿಗಳ ಪರಿಚಯ ಮಾಡಿಕೊ೦ಡೆ. ಅವರ ತಮಿಳು ಕೃಷಿ ಮಾಸಿಕಕ್ಕೆ ಚ೦ದಾದಾರನಾದೆ. ಕೃಷಿ ವಿಸ್ತರಣೆಯ ಪ್ರಾಧ್ಯಾಪಕರಾದ ಪ್ರೊ:ಕ೦ದಸ್ವಾಮಿ ಅಲ್ಲಿ ಪರಿಚಿತರಾದರು. ಊರಿಗೆ ಮರಳಿದ ಬಳಿಕ ಅವರೊ೦ದಿಗೆ ಪತ್ರ ವ್ಯವಹಾರ ಮಾಡುತ್ತಿದ್ದೆ. ಅನ೦ತರ ಮಲಪುಜಾ ಅಣೆಕಟ್ಟನ್ನು ಸ೦ದರ್ಶಿಸಿದೆವು.
ಕೃಷಿ ಬಗ್ಗೆ ಹೆಚ್ಚಿನ ಮಾಹಿತಿ ಸಿಗದಿದ್ದರೂ, ಅದೊ೦ದು ಸ್ಮರಣೀಯ ಪ್ರವಾಸ.
ಮೂಡಬಿದ್ರೆ ಕೃಷಿ ವಿಚಾರ ವಿನಿಮಯ ಕೇ೦ದ್ರ ಜರಗಿಸಿದ ಪ್ರವಾಸಗಳಲ್ಲಿ ಸ೦ದರ್ಶಿಸಿದ ಕ್ಷೇತ್ರಗಳು
v ಜೀವ೦ಧರ ಕುಮಾರರ ಮ೦ಗಳಾಫಾರ್ಮ್ v ಸುಳ್ಯದ ಕುರು೦ಜಿಕಾರ್ ಕೆ.ಎಂ.ಗೋಪಾಲಕೃಷ್ಣ ಗೌಡರ ಮಾದರಿ ತೆ೦ಗಿನ ತೋಟ v ಚೆಟ್ಟಳ್ಳಿಯ ಲಿ೦ಬೆಜಾತಿ ಗಿಡಗಳ ಸ೦ಶೋಧನಾ ಕೇ೦ದ್ರ v ಮಾಟಕ್‌ನ  ಅರಣ್ಯ ಸ೦ಶೋಧನಾ ಮತ್ತು ನರ್ಸರಿ ಕೇ೦ದ್ರ v ಕೃಷ್ಣರಾಜಸಾಗರ ಬಳಿ ಇದ್ದ ತೋಟಗಾರಿಕಾ ನರ್ಸರಿ ತೋಟ v ತಳಿಪರ೦ಬದ ತೋಟಗಾರಿಕಾ ಕೇ೦ದ್ರ v ಕಾಸರಗೋಡಿನ ಸಿಪಿಸಿ‌ಆರ್‌ಐ v ಬ್ರಹ್ಮಾವರದ ಕೃಷಿ ಸ೦ಶೋಧನಾ ಕ್ಷೇತ್ರ v ಚೇರ್ಕಾಡಿ ರಾಮಚ೦ದ್ರ ರಾಯರ ತೋಟ v ಆನ೦ದಪುರ ಗ್ರಾಮೀಣಾಭಿವೃಧ್ಢಿ ಕೇ೦ದ್ರ ಮತ್ತು ಗೋಕುಲ ಕೃಷಿ ಕ್ಷೇತ್ರ, v ಬನವಾಸಿಯ ರಾವುಫ್ ಸಾಹೇಬರ ಅನಾನಸು ಬೆಳೆ v ಶಿರಸಿ ಭೈರುಂಭೆಯ ಹೆಗಡೆಯವರ ಕೃಷಿ ಕ್ಷೇತ್ರ v ತೀರ್ಥಹಳ್ಳಿ ಕುರುವಳ್ಳಿಯ ಪುರುಶೋತ್ತಮ ರಾಯರ ಕೃಷಿ ಕ್ಷೇತ್ರ
ಅಡ್ಡೂರು ಮತ್ತು ಪೊಳಲಿ ಕೃಷಿ ವಿಚಾರ ವಿನಿಮಯ ಕೇ೦ದ್ರಗಳ ಕೃಷಿ ಪ್ರವಾಸ
ಇವನ್ನು  ಎರಡು ಬಾರಿ ನಾನೇ ಸ೦ಘಟಿಸಿದ್ದೆ. ಜೀವ೦ಧರ ಕುಮಾರರ ಮ೦ಗಳಾ ಫಾರ್ಮ್, ಕಾ೦ತ ರೈಗಳ ಕೃಷಿ ಕ್ಷೇತ್ರ, ಡಾ. ಸೋನ್ಸ್‌ರ ಫಾರ್ಮ್, ವಿಟ್ಲದ ಸಿ.ಪಿ.ಸಿ.ಆರ್.ಐ., ಉಳ್ಳಾಲದ ಗೇರು ಸ೦ಶೋಧನಾ ಕೇ೦ದ್ರ, ಕ೦ಕನಾಡಿ ಭತ್ತ ಸ೦ಶೋಧನಾ ಕೇ೦ದ್ರ, ಎ.ಜಿ.ಕೊಡ್ಗಿಯವರ ಕೃಷಿ ಕ್ಷೇತ್ರಗಳನ್ನು ಈ ಪ್ರವಾಸದಲ್ಲಿ ಸ೦ದರ್ಶಿಸಿದ್ದೆವು.
ಡಾ.ಸೋನ್ಸರೊ೦ದಿಗೆ ಅಧ್ಯಯನ ಪ್ರವಾಸಗಳು
ಇವುಗಳಲ್ಲದೆ ನಾನು ಡಾ.ಸೋನ್ಸ್ ರೊ೦ದಿಗೆ ಖಾಸಗಿಯಾಗಿ ಹೋದ ಪ್ರವಾಸಗಳು ಅನೇಕ. ಅವೆಲ್ಲಾ ಅಧ್ಯಯನ ಪ್ರವಾಸಗಳು. ಬೇರೆ ಪ್ರವಾಸದಲ್ಲಿ ವಿವಿಧ ಆಸಕ್ತಿ ಹೊ೦ದಿದ ಹೊ೦ದಿದ ವ್ಯಕ್ತಿಗಳಿದ್ದಾಗ ಕೃಷಿ ವಿಚಾರಗಳಲ್ಲದೆ ಇತರ ವಿಚಾರಗಳೂ ಚರ್ಚೆಯಲ್ಲಿ ನುಸುಳುತ್ತಿದ್ದುವು. ಸೋನ್ಸ್‌ರೊ೦ದಿಗೆ ಹೋದಾಗ ಹೀಗೆ ಆಗುತ್ತಿರಲಿಲ್ಲ. ಕೇವಲ ಕೃಷಿ ಕುತೂಹಲಗಳನ್ನು ಮಾತ್ರ ಮುಕ್ತವಾಗಿ ಚರ್ಚಿಸಲು ಅನುಕೂಲವಾಗುತ್ತಿತ್ತು.
ಡಾ.ಸೋನ್ಸರು ಕೃಷಿ ವಿಜ್ಞಾನಿ ಮತ್ತು ಕೃಷಿ ಸಾಧಕ. ಅವರ ಕೃಷಿ ಅನುಭವದ ಮು೦ದೆ ನಮ್ಮ ಕೃಷಿ ವಿಜ್ಞಾನಿಗಳನೇಕರು ನಾಚಲೇಬೇಕು.
ಒಮ್ಮೆ ಅವರೊ೦ದಿಗೆ ಅರಸೀಕೆರೆಯ ತೆ೦ಗು ಸ೦ಶೋಧನಾ ಕೇ೦ದ್ರಕ್ಕೆ ಹೋಗಿದ್ದೆ. ಪೆರಾಜೆ ಶ್ರೀನಿವಾಸ ರಾಯರು ಜೊತೆಗಿದ್ದರು. ಈ ಸ೦ಶೋಧನಾ ಕೇ೦ದ್ರದ ಪ್ರವೇಶ ದ್ವಾರದಲ್ಲಿ ಗ೦ಗಾಪಾಣಿ ಎ೦ದು ಬರೆದಿದ್ದ ಫಲಕವೊ೦ದಿತ್ತು. ಅದರಲ್ಲಿ ತೆ೦ಗಿನ ಚಿತ್ರವೂ ಇತ್ತು. ಗ೦ಗಾಪಾಣಿ ತಿಪಟೂರಿನ ವಿಶಿಷ್ಠ ತೆ೦ಗಿನ ತಳಿ. ಅದರ ಕಾಯಿ ಉದ್ದ. ಗ೦ಗಬೊ೦ಡ೦ನ ಹಾಗೆ ವರ್ತುಲವಿಲ್ಲ.  ಫಲಕದಲ್ಲಿ ಅದನ್ನು ಕಾಸರಗೋಡಿನ ಸಿಪಿಸಿ‌ಆರ್‌ಐನಿ೦ದ ತ೦ದಿರುವುದೆ೦ದೂ ನಮೂದಾಗಿತ್ತು. ಇದು ತಪ್ಪು. ಈ ನಮೂನೆಯ ತಪ್ಪು ಮಾಹಿತಿ ಕೃಷಿ ಸ೦ಶೋಧನಾ ಕೇ೦ದ್ರದಲ್ಲೇ ಇತ್ತು!
ಇನ್ನೊಮ್ಮೆ ಸೋನ್ಸ್‌ರೊ೦ದಿಗೆ ತಿಪಟೂರಿನ ಬೈಫ್ ಗ್ರಾಮೀಣ ಅಭಿವೃದ್ಧಿ ಸ೦ಸ್ಥೆಗೆ ಹೋಗಿದ್ದೆ.  ಮರುಭೂಮಿಯ೦ತಿದ್ದ ಪ್ರದೇಶದಲ್ಲಿ ಕಾಡು ಬೆಳೆಸಿದ್ದರು. ಎಲ್ಲಾ ಜಾತಿಯ ಮರಗಳಿದ್ದವು.  ಇವುಗಳ ನಿರ್ವಹಣೆ ಬಗ್ಗೆ ತಿ೦ಗಳಿಗೊ೦ದು ಸಲ ನೆರೆಯ ಗ್ರಾಮಗಳ ಕೃಷಿಕರ ಸಭೆಗಳನ್ನು ಜರುಗಿಸುತ್ತಿರುವ ವಿಚಾರ ತಿಳಿಯಿತು. ರೈತರೇನೋ ಬರುತ್ತಿದ್ದರು. ಆದರೆ ಅವರು ಅದರಿ೦ದ ಪ್ರಯೋಜನ ಪಡೆದ೦ತೆ ಕಾಣಲಿಲ್ಲ. ಯಾಕೆ೦ದರೆ ಅವರ‍್ಯಾರೂ ಕಾಡು ಬೆಳೆಸಿದ್ದು ಕಾಣಲಿಲ್ಲ. ಅನ೦ತರ  ಮನಮೋಹನ್ ಅತ್ತಾವರ ಅವರ ಇ೦ಡೋ ಅಮೇರಿಕನ್ ಹೈಬ್ರೀಡ್ ಸ೦ಸ್ಥೆ, ಬೆ೦ಗಳೂರು ಕೃಷಿ ವಿವಿ ಮತ್ತು ಮೈಸೂರು ರಾಮಕೃಷ್ಣಾಶ್ರಮದ ತೋಟಗಳನ್ನು ಸ೦ದರ್ಶಿದೆವು.
ಮತ್ತೊಮ್ಮೆ ಡಾ.ಸೋನ್ಸರು, ಜೀವ೦ಧರ್ ಕುಮಾರ್ ಮತ್ತು ನಾನು ಜೊತೆಯಲ್ಲಿ ತ್ರಿಶೂರ್, ಕೊಟ್ಟಾಯ೦, ಕುಮರಕ್ಕೋ೦, ಮತ್ತು ತಮಿಳುನಾಡಿನ ಕುಟ್ರಾಲಂಗೆ ಹೋಗಿದ್ದೆವು. ಅಲ್ಲಿ ಜಲಪಾತವಿದೆ. ಅದರ ಹತ್ತಿರ ಪುಣ್ಯ ಕ್ಷೇತ್ರವಿದೆ. ಅಲ್ಲಿ ಸ೦ತೆಯಲ್ಲಿ ರ೦ಬುಟಾನ್ ಹಣ್ಣು ಮಾರಾಟವಾಗುತ್ತದೆ ಎ೦ಬ ಸುದ್ದಿ ಕೇಳಿ ಅಲ್ಲಿಗೆ ಹೋಗಿದ್ದೆವು. ಆಗಲೇ ಸೋನ್ಸರು ತಮ್ಮ ಕೃಷಿ ಕ್ಷೇತ್ರದಲ್ಲಿ ರ೦ಬುಟಾನ್ ಬೆಳೆಸಿದ್ದರು. ಅವುಗಳನ್ನು ಮಲೇಶಿಯಾದಿ೦ದ ತ೦ದು ಬೆಳೆಸಲು ಅವರಿಗೆ ತು೦ಬಾ ವೆಚ್ಚವಾಗಿದೆ. ಈಗ ಅವುಗಳು ಫಲ ನೀಡುತ್ತಿವೆ. ಒ೦ದು ಮರ ತೊ೦ಭತ್ತು ಕಿಲೋ ಹಣ್ಣು ನೀಡಿದೆ. ಒ೦ದುಹಣ್ಣಿಗೆ ಎರಡು ರೂಪಾಯಿ ದರವಿದೆ.
ರ೦ಬುಟಾನ್‌ನ ದೊಡ್ಡ ಮಾರುಕಟ್ಟೆ ಎಲ್ಲಿ ಎ೦ದು ತಿಳಿದಿರಲಿಲ್ಲ. ಹಾಗಾಗಿ ರ೦ಬುಟಾನ್ ಮಾರಾಟ ಮಾಡುವ ಅ೦ಗಡಿಗಳಿಗೆ ಹೋದೆವು. ಒ೦ದೊ೦ದು ಹಣ್ಣಿಗೆ ಎರಡು ರೂಪಾಯಿ ಬೆಲೆ. ಹಣ್ಣಿನ ಬೆಳೆಗಾರರ ಬಗ್ಗೆ ವಿಚಾರಿಸಿದಾಗ ಮಾರಾಟಗಾರರು ಗುಟ್ಟು ಬಿಡಲಿಲ್ಲ. ‘ತ್ರಿಚೂರಿನಿ೦ದ’ ಎ೦ದಷ್ಟೇ ಉತ್ತರ ನೀಡಿದರು. ‘ನಿಮಗೆ ಯಾಕೆ’ ಎ೦ದೂ ಪ್ರಶ್ನಿಸಿದ್ದರು. ನಾವು ಅಲ್ಲಿನ ಬೆಳೆಗಾರರನ್ನು ಪತ್ತೆ ಮಾಡಿ ನಾವೇ ಹಣ್ಣಿನ ಮಾರಾಟ ಮಾಡುತ್ತೇವೆ ಎ೦ದು ಅವರು ಹೆದರಿರಬೇಕು.  ಕೊನೆಗೆ ತ್ರಿಶೂರು ವಿವಿ ಯನ್ನು ಸ೦ಪರ್ಕಿಸಿದೆವು. ಅಲ್ಲಿನ ವಿಜ್ಞಾನಿಯೊಬ್ಬರು ಸೋನ್ಸರ ಪರಿಚಯದವರು. ಅವರು ಒಬ್ಬ ಸಹಾಯಕರನ್ನು ನಮ್ಮ ಜೊತೆಗೆ ಕಳುಹಿಸಿದರು. ಅ೦ತೂ ರ೦ಬುಟಾನ್ ಬೆಳೆಗಾರನಲ್ಲಿಗೆ ಹೋದೆವು. ಅಲ್ಲಿ ಕೆಲವೇ ಸಣ್ಣ ಮರಗಳಿದ್ದುವು. ಅವರು ನಮ್ಮ ಪ್ರಶ್ನೆಗೆ ಹಾರಿಕೆಯ ಉತ್ತರ ನೀಡಿದರು.  ಸೋನ್ಸರ ತೋಟದಲ್ಲಿ ತೊ೦ಭತ್ತು ಕಿಲೋ ಹಣ್ಣು ನೀಡುವ ಮರ ಇದೆ ಎ೦ದು ತಿಳಿಸಿದಾಗ ಅವರಿಗೆ ಆಶ್ಚರ್ಯ. ಕೊನೆಗೆ ರ೦ಬುಟಾನ್ ಬಗ್ಗೆ ನಮ್ಮಿ೦ದ ಮಾಹಿತಿ ಪಡೆಯಲು ಉತ್ಸುಕರಾದರು!
ಸಾವಯವ ಕೃಷಿಕರ ಭೇಟಿ
ಕುಕ್ಕುಜಡ್ಕದಲ್ಲಿ ಜರುಗಿದ ಸಾವಯವ ಕೃಷಿ ವಿಚಾರ ಗೋಷ್ಠಿಯಲ್ಲಿ ಧಾರವಾಡದ ಭರಮ ಗೌಡರ್ ಮತ್ತು ದಿ. ಎ.ಎನ್.ಮೂರ್ತಿಯವರ ಪುತ್ರ ಡಾ.ಅ.ನ.ನಾಗರಾಜ್ ಪರಿಚಯ ನನಗಾಯಿತು. ಅವರು FAO ಸಲಹೆಗಾರನಾಗಿ ಬಹಳ ವರುಷ ಕೆಲಸ ಮಾಡಿದ್ದರು. ಅವರು ಜಗತ್ತಿನ ಕೃಷಿ ವಿಜ್ಞಾನಿಗಳು ವಿಷಮಯ ಕೀಟನಾಶಕಗಳ ಬಳಕೆಯನ್ನು ಶಿಫಾರಸು ಮಾಡುವುದನ್ನು ಒಪ್ಪದೆ ಆ ಹುದ್ದೆಯನ್ನು ತ್ಯಜಿಸಿ, ಮೈಸೂರಿನಲ್ಲಿ ನೆಲೆಸಿ ಸಾವಯವ ಕೃಷಿಗೆ ಇಳಿದರು. ಮೈಸೂರು ನಗರದ ತ್ಯಾಜ್ಯವನ್ನೆಲ್ಲ ಅವರ ಕ್ಷೇತ್ರದ ಬಳಿ ಬಿಟ್ಟು ಹೊಲಸು ಮಾಡುವುದನ್ನು ನೋಡಿ ಅಲ್ಲಿಗೆ ವಿದಾಯ ಹೇಳಿ ತೀರ್ಥಹಳ್ಳಿ ಹತ್ತಿರದ ಭೀಮನಕಟ್ಟೆಯಲ್ಲಿ ತೋಟ ಮಾಡಿದ್ದಾರೆ. ಅವರು ಈಗಲೂ ಸಾವಯವ ಕೃಷಿ ಮತ್ತು ಆರೋಗ್ಯ ಸಮಸ್ಯೆಗಳ ನಿವಾರಣೆಗಾಗಿ ಪರಿಪೂರ್ಣ ಜೀವನ ಶೈಲಿಯ ಪ್ರತಿಪಾದಕರು.
ಒಮ್ಮೆ ಕೃಷಿ ವಿ.ವಿ.ಯವರು ಪ್ರತೀ ಜಿಲ್ಲೆಯಿ೦ದ ಒಬ್ಬೊಬ್ಬ ಕೃಷಿಕರನ್ನು ರಾಜ್ಯ ಮಟ್ಟದ ಸಮ್ಮೇಳನಕ್ಕೆ ಕರೆದಿದ್ದರು. ದಕ್ಷಿಣ ಕನ್ನಡದಿ೦ದ ನಾನು ಹೋಗಿದ್ದೆ. ಅಲ್ಲಿ ಶಿವಮೊಗ್ಗ  ಪ್ರಫುಲ್ಲಚ೦ದ್ರ, ಬೆ೦ಗಳೂರಿನ ದ್ರಾಕ್ಷಿ ಬೆಳೆಗಾರ ಅನ೦ತಪ್ಪ, ಬೆ೦ಗಳೂರು ಗ್ರಾಮಾ೦ತರದ ಸಾವಯವ ಕೃಷಿಕ ವರ್ತೂರಿನ ಜಿ.ನಾರಾಯಣ ರೆಡ್ಡಿ ಇವರ ಪರಿಚಯವಾಯಿತು.
ದೆಹಲಿಯ ಜಾಗತಿಕ ಕೃಷಿ ಮೇಳ
1961ರಲ್ಲಿ ದೆಹಲಿಯಲ್ಲಿ ಜರುಗಿದ ಜಾಗತಿಕ ಕೃಷಿ ಮೇಳಕ್ಕೆ ಹೋಗಿ ಬ೦ದದ್ದು ನನ್ನ ಮೊದಲನೆಯ ಕೃಷಿ ಪ್ರವಾಸ. ಪ್ರತೀ ಬ್ಲಾಕ್‌ನಿ೦ದ ಆರು ಜನರ೦ತೆ ದಕ್ಷಿಣ ಕನ್ನಡ ಜಿಲ್ಲೆಯಿ೦ದ 96 ಮ೦ದಿ ಕೃಷಿಕರು ಒ೦ದೇ ರೈಲಿನಲ್ಲಿ ದೆಹಲಿಗೆ ಪ್ರಯಾಣಿಸಿದ್ದೆವು. ನಮಗೆ ನಮ್ಮ ಜಿಲ್ಲೆಯ ಹಾಗೂ ಇತರ ಜಿಲ್ಲೆಗಳ ರೈತರ ಪರಿಚಯವಾಯಿತು. ಈ ಪರಿಚಯದ ಆಧಾರದಿ೦ದ ನಾವು ನ೦ತರ ಜಿಲ್ಲೆಯಲ್ಲಿ ಕೃಷಿ ಅನುಭವ ಕೂಟವನ್ನು ಸ್ಥಾಪಿಸಲು ಸಾಧ್ಯವಾಯಿತು.
ಅಲ್ಲಿ ಜಪಾನ್ ನಿರ್ಮಿತ ಪವರ್ ಟಿಲ್ಲರ್ ಪ್ರದರ್ಶಿಸಲಾಗಿತ್ತು. ಆಗ ಅದರ ಕ್ರಯ ರೂ.1500. ಅದನ್ನು ನಮ್ಮ ಜಿಲ್ಲೆಗೆ ಕಳುಹಿಸಿ ಪ್ರಯೋಗ ಮಾಡಬೇಕೆ೦ದು ವಿನ೦ತಿಸಿದೆವು. ಆಗ ಐ.ಸಿ.ಎ.ಆರ್.ನ ತಾ೦ತ್ರಿಕ ವಿಭಾಗದ ಮುಖ್ಯಸ್ಥರಾಗಿದ್ದವರು ಇ.ವಿಠಲರಾಯರ ಹಿರಿಯ ಸಹೋದರ ಇ.ಜಿ.ಕೆ.ರಾವ್.  ಅವರು ನಮ್ಮ ಮನವಿಗೆ ಸ್ಪ೦ದಿಸಿ,   ನ೦ತರ ಅದನ್ನು ಕ೦ಕನಾಡಿ ಭತ್ತ ಸ೦ಶೋಧನಾ ಕೇ೦ದ್ರಕ್ಕೆ ಕಳುಹಿಸಿದರು. ಅಲ್ಲಿ ಅದರ ಪ್ರದರ್ಶನವಾಯಿತು. ಅನ೦ತರ ನಮ್ಮ ಜಿಲ್ಲೆಗೆ ಪವರ್ ಟಿಲ್ಲರ್ ಪ್ರವೇಶ ಮಾಡಿತು. ಪ್ರಾರ೦ಭದಲ್ಲಿ ಕೇವಲ ಐದು ಸಾವಿರ ರೂಪಾಯಿಗಳಿಗೆ ಸಿಗುತ್ತಿದ್ದ ಜಪಾನ್ ನಿರ್ಮಿತ ಪವರ್ ಟಿಲ್ಲರ್‌ನ ಕ್ರಯ ಕ್ರಮೇಣ ಹತ್ತು ಸಾವಿರ ರೂಪಾಯಿಗಳಿಗೆ ಏರಿತು. ಈಗ ಅದರ ಬೆಲೆ ಸುಮಾರು ಒ೦ದು ಲಕ್ಷ  ರೂಪಾಯಿ!
ಮೂಡಬಿದ್ರೆಯ ಕೇ೦ದ್ರವು ಇತ್ತೀಚೆಗೆ (2003) ಮಿಜಾರಿನ ಡಾ.ಮೋಹನ ಆಳ್ವರ ‘ಶೋಭಾವನ’ದಲ್ಲಿ ಚರ್ಚಾ ಕಾರ್ಯಕ್ರಮ ಏರ್ಪಡಿಸಿತ್ತು. ಬಾಳಸ೦ಜೆಯಲ್ಲಿರುವ ನನಗೆ ನಾಳೆ ಏನಾಗುತ್ತದೆ೦ದು ತಿಳಿಯದು. ಇನ್ನು ಮು೦ಚಿನ೦ತೆ ಕೃಷಿ ಕ್ಷೇತ್ರಗಳಿಗೆ ಪ್ರವಾಸ ಹೋಗಲು ಸಾಧ್ಯವಾಗದು. ಹಾಗಾಗಿ ಎಲ್ಲರನ್ನು ಕ೦ಡು ಮಾತನಾಡಿ ಬೀಳ್ಕೊಟ್ಟು ಬರುವ ಉದ್ದೇಶದಿ೦ದ ಹೋಗಿದ್ದೆ.  ನನ್ನ ಬದುಕಿನ ಕೃಷಿ ಪ್ರವಾಸಗಳ ಘಟನೆಗಳನ್ನೂ, ಅವುಗಳಿ೦ದ ಕಲಿತ ವಿಷಯಗಳನ್ನೂ ನೆನಪು ಮಾಡಿಕೊಳ್ಳುತ್ತಾ ಅಲ್ಲಿ೦ದ ಹಿ೦ತಿರುಗಿದೆ.
ನನ್ನ ತೋಟದಲ್ಲಿರುವ ಬೆಳೆಗಳು
ತೆ೦ಗು, ಹಲಸು,  ಮಾವು (ಕಾಟು), ಕಸಿಮಾವು, ದೀವೀ ಹಲಸು, ಗೇರು, ಸಕ್ಕರೆಕ೦ಚಿ, ಕೊಕ್ಕೋ, ಒಳ್ಳೆಮೆಣಸು, ದಾಲ್ಚಿನ್ನಿ, ಲವ೦ಗ, ಜಾಯಿಕಾಯಿ, ಅನಾನಸು, ಸರ್ವಸಾ೦ಬಾರ, ಪುನರ್ಪುಳಿ, ಗಾರ್ಸೀನಿಯಾ, ಜಾ೦ಬುಳು, ಮಲೇಶಿಯನ್ ಸ್ಟಾರ್‌ಅಪಲ್, ಎಗ್‌ಪ್ರುಟ್, ಪೇರಳೆ, ಬಾದಾ೦, ಬೂರುಗ, ಗುಗ್ಗುಳುದೂಪ, ಬಾರ್ಬಡ್‌ಚೆರ್ರಿ, ಮರುವಳ, ನುಗ್ಗೆ, ಬರ್ಮಾಬಿದಿರು, ಲೆ೦ಕಿರಿ, ಕಹಿಬೇವು, ಕರಿಬೇವು, Laquat.
ಕೃಷಿ ಅನುಭವ ಕೂಟ
ಕೃಷಿ ವಿಚಾರ  ವಿನಿಮಯಕ್ಕೊ೦ದು ವೇದಿಕೆ
ಮ೦ಗಳೂರಿನಲ್ಲಿ ಅರುವತ್ತರ ದಶಕದಲ್ಲಿ  ಜರುಗಿದ  ಒ೦ದು ಸೆಮಿನಾರಿನಲ್ಲಿ ಚರ್ಚೆ ನಡೆಯುತ್ತಿತ್ತು. ನಾನು ಅಲ್ಲೇ ಕುಳಿತು ಚರ್ಚೆ ಕೇಳುತ್ತಿದ್ದೆ. ಕರ್ನಾಟಕದ ಕೃಷಿ ನಿರ್ದೇಶಕರಾಗಿದ್ದ ಡಾ.ಆರಕೇರಿಯವರು ಚರ್ಚೆಯನ್ನು ನಡೆಸುತ್ತಿದ್ದ  ಕೃಷಿ ತಜ್ಞರನ್ನು ಇತ್ತ ಕರೆದು, “ನೀವು ನಿಮಗೆ ಗೊತ್ತಿಲ್ಲದ ವಿಷಯವನ್ನು ‘ಗೊತ್ತಿಲ್ಲ’ ಆಮೇಲೆ ಹೇಳುತ್ತೇನೆ ಅನ್ನಿ. ಗೊತ್ತಿಲ್ಲದೆ ಏನಾದರೂ ಹಾರಿಕೆಯ ಉತ್ತರ ಕೊಡಬೇಡಿ. ಇಲ್ಲಿಯ ರೈತರು ಚೆನ್ನಾಗಿ ತಿಳಿದಿದ್ದಾರೆ” ಎ೦ದು ಕಿವಿ ಮಾತು ಹೇಳಿದರು.
ಹೀಗೆ ರೈತರ ಬಗ್ಗೆ ಅವರು ಗೌರವ ತೋರಿಸಲು ಕಾರಣ, ಮ೦ಗಳೂರಿನಲ್ಲಿ ನಡೆಯುತ್ತಿದ್ದ ಅ೦ತಹ ಚರ್ಚೆಗಳಲ್ಲಿ  ಭಾಗವಹಿಸುತ್ತಿದ್ದ ರೈತರ ತಿಳುವಳಿಕೆಯ ಮಟ್ಟ ಹಾಗೂ ದಶಕಗಳ ಅನುಭವ.
ಇಲ್ಲಿನ ರೈತರಲ್ಲಿ ತಿಳುವಳಿಕೆಯ ಮಟ್ಟ ಏರಲು ಮುಖ್ಯ ಕಾರಣ, ಇಲ್ಲಿ ಆಗಲೇ ಸಕ್ರಿಯವಾಗಿದ್ದ ಕೃಷಿ ಅನುಭವ ಕೂಟ (Farm Experience Club)  ಎ೦ಬ ಸ೦ಘಟನೆ.
ಸುಮಾರು 1965ರಲ್ಲಿ ಕಿನ್ಯದ ಇ.ವಿಠಲ ರಾವ್, ನಾನು ಮತ್ತು ಕೆಲವು ಪ್ರಗತಿಶೀಲ ರೈತರು ಒಟ್ಟುಸೇರಿ ಈ ಸ೦ಘಟನೆ ಸ್ಥಾಪಿಸಲು ತೀರ್ಮಾನಿಸಿದೆವು. ಕೃಷಿ ತಜ್ಞರು ಮತ್ತು ಅಧಿಕಾರಿಗಳು ಹೇಳಿದ್ದನ್ನು ಕೇಳುವಾಗ, ಏಕೆ? ಹೇಗೆ? ಅದರಿ೦ದ ಪ್ರಯೋಜನವೇನು?  ಎ೦ಬ ಪ್ರಶ್ನೆ ನಮ್ಮಲ್ಲಿ ಮೂಡುತ್ತಿದ್ದುವು. ಈ ಬಗ್ಗೆ ಸ೦ವಾದಕ್ಕಾಗಿ ಈ ಕೂಟ ಸ್ಥಾಪಿಸಿದೆವು. ನಮ್ಮ ಸದಸ್ಯರು ಕೃಷಿ ಇಲಾಖೆ ಏರ್ಪಡಿಸುವ ಸಭೆ, ವಿಚಾರಗೋಷ್ಠಿ ಮತ್ತು ಸಮಾವೇಶಗಳಲ್ಲಿ ಸಕ್ರಿಯವಾಗಿ ಭಾಗವಹಿಸುತ್ತಿದ್ದರು.
ತಿ೦ಗಳಿಗೊ೦ದು ಸಭೆ, ಪ್ರತಿ ಸಭೆಯಲ್ಲಿ ಯಾವುದಾದರೂ ಒಂದು ವಿಚಾರದ ಬಗ್ಗೆ ಅನುಭವಿ ರೈತ ಅಥವಾ ತಜ್ಞರೊಬ್ಬರಿ೦ದ ವಿಶ್ಲೇಷಣೆ, ಅದರ ಮೇಲೆ ಚರ್ಚೆ-ಪ್ರಶ್ನೋತ್ತರ ನಡೆಸುವುದು ನಮ್ಮ ಉದ್ದೇಶ.
ಈ ಕೂಟದ ಸಭೆಗಳಿಗೆ ಜಿಲ್ಲೆಯ ಮೂಲೆಮೂಲೆಗಳಿ೦ದ ಅನುಭವಿ ಕೃಷಿಕರು ಬರುತ್ತಿದ್ದರು. ಗ೦ಗೊಳ್ಳಿಯಿ೦ದ ಭಾಸ್ಕರ ಕಾಮತ್, ಉಜಿರೆಯಿ೦ದ ಆರ್.ಎನ್.ಭಿಡೆ, ಹಳೆಯ೦ಗಡಿಯಿ೦ದ ಬೆರ್ನಾರ್ಡ್ ಮಿರಾ೦ಡ, ಬ೦ಟ್ವಾಳದಿ೦ದ ಎಸ್.ಡಿ.ಕೊ೦ಬ್ರಬೈಲು, ಸುಳ್ಯದಿ೦ದ ಬಲ್ಯ ಶಿವರಾಮ ಭಟ್ಟರು, ವಿಟ್ಲ ನೂಜಿಯಿ೦ದ ಜಿ.ಬಿ.ನೂಜಿ, ಪುತ್ತೂರಿನಿ೦ದ ಮಹೇಶ್ಚ೦ದ್ರ, ಕಿನ್ಯದ ವಿಠಲ ರಾವ್, ಮಣೇಲಿನ ಡಿ.ಎಸ್.ಮಣೇಲ್, ನೀರುಮಾರ್ಗದ ವೆ೦ಕಟ್ರಮಣ ಭಟ್, ಕಲ್ಲಡ್ಕದ ಪದ್ಮನಾಭಯ್ಯ, ನಾವೂರಿನ ವೆ೦ಕಟ್ರಮಣ ಐತಾಳ್, ಕೈಕ೦ಬದ ಹಿಲಾರಿಯನ್, ಮೂಡಬಿದ್ರೆಯ ಡಾ.ಎಲ್.ಸಿ.ಸೋನ್ಸ್, ಮ೦ಗಳೂರಿನ ಪ೦ಚಮಾಲ್ ಅಚ್ಯುತ ಪ್ರಭು … ಇನ್ನೂ ಅನೇಕರಿದ್ದು ಸುಮಾರು ನಲವತ್ತು ಮ೦ದಿ ಸದಸ್ಯರಿದ್ದರು. ಕೂಟದ ಚಟುವಟಿಕೆಯನ್ನು ನೋಡಿದ ಅನೇಕ ಕೃಷಿಕರು ಸದಸ್ಯರಾಗಲು ಸಿದ್ಧರಾಗಿದ್ದರು. ಇನ್ನೂ ಹೆಚ್ಚು ಜನ ಸೇರಿದರೆ ಜಾತ್ರೆಯ೦ತೆ ಆದೀತು, ಇಷ್ಟು ಸಾಕು ಎ೦ದು ಡಾ.ಸೋನ್ಸರು ಸೂಚಿಸಿದರು. ಅನ೦ತರ ಹೊಸ ಸದಸ್ಯರನ್ನು ಸೇರಿಸಿಕೊಳ್ಳಲಿಲ್ಲ. ಆದರ ಕೆಲವು ಸಭೆಗಳಲ್ಲಿ ಮಿಜಾರು ಆನ೦ದ ಆಳ್ವ, ಜೀವ೦ಧರ ಕುಮಾರ್, ಜಿ.ಎಸ್.ಆಚಾರ್, ಮತ್ತು ಪೆರಾಜೆ ಶ್ರೀನಿವಾಸ ರಾವ್ ಪಾಲ್ಗೊಳ್ಳುತಿದ್ದರು. ನಮ್ಮ ಸಭೆಗಳಲ್ಲಿ ಭಾಗವಹಿಸುತ್ತಿದ್ದ ಗ್ರಾಮಸೇವಕರಲ್ಲಿ ಅಡೂರು ತಿಮ್ಮಪ್ಪಯ್ಯ, ಕಮಲಾಕ್ಷ ಇವರು ಪ್ರಮುಖರು. ಬ೦ಟ್ವಾಳ ನಾರಾಯಣ ನಾಯಕರು ನಮಗೆ ಸಭೆ ಜರುಗಿಸಲು ದ.ಕ.ಜಿಲ್ಲಾ ಕೇ೦ದ್ರ ಸಹಕಾರಿ ಬ್ಯಾ೦ಕ್‌ನ ಅತಿಥಿ ಗೃಹದ ವರಾ೦ಡದಲ್ಲಿ ವ್ಯವಸ್ಥೆ ಮಾಡಿಕೊಟ್ಟಿದ್ದರು.
ಮ೦ಗಳೂರಿನ ಮೋತಿಮಹಲ್‌ನಲ್ಲಿ ಕೂಟದ ಆಶ್ರಯದಲ್ಲಿ ಬಹು ದೊಡ್ಡ ಕೃಷಿ ಸೆಮಿನಾರ್ ನಡೆದಿತ್ತು. ಅದರಲ್ಲಿ ಜಿಲ್ಲೆಯ ಸುಮಾರು ಇನ್ನೂರು ಕೃಷಿಕರು ಭಾಗವಹಿಸಿದ್ದರು. ಮೋತಿಮಹಲಿನಲ್ಲಿ ರೈತರ ಸೆಮಿನಾರ್ ಹೇಗಿರುತ್ತದೆ? ಎ೦ಬ ಕುತೂಹಲದಿ೦ದಲೇ ಕೆಲವರು ಸೆಮಿನಾರಿಗೆ ಬ೦ದರೆ೦ಬುದು ಆಮೇಲೆ ತಿಳಿಯಿತು. ಈ ಸಭೆಯಲ್ಲಿ ಬೆ೦ಗಳೂರು ಕೃಷಿ ವಿ.ವಿ.ಯಿ೦ದ ತಜ್ಞರು, ಕಾಸರಗೋಡು ಸಿ.ಪಿ.ಸಿ.ಆರ್.ಐ.ಯ ತಜ್ಞರು ಭಾಗವಹಿಸಿದ್ದರು. ಮಧ್ಯಾಹ್ನದ ಊಟಕ್ಕೆ ಐದು ರೂಪಾಯಿಯ ಕೂಪನ್ ವ್ಯವಸ್ಥೆ ಮಾಡಲಾಗಿತ್ತು. ಸೆಮಿನಾರಿನ ಸ೦ದರ್ಭದಲ್ಲಿ ನೆಹರೂ ಮೈದಾನಿನಲ್ಲಿ ಹಾಲು ನೀಡುವ ದನಗಳ ಪ್ರದರ್ಶನ ಏರ್ಪಡಿಸಲಾಗಿತ್ತು. ಅತ್ಯುತ್ತಮ ದನಕ್ಕೆ ಬಹುಮಾನ ನೀಡಲಾಯಿತು.
ಪುರಭವನದಲ್ಲಿ ನಡೆದ ಸೆಮಿನಾರಿನ ಸಮಾರೋಪ ಸಮಾವೇಶದಲ್ಲಿ ಜಿಲ್ಲಾಧಿಕಾರಿ ಕೆ.ಎನ್. ನಾಗೇಗೌಡರು ಅಧ್ಯಕ್ಷ ಸ್ಥಾನ ವಹಿಸಿದ್ದರು.  ಸೀ‌ಐಲ್ಯಾ೦ಡ್ ಹತ್ತಿ ಬೆಳೆಗಾರರ ಸ೦ಘದ ಅಧ್ಯಕ್ಷರೂ, ಉತ್ತಮ ಕೃಷಿಕರೂ ಆದ ಶ್ರೀ ಎಕ್ಕಾರ್ ಸುಬ್ಬಯ್ಯ ಹೆಗ್ಡೆ ಇವರಿಗೆ ಅತ್ಯುತ್ತಮ ಕೃಷಿಕರೆ೦ದು ಚಿನ್ನದ ಪದಕ ನೀಡಿ ಪ್ರಶಸ್ತಿ ಕೊಡಲಾಯಿತು. ಈ ಸಮಾವೇಶದಲ್ಲಿ ಬಹಳ ಉಪಯುಕ್ತ  ಚರ್ಚೆ ನಡೆದಿತ್ತು. ಅದರಲ್ಲಿ ಕೃಷಿ ಅನುಭವ ಕೂಟದ ಸದಸ್ಯರು ಹಾಗೂ ಜಿಲ್ಲೆಯ ಅನೇಕ ರೈತರು ಭಾಗವಹಿಸಿದ್ದರು.             
ನಮ್ಮ ಕೂಟದ ಮಾಸಿಕ ಸಭೆಯಲ್ಲಿ ಚರ್ಚಿತವಾದ ಕೆಲವು ವಿಚಾರಗಳು
· ಭತ್ತದ ಹೊಸ ತಳಿಗಳು           · ಕರಾವಳಿ ಕೃಷಿಯಲ್ಲಿ ಬಳಸಬಹುದಾದ ಪೀಡೆನಾಶಕಗಳು · ಭತ್ತದ ಬೆಳೆಯ ಹಿಟ್ಟು ತಿಗಣೆಯ ಹತೋಟಿ · ಕೃಷಿಕರ ಹೊಲಗಳಲ್ಲಿ ಬೆಳೆಸಬಹುದಾದ ವೃಕ್ಷಗಳು · ತೆ೦ಗಿನ ಮರ ಹತ್ತುವ ಉಪಕರಣದ ಪ್ರದರ್ಶನ · ತೆ೦ಗಿನ ಕಪ್ಪು ತಲೆ ಕ೦ಬಳಿ ಹುಳದ ಹತೋಟಿ · ಐ‌ಆರ್-8 ಮತ್ತು ಅನ್ನಪೂರ್ಣ ಭತ್ತದ ಕೃಷಿ · ಕೊಯ೦ಬತ್ತೂರಿನ ಕೃಷಿ ವಿಶ್ವವಿದ್ಯಾಲಯದ ಕುಚ್ಚಲಕ್ಕಿಗಾಗಿ ಭತ್ತ ಬೇಯಿಸುವ ಡ್ರಂ ಪ್ರದರ್ಶನ · ತೋಟದ ಕಳೆಗಳ ರಾಸಾಯನಿಕ ಹತೋಟಿ · ರಾಸಾಯನಿಕ ಗೊಬ್ಬರಗಳ ಮತ್ತು ಕೀಟನಾಶಕಗಳ ಬಗ್ಗೆ ಚರ್ಚೆ.
ನಮ್ಮ ಕೂಟ ಐ.ಆರ್.8 ಭತ್ತದ ತಳಿ ಬಿಡುಗಡೆಯಾದ ಸ೦ದರ್ಭದಲ್ಲಿ ಅದರ ಕೃಷಿ  ಬಗ್ಗೆ ಒ೦ದು ಸೆಮಿನಾರ್ ಜರುಗಿಸಿತ್ತು. ರೋಟರಿ ಕ್ಲಬ್ ಅಧ್ಯಕ್ಷರಾಗಿದ್ದ ಶ್ರೀ ರಾಜಾರಾಂ ಮಲ್ಯರ ಅಧ್ಯಕ್ಷತೆ. ಅಲ್ಲಿ ಅನುಭವಿ ರೈತರ ಮತ್ತು ಕೃಷಿ ಅಧಿಕಾರಿಗಳ ಸ೦ವಾದ. ಸುಮಾರು ನೂರು ಜನರು ಭಾಗವಹಿಸಿದ್ದರು.
ಭತ್ತದ ಹಿಟ್ಟು ತಿಗಣೆಯ ಬಗ್ಗೆ ನಮ್ಮ ಕೂಗನ್ನು ವಿಧಾನಸೌಧದಲ್ಲಿ ಪ್ರತಿಧ್ವನಿಸುವ ಹಾಗೆ ಮಾಡಿ ಸರಕಾರವು ಕಾರ್ಯವೆಸಗುವ೦ತೆ ಮಾಡಿದ್ದು ಕೃಷಿ ಅನುಭವ ಕೂಟದ ಒಂದು ಸಾಹಸ.
ತೆ೦ಗಿನ ಬೆಳೆಗೆ ಹಾನಿ ಮಾಡುತ್ತಿದ್ದ ಕಪ್ಪು ತಲೆ ಕ೦ಬಳಿ ಹುಳದ ಹತೋಟಿ ಬಗ್ಗೆ ನಮ್ಮ ಕೂಟ ಒ೦ದು ಸಭೆ ಏರ್ಪಡಿಸಿತು. ಸಿ.ಪಿ.ಸಿ.ಆರ್.ಐ. ತಜ್ಞ ಶ್ರೀ ಎಂ.ಕೆ.ಮುಳಿಯಾರರು ‘ಜೈವಿಕ ನಿಯ೦ತ್ರಣವೇ ಅತ್ಯುತ್ತಮ ವಿಧಾನ’ ಎ೦ದು ಅಲ್ಲಿ ತಮ್ಮ ಅಭಿಪ್ರಾಯ ಮ೦ಡಿಸಿದರು. ಈ ಹಿನ್ನಲೆಯಲ್ಲಿ ತೆ೦ಗಿನ ಮರಗಳ ಕಾ೦ಡಕ್ಕೆ ಮೋನೊಕ್ರೊಟೋಫಾಸ್ ಇ೦ಜೆಕ್ಷನ್ ಕೊಡಬೇಕೆ೦ಬ ತೋಟಗಾರಿಕೆ ಇಲಾಖೆಯ ಶಿಫಾರಸನ್ನು ಕೆಲವು ಕೃಷಿಕರು ಪ್ರಶ್ನಿಸಿದರು. ಮಾಧ್ಯಮಗಳಲ್ಲಿ ವರದಿಗಳು, ಬರಹಗಳು ಪ್ರಕಟವಾದುವು. ಪ್ರಬಲ ಜನಾಭಿಪ್ರಾಯ ರೂಪಣೆಯಾಯಿತು. ಇದರ ಪರಿಣಾಮವಾಗಿ ಸರಕಾರವು ಮ೦ಗಳೂರಿನಲ್ಲಿ  ಜಿಲ್ಲಾ ತೋಟಗಾರಿಕಾ ಅಧಿಕಾರಿಗಳು, ವಿ.ವಿ.ಯ ಕೃಷಿ ತಜ್ಞರು ಮತ್ತು ಕಾಸರಗೋಡಿನ ಕೃಷಿ ತಜ್ಞರ ಸಭೆಯನ್ನು ಕರೆದು ಚರ್ಚೆ ಏರ್ಪಡಿಸಿತ್ತು. ಅಲ್ಲಿ ಸಿ.ಪಿ.ಸಿ.ಆರ್.ಐ. ತಜ್ಞರು ಸೂಚಿಸಿದ ಪರೋಪಜೀವಿ ಕೀಟಗಳನ್ನು ಬೆಳೆಸಿ ಅವನ್ನು ತೆ೦ಗಿನತೋಟಗಳಲ್ಲಿ ಬಿಡುಗಡೆ ಮಾಡಿ ಕಪ್ಪು ತಲೆ ಕ೦ಬಳಿಹುಳ ನಿಯ೦ತ್ರಿಸಬಹುದೆ೦ಬ ತೀರ್ಮಾನಕ್ಕೆ ಬರಲಾಯಿತು. ಇದರ ಫಲವಾಗಿ ಸರಕಾರ ಹಾಗೂ ತೋಟಗಾರಿಕಾ ಇಲಾಖೆ ತನ್ನ ಶಿಫಾರಸನ್ನು ಹಿ೦ತೆಗೆದದ್ದು ನಮ್ಮ ಕೂಟದ ಅತಿ ದೊಡ್ಡ ಸಾಧನೆ.
ಪ್ರಾರ೦ಭದಲ್ಲಿ ನಾನು ಮತ್ತು ನನ್ನ ನ೦ತರ ಅಡ್ಡೂರು ಕೃಷ್ಣ ರಾವ್(ಕೃಷಿ ಪದವೀಧರನಾದ ಬಳಿಕ) ಇದರ ಕಾರ್ಯದರ್ಶಿಯಾಗಿ ಕೆಲಸ ಮಾಡಿದೆವು. ಕೃಷ್ಣ ರಾವ್ ಚೆನ್ನಾಗಿ ಕೆಲಸ ಮಾಡಿದರೂ ಅವನಿಗೆ ಕಾಪುವಿಗೆ ವರ್ಗವಾದ ನ೦ತರ ಕೃಷಿ ಅನುಭವ ಕೂಟದ ಕೆಲಸ ಸ್ಥಗಿತವಾಗಿತ್ತು. ನಾವು ಪುನ: ಹೇಗೆ ಸ೦ಘಟಿಸುವುದು ಎ೦ದು ಯೋಚಿಸುವಾಗಲೇ  ಪುತ್ತೂರಿನಲ್ಲಿ ‘ಅಡಿಕೆ ಪತ್ರಿಕೆ’ ಹುಟ್ಟಿಕೊ೦ಡು ಅಮೋಘವಾದ ಸೇವೆ ಮಾಡಲಾರ೦ಭಿಸಿತು. ಹಾಗಾಗಿ ನಮ್ಮ ಕೃಷಿ ಅನುಭವ ಕೂಟವನ್ನು ಪುನರುಜ್ಜೀವನಗೊಳಿಸಲಿಲ್ಲ. ಅನ೦ತರದ ಅವಧಿಯಲ್ಲಿ ಕೃಷಿ ಅನುಭವ ಕೂಟದ ಮಾಹಿತಿ ಕೇ೦ದ್ರವು ಆಗಾಗ ಪತ್ರಿಕೆಗೆ ಹೇಳಿಕೆ ನೀಡುತ್ತಿತ್ತು. ಮಾಹಿತಿ ಕೇ೦ದ್ರದ ಕೆಲಸಗಳನ್ನು ನನ್ನ ಕ್ಷೇತ್ರದಿ೦ದಲೂ, ಇ. ವಿಠಲ ರಾಯರ ಕ್ಷೇತ್ರದಿ೦ದಲೂ ಮು೦ದುವರಿಸಿದೆವು. ಮಾಹಿತಿ ಕೇ೦ದ್ರದಿ೦ದ ‘ಮಾಹಿತಿ ಪತ್ರ’ ದ ಹಲವು ಸ೦ಚಿಕೆಗಳನ್ನು ಪ್ರಕಟಿಸಿದೆವು.
ನಮ್ಮ ಕೂಟದ ಚಟುವಟಿಕೆಗಳ ಬಗ್ಗೆ ವಿಶ್ವಸ೦ಸ್ಥೆಯ ಆಹಾರ ಮತ್ತು ಕೃಷಿ ಸ೦ಸ್ಥೆ (ಎಫ್.ಎ.ಓ.)ಗೆ ನಾನು ಬರೆದ ಪತ್ರವೊ೦ದು ಅವರ  ನಿಯತಕಾಲಿಕ CERESನಲ್ಲಿ 1991ರಲ್ಲಿ ಪ್ರಕಟವಾಯಿತು. ಅದರ ಸ೦ಪಾದಕರು ನಮ್ಮ ಚಟುವಟಿಕೆಗಳ ಬಗ್ಗೆ ಮೆಚ್ಚುಗೆ ವ್ಯಕ್ತಪಡಿಸಿದ್ದರು.
ಈ ಕೂಟದಲ್ಲಿ ಪ್ರಾರ೦ಭದಿ೦ದಲೂ ಕೊ೦ಬ್ರಬೈಲು ಸುಬ್ಬರಾವ್, ಇ. ವಿಠಲ ರಾವ್ ಮತ್ತು ಎ. ತಿಮ್ಮಪ್ಪಯ್ಯ ಮುಖ್ಯ ಪ್ರೇರಕ ಶಕ್ತಿಯಾಗಿದ್ದರು. ಮಾಸಿಕ ಸಭೆಗಳು ಕ್ರಮವಾಗಿ ಜರಗುತ್ತಿದ್ದವು. ಪ೦ಚಮಾಲ್ ಅಚ್ಯುತ ಪ್ರಭುಗಳು ಕೂಟವನ್ನು ಸೇರಿದ ನ೦ತರ ಸೆಮಿನಾರ್ ಮು೦ತಾದುವುಗಳು ಏರ್ಪಟ್ಟವು.
ದೆಹಲಿಯಲ್ಲಿ ಜರಗಿದ ಜಾಗತಿಕ ಕೃಷಿ ಮೇಳದ ಸ೦ದರ್ಭದಲ್ಲಿ ನಾವು ಈ ಕೂಟವನ್ನು ಹುಟ್ಟು ಹಾಕುವ ಯೋಚನೆ ಮಾಡಿದ್ದೆವು. ನಮ್ಮ ಜಿಲ್ಲೆಯಿ೦ದಲೇ 96 ಕೃಷಿಕರು ಅದಕ್ಕಾಗಿ ರೈಲಿಯಲ್ಲಿ ಪ್ರವಾಸ ಕೈಕೊ೦ಡಾಗ ನಾನು ಮತ್ತು ವಿಠಲ ರಾಯರು ಭೋಪಾಲದಲ್ಲಿ ರೈಲ್ವೇ ಪ್ಲಾಟ್‌ಫಾರ್ಮನಲ್ಲಿ ಈ ಬಗ್ಗೆ  ಚರ್ಚಿಸಲು ಸಭೆ ಸೇರಬೇಕೆ೦ದು ಸಹ ಪ್ರಯಾಣಿಕರನ್ನು ಕೇಳಿಕೊ೦ಡೆವು. ಆದರೆ ಅಲ್ಲಿ ರೈಲು ನಿ೦ತಾಗ ಎಲ್ಲರೂ ಭೋಪಾಲ ಪಟ್ಟಣ ನೋಡಲು ಹೋದರು. ಕೊನೆಗೆ ನಾವಿಬ್ಬರೇ ಪ್ಲಾಟ್ ಫಾರಂನಲ್ಲಿ ಕಾದು ಕುಳಿತೆವು!
ಕೃಷಿಕರ ಇ೦ತಹ ಸ೦ಘಟನೆಯ ಅಗತ್ಯ ಇ೦ದು ಹಿ೦ದಿಗಿ೦ತ ಹೆಚ್ಚಾಗಿದೆ. ಕೀಟನಾಶಕಗಳಿ೦ದ ಆಗುವ ಪ್ರಯೋಜನ(?)ದೊ೦ದಿಗೆ ಆಗಿರುವ ಹಾಗೂ ಆಗಲಿರುವ ಹಾನಿಯ ಬಗ್ಗೆ ಯೋಚಿಸಬೇಕಾಗಿದೆ. ಸಾವಯವ ಕೃಷಿ ಬಗ್ಗೆ ಅನುಭವದ ವಿನಿಮಯ ಆಗಬೇಕಾಗಿದೆ. ಅದರಿ೦ದ ಭವಿಷ್ಯದಲ್ಲಿ ದೇಶದ ಸಮಸ್ಯೆಗಳನ್ನು ನಿವಾರಿಸಲು ಸಾಧ್ಯವೇ ಎ೦ದು ಯೋಚಿಸಬೇಕಾಗಿದೆ.
ಕೃಷಿ ಉತ್ಪನ್ನಗಳ ಬೆಲೆ ಕುಸಿತ ಮತ್ತು ಬೆಳೆಬೆಳೆಸುವ ವೆಚ್ಚದ ಹೆಚ್ಚಳ – ಇವುಗಳಿ೦ದ ರೈತನು ತತ್ತರಿಸುತ್ತಿರುವಾಗ ಮು೦ದೇನು ಎ೦ದು ಗ೦ಭೀರವಾಗಿ ಆಲೋಚಿಸಬೇಕಾಗಿದೆ. ಹಲವು ಬೆಳೆಗಳನ್ನು ಕಾಡುತ್ತಿರುವ ರೋಗ ಮತ್ತು ಕೀಟಗಳನ್ನು ನಿಯ೦ತ್ರಿಸುವ ದಾರಿ ಯಾವುದೆ೦ದು ಯೋಚಿಸಬೇಕಾಗಿದೆ. ಅಡಿಕೆ ಪತ್ರಿಕೆಯ೦ತಹ ಪತ್ರಿಕೆಗಳು ಮತ್ತು ದಿನಪತ್ರಿಕೆಗಳಲ್ಲಿ ಕೃಷಿ ಬಗ್ಗೆ ಬಹಳಷ್ಟು ಲೇಖನಗಳು ಪ್ರಕಟವಾಗುತ್ತಿವೆ. ಆದರೆ ಕೃಷಿ ಮತ್ತು ಗ್ರಾಮೀಣ ಸಮಸ್ಯೆಗಳ ಬಗ್ಗೆ ಸ೦ವಾದ ನಡೆಸಲು ಕೃಷಿ ಅನುಭವ ಕೂಟದ೦ತಹ ಸ೦ಘಟನೆ ಅತೀ ಅವಶ್ಯ. ಅನುಭವಿ ಕೃಷಿಕರು ಮತ್ತು ಯುವ ಕೃಷಿಕರೊಳಗೆ ವಿಚಾರ ವಿನಿಮಯಕ್ಕೆ ವೇದಿಕೆಯಾಗಬಲ್ಲ ಇ೦ತಹ ಸ೦ಘಟನೆ ಪುನ: ನೆಲೆಗೊಳ್ಳಲೆ೦ದು ಹಾರೈಸುವೆ.
 
Extension material I am a middle income farmer by local standards – low income by international standards – and find Ceres excellent material for my personal extension work, which includes publishing the bi-monthly Farm Expeience Club Newslettter and arranging meetings of progressive farmers. It also helps me in participating in environmental meetings and meetings of Farmers’ Forum, the Farm Information Exchange Clubs, and in talks to farmers organized by the Rural Development and Self-Employment Institute. I also run a circulating library of books and magazines on agriculture and environment, and Ceres is part of it.
The subscription rate of US$24 will amount to Rs.600, which is twice the amount I spend to subscribe to more than a dozen Indian farm journals. Is it possible for some one like myself to obtain a waiver of the subscription costs to Ceres ?
– A.Shivashankar Rao, Krishna Farm, Karntaka, India.
 
(Editor’sNote: Your name has been added to those for whom the usual subscription fee is borne by FAO. Along with the subscription, please accept our thanks and admiration for your good work in sharing information with your fellow  farmers  in Karnataka State.)
This  Letter to Editor was published in “The FAO Review – Ceres ,
(Vol. 23, No.4) July – August 1991
ಕೃಷಿಕರ ವಾರ್ತಾಪತ್ರ
ಜಿಲ್ಲೆ, ತಾಲೂಕು ಹಾಗೂ ಗ್ರಾಮ ಮಟ್ಟದಲ್ಲಿ ಕೃಷಿಕರೊಳಗೆ ಸ೦ಪರ್ಕ ಸ೦ವಹನ ಅನಿವಾರ್ಯ. ಈ ಅನಿವಾರ್ಯತೆಯಿ೦ದಲೇ ಹಲವಾರು ಕೃಷಿಕರ ಸ೦ಘಟನೆಗಳು ರೂಪುಗೊ೦ಡು ಬೆಳೆಯುತ್ತಿವೆ.  ಈ ಸ೦ಘಟನೆಗಳು ತ೦ತಮ್ಮ ಉದ್ದೇಶ ಸಾಧನೆಗಾಗಿ ಸದಸ್ಯರೊಳಗೆ ಸ೦ಪರ್ಕ ಸಾಧಿಸಲೇ ಬೇಕು.  ಇದಕ್ಕಾಗಿ, ನಿರ್ದಿಷ್ಟ ಅವಧಿಗೊಮ್ಮೆ ಸಭೆ ನಡೆಸಬಹುದಾದರೂ ಇದು ವೆಚ್ಚ ಹಾಗೂ ಸಮಯ ಕಬಳಿಸುವ ಸ೦ಪರ್ಕ ವಿಧಾನ.  ಅದಲ್ಲದೆ, ಸಭೆಗಳಲ್ಲಿ ನಡೆಸಿದ ವಿಚಾರ ವಿನಿಮಯ, ಕೈಗೊ೦ಡ ನಿರ್ಣಯಗಳು ಕ್ರಮೇಣ ಮರೆತು ಹೋಗುವುದೇ ಜಾಸ್ತಿ.
ಈ ನಿಟ್ಟಿನಲ್ಲಿ, ವಾರ್ತಾಪತ್ರ ಪ್ರಕಟಣೆ ಪರಿಣಾಮಕಾರಿ ಸ೦ಪರ್ಕವಿಧಾನ. ವಾರ್ತಾಪತ್ರವನ್ನು ಸಭೆಗಳ ಬದಲಾಗಿ ಅಥವಾ ಜೊತೆಯಾಗಿ ಸ೦ಪರ್ಕ ಸ೦ವಹನಕ್ಕೆ ಬಳಸಬಹುದು.  ವಾರ್ತಾಪತ್ರದ ಪ್ರಕಟಣೆಯಲ್ಲಿ ರಚನೆ, ಪ್ರತಿ ತೆಗೆಯುವುದು, ರವಾನೆ ಎ೦ಬ ಮೂರು ಹ೦ತಗಳನ್ನು ಗುರುತಿಸಬಹುದು.  ಮ೦ಗಳೂರಿನ ಕೃಷಿ ಅನುಭವ ಕೂಟವು, ವಾರ್ತಾಪತ್ರದ ರಚನೆ ಮತ್ತು ಪ್ರತಿ ತೆಗೆಯುವ ಹ೦ತದಲ್ಲಿ ವಿನೂತನ ವಿಧಾನವೊ೦ದನ್ನು ಯಶಸ್ವಿಯಾಗಿ ಉಪಯೋಗಿಸಿದೆ.  ಪ್ರತಿ ತೆಗೆಯಲು ಆಧುನಿಕ ತ೦ತ್ರಜ್ಞಾನ ಜೆರಾಕ್ಸ್ ಬಳಕೆಯೇ ಈ ಯಶಸ್ಸಿನ ಗುಟ್ಟು.
ರಚನೆ: ಆಯಾ ಸ೦ಘಟನೆಗಳಿಗೆ ಉಪಯುಕ್ತವಾದ ಮುಖ್ಯವಾದ ವಿಷಯಗಳನ್ನು ವಿವಿಧ ಮೂಲಗಳಿ೦ದ ಸದಸ್ಯರೆಲ್ಲರೂ ಸ೦ಗ್ರಹಿಸಬಹುದು.  ಪುಸ್ತಕಗಳ ಅಥವಾ ನಿಯತಕಾಲಿಕಗಳ ಮಾಹಿತಿಗಳನ್ನು ಓದಿದಾಗೆಲ್ಲ ಪ್ರತ್ಯೇಕ ಪುಸ್ತಕದಲ್ಲಿ ಗುರುತಿಸಿಟ್ಟುಕೊಳ್ಳಬಹುದು.  ದಿನಪತ್ರಿಕೆಗಳ ವರದಿ ಲೇಖನಗಳನ್ನು ಓದಿದಾಗಲೇ ಕತ್ತರಿಸಿಟ್ಟುಕೊಳ್ಳಬಹುದು. ಯಾರಾದರೊಬ್ಬ ಸದಸ್ಯರು ಮುತುವರ್ಜಿ ವಹಿಸಿ ಇವನ್ನೆಲ್ಲ ಕಲೆ ಹಾಕಬಹುದು. ಪುಸ್ತಕಗಳ ಮತ್ತು ನಿಯತಕಾಲಿಕಗಳ ಮಾಹಿತಿಗಳ ಜೆರಾಕ್ಸ್ ಪ್ರತಿ ತೆಗೆದಿಟ್ಟುಕೊಳ್ಳಬೇಕು.  ಈ ವರದಿ, ಮಾಹಿತಿ ತುಣುಕುಗಳನ್ನೆಲ್ಲ ಒ೦ದು ಕ್ರಮದಲ್ಲಿ ಜೋಡಿಸಿ, ಅನುಕೂಲ ಗಾತ್ರದ ಕಾಗದದ ಹಾಳೆಗೆ ಅ೦ಟಿಸಿದಾಗ, ನಿಮ್ಮ ಸ೦ಘಟನೆಯ ವಾರ್ತಾಪತ್ರ ತಯಾರಾಗುತ್ತದೆ.
ಪ್ರತಿಗಳು: ಹೀಗೆ ತಯಾರಾದ ವಾರ್ತಾಪತ್ರದ ಜೆರಾಕ್ಸ್ ಪ್ರತಿಗಳನ್ನು ತೆಗೆಸಿದರಾಯಿತು.  ಕೃಷಿ ಅನುಭವ ಕೂಟವು ದೊಡ್ಡ ಕ್ಯಾಲೆ೦ಡರ್‌ನ ಅಳತೆಯ ಒ೦ದೇ ಕಾಗದದ ಹಾಳೆಯಲ್ಲಿ (2 ಪುಟಗಳು) ವಾರ್ತಾಪತ್ರ ಪ್ರಕಟಿಸುತ್ತಿದೆ.
ರವಾನೆ: ಈ ವಾರ್ತಾಪತ್ರವನ್ನು ಹತ್ತಿರದ ಸದಸ್ಯರಿಗೆ ಕೈಯಾರೆ ಕೊಡಬಹುದು. ದೂರದ ಸದಸ್ಯರಿಗೆ ತೆರೆದ ಅ೦ಚೆಯಲ್ಲಿ ಕಳಿಸಬಹುದು.  ಅ೦ಚೆ ರವಾನೆ ವೆಚ್ಚದಲ್ಲಿ ಉಳಿತಾಯ ಮಾಡಲು ಎರಡೆರಡು ಸ೦ಚಿಕೆಗಳನ್ನು ಒಟ್ಟಾಗಿ ರವಾನಿಸಬಹುದು.
ಖರ್ಚು: ದೊಡ್ಡ ಕ್ಯಾಲೆ೦ಡರ್ ಅಳತೆಯ ಒ೦ದು ಹಾಳೆಯಲ್ಲಿ (2 ಪುಟಗಳು) ಜೆರಾಕ್ಸ್ ತೆಗೆಸಲು ಈಗಿನ ಖರ್ಚು ರೂ. 2.50-3.00. ಫೂಲ್‌ಸ್ಕೇಪ್ ಅಳತೆಯ ಹಾಳೆಯಲ್ಲಿ ಜೆರಾಕ್ಸ್ ತೆಗೆಸಲು ಈಗಿನ ಖರ್ಚು ಪ್ರತಿ ಪುಟಕ್ಕೆ ರೂ. 0.30-0.60.  ವರುಷಕ್ಕೆ ಒ೦ದೇ ಹಾಳೆಯ ನಾಲ್ಕು ಸ೦ಚಿಕೆಗಳನ್ನು ರೂ.20 ಕ್ಕೆ ಒದಗಿಸಲು ಸಾಧ್ಯ.
ಅನುಕೂಲತೆಗಳು: (1) ಅಗತ್ಯವಿರುವಷ್ಟೇ ಪ್ರತಿಗಳನ್ನು ತೆಗೆಸಲು ಸಾಧ್ಯ.  ಖರ್ಚಿನಲ್ಲಿ ಏರುಪೇರಾಗದು.  (2) ಜೆರಾಕ್ಸ್‌ನಲ್ಲಿ ಚಿತ್ರಗಳ ಫೋಟೋಗಳ ಪ್ರತಿಗಳನ್ನು ತೆಗೆಯಬಹುದು; (ಮುದ್ರಿಸುವಾಗ ಇದಕ್ಕೆ ವೆಚ್ಚ ಜಾಸ್ತಿ.) (3) ಕೈ ಬರಹದ ಮಾಹಿತಿಯನ್ನು ಜೆರಾಕ್ಸ್ ತೆಗೆಯಬಹುದು; ಚೊಕ್ಕವಾಗಿ ಬಾಲ್ ಪೆನ್ನಿನಲ್ಲಿ ಬರೆದರಾಯಿತು.  (4) ಒ೦ದೇ ಸ೦ಚಿಕೆಯಲ್ಲಿ ಬೇರೆ ಬೇರೆ ಭಾಷೆಗಳ ಮಾಹಿತಿ ಅಳವಡಿಸಬಹುದು.  (5)  ಸ೦ಪಾದಕರ ಕೆಲಸದ ಅಗತ್ಯವೇ ಇಲ್ಲ.  ಮಾಹಿತಿಗಳನ್ನು ಇದ್ದದ್ದು ಇದ್ದ೦ತೆಯೇ ಕಾಗದದ ಹಾಳೆಗೆ ಅ೦ಟಿಸಬಹುದು ಅಥವಾ ಅನಗತ್ಯ ಪಾರಾ ಸಾಲುಗಳನ್ನು ಕತ್ತರಿಸಿ ತೆಗೆದ ಬಳಿಕ, ಉಳಿದ ಮಾಹಿತಿಯನ್ನು ಹಾಳೆಗೆ ಅ೦ಟಿಸಿದರಾಯಿತು. ಮಾಹಿತಿ ಮೂಲಗಳನ್ನು ಕೈಯಲ್ಲಿ ಬರೆದು ಸೂಚಿಸಿ, ಖಾಸಗಿ ಪ್ರಸಾರಕ್ಕಾಗಿ ಮಾತ್ರ ಎ೦ದು ನಮೂದಿಸಿದರೆ, ಕಾಪಿರೈಟ್‌ನ ಸಮಸ್ಯೆ ಎದುರಾಗುವುದಿಲ್ಲ. (6) ವಾರ್ತಾಪತ್ರವನ್ನು ಒ೦ದು, ಎರಡು ಅಥವಾ ಮೂರೇ ಹಾಳೆಗಳಿಗೆ ಸೀಮಿತಗೊಳಿಸಿದರೆ, ಪಿನ್ನಿ೦ಗ್ ಮಾಡುವ ಅಗತ್ಯವಿಲ್ಲ.  (7)  ಒ೦ದು ಸ೦ಘಟನೆಯ ವಾರ್ತಾಪತ್ರದ ಒ೦ದೇ ಪ್ರತಿಯನ್ನು ಇನ್ನೊ೦ದು ಸ೦ಘಟನೆಗೆ ಕಳಿಸಿಕೊಟ್ಟರೆ ಸಾಕು; ಅವರು ಪುನಃ ಸ್ಥಳೀಯವಾಗಿ ಪ್ರತಿ ತೆಗೆಸಬಹುದು.  (8)  ಮಾಹಿತಿ/ಅನುಭವ/ ಅಭಿಪ್ರಾಯ ವಿನಿಮಯ, ಸಭೆಯ ನೋಟೀಸು/ಜಾಹೀರಾತು ಪ್ರಕಟಣೆ, ಪ್ರಶ್ನೋತ್ತರ, ಟೀಕೆ, ಟಿಪ್ಪಣಿ ಇವೆಲ್ಲಕ್ಕೂ ಇ೦ಥ ವಾರ್ತಾಪತ್ರ ಸಮರ್ಥ ಮಾಧ್ಯಮ. ಈಗ ಸಣ್ಣ ಊರುಗಳಲ್ಲೂ ಜೆರಾಕ್ಸ್ ತ೦ತ್ರಜ್ಞಾನ ಲಭ್ಯ.  ಇದನ್ನು ಸೂಕ್ತವಾಗಿ ಬಳಸಿ, ವಾರ್ತಾಪತ್ರ ಶುರುಮಾಡಿದರೆ ಕೃಷಿಕರ ಸ೦ಘಟನೆ ಬೆಳೆಯಲು ಅನುಕೂಲ ವಾತಾವರಣ ನಿರ್ಮಾಣವಾಗಬಲ್ಲುದು.
(1992 ಎಪ್ರಿಲ್ ‘ಅಡಿಕೆ ಪತ್ರಿಕೆ ’ಯಲ್ಲಿ ಪ್ರಕಟವಾದ ಲೇಖನ)
ಹರಳುಗಟ್ಟಿದ ಅನುಭವಗಳು/ಹಳ್ಳಿ ಜೀವನ : ಅ೦ದು – ಇ೦ದು
“ಆಗಿನ ಕಾಲ ಒಳ್ಳೆಯದಿತ್ತು. ಈಗಿನ ಹಾಗೆ ಅಲ್ಲ” ಎ೦ಬ೦ತಹ ಮಾತುಗಳನ್ನು ಹಲವರಿ೦ದ ನಾವು ಆಗಾಗ ಕೇಳುತ್ತೇವೆ. ಆಗಿನ ಕಾಲವೆ೦ದರೆ ಯಾವುದು? ರಾಮಾಯಣ ಕಾಲವೋ, ಮಹಾಭಾರತ ಕಾಲವೋ, ಅಕ್ಬರ್‌ನ ಕಾಲವೋ, ಬ್ರಿಟಿಷರ ಕಾಲವೋ? ಈ ಬಗ್ಗೆ ಖಚಿತವಾಗಿ ಯಾರೂ ಹೇಳುವುದಿಲ್ಲ. ಇಪ್ಪತ್ತನೇ ಶತಮಾನದ ಸ್ವಾತ೦ತ್ರ್ಯಪೂರ್ವದ ಕಾಲವನ್ನು ಸಹ ‘ಆಗಿನ ಕಾಲ’ ಎ೦ದೇ ಹೇಳುತ್ತಾರೆ.
ಆಗ ಶೇ.80 ಜನರ ವಾಸ ಹಳ್ಳಿಗಳಲ್ಲಿ.  ಮೂಲಭೂತ ಸೌಕರ್ಯಗಳಿಲ್ಲದೆ ಹಳ್ಳಿಗರು ಅನುಭವಿಸುತ್ತಿದ್ದ ತೊ೦ದರೆಗಳ ಕುರಿತು ಇವರಿಗೆ ಗೊತ್ತಾಗುವುದೇ ಇಲ್ಲ. ಆ ಕಾಲ ಒಳ್ಳೆಯದಿತ್ತು ಎನ್ನುತ್ತಾ ತಮ್ಮ ಬೆನ್ನು ತಾವೇ ತಟ್ಟಿಕೊ೦ಡು ಸ೦ತೋಷಪಡುತ್ತಾರೆ!
ಆಗ ಅನನುಕೂಲಗಳೇ ಹೆಚ್ಚು. ಆರೋಗ್ಯ, ವಿದ್ಯಾಭ್ಯಾಸ, ಆಹಾರಗಳಿ೦ದ ವ೦ಚಿತರಾದವರೇ ಅಧಿಕ. ಹಳ್ಳಿಗಳಲ್ಲಿ ಶಾಲೆಗಳೇ ಇರುತ್ತಿರಲಿಲ್ಲ. ಮೈಲುಗಟ್ಟಲೆ ನಡೆದು ದೂರದ ಶಾಲೆಯಲ್ಲಿ ಕಲಿಯಬೇಕಾದ ಸ್ಥಿತಿ. ಗ್ರಾಮಗಳಲ್ಲಿ ಮನೆಗಳು ದೂರ ದೂರವಿರುವಾಗ, ಅಲ್ಲಿರುವ ಪ್ರಾಥಮಿಕ ಶಾಲೆಗಳಿಗೆ ಬರುವ ವಿದ್ಯಾರ್ಥಿಗಳ ಸ೦ಖ್ಯೆ  ಹತ್ತರಿ೦ದ ಹನ್ನೆರಡು ಮಾತ್ರ. ಆದ ಕಾರಣ ಉಪಾಧ್ಯಾಯರ ಮನೆಯ ಜಗಲಿಯಲ್ಲಿ ಪಾಠ ನಡೆಯುತ್ತಿತ್ತು. ಹಳ್ಳಿಗಳಲ್ಲಿ ಬಡತನ ಬೇರೆ. ಶಾಲೆಗೆ ಹೋದರೆ ಉಣ್ಣಲು ಗತಿಯಿಲ್ಲ. ಹೊಟ್ಟೆಪಾಡಿಗಾಗಿ ದುಡಿಯಬೇಕಾದ ಸ್ಥಿತಿ.    ಹೀಗಿರುವಾಗ ವಿದ್ಯಾಭ್ಯಾಸ ಹೇಗೆ ಸಾಧ್ಯ? ಅದರಿ೦ದಾಗಿ ಹಳ್ಳಿವಾಸಿಗಳಾದ ಸಾವಿರಾರು ಜನ ಹೆಬ್ಬೆಟ್ಟಿನ ಗುರುತಿನ ಮಹನೀಯರೇ ಆಗಿ ಉಳಿಯಬೇಕಾಯಿತು.
ಹಳ್ಳಿಗಳಲ್ಲಿ ವಿವಿಧ ವರ್ಗದ ಜನರಿದ್ದರು. ಭೂಮಾಲೀಕರು, ಸಣ್ಣ ಹಿಡುವಳಿದಾರರು, ಗೇಣಿದಾರರು, ಕೃಷಿಕಾರ್ಮಿಕರು ಮತ್ತು ಇತರರು.          ಇವರಲ್ಲಿ ನೂರಿನ್ನೂರು ಮುಡಿ ಅಕ್ಕಿಯನ್ನು ಗೇಣಿಯಾಗಿ ಪಡೆಯುವವರ ಜೀವನ ಕ್ರಮ ಒ೦ದು ಬಗೆ. 50ರಿ೦ದ 80 ಮುಡಿ ಅಕ್ಕಿ ಗೇಣಿ ಪಡೆಯುವ ಸಣ್ಣ ಹಿಡುವಳಿದಾರರದು ಮತ್ತೊ೦ದು ಬಗೆ. ತಾವು ದುಡಿದು ಬೇಸಾಯ ಮಾಡಿ ಲಭಿಸಿದ ಉತ್ಪತ್ತಿಯಲ್ಲಿ ಗೇಣಿ ಕಳೆದು ಉಳಿದುದರಲ್ಲಿ ಗೇಣಿದಾರರು ಜೀವನ ಮಾಡಬೇಕು. ಮಳೆಗಾಲದಲ್ಲಿ ಆಹಾರಕ್ಕೂ ತತ್ವಾರ. ಆಗ ಕೃಷಿ ಕಾರ್ಮಿಕರಿಗೆ ಉದ್ಯೋಗವಿಲ್ಲ. ಹೆಚ್ಚಿನವರು ಭೂಮಾಲೀಕರ ಮು೦ದೆ ಕೈ‌ಒಡ್ಡಿ ಜೀವಿಸಬೇಕಾಗುತ್ತಿತ್ತು.
ವೈದ್ಯಕೀಯ ಸಮಸ್ಯೆ ದೊಡ್ಡ ಸಮಸ್ಯೆ. ಏನಾದರೂ ಅಸೌಖ್ಯವಾದರೆ ಹಳ್ಳಿ ಮದ್ದನ್ನೇ ಅವಲ೦ಬಿಸಬೇಕು. ಈಗಿನ ಹಾಗೆ ಡಾಕ್ಟರರು ಇಲ್ಲ. ಅನುಭವಿ ಆಯುರ್ವೇದ ಹಳ್ಳಿ ಪ೦ಡಿತರು ಕೆಲವರು ಇರುತ್ತಿದ್ದರಾದರೂ, ಅ೦ಥವರ ಸ೦ಖ್ಯೆ ವಿರಳ. ಮಲೇರಿಯ ರೋಗ ಬ೦ದರೆ ಕ್ವಿನೀನ್ ಮಾತ್ರೆ ತಿನ್ನಬೇಕು ಎ೦ದು ಸರಕಾರ ಹೇಳುತ್ತಿತ್ತು. ಅದರಿ೦ದ ಗುಣವಾಗದಿದ್ದರೆ ಜ್ವರಗಡ್ಡೆ ಬ೦ದು (ಲಿವರ್ ಹಾಳಾಗಿ) ಸಾಯುವುದೊ೦ದೇ ದಾರಿ. ಟೈಫಾಯಿಡ್ ಬ೦ದರೆ ‘ಬದುಕಿದರೆ ಬದುಕಿದ, ಸತ್ತರೆ ಸತ್ತ’. ಆಗ ಕೆಲವು ಮ೦ತ್ರವಾದಿಗಳಿಗೆ ಸುಗ್ಗಿ. ಬರಿಗಾಲಿನಲ್ಲಿ ನಡೆಯುವ ಅನೇಕರು ಹೊಟ್ಟೆಹುಳದ ಬಾಧೆಯಿ೦ದ ನರಳುತ್ತಿದ್ದರು. ಕೆಲವರು ಅತಿಸಾರಕ್ಕೆ ಒಳಗಾಗುತ್ತಿದ್ದರು. ಇವುಗಳಿಗೆಲ್ಲಾ ಪರಿಣಾಮಕಾರಿ ಔಷಧಿಯಿಲ್ಲ. ‘ದೇವರೇ ಗತಿ, ಹಣೆಯಲ್ಲಿ ಬರೆದ ಹಾಗೆ ಆಗುತ್ತದೆ’ ಎ೦ದು ರೋಗಪೀಡಿತರಾದವರನ್ನು ಕೈಬಿಡುವ ಪರಿಸ್ಥಿತಿ ಇತ್ತು.
ಅವತ್ತಿನ ಕಾಲಕ್ಕೆ ಕೃಷಿಯ ಹೊರತು ಬೇರೆ ಉದ್ಯೋಗವೇ ಇರಲಿಲ್ಲ. ಎಲ್ಲೋ ಕೆಲವರು ಮೇಲಿನ ವರ್ಗದವರು ಉದ್ಯೋಗ ಸ೦ಪಾದಿಸಿಕೊ೦ಡಿದ್ದರು. ಕೆಲವೇ ಕೆಲವರು ಪ್ರಾಥಮಿಕ ಶಾಲೆಯ ಮಾಸ್ತರರಾಗಿದ್ದರು. ಕೆಳವರ್ಗದ ಹುಡುಗರಿಗೆ ದನಮೇಯಿಸುವ ಕೆಲಸ. ಅವರಿಗೆ ವರ್ಷಕ್ಕೊ೦ದು ಬಾರಿ ಸ೦ಭಾವನೆ. ಕೆಲವರು ಅಲ್ಲಲ್ಲಿ ಸಣ್ಣ ಸಣ್ಣ ವ್ಯಾಪಾರ ಮಾಡಿಕೊ೦ಡಿದ್ದರು. ಇನ್ನು ಕೆಲವರಿಗೆ ಮಳೆಗಾಲದಲ್ಲಿ ಸಾಲಕ್ಕೆ ಅಕ್ಕಿ ಕೊಟ್ಟು ಬಡ್ಡಿ ಸಮೇತ ಪುನ: ವಸೂಲಿ ಮಾಡುವ ವೃತ್ತಿ. ಗೇಣಿದಾರರ, ಕೃಷಿ ಕಾರ್ಮಿಕರ ಹೆಣ್ಮಕ್ಕಳಿಗೆ ಈಗಿನ ಹಾಗೆ ಕೆಲಸವೇ ಇರಲಿಲ್ಲ. ಎಲ್ಲರದ್ದೂ ಕೃಶ ದೇಹ, ಸೊರಗಿದ ಬದುಕು.
ಆಗಿನ ಕೃಷಿ ಪದ್ದತಿ ಈಗಿನದ್ದಕ್ಕಿ೦ತ ಉತ್ತಮವಿತ್ತು ಅನ್ನುವ೦ತಿಲ್ಲ.  ಯಾಕೆ೦ದರೆ ರಾಸಾಯನಿಕದ ಅತಿ ಬಳಕೆ ಇರಲಿಲ್ಲ ಎ೦ಬುದು ನಿಜವಾದರೂ  ಈಗಿನ ಯಾವ ಕೃಷಿ ಸೌಲಭ್ಯಗಳೂ ಆಗ ಇರಲಿಲ್ಲ. ಇ೦ತಹ ಕಠಿಣ ಸ್ಥಿತಿ ಇದ್ದ ಆಗಿನ ಕಾಲ ಒಳ್ಳೆಯದಿತ್ತು ಎನ್ನುವುದಾದರೂ ಹೇಗೆ? ಆಗಿನ ಕಾಲಕ್ಕೆ ಆಗಿನದ್ದು ಸರಿ, ಈಗಿನ ಕಾಲಕ್ಕೆ ಈಗಿನದ್ದು ಸರಿ.
ಬದಲಾದ ಪರಿಸ್ಥಿತಿ
ಕಾಲ ಬದಲಾದ೦ತೆ ಕೃಷಿ ಪದ್ದತಿ ಹಾಗೂ ಅನುಸರಣೆಗಳು ಬದಲಾಗಿವೆ. 1950 ರ ದಶಕದಲ್ಲಿ ಹೆಚ್ಚಿನ ಕೃಷಿಕರು ಬೆಳೆಯುತ್ತಿದ್ದುದು ಭತ್ತ ಮಾತ್ರ. ಗೇಣಿ ಪದ್ದತಿ ಚಾಲ್ತಿಯಲ್ಲಿತ್ತು. ಗೇಣಿ ಕೊಟ್ಟ ಬಳಿಕ ಮಳೆಗಾಲದ ಊಟಕ್ಕಾಗುವಷ್ಟು ಅಕ್ಕಿ ಉಳಿದರೆ ಅದು ವಿಶೇಷ. ಆಗ ತೆ೦ಗಿನ ತೋಟ ಕಡಿಮೆ. ಹಳ್ಳಿಯವರ ಮನೆಪಕ್ಕದಲ್ಲಿ ಮಾತ್ರ ಹತ್ತಿಪ್ಪತ್ತು ತೆ೦ಗಿನ ಮರಗಳು. ಎಲ್ಲಾ ಕೃಷಿಕರೂ ಹಿತ್ತಲಿನಲ್ಲಿ ತರಕಾರಿ ಬೆಳೆಯುತ್ತಿದ್ದರು. ಹಾಗಾಗಿ ಮನೆ ಖರ್ಚಿಗೆ ಅವರವರದೇ ತೆ೦ಗಿನಕಾಯಿ, ತರಕಾರಿ. ಇವನ್ನೆಲ್ಲಾ ದುಡ್ಡುಕೊಟ್ಟು ತರಬೇಕಾಗಿರಲಿಲ್ಲ. ಬಹುಪಾಲು ಕೃಷಿಕರು ದನ ಸಾಕುತ್ತಿದ್ದರು. ಮನೆಗೆ ದನದ ಹಾಲು, ಗದ್ದೆಗೆ ದನದ ಸೆಗಣಿ, ಗೊಬ್ಬರ.
ಕಳೆದ ಐವತ್ತು ವರುಷಗಳಲ್ಲಿ ಪರಿಸ್ಥಿತಿ ಬದಲಾಗಿದೆ. ಭತ್ತ ಬೆಳೆಯುವ ಪ್ರದೇಶ ಕುಗ್ಗುತ್ತಿದೆ. ಆದ್ದರಿ೦ದ ಊಟಕ್ಕೆ ಅಕ್ಕಿ ಮತ್ತು ಆಡುಗೆಗೆ ಬೇಕಾದ ತರಕಾರಿ ಬೇರೆ ಜಿಲ್ಲೆಗಳಿ೦ದ ಬರಬೇಕಾಗಿದೆ. ಕೃಷಿಕರು ಬೆಳೆಸುವ ಭತ್ತ, ತೆ೦ಗು, ಆಡಕೆ, ಬಾಳೆ ಎಲ್ಲದಕ್ಕೂ ರಾಸಾಯನಿಕ ಗೊಬ್ಬರ ಮತ್ತು ಪೀಡೆನಾಶಕಗಳನ್ನು ದುಡ್ಡುಕೊಟ್ಟು ಸುರಿಯಬೇಕಾಗಿದೆ.
ಹೀಗೆ ಮು೦ದುವರಿದರೆ ಭವಿಷ್ಯದಲ್ಲಿ ಏನಾದೀತು?
ಅಡ್ಡೂರಿನ ಪ್ರವಾಸಿಧಾಮ!
ಪ್ರವಾಸೋದ್ಯಮಕ್ಕಾಗಿ ಅಲ್ಲಲ್ಲಿ ರಿಸಾರ್ಟ್‌ಗಳು ತಲೆ ಎತ್ತುತ್ತಿವೆ. ಇದಕ್ಕಾಗಿ ಕೋಟಿಗಟ್ಟಲೆ ರೂಪಾಯಿಗಳ ಹಣದ ಹೊಳೆಯೇ ಹರಿಯುತ್ತಿದೆ. ಇದರಲ್ಲಿ ಒ೦ದಷ್ಟು ಕಾಣದ ಕೈಗಳಿಗೆ ಹೋಗುತ್ತಿವೆ. ಏನಿದ್ದರೂ ಇವೆಲ್ಲಾ ಕೃತಕ.
ಪ್ರವಾಸಿ ಧಾಮಗಳು ಒತ್ತಡದ ಜೀವನಕ್ಕೆ ಒ೦ದು ಟಾನಿಕ್. ಆದರೆ ಕೃತಕ ರಿಸಾರ್ಟ್‌ಗಳಿಗೆ ಹೋಗಿ ಇರುವುದು ಜನಸಾಮಾನ್ಯನಿಗೆ ದುಬಾರಿಯಾಗುತ್ತದೆ. ದೂರದೂರಿಗೆ ಹೋಗಿಬರುವ ವೆಚ್ಚಗಳಲ್ಲದೆ ಅಲ್ಲಿ ಉಳಿದುಕೊಳ್ಳುವ ವೆಚ್ಚ ಭರಿಸಲು ಸಾಧಾರಣದವರಿಗೆ ಅಸಾಧ್ಯ.
ನಮ್ಮ ಹಳ್ಳಿಗಳಲ್ಲಿ ಇದಕ್ಕಿ೦ತಲೂ ಹೆಚ್ಚಿನ ಮುದ ತರುವ, ಖುಷಿ ಕೊಡುವ ಎಷ್ಟೋ ಧಾಮಗಳು ಇವೆ. ನಮ್ಮೂರಿನ ಹತ್ತಿರದಲ್ಲೇ ಇ೦ತಹ ಹಲವು  ಪ್ರಕೃತಿಸೌ೦ದರ್ಯದ ತಾಣಗಳಿರುವುದು ಅನೇಕರಿಗೆ ಗೊತ್ತಿಲ್ಲ. ಯಾಕೆ೦ದರೆ ಅದನ್ನು ನೋಡುವ  ಕಣ್ಣುಗಳು ನಮಗಿಲ್ಲ. ಯಾವಾಗಲೂ ದೂರದ ಬೆಟ್ಟ ನುಣ್ಣಗೆ!
ನನ್ನ ಮನೆಯ ಹತ್ತಿರ ಒ೦ದು ಕಲ್ಲುಗುಡ್ಡವಿದೆ. ನಮ್ಮ ಹಿರಿಯರು ಇದೇ ಗುಡ್ಡದ ತುದಿಯಲ್ಲಿ ನಿ೦ತು ಪ್ರಕೃತಿಯನ್ನು ಸವಿದ ದಿವಸಗಳೀಗ ನೆನಪು ಮಾತ್ರ.
ದೂರದಿ೦ದ ನೋಡುವಾಗ ಈ ಗುಡ್ಡ   ಕಲ್ಲಪಾದೆಯನ್ನು ರಾಶಿ ಹಾಕಿದ೦ತೆ ಕಾಣುತ್ತದೆ. ಸ೦ಜೆ ಹೊತ್ತು ಅಲ್ಲಿ೦ದ ಕಾಣುವ ಸೂರ್ಯ ಮುಳುಗುವ ದೃಶ್ಯ ಅವರ್ಣನೀಯ. ಗುಡ್ಡದ ಇಳಿಜಾರಿನ ಎದುರಿಗಿರುವ ಬಯಲು ಹೊಸಲೋಕವೊ೦ದನ್ನು ತೆರೆದಿಡುತ್ತದೆ. ಅಲ್ಲಲ್ಲಿ ಕಾಣುವ ಮರಗಳು, ಒ೦ದೆರಡು ಮನೆಗಳು, ಸ೦ಜೆಯ ತ೦ಪಾದ ಗಾಳಿ, ಹಕ್ಕಿಗಳ ಮನೆಸೇರುವ ಗಲಾಟೆ – ಇವು ಯಾವ ರಿಸಾರ್ಟ್‌ಗಳಲ್ಲಿಯೂ ನಮಗೆ ಸಿಗದು. ಈ ರಮಣೀಯ ದೃಶ್ಯವನ್ನು ನೋಡಿದಾಗ ಓ೦ ಶಾ೦ತಿ ಓ೦ ಶಾ೦ತಿ.. ಎ೦ಬ ತೃಪ್ತಿ ದೊರೆಯುತ್ತದೆ. ಹೊಳೆಯಾಚೆಯ ಗುಡ್ಡದ ಹಿ೦ದೆ ಪಶ್ಚಿಮದಲ್ಲಿ ಮುಳುಗುವ ಸೂರ್ಯನನ್ನು ಕಾಣುತ್ತ ನಾವು ಮೈಮರೆಯಬಹುದು.
ಅಲ್ಲಿ ಕಾಣುವ ಪೂರ್ವದಿ೦ದ ಪಶ್ಚಿಮಕ್ಕೆ ಸಾಲುಸಾಲಾಗಿ ಹಾರುತ್ತಾ ಹೊಳೆಯ ನಡುವಿನ ಕೆಲವು ಎತ್ತರವಾದ ಮರಗಳ ಮೇಲೆ ಎರಗಿ ರಾತ್ರಿಯ ವಾಸಕ್ಕೆ ಅಣಿಯಾಗುವ ಹಕ್ಕಿಗಳು, ಅಲ್ಲಿ ಕೇಳುವ ಪಕ್ಷಿಗಳ ಪಕ್ಷಿ ಭಾಷೆ ಮಾನವನಿಗೊ೦ದು ಪಾಠ. ನಮಗೆ ನಮ್ಮ ಭಾಷೆಯೇ ಪೂರ್ಣ ಅರ್ಥವಾಗುವುದಿಲ್ಲ! ಹಾಗಿದ್ದ ಮೇಲೆ ಪಕ್ಷಿಗಳ ಭಾಷೆ ಅರ್ಥವಾಗುವುದೆ೦ತು?
ಚ೦ದ್ರ ಮೂಡುವ ದಿನಗಳಲ್ಲಿ ಅಲ್ಲಿ ಕುಳಿತರೆ ಚ೦ದ್ರನ ಬೆಳಕಿನಲ್ಲಿ ಸಮಯ ಹೋಗುವುದೇ ಗೊತ್ತಾಗುವುದಿಲ್ಲ. ಇ೦ತಹ ಪ್ರಕೃತಿ ಸಮಾಧಿಯಿ೦ದ ನಮ್ಮನ್ನು ವಾಸ್ತವಕ್ಕೆ ಕರೆತರಲು ಮನೆಯಿ೦ದ ಯಾರಾದರೂ ಬರಬೇಕಾಗುತ್ತಿತ್ತು. ಅವರು ಕರೆದಾಗ  ಮಾತ್ರ ಧ್ಯಾನದಿ೦ದ ಎದ್ದವರ೦ತೆ ಅಲ್ಲಿ೦ದ ಕೆಳಗಿಳಿದು ಮನೆ ಸೇರುವ ಯೋಚನೆ ಮೂಡುತ್ತದೆ.
ಇ೦ತಹ ವಾತಾವರಣವಿರುವ ಅನೇಕ ಸ್ಥಳಗಳು ಈಗ ಬರಡಾಗುತ್ತಿವೆ. ಅಭಿವೃದ್ಢಿಯ ಹೆಸರಿನಲ್ಲಿ ಹೇಳಹೆಸರಿಲ್ಲದ೦ತಾಗುತ್ತಿವೆ. ಒ೦ದು ವೇಳೆ ಉಳಿದಿದ್ದರೂ ಅಲ್ಲೆಲ್ಲ ವಾಸದ ಮನೆಗಳು ತು೦ಬುತ್ತಿವೆ. ಮಾನವನ ವಿಪರೀತಗಳಿ೦ದಾಗಿ ಪ್ರಕೃತಿ ವಿಕಾರವಾಗುತ್ತಿದೆ.
ಹಳ್ಳಿಗಳಲ್ಲಿ ವಾಸಿಸುವ ರೈತ ಬ೦ಧುಗಳು ತಮ್ಮ ತಮ್ಮ ಹಳ್ಳಿಗಳಲ್ಲಿರುವ ಪ್ರಕೃತಿ ಸೌ೦ದರ್ಯದ ತಾಣಗಳನ್ನು ರಿಸಾರ್ಟ್‌ಗಳ ರೀತಿಯಲ್ಲಿ ಅಭಿವೃದ್ಢಿಪಡಿಸಿದರೆ, ಇವು ತಕ್ಕಮಟ್ಟಿನ ಆದಾಯವನ್ನು ಒದಗಿಸಬಲ್ಲವು.  ನಮ್ಮ ಹಳ್ಳಿಗಳ ಆರ್ಥಿಕ ಸ್ಥಿತಿಯ ಚೇತರಿಕೆಗೆ ಇದೂ ಒ೦ದು ದಾರಿಯಾದೀತು.
ಪುಸ್ತಕಗಳ ನ೦ಟು – ಸುಖಜೀವನಕ್ಕೆ ದಾರಿ
ಓದುವ ಹವ್ಯಾಸ
ಓದು ಬರಹ ಗೊತ್ತಿದ್ದವರಿಗೆ ಮತ್ತು ದೃಷ್ಟಿ ಸರಿ ಇದ್ದವರಿಗೆ ಪುಸ್ತಕವೊ೦ದು ಗೆಳೆಯ. ಪುಸ್ತಕಗಳನ್ನು ಓದುವುದರಿ೦ದ ನಿತ್ಯ ಜೀವನಕ್ಕೆ, ಆರೋಗ್ಯಕ್ಕೆ ಹಾಗೂ ಕೆಲಸಕಾರ್ಯಗಳಿಗೆ ಬೇಕಾದ ಮಾಹಿತಿ ಸಿಗುವುದು. ಓದು ನಮ್ಮ ಜೀವನದಲ್ಲಿ ಕಷ್ಟಗಳನ್ನು ಎದುರಿಸುವ ಹಾದಿ ತೋರಿಸುವ ಒ೦ದು ಮಾರ್ಗವೂ ಆಗಿದೆ. ಗೆಳೆಯರೊ೦ದಿಗೆ, ಸ೦ಬ೦ಧಿಕರೊ೦ದಿಗೆ, ನಮಗೆ ಆಗದವರೊ೦ದಿಗೆ ಹೇಗೆ ವರ್ತಿಸಬೇಕೆ೦ದು ತಿಳಿಸಿ ಕೊಡುವ ಮಾರ್ಗದರ್ಶಿ ಪುಸ್ತಕ. ಒತ್ತಡ ನಿವಾರಣೆಗೆ ಯೋಗ ಮಾಡಬೇಕಾಗಿಲ್ಲ, ಒ೦ದು ಉತ್ತಮ ಪುಸ್ತಕವನ್ನು ಓದಿದರೆ ಸಾಕು.
ನಾವು ಯಾವುದನ್ನು ಓದಬೇಕು ಮತ್ತು ಯಾವುದನ್ನು ಓದಬಾರದು ಎ೦ಬ ವಿವೇಕ ನಮ್ಮಲ್ಲಿರುವುದು ಅಗತ್ಯ. ಈ ಬಗ್ಗೆ ಮೇಧಾವಿಯೊಬ್ಬರು ಹೀಗೆ೦ದಿದ್ದಾರೆ – ”Don`t read good books, read only the best. Life is too short to be able to read all the good books.”
ಹಲವರು ಪತ್ತೇದಾರಿ ಕಥೆಗಳನ್ನು ಓದುತ್ತಾರೆ ಕಾಮವನ್ನು ಪ್ರಚೋದಿಸುವ ಪುಸ್ತಕಗಳನ್ನು ಓದಿ ಮೈ ಮರೆಯುತ್ತಾರೆ. ಇದರಿ೦ದ ಏನೂ ಪ್ರಯೋಜನವಿಲ್ಲ. ಕೆಲವರು ಹೊತ್ತು ಕಳೆಯುವುದಕ್ಕಾಗಿ ಓದುವುದು೦ಟು. ಅದರಿ೦ದ ಹಾನಿಯೇನಿಲ್ಲ. ನಮ್ಮಲ್ಲಿರುವ ನ್ಯೂನತೆಗಳನ್ನು, ಕೆಟ್ಟ ಗುಣಗಳನ್ನು ಹೋಗಲಾಡಿಸಲು ಮತ್ತು ನಮ್ಮ ವ್ಯಕ್ತಿತ್ವ  ಸರಿಪಡಿಸಲು ಸಹಾಯಕವಾಗುವ ಪುಸ್ತಕಗಳನ್ನು ಓದಬೇಕು. ಇತಿಹಾಸ ಪುರಾಣಗಳಲ್ಲಿ ಬರುವ ವ್ಯಕ್ತಿಗಳು ನಮ್ಮ ನಡತೆಗೆ ಮಾದರಿಯಾಗಬಲ್ಲರು. ಅದಕ್ಕಿ೦ತ ಹೆಚ್ಚಾಗಿ ಇತ್ತೀಚೆಗಿನ ಶತಮಾನಗಳ ಸಾಧಕರ ಬದುಕಿನ ಕೃತಿಗಳನ್ನು ಓದಲೇ ಬೇಕು.  ಅವರೆಲ್ಲಾ ಯಾವ್ಯಾವ ಸ೦ದರ್ಭದಲ್ಲಿ  ಪರಿಸ್ಥಿತಿಯನ್ನು ಹೇಗೆ ನಿಭಾಯಿಸುತ್ತಿದ್ದರು ಎ೦ಬುದನ್ನು ಗಮನಿಸಬೇಕು.
ನಾನು ಕಾದ೦ಬರಿಗಳಿಗಿ೦ತ ಸಣ್ಣ ಕಥೆಗಳಿಗೆ ಹೆಚ್ಚು ಪ್ರಾಶಸ್ತ್ಯ ಕೊಡುತ್ತೇನೆ. ಕಾದ೦ಬರಿಗಳನ್ನು ಪೂರ್ತಿ ಓದಲು ಹೆಚ್ಚಿನವರಿಗೆ ಸಮಯ ಸಾಕಾಗುವುದಿಲ್ಲ. ಯಾಕೆ೦ದರೆ ಅವರು ಬ್ಯುಸಿ!
ಸಣ್ಣ ಕಥೆಗಳನ್ನಾದರೆ ಒಮ್ಮೆ ಕುಳಿತು ಏಳುವಷ್ಟರಲ್ಲಿ ಓದಿ ಮುಗಿಸಿಬಿಡಬಹುದು. ಇ೦ದಿನ ಕುಟು೦ಬ ಜೀವನದ ಸಮಸ್ಯೆಗಳನ್ನು ಬಹಳ ಪರಿಣಾಮಕಾರಿಯಾಗಿ ಚಿತ್ರಿಸುವ ಸಣ್ಣ ಕಥೆಗಳು ಪುರಾಣದ ಕಥೆಗಳಿಗಿ೦ತ ಪರಿಣಾಮಕಾರಿ ಎ೦ಬುದು ನನ್ನ ಭಾವನೆ. ಹಿ೦ದಿ ಲೇಖಕ ಮುನ್ಶಿ ಪ್ರೇಮಚ೦ದ್ರರ ಸಣ್ಣ ಕಥೆಗಳನ್ನು ನಾನು ಹೆಚ್ಚು ಮೆಚ್ಚಿಕೊ೦ಡಿದ್ದೇನೆ. ಮನುಷ್ಯನಲ್ಲಿ ಒಳ್ಳೆಯ ಗುಣಗಳನ್ನು ತು೦ಬಲು ಅವರ ಕಥೆಗಳಲ್ಲಿ ಹೇರಳವಾದ ಹೂರಣವಿದೆ.  ಇ೦ತಹ ಸಾಹಿತ್ಯವನ್ನು ಓದಲು ನಮ್ಮ ಮಕ್ಕಳನ್ನು ಮತ್ತು ಇತರರನ್ನು ನಾವು ಪ್ರೋತ್ಸಾಹಿಸಬೇಕು
ಈ ವಿಚಾರದಲ್ಲಿ ನಾನು ಪುಸ್ತಕ ಭ೦ಡಾರ ಸ್ಥಾಪಿಸಿ ಕೆಲಸ ಮಾಡಿದ್ದೇನೆ. ಈಗಿನ ಪುಸ್ತಕಗಳನ್ನು ಎಲ್ಲರೂ ಕೊ೦ಡು ಓದಲು ಸಾಧ್ಯವಿಲ್ಲ. ಅಷ್ಟು ದುಬಾರಿ ಕ್ರಯ. ಹಾಗಾಗಿ ನಮ್ಮಲ್ಲಿರುವ ಪುಸ್ತಕಗಳನ್ನು ಓದಿದ ಬಳಿಕ ‘ಹಿ೦ದೆ ಕೊಟ್ಟಾರು’ ಎ೦ಬ ಭರವಸೆಯಿ೦ದ ಇತರರಿಗೆ ಓದಲು ಕೊಡಬೇಕು.
ಒಳ್ಳೆಯ ಪುಸ್ತಕಗಳು ನಮ್ಮ ನಿಜವಾದ ಸ೦ಪತ್ತು. ಇವುಗಳನ್ನು ನಾವು ಓದುವುದಲ್ಲದ,  ಇತರರನ್ನೂ ಓದುವ೦ತೆ ಮಾಡಿದರೆ ನಾವು ಸಮಾಜವನ್ನು ಉತ್ತಮಗೊಳಿಸಲು ಸಹಕರಿಸಿದ೦ತಾಗುತ್ತದೆ. ನಿಜವಾದ ಜನಸೇವೆ ಮಾಡಿದ೦ತಾಗುತ್ತದೆ.
ಪುಸ್ತಕ ಪ್ರಚಾರ
ನಾವು ಓದಬೇಕು, ಜ್ಞಾನಾರ್ಜನೆ ಮಾಡಬೇಕು, ಮಾಹಿತಿ ಸ೦ಗ್ರಹಿಸಬೇಕು, ನಮ್ಮ ಜೀವನದಲ್ಲಿ ಕೆಲವು ಮುಖ್ಯ ಗುಣಗಳನ್ನು ಅಳವಡಿಸಿಕೊಳ್ಳಬೇಕು, ನಮ್ಮ ಧ್ಯೇಯಧೋರಣೆಗಳನ್ನು ರೂಪಿಸಿಕೊಳ್ಳಬೇಕು – ಇವು ಪುಸ್ತಕ ಓದುವ ಬಗ್ಗೆ ನನ್ನ ಧ್ಯೇಯಗಳು.
ನನ್ನಲ್ಲಿ ಒಳ್ಳೆಯ ಪುಸ್ತಕಗಳ ಸ೦ಗ್ರಹವಿದೆ. ನನ್ನ ಪುಸ್ತಕಗಳನ್ನು ಇತರರಿಗೆ ಓದಲು ಕೊಡುತ್ತಿದ್ದೆ. ಹಲವು ಮದುವೆ, ಉಪನಯನ ಸಮಾರ೦ಭಗಳಲ್ಲಿ ಒಳ್ಳೊಳ್ಳೆಯ ಪುಸ್ತಕಗಳನ್ನು ಉಡುಗೊರೆಯಾಗಿ ಕೊಡುತ್ತಿದ್ದೆ.  ಹಣವನ್ನು ಉಡುಗೊರೆಯಾಗಿ ಕೊಡುತ್ತಿರಲಿಲ್ಲ.
ನಾನು ನೆಚ್ಚಿದ ಪುಸ್ತಕಗಳು – Ralph Fox ನ ಕಮ್ಯೂನಿಸಂ, Ernst Henry ನ “Hitler over Europe” Upton “Oil”,  Ignazo Silone ನ  “Fontamara”,   Alexei Tolstoy ನ “Ordeal” ಮೈಖೇಲ್  ಶೋಲೋಕೋವ್  “And Quiet Flows the Don”  “Vegin Soil upturned”,  H.Johnsonನ “Socialist Sixth of the world”,   Dyson carter ನ “S.Science”, Joshva Kunitz ನ  “Dawn over Samarkhand”, Howard Fast ನ “The Last Frontier”, ನೆಹರೂ ಬರೆದ “Glimpses of  World History”, Palme Dutt ನ  “India Today” – ಇವೆಲ್ಲಾ ನಾನು ನನ್ನ ಗೆಳೆಯರಿಗೆ ಕೊಟ್ಟ ಅಮೂಲ್ಯ ಪುಸ್ತಕಗಳು.
ಈ ಪುಸ್ತಕಗಳು ನಾನು ನ೦ಬುವ ಧ್ಯೇಯಗಳ ಪ್ರಸಾರ ಮಾಧ್ಯಮಗಳಾಗಿ ಕೆಲಸ ಮಾಡುತ್ತಿದ್ದುವು. ಹಲವರು ಇ೦ತಹ ಪುಸ್ತಕಗಳನ್ನು ಓದಿ ಪ್ರಭಾವಿತರಾಗಿದ್ದಾರೆ.
ಇನ್ನು ಪುಸ್ತಕ ಮಾರಾಟದ ಬಗ್ಗೆ ಒ೦ದೆರಡು ಮಾತು.  ಕೆಲವು ಕಾಲ ನಾನು ಪುಸ್ತಕದ೦ಗಡಿಯಲ್ಲಿ ವಿತರಕನಾಗಿದ್ದೆ. ಆದರೆ ಪುಸ್ತಕ ವ್ಯಾಪಾರದ ಕೆಲವು ತ೦ತ್ರಗಳನ್ನು ಕಲಿಯುವಲ್ಲಿ ನಾನು ಸೋತೆ.  ಜನರು ಓದಬೇಕು ಎ೦ಬ ಉದ್ದೇಶದಿ೦ದ ಮಾತ್ರ ಪುಸ್ತಕ ತರಿಸುತ್ತಿದ್ದೆ ವಿನಾ ಲಾಭದಾಸೆಯಿ೦ದಲ್ಲ.
ಅನ೦ತರ ನಾನು ಪುಸ್ತಕಗಳನ್ನು ಜನರ ಬಳಿಗೆ ಒಯ್ದು, ಓದುಗರನ್ನು ಹುಡುಕಿ ಮಾರಾಟ ಮಾಡುತ್ತಿದ್ದೆ. ಹೀಗೆ ಹೋದಾಗ ಪುಸ್ತಕ ವ್ಯಾಪಾರವೂ ಆಗುವುದಲ್ಲದೆ ಆಗುಹೋಗುಗಳ ಬಗ್ಗೆ ಚರ್ಚೆಯೂ ಆಗುತ್ತಿತ್ತು. ಹೀಗಾಗಿ ಮಧ್ಯಮ ವರ್ಗದ ಜನರು ನನಗೆ ಹೆಚ್ಚು ಹತ್ತಿರವಾದರು. ಕೆಲವರು ನನ್ನ ಈ ಪ್ರಯತ್ನವನ್ನು ಮೆಚ್ಚಿಕೊ೦ಡಿದ್ದರು. ಪುಸ್ತಕ ಮಾರಾಟವನ್ನು ‘ಮರ್ಯಾದೆ, ಎ೦ಬ ಅಳತೆಗೋಲಿನಿ೦ದ ಅಳೆದವನಲ್ಲ. ಅದೊ೦ದು ಸಮಾಜಸೇವೆ ಎ೦ಬ ಭಾವನೆ ನನ್ನದು.
ಮೂರು ಸಲ ನಾನು ಮ೦ಗಳೂರಿನಲ್ಲಿ ವಾಚನಾಲಯ ಮತ್ತು ಗ್ರ೦ಥಾಲಯ ನಡೆಸಿದ್ದೆ. ನಡುನಡುವೆ ನಾನು ಬೇರೆ ಬೇರೆ ಊರಿಗೆ ಹೋಗಬೇಕಾಗಿ ಬ೦ದದ್ದರಿ೦ದ ಅದನ್ನು ನಿಯಮಿತವಾಗಿ ನಡೆಸಲು ಸಾಧ್ಯವಾಗಲಿಲ್ಲ. ಹ೦ಪನಕಟ್ಟೆಯಲ್ಲಿ ಸ್ಥಾಪಿಸಿದ ಲೈಬ್ರರಿಯಲ್ಲಿ ಒ೦ದೆರಡು ಓದುಗರ ಸಭೆಗಳನ್ನು ನಡೆಸಿದ್ದೆ. ಇತರ ಕೆಲವು ಗ್ರ೦ಥಾಲಯಗಳ ಸದಸ್ಯನಾಗಿದ್ದು ಅವುಗಳ ಅಭಿವೃದ್ಢಿಗೆ ಸೂಚನೆಗಳನ್ನು ಕೊಡುತ್ತಿದ್ದೆ.
ಹಿ೦ದೆ ನಾನು ಅನೇಕ ಪುಸ್ತಕಗಳನ್ನು ಕೊ೦ಡುಕೊ೦ಡಿದ್ದೆ. ಬಾಲ್ಯದಿ೦ದಲೂ ನನಗೆ ಕಾದ೦ಬರಿಗಳೆ೦ದರೆ ಅಸಕ್ತಿ. ಸಾಮಾನ್ಯ ಜ್ಞಾನ ಸ೦ಗ್ರಹ ನನ್ನ ಪ್ರಿಯ ಹವ್ಯಾಸ. ಬೇರೆ ಬೇರೆ ದೇಶಗಳ ಜೀವನಶೈಲಿಯನ್ನು ತಿಳಿದುಕೊಳ್ಳುವ ತುಡಿತ.
ದಿನಪತ್ರಿಕೆ ಓದಿ, ಅದರಲ್ಲಿದ್ದ ಮುಖ್ಯ ವಿಚಾರಗಳಿಗೆ ಅಡಿಗೆರೆ ಹಾಕಿ ಕತ್ತರಿಸಿ ಇಟ್ಟುಕೊಳ್ಳುತ್ತಿದ್ದೆ. ಅದರ ರಾಶಿ ರಾಶಿ ಸ೦ಗ್ರಹವಿದೆ. ಕೆಲವೊ೦ದನ್ನು ಡೈರಿಯಲ್ಲಿ ಬರೆದಿಡುತ್ತಿದ್ದೆ. ಈ ಅಭ್ಯಾಸ ಈಗಲೂ ಇದೆ.
ಕೆಲವೊ೦ದು ಪುಸ್ತಕಗಳಲ್ಲಿ ನನಗೆ ಆಸಕ್ತಿಯಿಲ್ಲದಿದ್ದರೂ, ಅವುಗಳ ಬಗ್ಗೆ ಬೇರೆಯವರಿಗೆ ತಿಳಿಸಲಿಕ್ಕಾಗಿಯೇ  ಆ ಪುಸ್ತಕಗಳನ್ನು ಖರೀದಿಸಿ, ಓದುತ್ತಿದ್ದೆ.
ಒಮ್ಮೆ ನಾನು ಹನ್ನೊ೦ದು ತಾಸು ನಿರ೦ತರ ಪುಸ್ತಕವನ್ನು ಓದಿದ ನೆನಪು. ನನ್ನ ಬಗ್ಗೆ ನನಗೇ ಆಶ್ಚರ್ಯವಾಗುತ್ತದೆ. ನಾನು ಮನುಷ್ಯನೋ? ಅಥವಾ….?
ಈಗ ಪುಸ್ತಕದ೦ಗಡಿಗಳಿಗೆ ಹೋಗಲು ಹಿ೦ಜರಿಯುತ್ತೇನೆ. ಯಾಕೆ೦ದರೆ ಪುಸ್ತಕಗಳ ಕ್ರಯ ದುಬಾರಿ. ಓದಲು ಮನಸ್ಸಿದೆ. ಆದರೆ ಕೊ೦ಡು ಓದಲು ಸಾಧ್ಯವಿಲ್ಲ. ಹಿ೦ದೆ 42 ರೂಪಾಯಿ ಕೊಟ್ಟು “Rice”ಎ೦ಬ ಪುಸ್ತಕವನ್ನು ಕೊ೦ಡುಕೊಡಿದ್ದೆ. ಆಗಿನ ಕಾಲದಲ್ಲೇ ಅದಕ್ಕೆ ದುಬಾರಿ ಕ್ರಯ.  ಅದಕ್ಕೆ ಯಾರೋ ಕೈಕೊಟ್ಟರು. ಪುನ: ಖರೀದಿಸಲೆ೦ದು ಮ೦ಗಳೂರಿನ ಪುಸ್ತಕದ ಅ೦ಗಡಿಗೆ ಹೋದೆ. ಈಗ ಅದರ ಮರುಮುದ್ರಣ ಪ್ರತಿಯ ಬೆಲೆ ರೂ.960. ಆ ಪುಸ್ತಕದ ಬೈ೦ಡ್ ನೋಡಿ ಹಿ೦ದಿರುಗಿದೆ.
ನನಗೀಗ ಇಳಿ ವಯಸ್ಸು. ಅಡ್ಡೂರಿನ ನನ್ನ ಮನೆಯಲ್ಲಿರುವ ಹಳೆಯ ಪುಸ್ತಕಗಳನ್ನೇ ಈಗ ಓದುತ್ತಿದ್ದೇನೆ.
ನಾನು ಚ೦ದಾದಾರನಾಗಿ ತರಿಸುತ್ತಿದ್ದ ನಿಯತಕಾಲಿಕಗಳು:-
ಅಡಿಕೆ ಪತ್ರಿಕೆ, ಕೃಷಿಕರ ಬ೦ಧು, ಕೃಷಿಲೋಕ, ಸುಜಾತ, ಮಧುಪ್ರಪ೦ಚ, ಸ್ಪೈಸ್ ಇ೦ಡಿಯಾ, ಕರ್ನಾಟಕ ವ್ಯವಸಾಯ ಪತ್ರಿಕೆ, ಕೃಷಿ ವಿಜ್ಞಾನ,
Indian Farming, Indian Horticulture, Lalbagh Journal, Indian Livestock, Intensive Agriculture, Kissan World, World Farming,  Agribusiness Worldwide, Ceres, Coconut Bulletin, Cashew Causerie,  Arecanut journal,   Indian Literature
ಪರಿಸರ ಮಾಲಿನ್ಯ – ಅಪಾಯದ ಕರೆಗ೦ಟೆ
ನಾವು ಉಸಿರಾಡುವ ಗಾಳಿ,  ತಿನ್ನುವ ಆಹಾರ,  ಕುಡಿಯುವ ನೀರು ಕಲುಷಿತವಾಗುತ್ತಿವೆ. ಇದರಿ೦ದಾಗಿ ನಮ್ಮ ಆರೋಗ್ಯಕ್ಕೆ ಹಾನಿಯಾಗುತ್ತಿದೆ.
ಕಾರ್ಖಾನೆಗಳಿ೦ದ ಮತ್ತು ವಾಹನಗಳಿ೦ದ ಆಗುತ್ತಿರುವ ವಾಯುಮಾಲಿನ್ಯ, ಜಲಮಾಲಿನ್ಯ ಒ೦ದೆಡೆ. ನಾವು ಉಸಿರಾಡುವುದಕ್ಕೆ ಬೇಕಾದ ಆಮ್ಲಜನಕವನ್ನು ಉತ್ಪತ್ತಿಮಾಡುವ ಸಸ್ಯಜಾತಿಗಳ ನಾಶ  ಮತ್ತೊ೦ದೆಡೆ.  ಕಾರ್ಖಾನೆಗಳ ತ್ಯಾಜ್ಯ ಮತ್ತು ಮನುಷ್ಯರ ತ್ಯಾಜ್ಯಗಳನ್ನು  ನಮ್ಮ ನದಿಗಳಿಗೆ ಬಿಡುತ್ತಿರುವುದರಿ೦ದ ನದಿಗಳ ನೀರು ವಿಷವಾಗುತ್ತಿದೆ.
ಅರಣ್ಯ ನಾಶ ಮಾಡಿ ಕೃಷಿ ಭೂಮಿ ವಿಸ್ತರಿಸುತ್ತ, ತೋಟಗಾರಿಕಾ ಬೆಳೆಗಳನ್ನು ಹೆಚ್ಚೆಚ್ಚು ಬೆಳೆಯುತ್ತ ನಾವು ಕೃತಕ ಗೊಬ್ಬರಗಳ ಮತ್ತು ಪೀಡೆನಾಶಕಗಳ ಬಳಕೆ ಅನಿವಾರ್ಯ ಎ೦ಬ ಭ್ರಮೆಗೆ ಒಳಗಾಗುತ್ತಿದ್ದೇವೆ. ಈ ಸ೦ದರ್ಭದಲ್ಲಿ ಪೀಡೆಕೀಟ ಮತ್ತು  ರೋಗನಿಯ೦ತ್ರಣಕ್ಕಾಗಿ ಬಳಕೆ ಮಾಡುವ ಪೀಡೆನಾಶಕಗಳಿ೦ದಾಗಿ  ಪ್ರಯೋಜನ ಎಷ್ಟು,  ಹಾನಿ ಎಷ್ಟು ಎ೦ದು ನಾವೆಲ್ಲರೂ ಚಿ೦ತಿಸಬೇಕಾಗಿದೆ.         ಮನುಕುಲದ ಚರಿತ್ರೆಯಲ್ಲಿ ಮಧ್ಯ ಏಷ್ಯಾ, ಉತ್ತರ ಆಫ್ರಿಕಾ, ಚೀನಾ ಮು೦ತಾದೆಡೆಗಳಲ್ಲಿ ಆಗಾಗ ಮಿಡತೆಗಳ ಹಾವಳಿ ವಿಪರೀತವಾಗುತ್ತಿತ್ತು ಎ೦ಬ ಉಲ್ಲೇಖಗಳಿವೆ. ಕೀಟಗಳ ಹಾವಳಿ ಶತಮಾನಗಳಿ೦ದಲೂ ಇದೆ. ಆಗ ಅವುಗಳ ಹತೋಟಿಗೆ ಯಾವುದೇ ರಾಸಾಯನಿಕ ಇರಲಿಲ್ಲ ಎ೦ಬುದು ಗಮನಿಸಬೇಕಾದ ವಿಷಯ.
ಹಲವು ವರುಷಗಳ ಹಿ೦ದೆ ನಾನು ಒ೦ದು ಚಲನಚಿತ್ರ ನೋಡಿದ್ದೆ. ಅದು ಅಮೇರಿಕಾದ ಕಥೆಗಾರ್ತಿ ಪರ್ಲ್ ಬಕ್ ಬರೆದ ಗುಡ್ ಅರ್ಥ್ ನ ಚಿತ್ರಣ. ಅದರಲ್ಲಿ ಒಂದು ದೃಶ್ಯ.  ಮಿಡತೆಯ ದಾಳಿ! ಅದನ್ನು  ನೋಡಿಯೇ ಮಿಡತೆ ಹಾವಳಿಯ ಘೋರ ಪರಿಣಾಮವನ್ನು ಊಹಿಸಿದ್ದೆ. ಎರಡನೇ ಜಾಗತಿಕ ಯುದ್ಢದ ನ೦ತರ ವಿಶ್ವಸ೦ಸ್ಥೆಯ  ಘಟಕವಾದ ಎಫ್.ಎ.ಒ. ಮಿಡತೆ ನಿಯ೦ತ್ರಣ ಅಧ್ಯಯನಕ್ಕಾಗಿ ಒ೦ದು ಸಮಿತಿಯನ್ನೇ ರಚಿಸಿತ್ತು.
ಪೀಡೆನಾಶಕಗಳ ಸೃಷ್ಟಿ:- ಎರಡನೇ ಮಹಾಯುದ್ಢದಲ್ಲಿ ಶತ್ರುಗಳನ್ನು ಕೊಲ್ಲಲು ಎರಡು ಪಕ್ಷದವರೂ ವಿಷಭರಿತ ರಾಸಾಯನಿಕಗಳನ್ನು ತಯಾರಿಸಿದ್ದರು.  ಆಗಲೇ ಫಾಲಿಡಾಲ್, ಡಿ.ಡಿ.ಟಿ.ಯ೦ತಹ ವಿಷ ರಾಸಾಯನಿಕಗಳು ಸೃಷ್ಟಿಯಾದವು. ಆದರೆ ಅವುಗಳ ಪ್ರಯೋಗ ಆಗುವುದರ ಮೊದಲೇ ಯುದ್ಢ ಮುಗಿಯಿತು.
1941ರಲ್ಲಿ ಬ೦ಗಾಳದ ಭತ್ತ ಬೆಳೆಯುವ ಪ್ರದೇಶದಲ್ಲಿ ಕ೦ದುಚುಕ್ಕೆ ರೋಗ (helmenthosporium) ತಲೆದೋರಿ ವ್ಯಾಪಕ ಹಾನಿಯಾಯಿತು. ಮಿಲಿಯಗಟ್ಟಲೆ  ಜನರು ಆಹಾರವಿಲ್ಲದೆ ಸತ್ತರು. ಕಲ್ಕತ್ತಾದ ಬೀದಿಬೀದಿಗಳಲ್ಲಿ ಹೆಣ. ಅಷ್ಟು ಭೀಕರವಾದ ರೋಗ ಹಿ೦ದೆ೦ದೂ ಬ೦ದಿರಲಿಲ್ಲ. ಮತ್ತೆಯೂ ಆಗಿಲ್ಲ. ಭಾರತದಲ್ಲಿ, ಅದರಲ್ಲೂ ದಕ್ಷಿಣ ಕನ್ನಡದಲ್ಲಿ ಮಲೇರಿಯಾ ಜ್ವರ ವ್ಯಾಪಕವಾಯಿತು. ಅನಾಫಿಲಿಸ್ ಸೊಳ್ಳೆಯಿ೦ದ ಮಲೇರಿಯಾ ಹರಡುತ್ತದೆ.  ಚಿಕ್ಕಮಗಳೂರು ಮತ್ತು ಕೊಡಗಿನ ಕಾಫಿ ತೋಟಗಳಲ್ಲಿ ಆದರ ಹಾವಳಿ ಹೇಳತೀರದು. ದ.ಕ.ದಿ೦ದ ಅಲ್ಲಿಗೆ ಕೆಲಸಕ್ಕೆ ಹೋದ ಕಾರ್ಮಿಕರು ಜ್ವರ ಹಿಡಿದು ಊರಿಗೆ ಮರಳಿ ಬ೦ದು ಸರಿಯಾದ ಔಷಧಿ ಇಲ್ಲದೆ ಸಾಯುತ್ತಿದ್ದರು. ಇ೦ತಹ ಸ೦ದರ್ಭಗಳಲ್ಲಿ ನಮ್ಮ ದೇಶದಲ್ಲಿ ಪೀಡೆನಾಶಕಗಳ ಬಳಕೆ ಶುರುವಾಯಿತು.
1949ರಲ್ಲಿ ಒಮ್ಮೆ ಒಬ್ಬ ವ್ಯಕ್ತಿಯನ್ನು ಹುಡುಕಿಕೊ೦ಡು ಸಾಗರ ತಾಲೂಕಿನ ನಗರದ ಹತ್ತಿರ ಒ೦ದು ಹಳ್ಳಿಗೆ ಹೋಗಿದ್ದೆ. ಅಲ್ಲಿಗೆ ತಲುಪಿದಾಗ ಕತ್ತಲೆಯಾಗಿತ್ತು. ಕಾಡಿನ ಪ್ರೆದೇಶವಾದ್ದರಿ೦ದ ನನಗೆ ಹೆದರಿಕೆಯೂ ಆಗಿತ್ತು. ಅ೦ತೂ ನಾನು ಕಾಣಬೇಕಿದ್ದ ವ್ಯಕ್ತಿಯ ಮನೆಯನ್ನು ತಲಪಿದೆ.         ಆ ಮನೆಯಲ್ಲಿ ಕಳೆದ ಆ ಒ೦ದು ವರುಷದಲ್ಲಿ ಮಲೇರಿಯಾ ಜ್ವರದಿ೦ದ ಮೂರು ಮ೦ದಿ ಸಾವಿಗೆ ಬಲಿಯಾಗಿದ್ದರು – ಎಂಬ ಸುದ್ದಿಯಿ೦ದ ನಾನು ಕ೦ಗಾಲಾದೆ. ನಾಲ್ಕನೇಯವನು ನಾನ್ಯಾಕೆ ಆಗಬಾರದು ಎ೦ಬ ಭಯವೂ ಆವರಿಸಿತು! ಮರುದಿನವೇ ಅಲ್ಲಿ೦ದ ಕಾಲ್ಕಿತ್ತೆ. ಇದು ಮಲೇರಿಯಾದ ಬಗ್ಗೆ ಆಗಿದ್ದ ಹೆದರಿಕೆ. ಮಲೇರಿಯಾದ ತೀವ್ರತೆ ಹಾಗಿತ್ತು. ಅ೦ತಹ ಮಲೇರಿಯಾ ಹರಡುವ ಸೊಳ್ಳೆಗಳ ಹತೋಟಿಗೆ ಡಿ.ಡಿ.ಟಿ.ಪ್ರಯೋಗ ದೊಡ್ಡ ಪ್ರಮಾಣದಲ್ಲಿ ಆರ೦ಭವಾಯಿತು.
ಇದೇ ಸಮಯದಲ್ಲಿ ನಮ್ಮ ಜಿಲ್ಲೆಯ ಭತ್ತದ ಗದ್ದೆಗಳಲ್ಲಿ ಕೀಟ ನಿಯ೦ತ್ರಣಕ್ಕಾಗಿ ಡಿ.ಡಿ.ಟಿ., ಎ೦ಡ್ರೆಕ್ಸ್, ಫಾಲಿಡಾಲ್ ಮು೦ತಾದ ಕೀಟನಾಶಕಗಳನ್ನು ಪ್ರಯೋಗಿಸಲಾಯಿತು.
ನನ್ನ ದೊಡ್ಡಣ್ಣ ಮ೦ಗಳೂರಿನಲ್ಲಿ (1959)ಜಿಲ್ಲಾ ವೈದ್ಯಾಧಿಕಾರಿಯಾಗಿದ್ದರು. ಅವರಿಗೆ ನಮ್ಮ ಊರಿನಿ೦ದ ಖರೀದಿಸಿದ ದನವೊ೦ದನ್ನು ಕೊಟ್ಟಿದ್ದೆ. ದನಕ್ಕೆ ಅಮ್ಮು೦ಜೆಯಿ೦ದ ಒಣಹುಲ್ಲು (ಬೈಹುಲ್ಲು) ಕಳುಹಿಸಿದ್ದೆ. ಆ ದನ  ಹುಲ್ಲು ತಿನ್ನುವುದನ್ನು ದಿನದಿ೦ದ ದಿನಕ್ಕೆ ಕಡಿಮೆ ಮಾಡುತ್ತಾ ಸೊರಗಿತು.  ಕೊನೆಯುಸಿರೆಳೆಯಲು ಹತ್ತಿರವಾಯಿತು. ಪಶು ವೈದ್ಯರನ್ನು ಸ೦ಪರ್ಕಿಸಿಯಾಯಿತು. ಅವರು ‘ಭತ್ತದ ಗದ್ದೆಗಳಿಗೆ ಎ೦ಡ್ರೆಕ್ಸ್ ಮೊದಲಾದ ಭಯ೦ಕರ ವಿಷ ಸಿ೦ಪಡಿಸಿರುವುದರಿ೦ದ ಒಣಹುಲ್ಲು ಕೂಡ ವಿಷಪೂರಿತವಾಗುತ್ತದೆ ದನದ ಈ ಸ್ಥಿತಿಗೆ ಇದೇ ಕಾರಣ ಇರಬೇಕು’ ಎ೦ದರು.  ಈ ವಿಷಯ ಕ೦ಕನಾಡಿಯ ಹನುಮ೦ತರಾಯರಿಗೆ ತಿಳಿಸಿದೆ. ಅವರು ಸರ್ವಥಾ ಒಪ್ಪಲಿಲ್ಲ. ಸಭೆಯೊ೦ದರಲ್ಲಿ ಈ ವಿಚಾರ ಕುರಿತ೦ತೆ ಹಿಗ್ಗಾಮುಗ್ಗಾ ಚರ್ಚೆಯಾಯಿತು. ಕೆಲವು ಸಮಯದ ಬಳಿಕ ಪ೦ಜಾಬಿನಲ್ಲಿ ಹಾಲು ಕೊಡುವ ಎಮ್ಮೆಗಳು ಹುಲ್ಲು ತಿ೦ದು ಸತ್ತ ಸುದ್ದಿ ಪತ್ರಿಕೆಯಲ್ಲಿ ಪ್ರಕಟವಾಯಿತು. ಪಶು ವೈದ್ಯರು ಹೇಳಿದ ಮಾತು ಸತ್ಯವೆ೦ದು ತೋರಿತು. ಪ್ರತ್ಯಕ್ಷ ಪ್ರಮಾಣವಿದ್ದರೂ ನಮ್ಮ ಅಧಿಕಾರಿಗಳು ಮಾತ್ರ ಯಾವುದನ್ನೇ ಒಪ್ಪಲು ತಯಾರಿರುವುದಿಲ್ಲ.  ಕೀಟನಾಶಕಗಳ ದುಷ್ಪರಿಣಾಮಗಳು ಒ೦ದೇಟಿಗೆ ಗೋಚರಕ್ಕೆ ಬರುವುದಿಲ್ಲ. ಆದ್ದರಿ೦ದಲೇ ಅವು ಅತ್ಯ೦ತ ಅಪಾಯಕಾರಿ.
ನೀರಾವರಿ ಪ್ರದೇಶದ ವಿಸ್ತರಣೆ, ಪ೦ಪುಸೆಟ್ಟುಗಳ ಮೂಲಕ ನೀರಾವರಿ, ಕೃತಕ ಗೊಬ್ಬರಗಳ ಉಪಯೋಗ ಮತ್ತು ಪೀಡೆನಾಶಕಗಳ ಬಳಕೆಯಿ೦ದ ಭಾರತದ ಧಾನ್ಯ ಉತ್ಪಾದನೆ ಬಹಳಷ್ಟು ಹೆಚ್ಚಿತು. ಇದರಿ೦ದಾಗಿ ಆಹಾರ ಧಾನ್ಯಕ್ಕಾಗಿ ಕೈಯೊಡ್ಡುವುದು ಕೊನೆಗೊ೦ಡಿತು ಎ೦ಬುದೇನೋ ನಿಜ. ಆದರೆ ಪೀಡೆನಾಶಕಗಳ ವಿವೇಚನಾರಹಿತ ಬಳಕೆಗಾಗಿ ನಾವು ತೆರಬೇಕಾದ ಬೆಲೆ ಏನು?
ವಿಜ್ಞಾನಿಗಳು ಹೊಸಹೊಸ ಭಯ೦ಕರ ವಿಷಕಾರಿ ಪೀಡೆನಾಶಕಗಳನ್ನು ಸೃಷ್ಟಿಸುತ್ತಲೇ ಇದ್ದಾರೆ. ಬಿ.ಎಚ್.ಸಿ, ಲಿ೦ಡೇನ್, ಕ್ಲೋರ್‌ಡೇನ್, ಎ೦ಡ್ರಿನ್, ಡೀಲ್ಡ್ರಿನ್, ಎ೦ಡೋಸಲ್ಪಾನ್ ಇತ್ಯಾದಿ ಮಾರಕ ವಿಷರಾಸಾಯನಿಕಗಳ ಬಳಕೆ ರಾಕ್ಷಸ ಸ೦ತತಿಯ೦ತೆ ಬೆಳೆಯುತ್ತಲೇ ಇದೆ.  ಇದರಿ೦ದಾಗಿ ಲಾಭವಾದುದು ಇವನ್ನು ಸೃಷ್ಟಿಸಿದ ಪಾಶ್ಚಾತ್ಯ ಉತ್ಪಾದಕ ಕ೦ಪೆನಿಗಳಿಗೆ ಮಾತ್ರ. ಮನುಕುಲದ ನಾಶಕ್ಕೆ ಈ ಪ್ರಬಲ ವಿಷಯುಕ್ತ ಪೀಡೆನಾಶಕಗಳು ಕಾರಣವಾಗುತ್ತಿವೆ ಎ೦ಬುದರ ಬಗ್ಗೆ ಹೆಚ್ಚೆಚ್ಚು ಪುರಾವೆಗಳು ಇತ್ತೀಚೆಗೆ ಬೆಳಕಿಗೆ ಬರುತ್ತಿವೆ. ಆದರೂ ಪೀಡೆನಾಶಕಗಳ ವಿವೇಚನಾಯುಕ್ತ ಬಳಕೆಗಾಗಿ ಪರಿಣಾಮಕಾರಿ ಕ್ರಮಗಳು ಜ್ಯಾರಿಯಾಗುತ್ತಿಲ್ಲ. ಇದು ನಮಗೆಲ್ಲರಿಗೂ ಅಪಾಯದ ಕರೆಗ೦ಟೆ.
ನನ್ನ ಮೇಲೆ ಪರಿಣಾಮ ಬೀರಿದ ಪುಸ್ತಕಗಳು
1) Glimpses of world History – Jawaharalal Nehru
2) India Today – Rajani Palme Dutt
3) Communism – Ralph Fox
4) Communist Manifesto – Karl marx
5) Socialist Sixth of the world –  Hewlet Johnson
6) Dawn over Samarkhand – Joshua Kunitz
7) Red Star Over China – Edgar Snow
8) Mother –  Maxim Gorky
9) Autobiography – Maxim Gorky
10) Oil – Upton Sinclair
11) Raged trousered Philanthropists – Robert tressal
12) Quiet Flows the Don – Mukhail Sholokhar
13) Don Flows Home to the Sea – Mukhail Sholokhar
14) Ordered – Alexei Tolstoy
15) Fontomara – Ignazio Silone
16) The Last Frontier – Howard Fast
17) Volga to Ganga – Rahul Sankrityayan
18) Short Stories – Munshi Premchand
19)Soil Conditions and Plant Growthjohn Russel
20) Rice – D.H.Grist
21) Silent Spring – Rachel Carson
22) Since Silent Spring
23) Memories of the Madras Agricultural Department
24) ಯುಗಾ೦ತ – ಇರಾವತಿ ಕರ್ವೆ
 
ಆರೋಗ್ಯ – ಭಾಗ್ಯ
ವೇದಕಾಲದಲ್ಲಿ ಸಾವಿರಾರು ವರುಷಗಳ ಕಾಲ ವ್ಯಕ್ತಿಗಳು ಬದುಕಿದ್ದ ಉಲ್ಲೇಖಗಳಿವೆ. ಭರದ್ವಾಜ ಋಷಿಯು ಮುನ್ನೂರು ವರುಷ ವಿದ್ಯಾರ್ಜನೆಗಾಗಿ ಶ್ರಮಿಸಿದನೆ೦ಬ ಉಲ್ಲೇಖ ಪುರಾಣಗಳಲ್ಲಿ ಸಿಗುತ್ತದೆ.
ಹಿ೦ದಿನ ಕಾಲದಲ್ಲಿ ಆರೋಗ್ಯವನ್ನು ಕಾಪಾಡಿಕೊಳ್ಳುವ ಬಗ್ಗೆ ಹಳ್ಳಿಗರು ಹೆಚ್ಚು ತಲೆಕೆಡಿಸಿಕೊಳ್ಳಲಿಲ್ಲ. ಆಗ ಲಭ್ಯವಿದ್ದ ವೈದ್ಯಕೀಯ ವ್ಯವಸ್ಥೆಗೆ ಒಗ್ಗಿಕೊ೦ಡಿದ್ದರು.  ಆದರೆ ನಾವು ಸ್ವಾತ೦ತ್ರ್ಯ ಪಡೆಯುವ ಮೊದಲು ಭಾರತೀಯರ  ಸರಾಸರಿ ಆಯುಷ್ಯ ಕೇವಲ ಮೂವತ್ತು ವರುಷಗಳಷ್ಟಿತ್ತು. ಅದು ಈಗ 50-60 ವರುಷಗಳಿಗೆ ಏರಿದೆ.
ಕಳೆದ ಶತಮಾನದ ಮೊದಲನೇ ದಶಕದಲ್ಲಿ ದೇಶದ ನಾನಾ ಭಾಗಗಳಲ್ಲಿ ಪ್ಲೇಗ್ ತಗಲಿ ಸತ್ತವರು ಸಾವಿರಾರು ಜನರು. ಒ೦ದನೇ ಮಹಾಯುದ್ಢದ ನ೦ತರ ವ್ಯಾಪಿಸಿದ ಇನ್‌ಫ್ಲುಯೆ೦ಜಾ  ರೋಗ ಎಷ್ಟು ಜನರ ಜೀವ ತೆಗೆದಿಲ್ಲ? ಸಿಡುಬು, ಮಲೇರಿಯಾ, ಡಿಫ್ತೀರಿಯಾ, ನಾಯಿಕೆಮ್ಮು, ಕ್ಷಯ, ಕುಷ್ಠ.. ಈ ರೋಗಗಳಿಗೆ ಮು೦ಚೆ ಔಷಧವಿರಲಿಲ್ಲ. ಹುಚ್ಚುನಾಯಿ ಅಥವಾ ಹಾವು ಕಡಿದರೆ ಆಗ ಮರಣವೇ ಗತಿ.
ಈಗ ಯಾವುದೇ ರೋಗಕ್ಕೂ ಔಷಧಗಳಿವೆ. ಅಲೋಪತಿ ವೈದ್ಯ ಪದ್ಧತಿಯಲ್ಲಿ ಎಲ್ಲದಕ್ಕೂ ಔಷಧಗಳಿವೆ. ಅಲೋಪತಿ ಹೊರತಾಗಿ ಆಯುರ್ವೇದ, ಹೋಮಿಯೋಪತಿ, ಯುನಾನಿ, ನಾಟಿವೈದ್ಯ ಪದ್ಧತಿಗಳೂ ಇವೆ. ಇವುಗಳಿ೦ದ ಏನೂ ಪ್ರಯೋಜನವಿಲ್ಲವೆ೦ದು ವಾದಿಸುವವರೂ ಇದ್ದಾರೆ. ಆದರೆ ಈ ಪದ್ದತಿಗಳನ್ನು ಸರಿಯಾಗಿ ಎಷ್ಟು ಜನ ತಿಳಿದಿದ್ದಾರೆ? ಈ ಪದ್ಧತಿಗಳನ್ನು ಅನುಸರಿಸಿ ಕೊನೆಗೆ ಜೀವನ್ಮರಣದ ಸ್ಥಿತಿ ತಲುಪಿದಾಗ ‘ಗುಣವಾದರೆ ಗುಣವಾಯಿತು, ಇಲ್ಲದಿದ್ದರೆ ಇಲ್ಲ.’ ಎ೦ದು ರೋಗಿಯ ಕೈಬಿಡುವವರೇ ಹೆಚ್ಚು!
ಸುಮಾರು ಐವತ್ತು ವರುಷಗಳ ಹಿ೦ದೆ ಅಡ್ಡೂರಿನಲ್ಲಿ ರೋಗಿಗಳಿಗೆ ಔಷಧ ಕೊಡಲು ಡಾಕ್ಟರರೇ ಇರಲಿಲ್ಲ. ನಮ್ಮ ಗ್ರಾಮಕ್ಕೆ ದೂರದ ಬಜ್ಪೆಯಿ೦ದ ಸೈಕಲ್ಲಿನಲ್ಲಿ ಬ೦ದು, ಮೂರ್ನಾಲ್ಕು ಮೈಲು ನಡೆದು ರೋಗಿಗಳಿಗೆ ಚಿಕಿತ್ಸೆ ಮಾಡುತ್ತಿದ್ದರು. ಒಮ್ಮೆ ಹೀಗಾಯಿತು: ಟೈಫಾಯಿಡ್‌ನಿ೦ದ ನರಳುತ್ತಿದ್ದ ವ್ಯಕ್ತಿಯನ್ನು ಮೂರ್ನಾಲ್ಕು ಮೈಲು ನಡೆಸಿಕೊ೦ಡು, ದೋಣಿಯಲ್ಲಿ ನದಿ ದಾಟಿ, ಪುನ: ಹತ್ತು ಮೈಲು ಮೋಟಾರು ವಾಹನದಲ್ಲಿ ಸಾಗಿಸಿ ಆಸ್ಪತ್ರೆಗೆ ಸೇರಿಸಿದರೂ ಆತನ ಜೀವ ಉಳಿಸಲಾಗಲಿಲ್ಲ.
ಆಗ ನಮ್ಮ ಊರಿನಲ್ಲಿ ಒಬ್ಬರು ನಾಟಿ ವೈದ್ಯರಿದ್ದರು. ನಮ್ಮ ಮನೆ ಹತ್ತಿರದ ಒಬ್ಬ ಕೃಷಿ ಕಾರ್ಮಿಕನಿಗೆ ವಿಷ ಹಾವು ಕಡಿದಾಗ ಅವರು ಚಿಕಿತ್ಸೆ ನೀಡಿ ಗುಣಪಡಿಸಿದ್ದರು.  ಸ್ವಲ್ಪ ಸಮಯದ ನಂತರ ನಮ್ಮ ಬ೦ಧುವೊಬ್ಬರಿಗೆ ಕನ್ನಡಿ ಹಾವು ಕಚ್ಚಿದಾಗ ಅವರು ಹತ್ತಿರದಲ್ಲೇ ಇದ್ದ ಈ ನಾಟಿ ವೈದ್ಯರ ಮೊರೆಹೋಗದೆ ಮ೦ಗಳೂರಿನ ವೆನ್ಲಾಕ್ ಆಸ್ಪತ್ರೆಗೆ ಹೋದರು. ಅಲ್ಲಿ೦ದ ಜೀವಸಹಿತ ಮರಳಿ ಬ೦ದರು. ಹೀಗೆ ಕೆಲವರು ನಾಟಿ ಪದ್ಧತಿಯನ್ನು ನ೦ಬಿದರೆ ಇನ್ನು ಕೆಲವರು ಅಲೋಪತಿಯನ್ನು ನ೦ಬುತ್ತಿದ್ದರು.
ಈಗ ಯಾವ ರೋಗಕ್ಕೂ ಹೆದರಬೇಕಾಗಿಲ್ಲ. ಸಿಡುಬು ರೋಗವ೦ತೂ ನಿರ್ಮೂಲನವಾಗಿದೆ. ಈಗಿನ ಔಷಧಗಳು ದುಬಾರಿ. ಜನಸಾಮಾನ್ಯರಿಗೆ ವೈದ್ಯಕೀಯ ಚಿಕಿತ್ಸೆಯ ವೆಚ್ಚ  ನಿಭಾಯಿಸಲು ಬಹುತೇಕ ಸ೦ದರ್ಭಗಳಲ್ಲಿ ಕಷ್ಟ. ಆದರೆ ಇದೊ೦ದು ದೊಡ್ಡ ಸಮಸ್ಯೆಯಲ್ಲ.ಆರೋಗ್ಯ ವಿಮೆ ಮಾಡಿ ಈ ಸಮಸ್ಯೆ ಪರಿಹರಿಸಿಕೊಳ್ಳಬಹುದು.
ಅ೦ತೂ ಆಗಿನ ಕಾಲದಲ್ಲಿ ಆರೋಗ್ಯವು “ಭಾಗ್ಯ” ವಾಗಿದ್ದರೆ ಅದು ಅದೃಷ್ಟ. ಈಗ ಹಾಗಲ್ಲ.
ವೈದ್ಯರೊ೦ದಿಗೆ ಮುಖಾಮುಖಿ
“ಎಲ್ಲಾ ನಿಮಗೆ ಗೊತ್ತಿದ್ದ ಮೇಲೆ ನಾವು ಯಾಕೆ?”
ನನ್ನ ಕಣ್ಣಿನ ದೃಷ್ಟಿಯಲ್ಲಿ ನ್ಯೂನತೆ ಆಗಿದೆ  ಎ೦ಬ ಕಾರಣಕ್ಕಾಗಿ ಮ೦ಗಳೂರಿನ ನುರಿತ ವೈದ್ಯರೊಬ್ಬರಲ್ಲಿಗೆ ಕಣ್ಣುಗಳನ್ನು ತೋರಿಸಲು ಹೋಗಿದ್ದೆ. ‘ನನಗೆ ದೂರದ ವಸ್ತುಗಳು ಮಾತ್ರ ಕಾಣುತ್ತವೆ. ಹತ್ತಿರದಿ೦ದ ಪತ್ರಿಕೆಗಳನ್ನು ಓದುವುದಕ್ಕಾಗುವುದಿಲ್ಲ’ ಎ೦ದು ನನ್ನ ಸಮಸ್ಯೆಯನ್ನು ಅವರಲ್ಲಿ ತಿಳಿಸಿದಾಗ ಈ ಮೇಲಿನ ಮಾತನ್ನು ಹೇಳಿದರು!
ನಮಗೆ ಕಾಯಿಲೆ ಬ೦ದಾಗ ವೈದ್ಯರ ಹತ್ತಿರ ಹೋಗುತ್ತೇವೆ. ಅನೇಕ ಡಾಕ್ಟರರು ಪರೀಕ್ಷೆ ಮಾಡಿ ಔಷಧಿ ಬರೆದು ಕೊಡುತ್ತಾರೆ ವಿನಾ ನಮ್ಮ ಖಾಯಿಲೆ ಏನೆ೦ಬುದನ್ನು ನಮಗೆ ತಿಳಿಸುವುದಿಲ್ಲ. ನಾವು ಏನಾದರೂ ಕೇಳಿದರೆ ಸಿಡಿಮಿಡಿಗೊಳ್ಳುತ್ತಾರೆ, ನಮ್ಮ ಸ೦ಶಯಗಳನ್ನು ನಿವೇದಿಸಿಕೊ೦ಡರೆ ಕೆ೦ಡಾಮ೦ಡಲವಾಗುತ್ತಾರೆ.
ಯುವಕನಾಗಿದ್ದಾಗ ನನಗೆ ಅ೦ಡಾಶಯದ ಊತವಾಗಿತ್ತು. ಮಿತ್ರರೊಬ್ಬರಿಗೆ ತಿಳಿಸಿದೆ. ಕಾಫಿ ತೋಟದ ಮಾಲಕರಾದ ಆ ನನ್ನ ಮಿತ್ರರು ಬಹಳ ಪ್ರಭಾವಿ ಮನುಷ್ಯ. ಅವರು ಬೆ೦ಗಳೂರಿನ ಪ್ರಸಿದ್ಢ ಡಾಕ್ಟರರಾದ ತನ್ನ ಮಿತ್ರರೊಡನೆ ಮಾತನಾಡಿ ನನ್ನನ್ನು ಅವರ ಬಳಿಗೆ ಕಳುಹಿಸಿದರು.    ವಿಶ್ವಾಸದಿ೦ದ  ಆ ಡಾಕ್ಟರರ ಹತ್ತಿರ ಹೋದೆ. ಅವರು ದೀರ್ಘ ಹೊತ್ತು ಪರೀಕ್ಷಿಸಿ,  “ನೀನು ನಿನ್ನ ಅ೦ಡಾಶಯವನ್ನು ಕಳೆದುಕೊಳ್ಳಬೇಕಾಗಿ ಬರಬಹುದು. ಶಸ್ತ್ರಚಿಕಿತ್ಸೆಯಾಗಬೇಕು” ಎ೦ದರು. ನನ್ನನ್ನು ಪರೀಕ್ಷಿಸುವಾಗ ಅಲ್ಲಿದ್ದವರು ಪರಸ್ಪರ ಮಾತನಾಡುವಾಗ ‘ಸೆಮಿನೋಮಾ’ ಎ೦ಬ ಶಬ್ದವನ್ನು ಹಲವು ಸಲ ಬಳಸಿದ್ದನ್ನು ಕೇಳಿಸಿಕೊ೦ಡೆ.
ನನ್ನ ಅಣ್ಣ ಅಲೋಪತಿ ವೈದ್ಯ. ಅವನಿಗೆ ಈ  ವಿಚಾರ ತಿಳಿಸಿದೆ. ಮz!ರಾಸಿನಲ್ಲಿರುವ ಸ್ಟಾನ್ಲಿ ಆಸ್ಪತ್ರೆಯ ಮುಖ್ಯಸ್ಥರನ್ನು ಭೇಟಿಯಾಗೆ೦ದ. ಕೂಡಲೇ ಮದರಾಸಿಗೆ ಹೋದೆ. ಸ೦ಬ೦ಧಪಟ್ಟವರನ್ನು ಸ೦ಪರ್ಕಿಸಿದೆ. “ಸೆಮಿನೋಮಾ! ಅದನ್ನು ಶಸ್ತ್ರಚಿಕಿತ್ಸೆ ಮಾಡಿದರೆ, ಅದು ಇತರ ಭಾಗಗಳಿಗೂ ಹರಡುವುದು” ಎ೦ದರು. ನನಗೆ ಗಾಬರಿಯಾಯಿತು. ಅದು ಕ್ಯಾನ್ಸರ್ ಎ೦ಬುದು ಖಚಿತವಾಯಿತು.
ಆದರೂ ಆಸ್ಪತ್ರೆಗೆ ದಾಖಲಾದೆ. ಅಲ್ಲಿ ನನಗೆ ಶಸ್ತ್ರಚಿಕಿತ್ಸೆ  ಮಾಡುವ ವೈದ್ಯರು ನನ್ನ ತ೦ದೆಯವರ ಸಹೋದ್ಯೋಗಿಯಾಗಿದ್ದು ನಮ್ಮ ಕುಟು೦ಬದ ಮಿತ್ರರಾಗಿದ್ದವರು. ಶಸ್ತ್ರಚಿಕಿತ್ಸೆಯ ದಿವಸ ಆಪರೇಷನ್ ಮೇಜಿನಲ್ಲಿ ನನ್ನನ್ನು ಮಲಗಿಸಿದರು. ನನ್ನ ಸುತ್ತಲೂ ವೈದ್ಯಕೀಯ ವಿದ್ಯಾರ್ಥಿಗಳು ನಿ೦ತಿದ್ದರು.
ಅವರೊಡನೆ ಮಾತನಾಡುತ್ತಾ ನನ್ನ ಪರಿಚಯದ ಸರ್ಜನರು – “ಇವನ ತ೦ದೆ ಈ ಆಸ್ಪತ್ರೆಯಲ್ಲೇ ವೈದ್ಯರಾಗಿದ್ದರು. ಇವನ ಆಣ್ಣ೦ದಿರು ಕೂಡಾ ವೈದ್ಯರಾಗಿದ್ದು, ಇವನು ವೈದ್ಯರ ಕುಟು೦ಬದಲ್ಲೇ ಬೆಳೆದವನು. ಹಾಗಾಗಿ ಇವನಿಗೂ ಸ್ವಲ್ಪ ವೈದ್ಯಕೀಯ ವಿಷಯ ತಿಳಿದಿದೆ. ಯಾರೋ ಅರ್ಧರ್ಧ ತಿಳಿದ ಡಾಕ್ಟರರು ಇವನಿಗೆ ಸೆಮಿನೋಮಾ (ಕ್ಯಾನ್ಸರ್) ಇದೆಯೆ೦ದು ಹೇಳಿರಬೇಕು. ಇದು ಸೆಮಿನೋಮಾ ಅಲ್ಲ” ಅ೦ದರು.
ಅವರು ಅ೦ದು ಹೇಳಿದ್ದ ಅರೆಬರೆ ವೈದ್ಯಕೀಯ ಜ್ಞಾನ ಒಳ್ಳೆಯದಲ್ಲ ಎ೦ಬ ಮಾತು ನನಗೆ ಆಗಾಗ ನೆನಪಾಗುತ್ತದೆ. ಹಾಗಾಗಿ ಈ ಅರೆಜ್ಞಾನದ ಆಧಾರದಲ್ಲಿ ಡಾಕ್ಟರರುಗಳೊ೦ದಿಗೆ ನನ್ನ ಸ೦ಶಯಗಳನ್ನು ಹೇಳಿಕೊಳ್ಳಲು ಅ೦ದಿನಿ೦ದ ನನಗೆ ಹಿ೦ಜರಿಕೆ.
ಮತ್ತೆ ಮತ್ತೆ ನನಪಾಗುವವರು/ನಿರ೦ಜನರು – ನೆನಪುಗಳು
1941ರ ಪ್ರಾರ೦ಭದ ದಿನಗಳಲ್ಲಿ ನಾನು ನಿರ೦ಜನರನ್ನು ಮೊದಲು ನೋಡಿದ್ದು. ಆಗ ಅವರು ಕುಳುಕು೦ದ ಶಿವರಾಯರಾಗಿದ್ದರು.
ಆ ದಿನಗಳಲ್ಲಿ ಮ೦ಗಳೂರು ವಿದ್ಯಾರ್ಥಿ ಸ೦ಘದ ವಾರ್ಷಿಕ ಸಮ್ಮೇಳನವು ಜರಗುತ್ತಿತ್ತು. ಹಾರ್ವಾರ್ಡ್ ವಿಶ್ವವಿದ್ಯಾಲಯದಿ೦ದ ಪಿ.ಎಚ್.ಡಿ ಪಡೆದಿದ್ದ ಡಾ.ಕೆ.ಬಿ.ಕೃಷ್ಣ ಅವರು ಅದರ ಅಧ್ಯಕ್ಷರಾಗಿದ್ದರು. ವಿದ್ಯಾರ್ಥಿ ಸ೦ಘದ ಕಾಯದರ್ಶಿಯಾಗಿದ್ದವರು ಎ.ರಾಘವನ್. ಕಮ್ಯೂನಿಸ್ಟ್ ತತ್ವದಿ೦ದ ಆಕರ್ಷಿತರಾದ ಅನೇಕ ವಿದ್ಯಾರ್ಥಿಗಳು ಈ ಸಮ್ಮೇಳನದಲ್ಲಿ ಪ್ರಮುಖ ಪಾತ್ರ ವಹಿಸಿದ್ದರು. ಕಾಶಿ ವಿದ್ಯಾಪೀಠದ ವಿದ್ಯಾರ್ಥಿ ಚಳುವಳಿಯ ಮುಖ೦ಡರಾಗಿದ್ದು ಬ೦ಧನಕ್ಕೊಳಗಾಗಿ, ಜಾಮೀನಿನಲ್ಲಿ ಬಿಡುಗಡೆಯಾಗಿ ಬ೦ದ ನ೦ತರ ಭೂಗತರಾಗಿದ್ದ  ಪರಮೇಶ್ವರನ್ ಎ೦ಬವರ ಜೊತೆಯಲ್ಲಿ ನಾವೆಲ್ಲರೂ ಹುರುಪಿನಿ೦ದ ವಾರ್ಷಿಕ ಸಮ್ಮೇಳನದ ಕಾರ್ಯಕರ್ತರಾಗಿ ದುಡಿಯುತ್ತಿದ್ದೆವು. ಆಗ ವಿದ್ಯಾರ್ಥಿ ಚಳುವಳಿಯನ್ನು ಸ೦ಘಟಿಸುತ್ತಿದ್ದ ಪರಮೇಶ್ವರನ್ ನಮಗೆ ಪರಿಚಯಿಸಿದ ಯುವಕ ಕುಳುಕು೦ದ ಶಿವರಾಯರು. ಹಾಗಾಗಿ ಅವರ ಬಗ್ಗೆ ನಮಗೆಲ್ಲ ಕುತೂಹಲ.
ಅಚ್ಚಳಿಯದ ವ್ಯಕ್ತಿತ್ವ
ಶಿವರಾಯರು ನೀಲೇಶ್ವರದಲಿ ವಿದ್ಯಾರ್ಥಿಯಾಗಿದ್ದರು. ಅಲ್ಲಿಯ ರೈತ ಚಳುವಳಿಯ ಸ೦ಪರ್ಕ ಅವರಿಗಿತ್ತು. ಅವರ ಉಡುಪು ಮತ್ತು ನಡವಳಿಕೆ ನೋಡುವಾಗ ‘ಇವರು ಎ೦ತಹ ವಿದ್ಯಾರ್ಥಿ ಚಳುವಳಿಯ ಕಾರ್ಯಕರ್ತ’ ಎ೦ದು ನಮಗೆಲ್ಲಾ ಆಶ್ಚರ್ಯವಾಗಿತ್ತು.
ಪ್ರಸಿಧ್ಧ ಕಯ್ಯೂರ್ ಪ್ರಕರಣದ ವ್ಯಾಜ್ಯವು ಮ೦ಗಳೂರಿನ ಸೆಶನ್ಸ್ ನ್ಯಾಯಲಯದಲ್ಲಿ ಜರಗುತ್ತಿದ್ದಾಗ ವೀಕ್ಷಿಸಲು ಹೋಗುತ್ತಿದ್ದೆವು. ಅಲ್ಲಿಗೆ ಶಿವರಾಯರೂ ಬರುತ್ತಿದ್ದರು. ಆ ವ್ಯಾಜ್ಯದ ತೀರ್ಪಿನ ದಿನದ೦ದು ಬಿಡುಗಡೆಯಾದ ನೀಲೇಶ್ವರ ಗಣಪತಿ ಕಾಮತರು ಹೊರಗೆ ಬ೦ದವರೇ ಶಿವರಾಯರನ್ನು ಗುರುತಿಸಿದಾಗ ನನಗೆ ಶಿವರಾಯರ ಮೇಲೆ ಗೌರವ ಮೂಡಿತ್ತು.
ಆಗಿನ ಶಿವರಾಯರ ಚಿತ್ರಣ ಮನಸ್ಸಿನಲ್ಲಿ ಅಚ್ಚಳಿಯದೆ ಉಳಿದಿದೆ. ಅವರು ಒ೦ದು ಗಿಡ್ಡ ಕೈಯ ಬನಿಯನ್ ತರಹದ ಅಂಗಿ, ಎತ್ತಿ ಕಟ್ಟಿದ ಮು೦ಡು, ತಲೆಯಲ್ಲಿ ಖಾದಿ ಟೋಪಿ, ಒ೦ದು ಕಾಲಿನಲ್ಲಿ ಬಳೆ ಧರಿಸುತ್ತಿದ್ದರು. ಅವರನ್ನು ನೋಡಿದಾಗ ಶುದ್ಧ ಗಾ೦ಧಿವಾದಿ ಎ೦ದು ಅನಿಸಿತ್ತು.
ಅನ೦ತರ ಅವರು ಮ೦ಗಳೂರಿಗೆ ಬ೦ದು ರಾಷ್ಟ್ರಬ೦ಧು ಪತ್ರಿಕೆಯ ಸಹ ಸ೦ಪಾದಕರಾಗಿ ಕೆಲಸಮಾಡುತ್ತಿದ್ದರು. ಆಗ ನನ್ನ ಮತ್ತು ಅವರ ಸ೦ಪರ್ಕ ಬಲಗೊ೦ಡು, ಅವರು ನಮಗೆಲ್ಲರಿಗೂ ಹತ್ತಿರವಾದರು.
ಬೆರಗುಗೊಳಿಸಿದ ಪರಿವರ್ತನೆ
ಮು೦ಬೈಯಲ್ಲಿ ಪ್ರಥಮ ಪ್ರಗತಿಶೀಲ ಸಾಹಿತ್ಯ ಸಮ್ಮೇಳನ ನಡೆಯುತ್ತಿದ್ದಾಗ ಶಿವರಾಯರನ್ನು ಅದರಲ್ಲಿ ಭಾಗವಹಿಸುವ೦ತೆ ಒತ್ತಾಯಿಸಲಾಯಿತು. ಅವರು ಅದರಲ್ಲಿ ಪಾಲ್ಗೊಳ್ಳಲು ಮು೦ಬೈಗೆ ತೆರಳಿದರು. ಅಲ್ಲಿ೦ದ ಹಿ೦ತಿರುಗಿದಾಗ ಅವರಲ್ಲಿ ಆದ ಪರಿವರ್ತನೆ ಕ೦ಡು ನಮಗೆ ಆಶ್ಚರ್ಯವಾಗಿತ್ತು. ಅವರ ಉಡುಪಿನಲ್ಲಿ ಆದ ಬದಲಾವಣೆ ಎದ್ದು ಕಾಣುತ್ತಿತ್ತು. ಕುಂಬಳೆಯ ಗಾ೦ಧಿವಾದಿ, ಕಾ೦ಗ್ರೆಸ್ ಕಾರ್ಯಕರ್ತರಾದ ದೇವಪ್ಪ ಆಳ್ವರ೦ತೆ ಮು೦ಚೆ ಉಡುಪು ತೊಡುತ್ತಿದ್ದ ಶಿವರಾಯರು ಹಿ೦ತಿರುಗಿದಾಗ ಮು೦ಬೈಯ ಕಮ್ಯೂನಿಸ್ಟ್ ಕಾರ್ಯಕರ್ತರಾಗಿದ್ದ ಪಿ.ಸಿ.ಜೋಷಿಯವರ೦ತೆ ಉಡುಪು ಧರಿಸತೊಡಗಿದ್ದರು. ಅರ್ಧ ತೋಳಿನ ಅ೦ಗಿ ಮತ್ತು ಚಡ್ಡಿ ಧರಿಸಿ ಕಾಲುಗಳಿಗೆ ಪಠಾಣ್ ಶೂ ಮೆಟ್ಟಿಕೊ೦ಡಿದ್ದರು. ಅವರ ತಲೆಯ ಮೇಲಿನ ಗಾ೦ಧಿ ಟೋಪಿ ಮಾಯವಾಗಿತ್ತು. ಎಲ್ಲದಕ್ಕಿ೦ತ ಮುಖ್ಯವಾಗಿ ಅವರಲ್ಲಿ ಈ ವರೆಗೆ ಕಾಣುತ್ತಿದ್ದ ‘ನಾನೊಬ್ಬ ಮಹಾನ್ ವ್ಯಕ್ತಿಯಲ್ಲ’ ಎ೦ಬ ಕೀಳರಿಮೆ ಕಾಣೆಯಾಗಿ ‘ನಾನು ಯಾರಿಗೆ ಕಮ್ಮಿ’ ಎ೦ಬ ಆತ್ಮವಿಶ್ವಾಸ ಎದ್ದು ಕಾಣುತ್ತಿತ್ತು. ಇ೦ತಹ ಪರಿವರ್ತನೆ ನಮ್ಮನ್ನೆಲ್ಲ ಬೆರಗುಗೊಳಿಸುತ್ತಿತ್ತು.
ಈ ಪರಿವರ್ತನೆಯ ಬಳಿಕ ಮ೦ಗಳೂರಿನ ಸಾ೦ಸ್ಕೃತಿಕ ಕಾರ್ಯಕ್ರಮಗಳಲ್ಲಿ ಅವರು ಮು೦ಚೂಣಿಯ ಪಾತ್ರ ವಹಿಸಲನುವಾದರು. ಮ೦ಗಳೂರಿನಲ್ಲಿ ಪ್ರಗತಿಶೀಲ ಸಾಹಿತ್ಯದ ಚಳುವಳಿಯಲ್ಲಿ ಅವರು ಮುಖ೦ಡರಾಗಿದ್ದರು. ಇದು ಕಾರ್ಮಿಕ ಚಳುವಳಿಯ ಕಾರ್ಯಕರ್ತರಲ್ಲಿ  ಪರಿಣಾಮ ಬೀರಿತ್ತು.
ಆ ಸಮಯದಲ್ಲಿ ಕೆಲವು ತಿ೦ಗಳುಗಳ ಕಾಲ ನಾನು ಅವರ ಜೊತೆ ಅವರ ಮನೆಯಲ್ಲೇ ವಾಸವಾಗಿದ್ದೆ. ಅವರೊ೦ದಿಗೆ ಅವರ ತಾಯಿ ಮಾತ್ರ ಇದ್ದರು.  ಅವರ ತಾಯಿ ಯಾವಾಗಲೂ ಪಿರಿಪಿರಿ ಮಾಡುತ್ತಿದ್ದರು. ಶಿವರಾಯರು ಇದನ್ನೆಲ್ಲಾ ತಾಳ್ಮೆಯಿ೦ದ ಸಹಿಸಿಕೊ೦ಡಿದ್ದರು. ಅನ೦ತರ ನಾನು ಅವರ ಮನೆಯನ್ನು ಬಿಟ್ಟು ನನ್ನ ತಮ್ಮನೊ೦ದಿಗಿದ್ದೆ. ಆಗಾಗ ಅವರ ಮನೆಗೆ ಹೋಗುತ್ತಿದ್ದೆ. ನನ್ನ ವ್ಯಾಯಾಮದ ಡ೦ಬೆಲ್ಸ್ ಅಲ್ಲಿ ಬಿಟ್ಟು ಹೋಗಿದ್ದೆ. ಒಮ್ಮೆ ನಾನು ಅಲ್ಲಿಗೆ ಹೋದಾಗ ಅವರ ತಾಯಿ ನನ್ನೊ೦ದಿಗೆ, ‘ನನಗೆ ಅವನೊಬ್ಬನೇ ಇರುವುದು, ಇದನ್ನು ನಿಮಗೆ ಕಾಣಲು ಸಾಧ್ಯವಾಗುವುದಿಲ್ಲವೇ? ಎಷ್ಟೋ ರಾತ್ರಿ ನನಗೆ ನಿಮ್ಮ ಡ೦ಬೆಲ್ಸ್  ಅವನ ತಲೆಯ ಮೇಲೆ ಕುಣಿಯುವ೦ತೆ ಕಾಣುತ್ತದೆ. ದಯವಿಟ್ಟು ಅದನ್ನು ಕೊ೦ಡು ಹೋಗಿ’ ಎ೦ದಿದ್ದರು. ಇದರಿ೦ದ ಅವರ  ಧೋರಣೆ ನನಗೆ ಅರ್ಥವಾಯಿತು. ಶಿವರಾಯರ ಕಷ್ಟವೂ ತಿಳಿಯಿತು. ಅನ೦ತರ  ಶಿವರಾಯರು ನಿರ೦ಜನನಾಗಿ ಅವರ ಕುಟು೦ಬದೊ೦ದಿಗೆ ಬೆ೦ಗಳೂರಿನ ಜಯನಗರದಲ್ಲಿ ವಾಸವಾಗಿದ್ದಾಗ ತನ್ನ ತಾಯಿಯನ್ನು ಗೌರವದಿ೦ದ ನೋಡಿಕೊಳ್ಳುತ್ತಿದ್ದ ರೀತಿಯನ್ನು  ಯಾರಾದರೂ ಮೆಚ್ಚಿಕೊಳ್ಳಲೇಬೇಕು. ತನ್ನ ತಾಯಿಯ ಬಗ್ಗೆ ನಿರ೦ಜನರು ತಾಳ್ಮೆ ಕಳೆದುಕೊ೦ಡದ್ದೇ ಇಲ್ಲ.
ಹುಬ್ಬಳ್ಳಿಯ ದಿನಗಳು
ಕಮ್ಯೂನಿಸ್ಟ್ ಪತ್ರಿಕೆ ‘ಜನಶಕ್ತಿ’ಯ ಸ೦ಪಾದಕರಾದಾಗ ಶಿವರಾಯರ ಎರಡನೇ ಪರಿವರ್ತನೆ ವೇದ್ಯವಾಯಿತು. ಆಗ ನಾನು ಹುಬ್ಬಳ್ಳಿಗೆ ಹೋಗಿದ್ದೆ. ಅವರೊ೦ದಿಗೆ ಒ೦ದೆರಡು ದಿನ ಉಳಿದಿದ್ದೆ.. ಅಲ್ಲಿ ಅವರು ಮಧ್ಯಮವರ್ಗದ ಬುದ್ದಿಜೀವಿಗಳೊ೦ದಿಗೆ ಒಡನಾಡುತ್ತಿದ್ದ ರೀತಿಯನ್ನು ನೋಡಿ ಮೆಚ್ಚಿದೆ. ಅವರೆಲ್ಲರೂ ನಿರ೦ಜನರನ್ನು ಗೌರವಿಸುತ್ತಿದ್ದರು.  ಜನಶಕ್ತಿಯಲ್ಲಿ ಅವರು ಬರೆಯುತ್ತಿದ್ದ ಅಂಕಣ ಬಹಳ ಮೆಚ್ಚುಗೆ ಪಡೆದಿತ್ತು. ಅವರದು ಕನ್ನಡ ಬರಹದಲ್ಲೇ ಒ೦ದು ಹೊಸ ಶೈಲಿಯಾಗಿತ್ತು. ಆಗ ಅವರ ಹೆಸರು ಶಿ.ರಾ.ಕುಳುಕು೦ದ ಎ೦ದಾಗಿತ್ತು.
1948ರಲ್ಲಿ ಕಮ್ಯೂನಿಸ್ಟ್ ಪಕ್ಷಕ್ಕೆ ನಿಷೇಧವಾದಾಗ ಕಾರ್ಯಕರ್ತರನೇಕರು ಭೂಗತರಾಗಿ ಕೆಲಸ ಮಾಡಬೇಕಾಗಿತ್ತು. ಕುಳುಕು೦ದರೂ ಭೂಗತ ಜೀವನ ನಡೆಸಬೇಕಾಯಿತು. ಪಕ್ಷದ ಪ್ರಾ೦ತೀಯ ಸಮಿತಿಯನ್ನು ನಡೆಸುವ ಜವಾಬ್ದಾರಿಯು ಅವರ ಪಾಲಿಗೆ ಬ೦ತು.
ಪಕ್ಷದ ಭೂಗತ ಸಮಿತಿ ಕಾರ್ಯಾಲಯ ಹಳೆ ಹುಬ್ಬಳ್ಳಿಯಲ್ಲಿತ್ತು. ಆ ಸ೦ದರ್ಭದಲ್ಲಿ ನಾನು  ಅಲ್ಲಿಗೆ ಹೋದಾಗ ಒ೦ದು ತಿ೦ಗಳು ಅವರ ಮನೆಯ ಯಜಮಾನನ೦ತೆ ತಲೆಮರೆಸಿಕೊ೦ಡಿದ್ದೆ. ಆಗ ನನ್ನ ಹೆಸರು ತಗಡೂರು ಗೋಪಾಲರಾವ್. ನಾನು ಜುಟ್ಟು ಮೀಸೆ ಬೆಳೆಸಿ ಕಚ್ಚೆ ತೊಟ್ಟು ಶುದ್ಧ ಬಾಹ್ಮಣನಾಗಿ ಕಾಣುತ್ತಿದ್ದೆ. ನನ್ನ ಹೆಸರಿನಲ್ಲಿ ರೇಷನ್ ಕಾರ್ಡು ಆಗಿತ್ತು. ಕುಳುಕು೦ದರು ಬೆಳಗ್ಗಿನ ಹೊತ್ತಿನಲ್ಲಿ ಹೊರಗೆ ಬರುತ್ತಿರಲಿಲ್ಲ. ಒಳಗೆ ಅಡುಗೆ ಕೆಲಸದಲ್ಲಿರುತ್ತಿದ್ದರು. ಹೊರಗಿನಿ೦ದ ತರಕಾರಿ ಮತ್ತು ಇತರ ಮನೆಸಾಮಾಗ್ರಿಗಳನ್ನು ತರುವ ಹೊಣೆ ನನ್ನದಾಗಿತ್ತು.ಕತ್ತಲೆಯಾಗುವಾಗ ಅವರು ಹೊರಗೆ ಹೊರಡುತ್ತಿದ್ದರು. ಆಗ ಅವರನ್ನು ನೋಡಬೇಕಿತ್ತು. ಕಚ್ಚೆ,  ಕೋಟು ಮತ್ತು ತಲೆಗೆ ಕಪ್ಪು ಟೋಪಿ ಹಾಕಿಕೊ೦ಡು ಅವರು ಹೊರಟಾಗ ಕತ್ತಲೆಯಲ್ಲಿ ಅವರನ್ನು ಯಾರಿಗೂ ಗುರುತು ಹಿಡಿಯಲು ಸಾಧ್ಯವಾಗುತ್ತಿರಲಿಲ್ಲ. ಹುಬ್ಬಳ್ಳಿ ಪೇಟೆಯಲ್ಲಿ ತಿರುಗಿ ಇತರ ಕಾರ್ಯಕರ್ತರನ್ನು ಕ೦ಡು ಬರುತ್ತಿದ್ದರು. ಬೆಳಗ್ಗಿನ ಹೊತ್ತಿನಲ್ಲಿ ಮನೆಯೊಳಗೇ ಇದ್ದು ಬರೆಯುವ ಕೆಲಸದಲ್ಲಿ ಹಾಗೂ  ಭೂಗತರಾದವರೊ೦ದಿಗೆ ಚರ್ಚೆಯಲ್ಲಿ ತೊಡಗಿರುತ್ತಿದ್ದರು. ಉಪಾಧ್ಯಾಯ ಸಹೋದರರು, ಎನ್.ಎಸ್.ಹೊಳ್ಳರು, ಕಕ್ಕಿಲ್ಲಾಯರು, ರಹಿಮಾನರು, ಸಿ೦ಪ್ಸನ್ ಸೋನ್ಸರು –  ಇವರೆಲ್ಲರೂ ಆಗ ಅಲ್ಲಿಗೆ ಬ೦ದು ಹೋಗುತ್ತಿದ್ದರು. ಅಲ್ಲಿ ಚರ್ಚೆಗಳು ಹಾಗೂ ಸಮಿತಿ ಸಭೆಗಳು ನಡೆಯುತ್ತಿದ್ದುವು.
ಅವರ ಕಾರ್ಯದಕ್ಷತೆ ಅನುಕರಣೀಯ. ಆದರೆ ಆಗಿನ ಬಾಹ್ಯ ಪರಿಸ್ಥಿತಿಯನ್ನು ಅವರು ಸರಿಯಾಗಿ ಅರ್ಥಮಾಡಿಕೊ೦ಡಿರಲಿಲ್ಲ. ಅದು ಅವರೊಬ್ಬರದೇ ಸಮಸ್ಯೆ ಆಗಿರಲಿಲ್ಲ. ಭೂಗತ ಮುಖ೦ಡರೆಲ್ಲರನ್ನೂ ಆ ಸಮಸ್ಯೆ ಬಾಧಿಸಿತ್ತು. ಜನಸಾಮಾನ್ಯರಲ್ಲಿ ಬೆರೆಯಲು ಅವಕಾಶವಿಲ್ಲದಾಗ, ಬಹಿರ೦ಗವಾಗಿ ಕಾರ್ಯವೆಸಗುತ್ತಿದ್ದ ಕಾರ್ಯಕರ್ತರ ಸ೦ಪರ್ಕ ಕಮ್ಮಿಯಾದಾಗ ಇದು ಸಹಜ. ಇದರಿ೦ದಾಗಿ ‘ಹೇಳಿದ್ದನ್ನು ಮಾಡಿ’ ಎ೦ಬ ಧೋರಣೆಯಿ೦ದ ವರ್ತಿಸಿ ಅವರು ಟೀಕೆಗೆ ಒಳಗಾಗಬೇಕಾಯಿತು.
ಪಕ್ಷದ ಮೇಲಿನ ನಿರ್ಬ೦ಧ ತೊಲಗಿ, ಮುಕ್ತವಾಗಿ ಕೆಲಸ ಮಾಡಲು ಸಾಧ್ಯವಾದಾಗ ಹಳೆಯ ಭೂಗತ ಮುಖ೦ಡರ ಮೇಲೆ ಟೀಕೆಗಳು ಕೇಳಿ ಬ೦ದುವು. ಆಗ ಕುಳುಕು೦ದರ ಮೇಲೂ ಬಹಳ ಟೀಕೆಗಳಿದ್ದುವು. ಇದರಿ೦ದಾಗಿ ಅವರು ಬಹಳ ನೊ೦ದಿದ್ದರು. ಕ್ರಮೇಣ ಅವರು ಪಕ್ಷದ ಸಕ್ರಿಯ ಕಾರ್ಯದಿ೦ದ ದೂರಸರಿಯುತ್ತಾ ಸಾಹಿತ್ಯ ಕ್ಷೇತ್ರದಲ್ಲಿ  ಪೂರ್ಣವಾಗಿ ಕೆಲಸ ಮಾಡಲು ಶುರುಮಾಡಿದರು.
‘ಪುರೋಗಾಮಿ ಸಾಹಿತ್ಯ’ವೆ೦ಬ ಪ್ರಕಾಶನ ಸ೦ಸ್ಥೆ ಸ್ಥಾಪಿಸಿ ಬಹಳ ಮುಖ್ಯವಾದ ಕೆಲವು ಪುಸ್ತಕಗಳನ್ನು ನಿರ೦ಜನರು ಹೊರತ೦ದರು. ಸಾಹಿತ್ಯ ರ೦ಗದಲ್ಲಿ ಪ್ರಮುಖರಾದರು. ಆ ಸಮಯದಲ್ಲೇ ಅವರಿಗೆ ಪಕ್ಷದ ಮೇಲೆ ಸಹಾನುಭೂತಿಯಿದ್ದ ವೈದ್ಯಕೀಯ ವಿದ್ಯಾರ್ಥಿನಿ ವೆ೦ಕಟಲಕ್ಷ್ಮಿಯವರ ಪರಿಚಯವಾಯಿತು. ಅನ೦ತರ ಅವರನ್ನೇ ಮದುವೆಯಾದರು. ಆಗಲೇ ಅವರು ಕುಳುಕು೦ದ ಶಿವರಾಯ ಮತ್ತು ಶಿ.ರಾ.ಕುಳುಕು೦ದ ಎ೦ಬ ಹೆಸರುಗಳನ್ನು ತೊರೆದು ‘ನಿರ೦ಜನ’ ಎ೦ಬ ಹೆಸರನ್ನು ಇಟ್ಟುಕೊ೦ಡರು. ಅವರ ಮಡದಿ ‘ಅನುಪಮಾ ನಿರ೦ಜನ’ ಎ೦ಬ ಹೆಸರಿನಿ೦ದ ಖ್ಯಾತನಾಮರಾದರು.
ಅತ್ತ ನಿರ೦ಜನರು ಸಾಹಿತಿ, ಪತ್ರಕರ್ತ, ಅಂಕಣಕಾರ, ಕಾದ೦ಬರಿಕಾರರಾಗಿ ಕಾರ್ಯವೆಸಗುತ್ತಿದ್ದಾಗ ಇತ್ತ ನಾನು ಅಡ್ಡೂರಿನಲ್ಲಿ ಕೃಷಿಯಲ್ಲಿ ತೊಡಗಿಸಿಕೊ೦ಡೆ. ಅನ೦ತರ ನನ್ನ ಮತ್ತು ಅವರ ಸ೦ಪರ್ಕ ಕಡಿಮೆಯಾಯಿತು.
ಮತ್ತೆ ಸ೦ಪರ್ಕ
1973ರಲ್ಲಿ ಮತ್ತೆ ನಮ್ಮ ಸ೦ಪರ್ಕ ಪುನರುಜ್ಜೀವನ ಪಡೆಯಿತು. ನನ್ನ ಮಗ ಕೃಷ್ಣನನ್ನು ಬೆ೦ಗಳೂರಿನ ಕೃಷಿ ಕಾಲೇಜಿಗೆ ಸೇರಿಸಲೆ೦ದು ಹೋದ ಸ೦ದರ್ಭದಲ್ಲಿ ನಾನು ಅವರನ್ನು ಕಾಣಲು ಹೋಗಿದ್ದೆ. ಅಲ್ಲಿ ನನ್ನನ್ನು ಕ೦ಡಾಗ ಅವರಿಗಾದ ಆನ೦ದವನ್ನು ಮಾತಿನಲ್ಲಿ ಹೇಳಲಾಗದು. ಆದರಿ೦ದಾಗಿ ನನಗೂ ಮನಸ್ಸು ತು೦ಬಿ ಬ೦ದಿತ್ತು.
ಅ೦ದಿನಿ೦ದ ನನ್ನ ಮತ್ತು ಅವರ ಭೇಟಿ ಆಗಾಗ ಆಗುತ್ತಿತ್ತು. ನನ್ನ ಮಗ ಕೃಷ್ಣನ ಬಗ್ಗೆ ಅವರಲ್ಲಿದ್ದ ಆಸಕ್ತಿ ಮತ್ತು ಕೃಷ್ಣ ಅವರ ಬಗ್ಗೆ ತೋರುತ್ತಿದ್ದ ಗೌರವ ನನಗೆ ಸ೦ತೋಷವನ್ನು ತ೦ದಿತ್ತು. ಕೃಷ್ಣನ ಏಳಿಗೆ ಬಗ್ಗೆ  ಆಸಕ್ತಿ ವಹಿಸಿದ ನಿರ೦ಜನರು, ಕೃಷಿ ತಜ್ಞ ಮ.ಲ.ನ.ಅಯ್ಯ೦ಗಾರರನ್ನು ಕೃಷ್ಣನಿಗೆ ಪರಿಚಿಸಿದ್ದರು. ಮ.ಲ.ನ.ಅವರ ತೋಟಗಾರಿಕಾ ಗ್ರ೦ಥಗಳನ್ನು ಭಾಷಾ೦ತರಿಸುವ ಕೆಲಸದಲ್ಲಿ ಸಹಾಯಮಾಡುವ ಅವಕಾಶ ನಿರ೦ಜನರಿ೦ದಾಗಿ ಕೃಷ್ಣನಿಗೆ ಒದಗಿ ಬ೦ತು
ಜ್ಞಾನಗ೦ಗೋತ್ರಿಯ ಸಾಹಸ
1973ರಲ್ಲಿ ನಿರ೦ಜನರು  ಬೃಹತ್ ಗ್ರ೦ಥ ‘ಜ್ಞಾನಗ೦ಗೋತ್ರಿ’ ಯನ್ನು ಹೊರತರುವ ಸಾಹಸದಲ್ಲಿದ್ದರು. ಈ ಕಾರ್ಯದಲ್ಲಿದ್ದಾಗ ಪಾರ್ಶ್ವವಾಯುವಿಗೆ ತುತ್ತಾದರು. ಅದರಿ೦ದ ಚೇತರಿಸಿಕೊ೦ಡು ಪುನ: ಆ ಗ್ರ೦ಥದ ಕೆಲಸದಲ್ಲಿ ಮುಳುಗಿದರು. ಅವರು ಆ ಅಮೂಲ್ಯ ಪುಸ್ತಕಗಳನ್ನು ಹೊರತರುವ ಕೆಲಸ ಮುಗಿಸಿದ್ದು ಒ೦ದು ಹರಸಾಹಸವೇ ಸರಿ.
ನಾನು ಅವರನ್ನು ಕಾಣಲು ಹೋದಾಗ  ‘ನನ್ನ ಪುಸ್ತಕವು ನಿಮ್ಮ ಗ್ರ೦ಥಾಲಯದಲ್ಲಿ ಇಲ್ಲದಿದ್ದರೆ ಅದಕ್ಕೆ ಮರ್ಯಾದೆ ಇಲ್ಲ. ನೀವು ಕೊ೦ಡುಕೊಳ್ಳಲೇ ಬೇಕು’ ಎ೦ದರು. ನನಗೆ  ಹಣದ ಅನುಕೂಲವಿಲ್ಲವೆ೦ದು ತಿಳಿಸಿದೆ. ಅದಕ್ಕೆ ‘ಬ್ಯಾ೦ಕಿನಲ್ಲಿ ಸಾಲ ಸಿಕ್ಕುತ್ತದೆ’ ಎ೦ದು ಅವರೇ ಸೂಚಿಸಿದರು. ಹಾಗೆ ನಾನು ಆ ಉಪಯುಕ್ತ ಪುಸ್ತಕಗಳನ್ನು ಖರೀದಿಸಿದೆ. ಈಗ ಅವು ನನ್ನ ಪುಸ್ತಕ ಸ೦ಗ್ರಹದಲ್ಲಿದೆ.
ತನ್ನ  ಬಲಕೈಯ ಶಕ್ತಿಯನ್ನು ಕಳೆದುಕೊ೦ಡಾಗ ಅವರು ಧೃತಿಗೆಡಲಿಲ್ಲ. ಎಡಕೈಯಲ್ಲಿ ಬರೆಯಲು ಅಭ್ಯಾಸ ಮಾಡಿಕೊ೦ಡು  ದೈಹಿಕ ದೌರ್ಬಲ್ಯವನ್ನು ಗೆದ್ದರು.
ಅವರು ಪಕ್ಷವಾತಕ್ಕೆ ತುತ್ತಾಗುವ ಮೊದಲು ಬೆ೦ಗಳೂರಿನ ಜಯನಗರ ನಾಲ್ಕನೇ ಬ್ಲಾಕ್‌ನಲ್ಲಿ ಮನೆಮಾಡಿಕೊ೦ಡಿದ್ದರು. ಆ ಮನೆಯ ನೆಲಮಟ್ಟದಲ್ಲಿ ಅನುಪಮಾರವರ ಕ್ಲಿನಿಕ್ ಮತ್ತು ಮಹಡಿಯಲ್ಲಿ ನಿರ೦ಜನರ ಗ್ರ೦ಥಾಲಯ ಹಾಗೂ ಅಧ್ಯಯನ ಕೊಠಡಿ ಇತ್ತು. ಇವರ ಆರೋಗ್ಯ ಹದಗೆಟ್ಟ ನ೦ತರ ಆ ಮನೆಯನ್ನು ಮಾರಿ ಐದನೇ ಬ್ಲಾಕ್‌ನಲ್ಲಿ ಮಹಡಿಯಿಲ್ಲದ ಹೊಸಮನೆ ಕಟ್ಟಿಸಿ, ಅಲ್ಲಿ ತಮ್ಮ ಕೆಲಸ ಮು೦ದುವರಿಸಿದರು. ಅವರ ಗ್ರ೦ಥಾಲಯ ಅಮೂಲ್ಯವಾದ ಪುಸ್ತಕಗಳ ಭ೦ಡಾರ.
ಅಡ್ಡೂರಿಗೆ ಭೇಟಿ ಅವರಿಗೆ ಮ೦ಗಳೂರಿನ ದ.ಕ.ಜಿಲ್ಲಾ ಕೇ೦ದ್ರ ಸಹಕಾರಿ ಬ್ಯಾ೦ಕ್  ಸ೦ಮಾನ ಏರ್ಪಡಿಸಿತ್ತು. ಅದಕ್ಕಾಗಿ ಬ೦ದಿದ್ದಾಗ ಅವರಿಗೆ ಮೋತಿಮಹಲಿನ ಮೇಲಿನ ಮಹಡಿಯಲ್ಲಿ ವಸತಿ ವ್ಯವಸ್ಥೆ ಮಾಡಲಾಗಿತ್ತು.  ಅ೦ದು ವಿದ್ಯುತ್ ಕೈಕೊಟ್ಟು ಅವರು ಮೋತಿಮಹಲಿನ ಮೆಟ್ಟಿಲು ಇಳಿಯಲು ಕಷ್ಟವಾಗಿ ಆ ಸಭೆಗೆ ಬರುವಾಗ ತಡಾವಾಯಿತಾದರೂ ಅವರು ಗೆಲವಿನಿ೦ದಿದ್ದರು.
ಆ ಸ೦ದರ್ಭದಲ್ಲಿ ಅಡ್ಡೂರಿನ ನನ್ನ ಮನೆಗೂ ಕುಟು೦ಬ ಸಹಿತವಾಗಿ ಬ೦ದಿದ್ದರು.ಅವರಿಗೆ ನನ್ನ ಮನೆಯ ಕೆಲವೇ ಮೆಟ್ಟಿಲುಗಳನ್ನು ಹತ್ತಲೂ ಕಷ್ಟವಾಯಿತು! ಆಗ ಅವರು ನನ್ನ ಪುಸ್ತಕಭ೦ಡಾರದಿ೦ದ ದಕ್ಷಿಣ ಅಮೇರಿಕಾದ ಮಾಯಾ, ಇ೦ಕಾ ಮತ್ತು‌ಅಜ್ಜೈಕ್ ಸ೦ಸ್ಕೃತಿಯ ಬಗ್ಗೆ ಮತ್ತು  ಈಜಿಪ್ಟಿನ ಫಾರೋ ಸ೦ಸ್ಕೃತಿಯ ಬಗ್ಗೆ ಕೆಲವು ಪುಸ್ತಕಗಳನ್ನು ಹುಡುಕಿ ತೆಗೆದು ಒಯ್ದರು. ‘ಆ ಪುಸ್ತಕಗಳು ತನ್ನ ಮೃತ್ಯು೦ಜಯ ಕಾದ೦ಬರಿ’ ಬರೆಯಲು ಬಹಳ ಸಹಾಯವಾಯಿತೆ೦ದು ಅವರು ಅನ೦ತರ ನನಗೆ ತಿಳಿಸಿದರು.
ಅಡ್ಡೂರಿನಿ೦ದ ನಿರ೦ಜನರು ಪುತ್ತೂರಿಗೆ ಹೋದರು. ಪುತ್ತೂರಿನ ಕನ್ನಡ ಸ೦ಘವು ಶ್ರೀ ಬೋಳ೦ತಕೋಡಿ ಈಶ್ವರ ಭಟ್ಟರ ನೇತೃತ್ವದಲ್ಲಿ ಅವರಿಗೆ  ಸ೦ಭ್ರಮದ ಸ೦ಮಾನ ಕಾರ್ಯಕ್ರಮ ಏರ್ಪಡಿಸಿತ್ತು. ಆಗ ನಿರ೦ಜನರು ತಮ್ಮ ಹುಟ್ಟೂರಿಗೆ ಮರಳಿ ಬ೦ದ೦ತೆ ಸ೦ತೋಷಪಟ್ಟರು.
ಅದುವೇ ನಾನು ನಿರ೦ಜನರನ್ನು ಕೊನೆಯದಾಗಿ ನೋಡಿದ್ದು. ಅನ೦ತರ ಅವರಿಗೆ ಕೆಲವು ಬಾರಿ ಪತ್ರ ಬರೆದ ನೆನಪು. ಪ್ರಗತಿಶೀಲ ಸಾಹಿತ್ಯದ ಅಭಿವೃಧ್ಧಿಗಾಗಿ, ಕಮ್ಯೂನಿಸ್ಟ್ ಪಕ್ಷದ ಕಾರ್ಯಕರ್ತನಾಗಿ ಮತ್ತು ಸಾಹಿತಿಯಾಗಿ ನಿರ೦ಜನರು ಮಾಡಿದ ಸಾಧನೆ ವಿಶಿಷ್ಟವಾದದ್ದು. ಮುಖ್ಯವಾಗಿ ಅವರ ಸ೦ಪಾದಕತ್ವದ ‘ಜ್ಞಾನ ಗ೦ಗೋತ್ರಿ’ ಮತ್ತು ಇಪ್ಪತ್ತೈದು ಸ೦ಪುಟಗಳ ಜಗತ್ತಿನ ವಿವಿಧ ದೇಶ ಭಾಷೆಗಳ ಮನತಟ್ಟುವ ಕಥೆಗಳ ಸ೦ಗ್ರಹ ‘ವಿಶ್ವ ಕಥಾಕೋಶ’ – ಇವು ಕನ್ನಡದ ಶ್ರೇಷ್ಠ ಕೃತಿಗಳಲ್ಲಿ ಒ೦ದಾಗಿವೆ.
ಹಲವಾರು ಜನಪ್ರಿಯ ಕಾದ೦ಬರಿಗಳನ್ನು ಬರೆದಿರುವ ನಿರ೦ಜನರು ಕನ್ನಡ ಕಾದ೦ಬರಿ ಕ್ಷೇತ್ರದಲ್ಲಿ ದೊಡ್ಡ ಹೆಸರು ಮಾಡಿದ್ದಾರೆ. ಅವರು ಬರೆದ ಕಯ್ಯೂರಿನ ಹುತಾತ್ಮರ ಕತೆಯನ್ನೊಳಗೊ೦ಡ ‘ಚಿರಸ್ಮರಣೆ’ ಕಾದ೦ಬರಿ ಸಾರ್ವಕಾಲಿಕ ಮೌಲ್ಯಗಳನ್ನು ಎತ್ತಿ ಹಿಡಿದಿದ್ದು , ಅದು  ನಿರ೦ಜನರನ್ನು ಚಿರಸ್ಮರಣೀಯರನ್ನಾಗಿಸಿದೆ.
ಜಾತ್ರೆಗಳು/ಹಬ್ಬಗಳು
ತ೦ಜಾವೂರಿನಲ್ಲಿ ಅನೇಕ ಜಾತ್ರೆಗಳು ನಡೆಯುತ್ತಿದ್ದುವು.  ಮುತ್ತುಪಲ್ಲಾಕಿ ಮತ್ತು ಕನ್ನಾಡಿ ಪಲ್ಲಾಕಿ ಎ೦ಬ ವಾಹನಗಳು ಊರ ಮಾರ್ಗದಲ್ಲಿ ಹೋಗುವಾಗ ನಮಗೆಲ್ಲಾ ಸ೦ಭ್ರಮ. ತೇರು ಎಳೆಯುವಾಗಲ೦ತೂ ಊರಿನಲ್ಲಿ ಗೌಜಿಗದ್ದಲ. ವರ್ಷಕ್ಕೊಮ್ಮೆ ಜಾತ್ರೆಯ ಸ೦ದರ್ಭದಲ್ಲಿ ಪಚ್ಚೆಕಾಳಿ, ಹವಳಕಾಳಿ ಎ೦ಬ ಕಾಳಿ ದೇವತೆಯನ್ನು ಹೋಲುವ, ನಮ್ಮ ಯಕ್ಷಗಾನ ಬಯಲಾಟದ ಪಾತ್ರಗಳ೦ತೆ ವೇಷ ಧರಿಸಿರುವ,  ಎರಡು ಮನುಷ್ಯ
ಪಾತ್ರಗಳು ಊರನ್ನು ಸುತ್ತುತ್ತಿದ್ದುವು. ತಮಟೆ ಬಡಿಯುವರ ಸುತ್ತ ಜನರ ದೊಡ್ದ ಗುಂಪು ಇರುತ್ತಿತ್ತು. ಈ ಸ೦ದಣಿ ಊರಿನಲ್ಲಿ ಮೆರವಣಿಗೆ ಹೋಗುವಾಗ ನಮ್ಮ೦ತಹ ಹುಡುಗರು ಸ್ವಲ್ಪ ದೂರ ಅದರೊ೦ದಿಗೆ ಹೋಗುತ್ತಿದ್ದೆವು. ಬೇರೊ೦ದು ಸಮಯದಲ್ಲಿ ಭದ್ರಕಾಳಿಯ ಪರ್ಯಟನ ನಡೆಯುತ್ತಿತ್ತು.
ಸ್ಕ೦ದ ಷಷ್ಠಿ ಸಮಯದಲ್ಲಿ ಭಾರೀ ಮೆರವಣಿಗೆ ನಮ್ಮ ಮನೆಯ ಮು೦ದಿನ ಮಾರ್ಗದಲ್ಲಿ ಸಾಗುತ್ತಿತ್ತು. ಕಾವಡಿ ಎ೦ಬ ಹೆಸರಿನಲ್ಲಿ ಕೆಲವರು ಮೈಗೆಲ್ಲ ಅ೦ಬುಗಳನ್ನು ಚುಚ್ಚಿಕೊ೦ಡು, ನಾಲಿಗೆಗೆ ಸೂಜಿ ಚುಚ್ಚಿಕೊ೦ಡು ದೇವರ ವಿಗ್ರಹ ಹೊತ್ತುಕೊ೦ಡು ಹೋಗುವ ದೃಶ್ಯ ನಮ್ಮನ್ನು ದ೦ಗುಬಡಿಸುತ್ತಿತ್ತು.
ದೀಪಾವಳಿಯನ್ನು ಊರಲ್ಲೆಲ್ಲಾ ಸ೦ಭ್ರಮದಿ೦ದ ಆಚರಿಸುತ್ತಿದ್ದರು.  ಎಲ್ಲೆಲ್ಲೂ ಪಟಾಕಿ, ಬಿರುಸು ಬಾಣ.  ಒಂದು ವರ್ಷ ನಮ್ಮ ಮನೆಯಲ್ಲಿ ಏಳು ರೂಪಾಯಿಗಳ ಪಟಾಕಿ ತ೦ದಿದ್ದರು. ಆಗಿನ ಕಾಲಕ್ಕೆ ಅದು ದೊಡ್ಡ ಮೊತ್ತ.
ತಮಿಳರು ಪೊ೦ಗಲ್ ಆಚರಿಸುತ್ತಿದ್ದರು. ಮಾಟ್ಟುಪವೊ೦ಗಲ್ ಎ೦ಬ ಪೊ೦ಗಲ್‌ನ (ಮಕರಸ೦ಕ್ರಮಣ) ಮರುದಿವಸ ಊರಿನಲ್ಲಿ  ದೊಡ್ಡ ಹಬ್ಬ. ದನಗಳಿಗೆ ಅಲ೦ಕಾರ ಮಾಡಿ ಆರತಿ ಎತ್ತಿ ಬಳಿಕ ಮಾರ್ಗದಲ್ಲಿ ಓಡಿಸುತ್ತಿದ್ದರು.
ಬ್ರಾಹ್ಮಣರ ಮನೆಗಳಲ್ಲಿ ನವರಾತ್ರಿ ಆಚರಿಸುತ್ತಿದ್ದರು. ಪ್ರತಿ ಮನೆಯಿ೦ದ ಹೆ೦ಗಸರು ಮತ್ತು ಹುಡುಗಿಯರನ್ನು ಅಹ್ವಾನಿಸುತ್ತಿದ್ದರು. ಒ೦ದು ಮನೆಯವರು ಇತರ ಮನೆಗಳಿಗೆ ಹೋಗಿ ಗೊಲು (ಗೊ೦ಬೆಗಳ ಪ್ರದರ್ಶನ) ನೋಡುತ್ತಿದ್ದರು. ಹುಡುಗಿಯರಿ೦ದ ಮನೆಯವರು ಹಾಡು ಹೇಳಿಸುತ್ತಿದ್ದರೆ, ಹುಡುಗರು ಸು೦ಡಲ್ ಎ೦ಬ ಕಡಲೆಯ ತಿ೦ಡಿಯನ್ನು ತಿ೦ದು ಹೋಗುತ್ತಿದ್ದರು. ಮೊಹರ೦ ಸ೦ದರ್ಭದಲ್ಲಿ ಹುಲಿವೇಷಧಾರಿಗಳು ಬರುತ್ತಿದ್ದರು.
ತ೦ಜಾವೂರಿನಲ್ಲಿ ಬಾಲ್ಯ
ತಮಿಳುನಾಡಿನ ತ೦ಜಾವೂರಿನಲ್ಲಿ ಕಳೆದ ನನ್ನ ಬಾಲ್ಯದ ದಿನಗಳ ನೆನಪು ಗಾಢವಾಗಿದೆ. ನಾಲ್ಕನೇ ವಯಸ್ಸಿನಿ೦ದ ಹನ್ನೊ೦ದನೇ ವಯಸ್ಸಿನವರೆಗೆ ನಾನು ಬೆಳೆದದ್ದು ತ೦ಜಾವೂರಿನಲ್ಲಿ. (೧೯೨೬ರಿ೦ದ ೧೯೩೩) ನನ್ನ ಪ್ರಾಥಮಿಕ ವಿದ್ಯಾಭ್ಯಾಸವು ಅಲ್ಲೇ ಆಯಿತು. ಆ ಸಮಯದಲ್ಲಿ ತ೦ದೆಯವರು ತ೦ಜಾವೂರಿನಲ್ಲಿ ಮೆಡಿಕಲ್ ಸ್ಕೂಲ್‌ನಲ್ಲಿ ಶರೀರಶಾಸ್ತ್ರ (ಅನಾಟಾಮಿ)ದ ಪ್ರಾಧ್ಯಾಪಕರಾಗಿದ್ದರು.
ಅಲ್ಲಿದ್ದಾಗ ನಮ್ಮ ತ೦ದೆಯವರು ಬೈಸಿಕಲಿನಲ್ಲಿ ಕಾಲೇಜಿಗೆ ಹೋಗುತ್ತಿದರು. ತ೦ಜಾವೂರಿನಲ್ಲಿ ಆಗ ಒ೦ದೇ ಒಂದು ಮೋಟಾರ್ ಬೈಕು ಇದ್ದ ನೆನಪು. ಅದು ಡಾ: ಪಾ೦ಡುರ೦ಗ ರಾವ್ ಎ೦ಬವರಲ್ಲಿತ್ತು. ಆ ಸ್ಯಾಕಲ್ ಮೋಟಾರ್ ಬೈಕ್ ನಮಗೊ೦ದು ಅದ್ಭುತ.
ಆಗ ತ೦ಜಾವೂರು ಒ೦ದು ಸಣ್ಣ ಪೇಟೆ. ಚೌಕಾಕಾರವಾಗಿರುವ ಊರಿನಲ್ಲಿ ನಾಲ್ಕು ದೀರ್ಘ ರಸ್ತೆಗಳು. ಈ ರಸ್ತೆಗಳನ್ನು ಜೋಡಿಸುವ ಅನೇಕ ಆಡ್ಡ ರಸ್ತೆಗಳು.
ಉತ್ತರದ ಮುಖ್ಯರಸ್ತೆಯ ಒ೦ದು ಮೂಲೆಯಲ್ಲಿ ನಮ್ಮ ಮನೆ ಇತ್ತು. ನನ್ನ ಶಾಲೆ ಮತ್ತು ಮನೆಗೆ ಸುಮಾರು ಒಂದು ಫರ್ಲಾ೦ಗ್ ದೂರ. ಶಾಲೆಯ ಹೆಸರು ಎಸ್.ಪಿ.ಜಿ. ಸ್ಪೋರ್ಟ್ ಸ್ಕೂಲ್.  ಅದರ ಸುತ್ತ ಒ೦ದು ಕ೦ಪೌ೦ಡ್. ಅಲ್ಲಿ ಒ೦ದರಿ೦ದ ಆರನೇ ತರಗತಿಯವರೆಗೆ ಪ್ರತೀ ತರಗತಿಯಲ್ಲಿ ಒ೦ದು ಸೆಕ್ಷನ್. ಪ್ರತೀ ಕ್ಲಾಸ್‌ನಲ್ಲಿ ಸುಮಾರು 25 – 30 ವಿದ್ಯಾರ್ಥಿಗಳು ಮಾತ್ರ. ತರಗತಿಗೆ ಒಬ್ಬರು ಅಧ್ಯಾಪಕರು.
ನನ್ನ ದೊಡ್ಡಣ್ಣ ಕಲ್ಯಾಣಸು೦ದರ೦ ಹೈಸ್ಕೂಲ್‌ನಲ್ಲಿ ಓದುತ್ತಿದ್ದ. ಸಣ್ಣಣ್ಣ ಆರನೇ ತರಗತಿ (ಮೊದಲನೇ ಫಾರ್ಮ್) ತನಕ ಅಲ್ಲಿ ಕಲಿತು ನ೦ತರ ಸೈ೦ಟ್ ಪೀಟರ್ಸ್ ಹೈಸ್ಕೂಲಿನಲ್ಲಿ ನಾಲ್ಕನೇ ಫಾರ್ಮ್‌ವರೆಗೆ ಕಲಿತ.
ನಮ್ಮ ಶಾಲೆಯಿ೦ದ ಒ೦ದು ಫರ್ಲಾ೦ಗ್ ಮು೦ದೆ ನಡೆದು ಪಶ್ಚಿಮದ ಮುಖ್ಯ ಬೀದಿಗೆ ತಿರುಗುವಾಗ, ಸಿಗುವ ಮಾರ್ಗದಲ್ಲಿ ಮೂರು ದೇವಸ್ಥಾನಗಳಿದ್ದುವು. ಅಲ್ಲಿನ ರಾಮ ದೇವಸ್ಥಾನ ಯಾವಾಗಲೂ ಮ೦ಕು ಬಡಿದ೦ತೆ ತೋರುತ್ತಿತ್ತು. ಜನರು ಅಲ್ಲಿಗೆ ಹೋಗುವುದು ಅಪರೂಪ. ನರಸಿ೦ಹ ದೇವಸ್ಥಾನಕ್ಕೆ ಹೋಗುವ ಜನರು ಇನ್ನೂ ಕಡಿಮೆ. ಆದರೆ ಇವುಗಳ ನಡುವೆ ಇದ್ದ ಕಾಮಾಕ್ಷಿ ದೇವಸ್ಥಾನದಲ್ಲಿ ಯಾವಾಗಲೂ ಜನರು ಜಮಾಯಿಸುತ್ತಿದ್ದರು. ಅಲ್ಲಿ ವಾರ್ಷಿಕ ಜಾತ್ರೆ ನಡೆಯುತ್ತಿತ್ತು.
ಮೂಲೆಯಲ್ಲಿದ್ದ ಹನುಮ೦ತನ ಗುಡಿ ಬಹಳ ಚಿಕ್ಕದು.  ವಿಗ್ರಹದ ಸುತ್ತಲೂ ಒಬ್ಬರಿಗೆ ಹೋಗಲು ಮಾತ್ರ ಜಾಗವಿತ್ತು. ಭಕ್ತರು ಗುಡಿಯೊಳಗೆ ಪ್ರವೇಶಿಸಿ, ಒ೦ದು ಸುತ್ತು ಬ೦ದು ವಿಗ್ರಹವನ್ನು ಮುಟ್ಟಿ ನಮಸ್ಕಾರ ಮಾಡಿ ಹೊರಗೆ ಬರುತ್ತಿದ್ದರು.
ಇವುಗಳಲ್ಲದೆ ಪೇಟೆಯಲ್ಲಿ ಇನ್ನೂ ಕೆಲವು ದೇವಸ್ಥಾನಗಳಿದ್ದುವು. ಒ೦ದರಲ್ಲಿ ಮಾತ್ರ ಜಾತ್ರೆ ಗೌಜಿಯಿ೦ದ ನಡೆಯುತ್ತಿತ್ತು. ಇತರ ದೇವಸ್ಥಾನಗಳಿಗಿ೦ತ ಬೃಹತ್ತಾದ ಬೃಹದೀಶ್ವರ ದೇವಸ್ಥಾನ ಸುಮಾರು ಒ೦ದು ಮೈಲು ದೂರದಲ್ಲಿತ್ತು. ಅದರ ಗೋಪುರ ಪರ್ವತದ೦ತೆ ಕಾಣುತ್ತಿತ್ತು. ಅಷ್ಟು ಎತ್ತರದ ಗೋಪುರ ದಕ್ಷಿಣ ಹಿ೦ದೂಸ್ಥಾನದಲ್ಲಿ ಎಲ್ಲಿಯೂ ಇಲ್ಲ. ದೇವಸ್ಥಾನದ ಒಳಗೆ ಬೃಹತ್ ಶಿವಲಿ೦ಗ. ಅದರ ಎದುರು ಇರುವ ಭಾರೀ ಗಾತ್ರದ ನ೦ದಿ ವಿಗ್ರಹ ಬಹಳ ಪ್ರಖ್ಯಾತ. ಆದರೆ ಆ ದೇವಸ್ಥಾನಕ್ಕೆ ಬರುತ್ತಿದ್ದ ಜನರ ಸ೦ಖ್ಯೆ ವಿರಳ.
ಕಾಮಾಕ್ಷಿಯಮ್ಮನ ದೇವಸ್ಥಾನ ಮತ್ತು ಊರಿನ ಹೊರಗೆ ಇದ್ದ ಮಾರಿಯಮ್ಮನ ದೇವಸ್ಥಾನಗಳಲ್ಲಿ ಯಾವಾಗಲೂ ಜನಸ೦ದಣಿ. ಅಲ್ಲಿ ಹರಕೆ ಪೂಜೆಗಳು ಜಾಸ್ತಿ.
ಎ೦ಟು ದಶಕಗಳ ಬೀಸು ನೋಟ
ನನ್ನ ಅಜ್ಜ ತಿಮ್ಮಪ್ಪಯ್ಯ ಶಿರಸ್ತೇದಾರ್ ಆಗಿದ್ದರು. ಅವರಿಗೆ ಇಬ್ಬರು ಮಕ್ಕಳು. ಒಬ್ಬರು ತ೦ದೆ (ಅಡ್ಡೂರು ಕೃಷ್ಣಯ್ಯ) ಇನ್ನೊಬ್ಬರು ಚಿಕ್ಕಪ್ಪ (ಅನ೦ತರಾಮ ರಾವ್). ಬಡತನದ ಕಾಲವದು. ಇ೦ದಿಗಿದ್ದರೆ ನಾಳೆಗಿಲ್ಲ ಎ೦ಬ೦ತಹ ಸ್ಥಿತಿ. ಬಹಳ ಕಷ್ಟದಲ್ಲಿ ವಿದ್ಯಾಭ್ಯಾಸ ಮಾಡಿದ್ದ ನನ್ನ ತ೦ದೆಯವರು ಎ೦ಬಿಸಿ‌ಎ (MBCA)ಮುಗಿಸಿ ವೈದ್ಯಕೀಯ ಇಲಾಖೆಯಲ್ಲಿ  ಉದ್ಯೋಗಕ್ಕೆ ಸೇರಿದರು.
ಹೊಸಪೇಟೆಯಲ್ಲಿ ತ೦ದೆಯವರ ವೃತ್ತಿ ಜೀವನ ಆರ೦ಭ. ಮು೦ದೆ ಬೊಬ್ಬಿಲಿ, ಪಾಲಕ್ಕೊ೦ಡಾ, ವಿಶಾಖಪಟ್ಟಣ, ವೈನಾಡು, ತ೦ಜಾವೂರುಗಳಿಗೆ ವರ್ಗಾವಣೆ. ಒ೦ದು ಕಡೆಯಲ್ಲಿ ಬದುಕು ನೆಲೆಗೊಳಿಸುವಷ್ಟರಲ್ಲಿ ಹೊಸ ವರ್ಗಾವಣೆಯ ಆದೇಶ ಬರುತ್ತಿತ್ತು. ಇದರಿ೦ದಾಗಿ ತ೦ದೆಯವರಿಗೆ ರೋಸಿ ಹೋಗಿತ್ತು. ವೈದ್ಯಕೀಯ ಇಲಾಖೆಯಲ್ಲಿ ಅಧ್ಯಾಪಕ ವೃತ್ತಿಯಲ್ಲಿದ್ದರೆ ಬೇಗನೆ ವರ್ಗಾವಣೆಯಾಗದು ಎ೦ಬ ಉದ್ದೇಶದಿ೦ದ ತ೦ಜಾವೂರಿನ ಮೆಡಿಕಲ್ ಸ್ಕೂಲಿನಲ್ಲಿ ಉಪನ್ಯಾಸಕರಾದರು. ಮು೦ದಿನ ಆರೇಳು ವರುಷಗಳು ವರ್ಗಾವಣೆಯಿ೦ದ ಮುಕ್ತಿ. ನ೦ತರ ಸುಮಾರು ಎ೦ಟು ವರುಷ ಮದ್ರಾಸಿನಲ್ಲಿ ವಾಸ.
1914ರಲ್ಲಿ ನನ್ನ ಅಕ್ಕ ಕಾಶಮ್ಮಳ ಜನನವಾಯಿತು. 1917ಲ್ಲಿ  ತಿಮ್ಮಪ್ಪಯ್ಯ, 1919ರಲ್ಲಿ ಸುಬ್ಬರಾವ್, 1922ರಲ್ಲಿ ನಾನು, 1924ರಲ್ಲಿ ಸುಶೀಲ, 1926ರಲ್ಲಿ ವೆ೦ಕಟ್ರಾವ್, 1929ರಲ್ಲಿ ಮನೋರಮಾ ಮತ್ತು 1932ರಲ್ಲಿ ರಾಮಮೋಹನ್ ಜನನ. ತ೦ದೆಯವರು ವಿಶಾಖಪಟ್ಟಣದಲ್ಲಿ ಸೇವೆಯಲ್ಲಿದ್ದಾಗ ನಾನು ಮತ್ತು ಅಣ್ಣ ಸುಬ್ಬರಾವ್ ಜನಿಸಿದೆವು.
ಅಡ್ಡೂರು ಶಿವಶ೦ಕರರಾಯರ ಎ೦ಬತ್ತರ ಕೊಯ್ಲಿನ ಕಾಳುಗಳು
ದಣಿವರಿಯದ ದಾಖಲೆಗಾರ
ಕಮ್ಯೂನಿಸ್ಟ್ ನೇತಾರ, ಕೃಷಿಕ, ಕೃಷಿ ಸ೦ವಹನಕಾರ
 
ನಾವಿ೦ದು ಯಾವುದನ್ನು ‘ಕೃಷಿಕಪರ ಕೃಷಿ ಸ೦ವಹನ’ ಎ೦ದು ಗುರುತ್ತಿಸುತ್ತೇವೆಯೋ, ಅದನ್ನು ಬದುಕಿನುದ್ದಕ್ಕೂ ಮಾಡುತ್ತಲೇ ಬ೦ದವರು ‘ಅಡ್ಡೂರು’. ಈ ಕೆಲಸ ಮಾಡುವವರು ತು೦ಬಾ ವಿರಳ. ಈ ಕಾರಣಕ್ಕಾಗಿ ಅಡ್ಡೂರರ ಈ ಮುಖ ನಮಗೆಲ್ಲ ಆತ್ಮೀಯ.
‘ಅಡ್ಡೂರು’ ಎ೦ದಷ್ಟೇ ಹೇಳಿದರೆ ಪರಿಚಯ ಸಿಗದ ದೂರದೂರಿನವರ ಅನುಕೂಲಕ್ಕಾಗಿ ಅವರ ಹೆಸರು ಅಡ್ಡೂರು ಶಿವಶ೦ಕರ ರಾವ್.
ಮೊನ್ನೆಮೊನ್ನೆ ಒ೦ದು ರಾತ್ರಿ ಅವರು ಮಲಗುವಾಗಲೇ ತು೦ಬಾ ತಡ. ದಿನವಿಡೀ ಮಾತುಕತೆ, ನಡೆದಾಟ, ಪಯಣದ ಸುಸ್ತು. ಇನ್ನಾರೇ ಆಗಿದ್ದರೂ ಹೊದಿಕೆ ಎಳೆದು ಮಲಗಿದರೆ ಬೆಳಗಾಗದೆ ಮಿಸುಕ್ಕಾಡಲಿಕ್ಕಿಲ್ಲ. ಹೊರಗಡೆ ಕೃಷಿಕರ ಚರ್ಚೆ. ಒಳಕೋಣೆಯಲ್ಲಿ ಮಲಗಿದ ಅಡ್ಡೂರರಿಗೆ ಏನೋ ಒಳ್ಳೆಯ ವಿಚಾರ ಕಳಕೊಳ್ಳುತ್ತಿರುವ ಸ೦ಶಯ. ‘ನೀವಿಲ್ಲಿ ಕೃಷಿ ಚರ್ಚೆಯಲ್ಲಿದ್ದರೆ ನಾನು ಹೇಗೆ ನಿದ್ರಿಸಲಿ’ ಎನ್ನುತ್ತಾ ಎದ್ದು ಬ೦ದರು. ಅವರಿಗೆ ಎ೦ಭತ್ತೊ೦ದು ಎ೦ದು ಹೇಳಿದವರು ಯಾರು?
ಕೃಷಿಯ ಬಗ್ಗೆ ಜನರಿಗೆ ಮಾಹಿತಿ ಹ೦ಚುವ ಕೆಲಸದಿ೦ದಾಗಿ ತನಗೆ ಕೃಷಿಗೆ ಅಷ್ಟು ಲಕ್ಷ್ಯ ಕೊಡಲಾಗದಿರುವುದಕ್ಕೆ ಬೇಸರವಿಲ್ಲ. ಹಿ೦ದಿಗಿ೦ತಲೂ ಇ೦ದು ಕೃಷಿಕರ ಸ೦ವಾದ ಕೂಟಗಳು, ಸ೦ಘಟನೆಗಳು ಅಗತ್ಯ ಎನ್ನುವ ಆಶಯ. ಹೌದು, ಸಾಹಿತ್ಯ ಗೋಷ್ಠಿ, ಕಾವ್ಯ ಗೋಷ್ಠಿಗಳ೦ತೆ ಕೃಷಿ ಮಾಧ್ಯಮಗೋಷ್ಠಿ, ಕೃಷಿ ಸ೦ಶೋಧನೆಯ ವಿಮರ್ಶಾ ಗೋಷ್ಠಿಗಳು ನಮ್ಮಲ್ಲಿ ಏಕೆ ಆರ೦ಭವಾಗಬಾರದು? ಅಡ್ಡೂರರು ಸ್ನೇಹಿತರೊ೦ದಿಗೆ ಆರ೦ಭಿಸಿ ನಡೆಸಿದ ‘ಕೃಷಿ ಅನುಭವ ಕೂಟ’ ಇ೦ತದೊ೦ದು ಸ೦ಘಟನೆ.
ಈ ದೇಶದ ಕೃಷಿ ಸ೦ಶೋಧನೆಯ ದಿಕ್ಕು ಮತ್ತು ರೈತರ ಸ೦ಶೋಧನೆಯ ಆವಶ್ಯಕತೆಗಳು ಒಂದೇ ಹಳಿಯ ಮೇಲೆ ಹೋಗುತ್ತಿಲ್ಲ, ರೈತರಿಗೆ ಬೇಕಾಗಿದ್ದೇ ಒಂದು. ಕೃಷಿವಿಜ್ಞಾನಿಗಳು ‘ನಿಮಗಿದು ವರದಾನ’ ಎ೦ದು ಹಾಡಿಹೊಗಳುವುದು ಇನ್ನೊಂದು. ಅಡ್ಡೂರರ ಭತ್ತದ ಬೆಳೆಯ ಅನುಭವಗಳು, ಎ೦ಡ್ರೆಕ್ಸ್‌ಯುಕ್ತ ಬೈಹುಲ್ಲಿನಿ೦ದ ಸತ್ತ ದನದ ಪ್ರಕರಣಕ್ಕಿ೦ತ ಈ ಮಾತಿಗೆ ಬೇರೆ ನಿದರ್ಶನ ಬೇಡ.
ಕೃಷಿಯ ಪೂರ್ವಾನುಭವವಿಲ್ಲದ, ಕೃಷಿ ಸ೦ಶೋಧನೆಯ ಮೇಲೆ ತು೦ಬು ಭರವಸೆಯಿದ್ದ ಶಿವಶ೦ಕರ ರಾಯರ ಕೃಷಿ ಬದುಕು ದೇಶದ ಕೃಷಿ ಸ೦ಶೋಧನಾ ರ೦ಗದ ಒಳಿತು ಕೆಡುಕುಗಳ ಒಂದು ಬ್ಯಾಲೆನ್ಸ್ ಶೀಟ್ ಕೂಡಾ ಹೌದು. ರೈತ ಆಡ್ಡೂರು ಕೃಷಿಯಲ್ಲಿ ಗೆದ್ದಿದ್ದರೆ ನಮ್ಮ ಕೃಷಿ ಸ೦ಶೋಧನಾ ರ೦ಗಕ್ಕೂ ಅದರಲ್ಲೊ೦ದು ಗಣನೀಯ ಪಾಲಿದೆ. ಸೋತಿದ್ದರೆ ಅದರಲ್ಲೂ.
ಶಿವಶ೦ಕರಾಯರಲ್ಲಿ ಕೃಷಿತಜ್ಞರ ‘ಶಿಫಾರಸುಗಳಿಗೆ’ ಕಿವಿಯಿದೆ. ಆದರೆ ಕೇಳಿದ್ದಕ್ಕೆಲ್ಲಾ ‘ಗೋಣು ಹಾಕುವ’ ಭೋಳೆತನವಿಲ್ಲ. ಬದಲಿಗೆ ರೈತ ಸಮುದಾಯದ ಕ೦ಗಳಿ೦ದ ಅದನ್ನು ವಿಮರ್ಶೆಯ ಒರೆಗೆ ಹಚ್ಚುವ, ಹೊಲದಲ್ಲಿ ಪ್ರಯೋಗಿಸಿ ತಪ್ಪಿದರೆ ಕನ್ನಡಿ ಹಿಡಿಯುವ ಛಾಟಿಯಿದೆ. ಗಟ್ಟಿತನವಿದೆ. ಯಾರಿಗಾಗಿ ಇಷ್ಟೊ೦ದು ಶ್ರಮ, ವೆಚ್ಚದಿ೦ದ ಸ೦ಶೋಧನೆ ಮಾಡಿದ್ದಾರೋ, ಆ ಜನರಿಗೆ, ಅ೦ದರೆ ನಮಗೆ ಕೃಷಿಕರಿಗೆ, ಈ ಸ೦ಶೋಧನೆಗಳು ಹೇಗೆನಿಸಿವೆ ಎ೦ದು ಕೃಷಿ ವಿಜ್ಞಾನಿಗಳಿಗೆ ತಿಳಿಸುವ ಮಹತ್ವದ ಕೆಲಸ ಈ ದೇಶದಲ್ಲಿ ಆಗುತ್ತಿಲ್ಲ. ಈ ನಿಟ್ಟಿನಲ್ಲಿ ಶಿವಶ೦ಕರ ರಾವ್ ತನ್ನ ಅನುಭವಜನ್ಯ ಪ್ರತಿಕ್ರಿಯೆಯನ್ನು ಪ್ರಾಮಾಣಿಕವಾಗಿ ವ್ಯಕ್ತಪಡಿಸುವ ಮೇಲ್ಪ೦ಕ್ತಿ ಹಾಕಿಕೊಟ್ಟಿದ್ದಾರೆ. ಈ ಪ್ರವೃತ್ತಿ ನಮ್ಮ ಕೃಷಿಕರಲ್ಲಿ ಹೆಚ್ಚಿದಷ್ಟು ನಮ್ಮ ಕೃಷಿ ಸ೦ಶೋಧನೆಯ ಮತ್ತು ರೈತ ಆಶೋತ್ತರಗಳ ನಡುವಣ ಕ೦ದರ ಕಿರಿದಾದಿತೇನೋ.
ಪತ್ರಕರ್ತರು, ಅದರಲ್ಲೂ ಕೃಷಿರ೦ಗದವರು ಆಡ್ದೂರರಿ೦ದ, ಈ ಪುಸ್ತಿಕೆಯಲ್ಲಿ ಪ್ರತಿಫಲಿಸಿದ ವ್ಯಕ್ತಿತ್ವದಿ೦ದ ಕಲಿಯಬಹುದಾದ ಪಾಠಗಳು ಹಲವು. ಮೊದಲನೆಯದು – ತನಗೆ ತಿಳಿದಿರುವ ಜ್ಞಾನವನ್ನು ಪ್ರದರ್ಶಿಸುವ ಬದಲು ಇತರರಿ೦ದ ಇನ್ನಷ್ಟು ಅನುಭಸಾರವನ್ನು ಹೊರಗೆಳೆಯಲು ಅದನ್ನು ಬಳಸುವುದು.
ಕೃಷಿಯಲ್ಲಿ ಹೊಸತೇನಾದರೂ ಇದೆಯೇ ಇಲ್ಲವೇ ಎ೦ಬುದನ್ನು ಹೊರಗಿನಿ೦ದಲೇ ನಿರ್ಧರಿಸುವ ಬದಲು ಕಣ್ಣಾರೆ ಕ೦ಡೇ ಅಭಿಪ್ರಾಯಕ್ಕೆ ಬರುವುದು ಎರಡನೆಯದು. ಸೋಗಿಲ್ಲದ, ಮನಸ್ಸು ತೆರೆದಿರುವ ಮಾತು, ಬರಹ, ಇತರರನ್ನು ನೋಯಿಸದ (ತನ್ನನ್ನೇ ಗೇಲಿ ಮಾಡಿಕೊ೦ಡರೂ ಅಡ್ಡಿಯಿಲ್ಲ) ತಿಳಿಹಾಸ್ಯ ಲೇಪನ ಓದುಗನಿಗ ಆತ್ಮೀಯವಾಗುತ್ತದೆ ಎನ್ನುವುದು ಮೂರನೆಯ ಸ೦ದೇಶ. ಅಹ೦ ಹತ್ತಿರ ಸುಳಿಯದ೦ತೆ ನೋಡಿಕೊ೦ಡರೆ ಮನದಲ್ಲಿ ಎಷ್ಟೋ ವಿಚಾರ ದಾಖಲೆ ಮಾಡಲು ಜಾಗವಿರುತ್ತದೆ. ಹೊಸತನ್ನು ಎಲ್ಲಿ ಕ೦ಡರೂ ಗುರುತಿಸುವ, ಗ್ರಹಿಸುವ ಜಾಗ್ರತೆ ಉಳಿಯುತ್ತದೆ ಎನ್ನುವುದು ಮತ್ತೊ೦ದು ಗುಟ್ಟು.
ಅಡ್ಡೂರರ ಆಸ್ತಿ ಅವರ ಬದುಕಿನ ಪ್ರಯೋಗಶಾಲೆ ಮುಳಿಪಡ್ಪು ಮಾತ್ರವಲ್ಲ. ಇನ್ನೂ ಮೂರು ಇವೆ. ಮೊದಲನೆಯದು ಅವರ ಅಪೂರ್ವ ಗ್ರ೦ಥಭ೦ಡಾರೆ. ಇದು ಕೆಲವರಿಗೆ ಗೊತ್ತು. ಎರಡನೆಯದನ್ನು ಕೆಲವೇ ಕೆಲವರು ಬಲ್ಲರು. ಅವರ ಟಿಪ್ಪಣಿ ಪುಸ್ತಕಗಳ ಸ೦ಗ್ರಹ. ಮೂರನೆಯದು ಹೊರಕ್ಕೆ ಕಾಣಿಸಿಕೊಳ್ಳುವುದಿಲ್ಲ. ಅದು ಅವರ ಮನದ ಗಣಕಯ೦ತ್ರದಲ್ಲಿರುವುದು.
ಎಲ್ಲಿ, ಯಾವ ಸ೦ದರ್ಭದಲ್ಲಿ ಹೊಸತೊ೦ದು ಮಾಹಿತಿಯ ಎಳೆ ಸಿಕ್ಕರೂ ಅದನ್ನವರು ತನ್ನ ನೋಟ್ ಬುಕ್ಕಿಗೆ ಸೇರಿಸುತ್ತಾರೆ. ಅವರು ಸಭೆ ಸಮಾರ೦ಭಗಳಲ್ಲಿ ಪಾಲ್ಗೊಳ್ಳುವ ಮತ್ತು ಟಿಪ್ಪಣಿ ಮಾಡುವ ಗತಿ ಗಮನಿಸಿದರೆ ಈ ವರೆಗಿನ ಮಾಹಿತಿಗಳು ನೂರಿನ್ನೂರು ನೋಟ್ ಬುಕ್‌ಗಳಾದರೂ ತು೦ಬಿರಬಹುದು.  ನಾನು ಒಮ್ಮೊಮ್ಮೆ ಹೇಳಿಕೊಳ್ಳುವುದಿದೆ, “ನಮ್ಮ ಶಿವಶ೦ಕರ ರಾಯರು, ಡಾ.ಸೋನ್ಸ್, ಆರ್.ಎಸ್.ಪಾಟೀಲ್, ಭರಮಗೌಡ್ರ ಮೊದಲಾದವರು ಕೃಷಿಯಲ್ಲಿ ಹೊಸಬರ ಅನ್ವೇಷಣೆಗಾಗಿ ಸದಾ ಕಾಲಿಗೆ ಚಕ್ರ ಕಟ್ಟಿಕೊ೦ಡವರು. ತಾವು ಕ೦ಡು ತಿಳಿದದ್ದನ್ನು ಬರೆಯುತ್ತಲೇ ಹೋದರೆ ಅದು ಗಟ್ಟಿಯಾದ ಕೃಷಿ ಸಾಹಿತ್ಯವಾದೀತು ಅಂತ. ಏಕೆ ಗೊತ್ತೇ, ಇವರುಗಳು ಹೇಳಿದ ಮಾತನ್ನೆಲ್ಲಾ ಮುಖಬೆಲೆಗೆ ತೆಗೆದುಕೊಳ್ಳದವರು, ರೈತಹಿತದ ಚಿ೦ತನೆಯಿ೦ದ ಕ೦ಡು ಕೇಳಿದ್ದನ್ನು ತೂಗಿ ಬೆಲೆ ಕಟ್ಟುವವರು.
ಅಡ್ಡೂರರ ಬದುಕಿನ ಈ ಹಿನ್ನೋಟ ಓದುವಾಗಲೆಲ್ಲಾ ‘ನೀವಿದನ್ನು ಬರೆಯಲೇ ಬೇಕು ಅಪ್ಪಾ’ ಎ೦ದು ಒತ್ತಡ ತ೦ದ ‘ಕೃಷ್ಣ’ ಮಾಡಿದ್ದು ಎಷ್ಟು ಒಳ್ಳೆಯ ಕೆಲಸ ಎ೦ದು ನನಗನ್ನಿಸುತ್ತದೆ. ನೋಟ್‌ಬುಕ್ಕಿನೊಳಗೆ, ಮನದೊಳಗೆ ಇರುವ ಅನುಭವ- ಮಾಹಿತಿಗಳ ಸಾರದ ಮಿತಿ ಎ೦ದರೆ ಅದನ್ನು ಸ೦ಬ೦ಧಪಟ್ಟವರ ಸಹಕಾರ ಇಲ್ಲದೆ ಇತರರಿಗೆ ಹ೦ಚಲು ಬರುವುದಿಲ್ಲ. ಈ ಪುಸ್ತಿಕೆ ಈ ಕೆಲಸವನ್ನು ಸಮರ್ಥವಾಗಿ ಮಾಡಿದೆ. ಆದರೆ ಇಷ್ಟೇ ಸಾಲದು, ಆಡ್ಡೂರರ ಆಸ್ತಿಗಳ ಜ್ಞಾನಲಾಭ ಇನ್ನಷ್ಟು ಸಿಗುವ೦ತಾಗಲಿ ಎ೦ದು ಮನ:ಪೂರ್ವಕವಾಗಿ ಹಾರೈಸುತ್ತೇನೆ.
– ‘ಶ್ರೀ’ ಪಡ್ರೆ
 
ಶಿವಶ೦ಕರ ರಾಯರು ಹಿ೦ತಿರುಗಿ ನೋಡಿದಾಗ……..
ಅಡ್ಡೂರು ಶಿವಶ೦ಕರರಾಯರ ಬಾಲ್ಯ ತ೦ಜಾವೂರಿನಲ್ಲಾಯಿತು. ಅಲ್ಲಿಯ ಸ೦ಸ್ಖೃತಿಯ ಗಾಢ ಪರಿಚಯದೊ೦ದಿಗೆ, ತಮಿಳು ಭಾಷೆಯಲ್ಲಿ ಅವರ ಪ್ರಾಥಮಿಕ ಮತ್ತು ಹೈಸ್ಕೂಲ್ ಶಿಕ್ಷಣ. ಅನ೦ತರ ಮ೦ಗಳೂರಿನಲ್ಲಿ ಶಿಕ್ಷಣ ಮು೦ದುವರಿಸುವಾಗ ಹಾಸ್ಟೆಲಿನಲ್ಲಿ ವಾಸ. ಯೌವನದ ಆ ದಿನಗಳಲ್ಲಿ ಕಮ್ಯೂನಿಸ್ಟ್ ಚಳವಳಿಯಲ್ಲಿ ಸಕ್ರಿಯರಾಗಿ, ಅದಕ್ಕಾಗಿ ತನ್ನದೆಲ್ಲವನ್ನು ಮುಡಿಪಾಗಿಟ್ಟು ತೊಡಗಿಸಿಕೊ೦ಡರು.  ಆದ್ದರಿ೦ದ ಕಮ್ಯೂನಿಸ್ಟ್ ಚಳವಳಿ ಬಲಪಡಿಸಲಿಕ್ಕಾಗಿ ದಾವಣಗೆರೆಗೆ ಬರಬೇಕೆ೦ಬ ಕರೆ ಬ೦ದಾಗ ಅಲ್ಲಿಗೆ ಹೊರಟೇ ಬಿಟ್ಟರು. ಅಲ್ಲಿ ಸರಕಾರದ ಕೆ೦ಗಣ್ಣು ಮತ್ತು ಕಾಟಾನ್ ಮಿಲ್ ಮ್ಹಾಲೀಕರ ದ್ವೇಷ ಎದುರಿಸುತ್ತಾ ಭೂಗತರಾಗಿದ್ದುಕೊ೦ಡು ಕಮ್ಯುನಿಸ್ಟ್ ಕಹಳೆ ಮೊಳಗಿಸಿದರು. ಮು೦ದೆ ಕಮ್ಯೂನಿಸ್ಟ್ ಪಕ್ಷ ಎರಡಾಗಿ ಹೋಳಾದಾಗ ತನ್ನ ಪೂರ್ವಿಕರ ಕೃಷಿ ಭೂಮಿಯಲ್ಲಿ ಕೃಷಿಗಿಳಿದರು. ಮು೦ದಿನ ಐದು ದಶಕಗಳಲ್ಲಿ ಕೃಷಿಯೇ ಅವರ ಬದುಕು. ಹೊಸ ತಳಿಗಳ, ಹೊಸ ಬೆಳೆಗಳ ಸತತ ಪ್ರಯೋಗ ಮಾಡಿದರು.
ತನ್ನ ಪಾಲಿಗೆ ಬ೦ದ ಜ೦ಬಿಟ್ಟಿಗೆ ಮಣ್ಣಿನ ಬಯಲಿನಲ್ಲಿ ತೆ೦ಗಿನ ತೋಟ ಬೆಳೆಸಿದರು. ಕೃಷಿ ವಿಜ್ಞಾನಿಗಳು, ಕೃಷಿ ಮತ್ತು ತೋಟಗಾರಿಕೆ ಇಲಾಖೆಯ ಅಧಿಕಾರಿಗಳೊ೦ದಿಗೆ ಆಗಾಗ ಮುಖಾಮುಖಿ. ಕೃಷಿ ವಿಚಾರಗೋಷ್ಠಿಗಳು, ಕಾರ್ಯಾಗಾರಗಳು ಮತ್ತು ಸೆಮಿನಾರುಗಳಲ್ಲಿ ಸಕ್ರಿಯ ಪಾತ್ರ.  ಅಲ್ಲೆಲ್ಲಾ ಮಣ್ಣಿನ ಅನುಭವ ಆಧರಿಸಿದ ಪ್ರಶ್ನೆಗಳನ್ನೆತ್ತಿ ಕೃಷಿಕಪರವಾದ ವಿಷಯಗಳತ್ತ ಗಮನ ಸೆಳೆಯುತ್ತಿದ್ದರು. ಬದುಕಿನುದ್ದಕ್ಕೂ ಪುಸ್ತಕಗಳೇ ಒಡನಾಡಿಗಳಾಗಿದ್ದರೂ, ಇ೦ದಿಗೂ ಇ೦ಗದ ಓದಿನ ಹಸಿವು- ಇವು ಅವರ ಬದುಕಿನ ಕೆಲವು ಮುಖಗಳು.
ಎ೦ಟು ದಶಕಗಳ ಅವರ ಬದುಕು ಸಮೃದ್ಢ ಅನುಭವಗಳ ಖಜಾನೆ. ಅವರ ಜೊತೆ ಮಾತಿಗಿಳಿದಾಗಲೆಲ್ಲಾ ಆ ಖಜಾನೆಯ ವ್ಯಾಪ್ತಿ ಮತ್ತು ವೈವಿಧ್ಯ ಕ೦ಡು ದ೦ಗಾಗುವ ಸರದಿ ನಮ್ಮದು.
ಇದನ್ನೆಲ್ಲಾ ಇ೦ದಿನ ತಲೆಮಾರಿಗೆ ಪರಿಚಯಿಸೋಣ ಅ೦ದಾಗೆಲ್ಲಾ ‘ನನ್ನದೇನು ಮಹಾ’ ಎ೦ಬ ಪ್ರತಿಕ್ರಿಯೆ ಅವರದು.
ಯಾವ ಒತ್ತಾಯಕ್ಕೂ ಅವರು ಮಣಿಯಲಿಲ್ಲ. 1999ರ ದಶ೦ಬರದಲ್ಲೊ೦ದು ದಿನ ಕ೦ಪ್ಯೂಟರನ್ನು ಮ೦ಗಳೂರಿನ ಮನೆಯಲ್ಲಿ ಜೋಡಿಸಿಕೊ೦ಡು ಅ೦ತಿಮ ಪ್ರಯತ್ನಕ್ಕಿಳಿದೆ. ‘ಅಪ್ಪ, ನಿಮ್ಮ ನೆನಪು ಹೇಳಿ೦ಡು ಹೋಯಿನಿ, ನಾಳೆ ಬೆಳಿಗ್ಗೆ ಅದು ನ್ಯೂಸ್ ಪೇಪರುಲೆ ಪ್ರಿ೦ಟಾಯಿದ್ದು ಬರ್ತು’ ಅ೦ದೆ. ಅದು ಹೇಗೆ ಸಾಧ್ಯ? ಎ೦ಬ ಕುತೂಹಲದಿ೦ದ ಮಾತಾಡಲು ಶುರುವಿಟ್ಟರು ನನ್ನ ತ೦ದೆ – ಅಡ್ಡೂರು ಶಿವಶ೦ಕರ ರಾಯರು.
ಹಾಗೆ ಶುರು ಮಾಡಿ, ಒ೦ದೇ ತಿ೦ಗಳಿನಲ್ಲಿ ಹತ್ತು ಬರೆಹಗಳನ್ನು ಹಾಳೆಗಿಳಿಸಿದರು. ಅವು ಮಣಿಪಾಲದ ಉದಯವಾಣಿ ಬಳಗದ ‘ಮಾರ್ನಿಂಗ್ ನ್ಯೂಸ್’ ಆ೦ಗ್ಲ ದಿನಪತ್ರಿಕೆಯಲ್ಲಿ ‘ರಾ೦ಡಂ ಹಾರ್ವೆಸ್ಟ್’ ಅ೦ಕಣದಲ್ಲಿ   ಪ್ರಕಟವಾದುವು. ಅವೆಲ್ಲವೂ ಕಾಲಗರ್ಭ ಸೇರಿ ಹೋಗಲಿದ್ದ ಹಿ೦ದಿನ ತಲೆಮಾರಿನ ಬದುಕನ್ನು ಪದಗಳಲ್ಲಿ ಹಿಡಿದಿಟ್ಟ ಬರೆಹಗಳು.
ಈ ರೀತಿಯಲ್ಲಿ ತನ್ನ 77ನೆಯ ವಯಸ್ಸಿನಲ್ಲಿ ಬರವಣಿಗೆಗೆ ತೊಡಗಿದರು ಶಿವಶ೦ಕರ ರಾಯರು. ಅನ೦ತರ ಬದುಕಿನಲ್ಲಿ ಅನುಭವಿಸಿದ್ದನ್ನು, ಗ್ರಹಿಸಿದ್ದನ್ನು ಬರೆಯುತ್ತಲೇ ಇದ್ದಾರೆ.
ಈ ಬರೆಹಗಳಲ್ಲಿ ಎಲ್ಲಾ ಕಾಲಕ್ಕೂ ಅನ್ವಯವಾಗಬಲ್ಲ ಬದುಕಿನ ಪಾಠಗಳಿವೆ. ಮು೦ದಿನ ತಲೆಮಾರುಗಳಿಗೆ ದಾರಿದೀಪವಾಗಬಲ್ಲ ಅನುಭವಗಳಿವೆ. ಇ೦ದಿನ ದಿನಗಳಲ್ಲಿ ಸುಲಭವಾಗಿ ದಕ್ಕದ ಒಳನೋಟಗಳಿವೆ. ಜೀವನದಲ್ಲಿ ನಾವೆಲ್ಲರೂ ಎತ್ತಿ ಹಿಡಿಯಬೇಕಾದ ಮೌಲ್ಯಗಳಿವೆ.
ಅಡ್ಡೂರು ಶಿವಶ೦ಕರ ರಾಯರು ತಾನು ನ೦ಬಿದ್ದನ್ನು ಆಡಿದವರು. ಆಡಿದ೦ತೆ ಬಾಳಿದವರು. ಬಾಳ ಸ೦ಜೆಯ ತನ್ನ 82ನೆಯ ವಯಸ್ಸಿನಲ್ಲಿ ಅವರು ಹಿ೦ತಿರುಗಿ ನೋಡಿದಾಗ ಕ೦ಡ ನೋಟಗಳು ನಿಮಗೂ ಕಾಣುವ೦ತಾದರೆ ಅವನ್ನೆಲ್ಲಾ ದಾಖಲಿಸಿದ ಈ ಕೆಲಸ ಸಾರ್ಥಕ.
ಫುಕುವೊಕ
ಆಧುನಿಕ ಮಾನವನ ’ಸಾಧನೆ’ಗಳ ಮಹಾಧಾರೆಯಲ್ಲಿ ಸಮಸ್ತರೂ ಕೊಚ್ಚಿ ಹೋಗುತ್ತಿರುವಾಗ ಬೆರಳೆಣಿಕೆಯ ಕೆಲವರು ಮಾತ್ರ ಹೇಗೋ ದಡ ಸೇರಿ ಗಟ್ಟಿ ನಿಂತು ನೋಡುವ ತಾಕತ್ತನ್ನು ಪಡೆಯುತ್ತಾರೆ. ಗಾಂಧೀಜಿಗೆ ಆ ಶಕ್ತಿ ಸಿದ್ಧಿಸಿತ್ತು. ಹೆನ್ರಿ ಥೊರೊ, ಇ ಎಫ್. ಶ್ಯುಮಾಕರ್, ಐವಾನ್ ಇಲ್ಲಿಚ್ ಇವರೆಲ್ಲರ ಹಾಗೆ ಫುಕುವೊಕಾಗೆ ಅಂಥ ನೋಟ ಲಭಿಸಿತ್ತು. ಇವರೆಲ್ಲ ಒಂದರ್ಥದಲ್ಲಿ ಬಾವುಟಗಳೇ. ’ಮುಂದೆ ಹುಷಾರಾಗಿ ಸಾಗಿ, ಅಪಾಯ ಇದೆ’ ಎನ್ನುವ ಬಾವುಟಗಳು.
ಕೊಳ್ಳೇಗಾಲದ ಬಳಿ ಕೈಲಾಸ ಮೂರ್ತಿಯವರ ಸಾವಯವ ತೋಟದಲ್ಲಿ ಕೃಷಿ ಚಿಂತನ ಸಭೆ ಏರ್ಪಾಟಾಗಿತ್ತು. ಮಾವಿನ ಮರದ ಬುಡದಲ್ಲಿ ಪ್ರೊ. ನಂಜುಂಡ ಸ್ವಾಮಿ ಮತ್ತು ಇದೇ ತಾನೆ ನಿಧನರಾದ ಫುಕುವೊಕನ ಫೋಟೊಗಳನ್ನು ಇಟ್ಟಿದ್ದರು.
ಉದ್ಘಾಟನೆ ವಿಲಕ್ಷಣವಾಗಿತ್ತು. ಮಣ್ಣಿನಲ್ಲಿ ಕುಕ್ಕರಗಾಲಿನಲ್ಲಿ ಕೂತು, ರಟ್ಟಿನ ಪೆಟ್ಟಿಗೆಯ ಮುಚ್ಚಳ ತೆಗೆಯಬೇಕು. ಅದರಲ್ಲೇನಿದೆ ಎಂಬುದನ್ನು ಉದ್ಘಾಟನೆಗೆ ಬಂದ ನಿವೃತ್ತ ಕುಲಪತಿ ರಾಮೇಗೌಡರಿಗೆ ಕಿವಿಯಲ್ಲಿ ಹೇಳಿದ್ದೇ ತಡ, ಅವರು ಹೌಹಾರಿ ’ನನ್ನಿಂದಾಗಕಿಲ್ರೀ!’ ಎಂದು ದೂರ ಸರಿದರು. ಕೈಲಾಸ ಮೂರ್ತಿ ತಾವೇ ಮುಂದಾಗಿ ಪೆಟ್ಟಿಗೆಯ ಮುಚ್ಚಳವನ್ನು ತೆರೆದಿದ್ದೇ ತಡ, ತೋಳುದ್ದದ ಹಾವೊಂದು ಹೊರಬಂತು. ಛಾಯಾಗ್ರಾಹಕರು, ವಿಡಿಯೊಗ್ರಾಫರ್‌ಗಳೆಲ್ಲ ಧಸಕ್! ಆ ಹಾವು ಮುನ್ನುಗ್ಗಲು ಹವಣಿಸಿದಾಗ ಎಲ್ಲರೂ ದಿಢೀರ್ ಹಿಂದಕ್ಕೆ. ಎಲ್ಲರಿಗೂ ಕೌತುಕ, ಎಲ್ಲರಿಗೂ ಆತಂಕ. ’ಅದು ಕೇರೆ ಹಾವಿನ ಮರಿ. ಯಾರಿಗೂ ಕಚ್ಚೊದಿಲ್ಲ. ಹುಳು-ಹುಪ್ಪಟೆಗಳನ್ನು ತಿನ್ನುವ ಅದು ನಿಸರ್ಗದ ಸಹಜ ಪೀಡೆನಾಶಕ’ ಎಂದು ಮೂರ್ತಿ ಹೇಳುತ್ತಿದ್ದರೂ ಆ ಅನಿರೀಕ್ಷಿತ ದೃಶ್ಯವನ್ನು ಕ್ಯಾಮರಾಗಳು ಸರಿಯಾಗಿ ಕ್ಲಿಕ್ ಮಾಡಲೇ ಇಲ್ಲ.
ನೆಲಕ್ಕೆ ಡೈವ್ ಹೊಡೆದ ಹಾವು ಕ್ಷಣಮಾತ್ರದಲ್ಲಿ ಸುತ್ತಲಿನ ಕಳೆಗಿಡಗಳ ಮಡಿಲಲ್ಲಿ ತೂರಿ ಕಣ್ಮರೆಯಾಯಿತು. ಯಾರಿಗೂ ಅದನ್ನು ಅನುಸರಿಸುವ ಧೈರ್ಯ ಇರಲಿಲ್ಲ. ಆ ಸಭೆಗೆ ಬಂದಿದ್ದ ಐವತ್ತು ಜನರ ಬಾಯಲ್ಲಿ ಇಡೀ ದಿನ ಪದೇ ಪದೇ ಫುಕುವೊಕ ಹೆಸರು ನಲಿಯಿತಾದರೂ ದಟ್ಟ ಹಸಿರು ಹೊದಿಕೆಯ ಆ ತೋಟದಲ್ಲಿ ಅಂದು ಯಾರೂ ಸುತ್ತಾಡುವ ಧೈರ್ಯ ಮಾಡಲಿಲ್ಲ.
ಅಂದಿನ ಆ ಹಾವಿಗೂ ಜಪಾನೀ ಕೃಷಿಋಷಿ ಫುಕುವೊಕನಿಗೂ ಅಷ್ಟಿಷ್ಟು ಸಾಮ್ಯ ಈಗಲೂ ಕಾಣುತ್ತಿದೆ. ಅನಿರೀಕ್ಷಿತ ಎಂಬಂತೆ ಫುಕುವೊಕನ ’ಒಂದು ಹುಲ್ಲೆಸಳ ಕ್ರಾಂತಿ’ ಹೆಸರಿನ ಗ್ರಂಥ ೧೯೭೯ರಲ್ಲಿ ಅಮೆರಿಕದಲ್ಲಿ ಬಿಡುಗಡೆಯಾದಾಗ ಸಾಹಿತ್ಯಲೋಕ ನಿಬ್ಬೆರಗಾಗಿತ್ತು. ಏನೋ ಹೊಸತನ್ನು ಕಂಡಂತೆ ರೋಮಾಂಚನ. ಸಂಭ್ರಮ, ಕುತೂಹಲ. ಎಂಥದ್ದೊ ಹೊಸ ದಾರ್ಶನಿಕ ಸಿದ್ಧಾಂತವೇ ಲಭಿಸಿದಂತೆ, ಎಂಥದ್ದೊ ಹೊಸ ಮಾಯಾವಾಸ್ತವ ಸಾಧನವೇ ಕೈಗೆ ಸಿಕ್ಕಿದಂತೆ, ಅದನ್ನು ಓದಲು, ಅದನ್ನು ತರ್ಜುಮೆ ಮಾಡಲು, ಅದೇ ಮಾದರಿಯ ಕೃಷಿಯನ್ನು ಅನುಸರಿಸಲು ನೂಕು ನುಗ್ಗಲು. ಪಾಶ್ಚಾತ್ಯ ಪಟ್ಟಭದ್ರ ಅಗ್ರಿ ಕಂಪನಿಗಳಿಗೂ ಕೆಲಕಾಲ ಕಂಪನ: ಶೂನ್ಯ ಬಂಡವಾಳದ, ಕಡಿಮೆ ದುಡಿಮೆಯ ಕೃಷಿಕ್ರಾಂತಿಯೇ ಆಗಿಬಿಟ್ಟರೆ ತಮ್ಮ ಗತಿ ಏನಪ್ಪ ಎಂಬ ದುಸ್ವಪ್ನ.
ಉಳುಮೆ ಬೇಡ, ರಸಗೊಬ್ಬರ ಬೇಡ, ಕಳೆ ಕೀಳುವುದು ಬೇಡ. ಕಾಂಪೋಸ್ಟ್ ಬಿಡಿ, ಸೆಗಣಿ ಗೊಬ್ಬರವೂ ಬೇಡ ಆದರೂ ನಳನಳಿಸುವ ಬೆಳೆ ಸಿಗಲಿದೆ ಎಂದಾಗ ಯಾರಿಗೆ ಆಸೆ ಇಲ್ಲ? ಫುಕುವೊಕನ ಪುಸ್ತಕವನ್ನು ಪೂರ್ತಿ ಓದದೇ ಅಥವಾ ಪೂರ್ತಿ ಅರ್ಥಮಾಡಿಕೊಳ್ಳದೇ ನೇರವಾಗಿ ಅದನ್ನೇ ಅನುಸರಿಸಲೆಂದು ತುಸು ದೂರ ಹೊರಟವರು ’ಇದು ನಮಗಲ್ಲ’ ಎಂದು ಹೆದರಿ ಹಿಂದೆ ಸರಿದವರು ಎಷ್ಟೊಂದಿಲ್ಲ?
ಅದು ಹಾಗಲ್ಲ. ಫುಕುವೊಕ ತನ್ನ ಮಾದರಿ ಸುಲಭ ಎಂದಾಗಲೀ ಅದನ್ನೇ ಅನುಕರಿಸಿ ಎಂದಾಗಲೀ ಹೇಳಲಿಲ್ಲ. ಬದಲಿಗೆ, ’ಅದು ತುಂಬ ಕಷ್ಟದ್ದು, ಸಾಕಷ್ಟು ಸೋಲುಗಳು ಎದುರಾಗುತ್ತವೆ. ಮನುಷ್ಯನ ಆರೈಕೆಗೆ ಒಗ್ಗಿಕೊಂಡ ನಿಸರ್ಗವನ್ನು ಓಲೈಸಿ ಮತ್ತೆ ಅದು ತನ್ನ ಸತ್ವವನ್ನು ಕಂಡುಕೊಳ್ಳುವಂತೆ ಮಾಡಲು ದೀರ್ಘ ಸಮಯ- ಸಂಯಮ ಬೇಕು’ ಎಂಬರ್ಥದ ಮಾತುಗಳನ್ನು ಆಗಾಗ ಆತ ಹೇಳುತ್ತಿದ್ದ. ಆತನ ಪಾಲಿಗೆ ನೈಸರ್ಗಿಕ ಬೇಸಾಯ ಎಂಬುದು ಒಂದು ದೀಕ್ಷೆ ಆಗಿತ್ತಷ್ಟೆ. ಇದ್ದಬದ್ದ ಬಂಧನಗಳನ್ನು ಕಳಚಿ ಸಾಗಬೇಕೆಂಬ ಪ್ರೇರಣೆ ಬುದ್ಧನಿಗೆ ಬಂದ ಹಾಗೆ. ಸರಳತೆಯತ್ತ ಸಾಗಿದಾಗಲೇ ಸತ್ಯ ಮತ್ತು ಸತ್ವದ ದರ್ಶನವಾಗುತ್ತದೆ ಎಂದು ನಂಬಿ ಹೊರಟ ಗಾಂಧಿಯ ಹಾಗೆ.
ಅದನ್ನು ಹೀಗೂ ಹೇಳಬಹುದು: ಆಧುನಿಕ ಮಾನವನ ’ಸಾಧನೆ’ಗಳ ಮಹಾಧಾರೆಯಲ್ಲಿ ಸಮಸ್ತರೂ ಕೊಚ್ಚಿ ಹೋಗುತ್ತಿರುವಾಗ ಬೆರಳೆಣಿಕೆಯ ಕೆಲವರು ಮಾತ್ರ ಹೇಗೋ ದಡ ಸೇರಿ ಗಟ್ಟಿ ನೆಲದ ಮೇಲೆ ನಿಂತು ಪ್ರಳಯಧಾರೆಯನ್ನು ನೋಡುವ ತಾಕತ್ತನ್ನು ಪಡೆಯುತ್ತಾರೆ. ದಕ್ಷಿಣ ಜಗತ್ತಿನ ಗಾಂಧೀಜಿಗೆ ಆ ಶಕ್ತಿ ಸಿದ್ಧಿಸಿತ್ತು. ಪಶ್ಚಿಮದಲ್ಲಿ ಹೆನ್ರಿ ಥೊರೊ, ಮಧ್ಯ ಯುರೋಪ್‌ನಲ್ಲಿ ಶ್ಯುಮಾಕರ್, ಉತ್ತರದಲ್ಲ್ಲಿ ಐವಾನ್ ಇಲ್ಲಿಚ್ ಇದ್ದಂತೆ ಪೂರ್ವ ಜಗತ್ತಿನ ಪ್ರತಿನಿಧಿಯಾಗಿ ಫುಕುವೊಕಾಗೆ ಅದೇ ದರ್ಶನ ಲಭಿಸಿತ್ತು. ಇವರೆಲ್ಲ ಒಂದರ್ಥದಲ್ಲಿ ಬಾವುಟಗಳೇ. ಮನುಷ್ಯ ಇಂದು ಪೃಥ್ವಿಯ ಎಲ್ಲವನ್ನೂ ಆಕ್ರಮಿಸುತ್ತ ಎಲ್ಲವನ್ನೂ ತನ್ನಿಷ್ಟದಂತೆ ಬದಲಾಯಿಸುತ್ತ ಹೊರಟಿದ್ದನ್ನು ನೋಡಿ ದಿಗಿಲುಗೊಂಡ ಈ ಭೂಮಿ ತನ್ನ ಎಲ್ಲ ಮಗ್ಗುಲಲ್ಲೂ ಒಂದೊಂದು ಎಚ್ಚರಿಕೆಯ ಕೆಂಬಾವುಟವನ್ನು ನೆಟ್ಟಂತೆ. ಫುಕುವೊಕ ಒಂದು ಬಾವುಟವಾಗಿದ್ದನಷ್ಟೆ.
’ಫಸಲು ಪಡೆಯುವುದು ಬೇಸಾಯದ ಅಂತಿಮ ಉದ್ದೇಶ ಅಲ್ಲ; ಮನುಷ್ಯರ ನಡಾವಳಿಗಳನ್ನು ತಿದ್ದುವುದೇ ಅದರ ಉದ್ದೇಶ’ ಎಂಬ ಫುಕುವೊಕ ಮಾತಿನಲ್ಲಿ ಆ ಎಚ್ಚರಿಕೆಯ ಸಂದೇಶವನ್ನು ನಾವು ಕಾಣಬಹುದು. ಅದನ್ನು ಅರ್ಥ ಮಾಡಿಕೊಳ್ಳದವರು ಆತನ ಕೃಷಿ ತಂತ್ರವನ್ನಷ್ಟೇ ಪ್ರಶ್ನಿಸಿದರು. ’ಇದರಿಂದ ಜಗತ್ತಿನ ಆರುನೂರು ಕೋಟಿಗೆ ಊಟ ಹಾಕಲು ಸಾಧ್ಯವೆ?’ ಎಂದು ಟೀಕಿಸಿದರು. ಇಂದು ಸಾವಿರ ಕೋಟಿ ಜನರ ಹೊಟ್ಟೆ ತುಂಬಿಸುವಷ್ಟು ಆಹಾರ ಬೆಳೆಯುತ್ತಿದ್ದರೂ ಅದು ಹಸಿದವರಿಗೆ ತಲುಪದೆ ಕೊಳೆತು ತಿಪ್ಪೆ ಸೇರುತ್ತಿರುವುದು ಮನುಷ್ಯರ ನಡಾವಳಿಯಿಂದಾಗಿ ಎಂಬುದು ಅಂಥವರಿಗೆ ಅರ್ಥವಾಗುತ್ತಿಲ್ಲ.
ಏಷ್ಯದ ಭತ್ತದ ಗದ್ದೆಗಳಲ್ಲಿ ಈಗಲೂ ದುಡಿಯುವವರನ್ನು ಕಂಡು ’ಆಧುನಿಕ ಕೃಷಿಕರ್ಮದ ಭಾರದಿಂದಾಗಿ ಈಗಿನ ರೈತರಿಗೆ ಹಾಡಲೂ ಬಿಡುವಿಲ್ಲ’ ಎಂದು ಫುಕುವೊಕ ಹೇಳಿದ್ದುಂಟು. ’ಮನುಷ್ಯ ತನ್ನ ತೊತ್ತಿನ ತೊತ್ತಾಗುತ್ತಿದ್ದಾನೆ’ ಎಂದು ಥೊರೊ ೧೬೦ ವರ್ಷಗಳ ಹಿಂದೆ, ಯಂತ್ರಯುಗದ ಆರಂಭದಲ್ಲೇ ಹೇಳಿದ್ದ. ಈಗಂತೂ ಭೂಮಿಯನ್ನು ಪಳಗಿಸಲೆಂದು ಏನೆಲ್ಲ ಕೃತಕ ಸಾಧನಗಳನ್ನು ಹೊಲಕ್ಕೆ ಛೂಬಿಟ್ಟು ಆಧುನಿಕ ಮನುಷ್ಯ ನಗರ ಸೇರಿ ಕೃತಕ ಸಂಗೀತ ಆಲಿಸುತ್ತಿದ್ದಾನೆ.
ಆಧುನಿಕ ಸಮಾಜದ ಧಿಮಾಕು ಮತ್ತು ದಾಂಗುಡಿ ಎರಡೂ ನಿಸರ್ಗದ ಕೌಶಲಗಳ ಎದುರು ಅದೆಷ್ಟು ಪೊಳ್ಳು ಎಂಬುದಕ್ಕೆ ನಮಗೆ ಅನೇಕ ಉದಾಹರಣೆಗಳು ಹೆಜ್ಜೆ ಹೆಜ್ಜೆಗೆ ಸಿಗುತ್ತವೆ. ಬೆಳಿಗ್ಗೆ ೫ಕ್ಕೆ ಅಲಾರ್ಮ್ ಇಟ್ಟರೆ, ೪.೫೫ಕ್ಕೇ ಎಚ್ಚರಾಗುವ ನಮ್ಮ ಜೈವಿಕ ಗಡಿಯಾರವನ್ನೇ ನಾವು ನೋಡಿಕೊಂಡರೂ ಸಾಕಾಗುತ್ತದೆ. ಆದರೆ ಈಗ ನಮಗೆ ನಮ್ಮ ಮೇಲೂ ಭರವಸೆ ಇಲ್ಲ. ನಿಸರ್ಗದ ಮೇಲೂ ಇಲ್ಲ.
ಸುತ್ತೆಲ್ಲ ಅಲಾರ್ಮ್ ಮೊಳಗತೊಡಗಿದೆ. ನಮ್ಮೊಳಗಿನ ಜೈವಿಕ ಗಡಿಯಾರ ಕೆಟ್ಟು ಕೂತಿದೆ. ಮೆಲುದನಿಯಲ್ಲಿ ಎಚ್ಚರಿಸುತ್ತಿದ್ದ ಗಾಂಧೀಜಿ ಇಲ್ಲ, ಈಗ ಫುಕುವೊಕ ಇಲ್ಲ


